
			The arts then act like a reflecting mirror.

			The artist is like the hand that holds and moves the mirror, this way and that way, to explore all corners of the universe.

			But what is reflected in the mirror depends on where the holder stands in relation to the object.

			Ngugi wa Thiong’o James Ngugi (1938 –). Kenyan writer. Barrel of a pen, “Freedom of the artist: people’s artists versus people’s rulers”.

			

		

	
		
			Vooraf

			“Verdomme!” Nils kyk misnoeg na die fynpuntkwassie. Nie dat dit dié se skuld is dat daar nou ’n vermiljoen blerts op die doek sit waar ’n fyn lyntjie moes wees nie. Dis sy hand wat aan die bewe geraak het.

			Gegrief smyt hy die kwas neer en wikkel die palet van sy knoetserige duim af los. Vee sy hande aan die verfbesmeerde handdoekie af. Hy hoes diep en slymerig voor hy die voorlaaste sigaret uit die pakkie haal en met sy Zippo aansteek. Hy trek die rook diep in, hoes weer en staar na sy wys- en middelvinger waarin die sigaret vasgeknyp sit asof hy daarmee gebore is. Of sedertdien daaraan vasgegroei het. Die twee vingers het ook al verknokkel en lyk selfs meer grotesk as die ander. Mosterdgeel van die nikotien, die geriffelde naels bruin gerook.

			Hy druk die sigaret dood in die oorvol asbak. ’n Skeutjie Oue Klara sal dalk help. Hy laat sak die toonbankie van die jonkmanskas wat in ’n drankkabinet omskep is, kry die erdebottel beet en ruk die prop af. Die jenewer mors op die spieëlblad toe hy daarvan in die glasie skink.

			Ergerlik stamp hy die prop terug en plak die bottel langs die konjak neer. In die spieëlwand agter sy versameling likeurs sien hy brokstukke van homself.

			Hy druk sy vingers deur die digte boskaas van sy hare, kam dit na agter. Silwer nou waar daar eers goud was, nes die bewerasie in sy hande waar daar eers sekuurheid was. Diep geëtste rimpels pleks van die gladde vel jare terug. Selfs die kuiltjie in sy ken lyk nou soos ’n plooi waarin vuil opgaar. Weerbarstige grys wenkbroue staan ruig weerskante van die diep gleuf in sy voorkop. Agter brilglase, fletsblou oë wat deesdae lyk asof daar fyn rooi haarwortels uitgroei en die wit van sy oë toerank.

			Met ’n knak van sy pols sluk hy die jenewer af. Miskien is dit maar goed Mirella is nie meer daar om te sien hoe hy nou lyk nie. Selfs vir Stella kan hy nie meer verlei nie. Nie dat hy regtig wil nie, maar selfs ’n ou man het sy behoeftes en hy en Stella kom ’n lang pad saam.

			Sy hand is op pad om die glasie neer te sit toe hy tussen die bottels deur die beweging agter hom sien. 

			Iets ruk deur sy lyf en die volgende oomblik ontplof sy ore. Vermiljoen spat teen die bottels aan, verf die versplinterende spieël daaragter toe. Sy rumatiekknieë gee stadig bes. Hy gryp na die blad. Dit hou hom ’n oomblik lank regop voor die kettinkie meegee onder sy gewig. Nie verf nie, besef hy terwyl hy val. Bloed. Sy bloed.

			Mirella ... 

			Die pyn wat deur Frieda skiet, is verlammend. Die tuinvurkie vlieg uit haar hand. Sy snak na haar asem, gryp na haar hart asof sy die pyn kan vasvang. Haar bene gee mee en sy sak lomp op die gietysterstoel neer. Die glas bessiesap spat van die tuintafel af. Deur ’n rooi waas sien sy die kristal versplinter, maar hoor nie die breekklanke nie. 

			“Mevrou?” Dis wat die tuinman se lippe sê, maar sy hoor nie die woord nie. 

			Die donkerte wat oor haar sak, is ’n diep rooi kleur.

			Toe sy bykom, lê sy op haar rug op die grasperk. Die kikoejoe prik deur die dun lap van haar hemp en teen haar kaal arms asof sy op ’n stekelbed lê.

			“O, jirretjie. O jirretjie, jirretjie,” kerm Amos.

			“Hou jou bek, my magtag! Die Jirre se naam so ydelik staan en gebruik en dit hier waar ons dalk aanstons met ’n sterfte op hande sit!” Edie se stem is skril van paniek. “Gaan foun die amblans! Mevrou?” Edie kniel by haar. “Ai, Mevroutjie, tog. Ag, dank die liewe Jirre. Sy’s by, Amos.”

			Frieda skud haar kop. “Los die ambulans. Ek is oukei.” Haar stem kom skor. 

			“Maar hoe kan Mevrou dan nou oukei wees?”

			“Net water. Asseblief.” Die dors is versengend. 

			“Ai, Mevrou is dan yskoud. En dit hier op ’n dag wanneer mens die kraaie se kleintongetjies kan sien.” Edie vryf Frieda se hand. “Sie jy die water gaan haal, Amos!” skel sy oor haar skouer en vryf die ander hand ook. “Maar wat het dan gebeure, Mevrou?”

			“My pa is dood.” Sy het dit nie besef totdat sy dit gesê het nie.

			“Meneer Nils? Maar hoe weet Mevrou? Die selfoon lê dan in die sitkamer.”

			“Hy is geskiet.”

			“Maar wie ...? Hoe?” Edie se oë rek. Sy sit terug van Frieda af, laat val haar hand. “Mevrou?” 

			Frieda probeer regop kom, maar die duiseligheid oorval haar weer. “Dit het nou net gebeur. Ag hemel, Edie, ek wou nog probeer vrede maak ná ...” Hulle laaste uitval was nog meer verwoestend as vantevore.

			“Mevrou? Is Mevrou altemit met die helmet gebore?”

			Frieda maak haar oë toe teen die verblindende hoofpyn.

		

	
		
			Een

			Een jaar later

			’n Spieël is ’n eensame plek om in te woon. Boonop hou Frieda nie van wat sy sien nie. Nie die weerkaatsing van die deurmekaar bed agter haar nie. Nie die naakstudie bokant die koppenent wat in spieëlbeeld nog grotesker as gewoonlik lyk nie. Ook nie die beige muur daaragter nie. En veral nie van die middeljarige vrou wat bleek en sonder persoonlikheid na haar terugkyk nie. 

			Sy laat sak die borsel op haar skoot. Die deurmekaar bed kan sy opmaak. Die skildery wat haar pa vir hulle as trougeskenk gegee het, kan sy in ’n kas druk, al is dit ’n fortuin werd. Die beige muur kan sy seker ’n ander kleur verf, al sal Victor ’n helse keel opsit. 

			En aan haarself? Is daar iets wat sy kan doen aan die vet vrou met haar dowwe oë wat in die spieël woon? Sy kan haarkapper toe gaan vir ’n vleiender snit as die langerige hare wat nie kan besluit of dit wil krul of reguit wees nie. Blond of rooi nie. Sy kan gaan stort en die passion killer van ’n nagrok ruil vir ’n nommer veertig-jean en een van haar effens minder verbeeldinglose hemde. Sy kan die afgeremdheid van die vel met onderlaag probeer verdoesel. Die lustelose oë probeer opkikker met oogdruppels en maskara. Die verspotte volheid van haar lippe beklemtoon met lipstiffie.

			As sy die selfdissipline gehad het, kon sy selfs vir die hoeveelste keer op ’n dieet gaan, soggens en saans ’n ent gaan stap vir oefening. Dalk ’n paar van die minstens vyftien kilogram wat sy in die agt jaar opgetel het sedert sy en Victor getroud is, probeer afgooi. Sy sal nog steeds lank en groot van bou wees, maar kan dalk die nommer veertig vir ’n agt en dertig, selfs ’n ses en dertig, verruil. Sy was al daar, al kan sy skaars onthou hoe dit voel om relatief slank te wees. Volslank, het haar ma dit genoem.

			Maar waarom sou sy die moeite doen? Om ’n man se aandag te trek? Een wat haar miserabele lewe óf nog verder gaan kompliseer óf nog ellendiger gaan maak as die man wat op papier hare is? Of die een voor hom.

			Sommer net om beter te lyk? Vir wie? Vir haarself?

			En wat doen sy aan die ellende wat vasgekluister sit binne-in die vet lyf, agter die moeë oë?

			Verdomme, Frieda, kry tog ’n lewe, hoor sy haar pa dit gruiserig uitknars. Veertig sigarette per dag doen dit aan ’n stem, maar aan sy longe het die nikotien glo nie soveel vatplek gekry as wat mens sou verwag nie. Miskien was dit al Nils van der Sluijs se gebulder wat die gifstowwe uit die lobbe gejaag het. Wat sy lewer gered het van die ruim hoeveelhede jenewer per dag, weet g’n mens nie. Twee en sewentig geword sonder ’n ernstige kwaal, al was die organe volgens die lykskouer redelik verrinneweer. 

			Sy het nog nooit van haar pa se werk gehou nie. Nie die naakstudies of die landskappe wat dit voorafgegaan het nie. Ook nie van hom nie. En sy is nie die enigste nie, maar is dit nou ’n rede om hom te staan en doodskiet terwyl hy ’n glasie jenewer neem? Seker ’n beter rede as die een waarmee die polisie vorendag gekom het. Roof. En die man is laas week ná ’n jaar se hofsake tronk toe. ’n Jaar lank het hy ontken dat hy Nils van der Sluijs vermoor het vir die kontant in die kluis en hy ontken dit steeds. Die man met die skolliegesig en wrede oë het glo in trane uitgebars toe die vonnis gevel is.

			As sý nie eens van die kontant geweet het nie, hoe sou enigiemand anders kon vermoed Nils het ’n neseiertjie in die huis aangehou? Maar op die lysie met kluisinhoud het daar in haar pa se aansitterige skrif in Vlaams gestaan: 

			Lêer met konfidensiële dokumente. (Testament moet gaan na Verhagen – Worcester)

			Mirella se pêrels – halssnoer, armband en oorbelle

			Mirella se robyne – halssnoer, ring en oorbelle

			Mirella se horlosie – Michel Herbelin

			Mirella se trouring

			Mirella se sakdoek

			Astra-pistool

			Kontant: R100 000 + kleinkas

			Alles behalwe die honderd duisend rand en die Astra was daar. As mens ’n man doodskiet vir gewin, waarom hom nie van die juweliersware ook beroof nie? Het Mirella uit haar graf wag gehou, hom oor die kneukels geraps toe hy wou durf raak aan wat so kortstondig hare was? 

			Die juwele het eers jare ná hulle egskeiding na haar toe gekom. Toe sy en Nils van voor af wou probeer. ’n Poging wat gefnuik is deur ’n tref-en-trap-ongeluk. Een en twintig jaar gelede.

			Maar selfs al hou die redenasie water dat die moordenaar besef het dit sal dalk te moeilik wees om van die juweliersware ontslae te raak, waarom die verdoemende lys in die kluis agterlaat sodat die polisie presies kon sien wat ontbreek? Daarsonder sou geen haan na die geld gekraai het nie. Geld waarvan nog geen spoor gevind is nie. En ook nie van die pistool nie. Net Nils se Zippo is in Arendse se broeksak opgespoor.

			Die spieël het ná ’n jaar steeds nie antwoorde nie. Dit absorbeer net die vrae, verskuil dit tussen die glas en silwer waar dit ophoop en ophoop tot dit waarskynlik binnekort ’n boggel sal begin maak. 

			Maar die polisie is tevrede. Case closed. Die hof is verlig nog ’n saak is van die rol af. Cedric Arendse is, begryplik genoeg, minder tevrede met sy lewenslange vonnis. Hy erken ruiterlik hy het na die plaas toe gegaan met die doel om te steel, maar hou vol hy het net die Zippo gevat toe hy hom, pleks van ’n bottel dop, ’n lyk op die lyf geloop het. Toe net gevlug. Spore en vingerafdrukke agtergelaat. En só vir hom ’n toekoms in Pollsmoor beding. Vir die res van sy lewe. Sê hulle.

			“Dis al negeuur.”

			Frieda wip van die skrik toe Victor se beeld tussen haar en die deurmekaar bed inskuif. Agter die tydsaankondiging lê ’n hoop beskuldigings. Jy het nog nie gestort nie, is nog nie aangetrek nie, jy verspil jou tyd soos gewoonlik, jy is lui en onbekwaam, ’n mislukking. Ek skaam my vir jou.

			“Ek kan nie vir jou wag nie, Frieda. Jy moet maar op jou eie stoom daar uitkom, dan ontmoet ek jou daar.” Die beeld buig oor haar en sy is verras toe sy lippe warm teen haar wang is. Asof hy werklik net ’n beeld in die spieël is en sy aanraking dus silwerkoel behoort te wees. Maar hy ís silwerkoel, al het dit niks met liggaamstemperatuur te doen nie. Silwer cool. 

			Sy sien hoe sy studente na hom kyk. Weet wat hulle sien. Dis nie net die silwer aan die slape wat professor Fouché gedistingeerd laat lyk nie. Daar is iets baie sexy aan sy skraal maar proporsionele lyf, sy metaalkleurige oë, sy effens afstandelike, amper adellike houding. Dis ’n hele pakket wat van intelligensie, kennis, insig, selfdissipline en verborge passie spreek. Dis wat ’n hoë voorkop en wangbene, ’n hawiksneus en ’n vol mond bokant ’n verbete ken aan ’n gesig doen.

			Daarvoor het sy self geval, net meer as agt jaar gelede. Maar sy weet teen dié tyd ook ’n hele klomp ander dinge. Soos dat sy passie huweliksensitief is. 

			Voor hulle troue kon voorspel nie lank genoeg duur nie. Haar orgasme was vir hom belangriker as die effek van aardverwarming. Maar ’n jaar of wat ná die troue kon hy meesal nie gou genoeg sy eie vulkaan laat uitbars nie. ’n Arktiese vulkaan wat met vuur en vlam min te doen gehad het. Dit was eintlik ’n verligting toe hy twee jaar gelede uit die hoofslaapkamer getrek en sedertdien nog nooit weer aan haar geraak het nie. Nie só nie. En noudat sy daaraan dink, ook nie eintlik anders nie. Behalwe vir die wangpikkies en af en toe ’n hand onder die elmboog.

			“Frieda? Ek sê ...” 

			“Ek het gehoor, Victor. Ek weet net nie waar of waarvoor ek veronderstel is om jou te ontmoet nie.” Haar hande klem om die borsel se steel terwyl sy sy reaksie afwag. Sug of skel? Nie dat dit saak maak nie. Albei kan ewe vernietigend wees.

			Vanoggend leen hom klaarblyklik tot ’n sug. ’n Diep, moedelose een wat gepaardgaan met oë wat hemelwaarts gerig word en ’n hand wat na die heup gaan.

			“Vaderweet, Frieda.”

			Haar pa se “verdomme, Frieda” ver-Victor. 

			“Uiteindelik kry ek vir jou iemand wat lyk asof hy die paal kan haal om jou te help en nou kan jy, ná al my moeite, nie onthou nie. Terwyl jy deeglik bewus is daarvan dat ek in die eerste plek glad nie ten gunste is van hierdie sogenaamde biografie wat jy wil ‘skryf’ nie.” 

			Die vingers wat die aanhalingstekens maak, is lank en skraal. Vingers wat die woord “skryf” toerank en weghou van onkundiges soos sy. “Ons ontmoet hom tienuur by die bistro, maar ek het jou gisteraand gesê ek moet eers ’n draai by die universiteit maak. Maandagoggende is altyd deurmekaar en ek moet boonop die rektor gaan spreek. En ek het elfuur klas, dus kan ons ook nie ’n kuier daarvan maak nie.”

			“Ek onthou die afspraak, Victor, ek onthou net nie dat ek gevra het dat jy dit vir ‘ons’ moet maak nie.” Haar vet vingers maak vet aanhalingstekens.

			Die oë vlieg weer ten hemele. “Ek was onder die indruk ons het tot ’n vergelyk gekom. Hoe gaan jy weet of hy die geskikte persoon is? Hoe gaan jy weet watter vrae om te vra om te bepaal of ...”

			“Ek sal weet.”

			“Jy sal enigiets wat die man sê vir soetkoek opvreet. Jy sal ... Frieda, praat jy nou weer van jou intuïsietwak?”

			Sy staar net terug in sy priemende oë, ignoreer die res van die beeld in die spieël. Veral die kontras tussen vet Frieda en vermaarde Victor. Dit is die een ding waarmee hy nie moet lol nie.

			“Ek wil nie hê jy moet by wees nie, Victor. Dis mý projek.” 

			Sy mond pers saam. Hy kyk op sy duursame polshorlosie, die dikte van ’n munt. Dit was nog sy pa, die senator, s’n. Nooit net sy pa nie. Altyd die aanhangseltjie “die senator” daarby. Selfs wanneer dit nie uitgesê word nie en sonder die “voormalige” wat daarby hoort, hang die kwalifikasie in die lug.

			“Ek moet nou gaan. Ek sal julle daar sien.”

			“Nee.” Haar onderlip bewe effens, maar die woord kry sy koers en val tussen hulle.

			Hy knip sy oë asof hy probeer verwerk dat hy hom regtig nou in ’n irreële wêreld bevind waar iemand vir hom nee kan sê.

			“Ek wil alleen met die man praat sodat ek self ’n oordeel kan vel.” Moet sy nou wragtig klink asof sy pleit? “Dis ek wat saam met hom sal moet werk, nie jy nie. As jy my nie verbied het om self te skryf nie, was dit nie nodig nie.”

			“Ek het tog verduidelik. Skryf is nie sommer so nie, Frieda. Wat weet jy van styl en perspektief, van beelding en wat nog? Jy ken nie eens die terminologie nie, wat nog te sê die toepassing?” Hy borsel met sy vingerpunte ’n onsigbare rafeltjie van sy bosak af. Die langmouhemp is ligblou. Effe. Geen strepies of ruitjies vir Victor nie. Net die heel boonste knoop oop, asof hy wens dit was nog die tyd toe dosente dasse gedra het.

			Toe hy opkyk, is al die maskers terug en die onaantasbare professor Fouché weer in beheer. “Daar gelaat. Jy wil jou pa se werk en lewe in ’n boek verewig en al dink ek nie dis ekonomies gesproke ’n wyse besluit nie, kan ek niks daaraan doen as jy jou erfgeld daarop wil uitmors nie. Ek weier egter dat daar ’n gek gemaak word van die Fouché-naam. As jy dan nou aandring om die man alleen te spreek, gaaf. My tyd is kosbaar. Maar ek wil elke woord wat hy skryf, sien voor julle eens daaraan dink om die boek vir publikasie voor te lê. Selfs as hy sy sout werd blyk te wees moet ek ook daarop aandring om ’n proefkopie te sien voor julle finaliseer. Is dit duidelik?”

			“Dis duidelik, Professor,” sê sy en dink: Jou gat, Professor, dis mý projek.

			“Moenie maak asof ek jou soos een van my studente behandel nie, Frieda. Humor is ook nie een van jou sterk punte nie.”

			Nee, sal sy wil sê, ek het klaarblyklik nie sterk punte nie. Nee, jy behandel my nie soos een van jou studente nie. Jy behandel jou studente immers soos mense. Minderes, maar mense. En jy gee my min rede tot humor, sou sy wou byvoeg, maar daardie eerste nee was al ’n oorwinning.

			“Ek sal vanaand laat wees. Jy hoef nie kos te maak nie.”

			“Is jy seker?” Sou dit ooit by hom opkom dat sy vanaand iets te ete sal wil hê?

			“Seker. Ek eet saam met ’n paar kollegas uit. Ons werk aan die gemeenskapsprogram.” Sy kry weer ’n soen op die wang, so lig dat dit oordrywing sou wees om van aanraking te praat. “Jy hoef nie wakker te bly nie.”

			“Hoekom het jy met my getrou, Victor?” Hy is byna by die deur uit toe die vraag verby die wag voor haar mond spring. 

			Sy is half verbaas toe hy hom verwerdig om om te kyk. “Soms wonder ek self, Frieda.” Hy pen haar met staalflitse vas voor hy die deur, effens harder as wat nodig is, agter hom toemaak. Victor Fouché sal hom nie so verneder om ’n deur toe te klap nie, maar die boodskap is dieselfde.

			

		

	
		
			Twee

			Haar hande sweet, en dis nie al nie. Frieda voel straaltjies tussen haar borste afrol. Waar haar dye teen mekaar druk, is dit ook klam, maar die denim absorbeer die vog. In die waaie van haar knieë ook. Haar voete is glibberig in haar sandale.

			Die Woordfees wat komende Vrydag begin, gaan weer ’n kookpot wees. Pleks dat die organiseerders dit later in Maart hou wanneer dit ten minste effens koeler is.

			Sy kan skielik nie die man se van onthou nie. Wat het Victor nou weer gesê? Strachan? Schulze? Maar wat sy naam ook al is, hy is laat. Of hy kom nie meer nie. Wat miskien ’n goeie ding is. Dit is ’n mal perd wat sy opsaal.

			Frieda laat sak haar gesig teen ’n vierhoek van duime en wysvingers, staar na die skuimringe in haar leë cappuccinokoppie. Die kringe vervloei, word ’n spiraal en aan die eindpunt van die spiraal styg ’n dwarreling op, word ’n rimpelende waterpoel. In die middel van die poel is daar ’n dowwe beeld van ’n man met ’n digte silwergrys boskaas en fletsblou oë in plooie versink. Sy tande is nikotienvergeel en effens bak. Jy skuld my dit, Friedelinde. Jy skuld my die eer wat my toekom. Die Vlaamse aksent verbry die r’e, maak die s’e sagter en lig die vokale. 

			Dis vir haar vreemd dat hy haar vanuit die dood weer af en toe Friedelinde noem. Dis hy wat van haar Frieda gemaak het toe sy op haar onsekerste was. “Friedelinde is ’n dogtertjie met son in haar hare gestrik en ’n helder laggie. ’n Suur tiener met vrypuisies en vetrolle is Frieda,” was sy verduideliking.

			“Ek skuld jou niks, Pa,” prewel sy onhoorbaar. “Niks.”

			“Mevrou Fouché?”

			Frieda ruk soos sy skrik en die koppie bibber in die piering. Vir ’n oomblik is sy nie seker waar sy is nie, hoor dan weer die restaurant se geklingel en murmeling van stemme. Uit die oftalmiese flikkeringe rondom hom kom die beeld van die man wat langs haar staan na vore soos ’n foto in ’n bad chemikalieë.

			Die eerste keer toe sy die flikkeringe ervaar het, het sy gedink sy word blind. Sy was dertien. Die dokter na wie haar ma haar sonder haar pa se medewete geneem het, het hulle verseker ’n okulêre migraine, met of sonder meegaande pyn, is niks om oor bekommerd te wees nie.

			Later eers het sy verstaan dat dit een van ’n paar manifestasies van haar vervloekte gawe is.

			“Ja,” is al wat sy uitkry. Dis amper so moeilik soos die nee van vanoggend.

			Hy steek sy hand uit en vir ’n oomblik kan sy nie daarvan sin maak nie.

			“Aangename kennis. Ruben Stassen. Vriende noem my Stas.”

			Sy hand is koel en droog. Hare is sweterig. 

			“Frieda.” Sy moet keel skoonmaak. “Frieda Fouché.” Ek het nie vriende wat my ’n bynaam kan gee nie, net ’n pa gehad wat ’n vlugvoetige Friedelinde in vet Frieda omskep het. Natuurlik sê sy dit nie. 

			Hy het skaars oorkant haar gaan sit of ’n kelnerinnetjie kom nader geheupswaai. “Nog koffie?” vra hy en beduie na haar leë koppie.

			Sy knik.

			Hy bestel vir hom swart filterkoffie en vir haar ’n cappuccino. Sien hy aan haar heupe wat sy drink?

			“Lei ek af van die skuim wat agtergebly het?” Asof hy weet wat sy dink. 

			Sy knik net.

			“Ek is jammer ek is laat. Kon nie parkeerplek kry nie en moes om die blok bly karring en toe ry die vrou voor my in die kar voor haar vas.”

			“Dis oukei.”

			Sy glimlag kom lui. “Ek dink nie sy dink so nie en nog minder haar slagoffer.”

			Die spiraal gee ’n laaste draai en die flikkeringe verdwyn uiteindelik. Sy kan na hom kyk sonder om naar te voel. Sy oë, ’n diep Bolandseberge-blou tussen lang wimpers, verras in sy ietwat ru en ingeleefde gesig.

			Hy vee oor sy wang. “Daar was nie tyd vir skeer nie.” 

			“Meneer Stassen, ek is jammer ek het jou tyd gemors, maar dit gaan nie werk nie.” 

			“Omdat ek nie geskeer het nie?” Diep plooie waaier van langs sy oë tot in sy langerige hare, word vertikaal in tweevoud langs sy mond herhaal. “Omdat ek laat is?”

			Haar cappuccino word met ’n plons en ’n gemompelde verskoning neergesit. Die skuim trek ’n tregtertjie teen die buitenste rand van die koppie, versink in die doilie op die piering. Syne beland voor hom sonder ’n gemorste druppel.

			“Omdat ...” Sy weet nie hoekom nie.

			“Gee my ten minste eers ’n kans voor jy my wegwys. Vra my minstens ’n paar vrae. Al is dit net ordentlikheidshalwe. Ter wille van my piepklein manlike ego.” Een van die plooie in sy linkerwang was voorheen ’n kuiltjie. Voorheen, toe hy dalk effens meer gelyk het soos die beeld wat sy gehad het van ’n man wat mens met ’n biografie kan help. Jonk, ywerig, sensitief en sagsinnig. Dít is hy definitief nie en sy twyfel of hy dit ooit was.

			“Is jy getroud?” 

			“Nie meer nie.”

			“In ’n verhouding?”

			Hy skud sy kop.

			“Kinders?”

			“Nie waarvan ek weet nie.”

			“Is jy geleerd?”

			“Nie juis nie. ’n BA in joernalistiek met Afrikaans en Nederlands as ekstra hoofvak. Honderd jaar gelede nog voor dit kommunikasiekunde was. ’n Paar diplomas en kursusse. Maar dit moes jy op my CV gesien het.”

			“Ek het nie die CV te siene gekry nie. My man was tevrede en dis genoeg. Is jy belese?”

			“Ek is lief vir lees.”

			“Wat lees jy?”

			“Enigiets wat goed geskryf is, maar ek hou deesdae verby swaar letterkunde. Die lewe is moeilik genoeg.”

			“Berese?”

			Hy knik. 

			“Gelowig?”

			“Nie juis nie. Daar is moontlik iets of iemand, maar hy of sy steur hom of haar nie veel aan ons nie.”

			“Wat weet jy van skilderkuns?”

			“Ek is bevrees nie veel nie. Ek dink ek het belangstelling verloor toe ek hoor van Van Gogh se oor.”

			“Wat dink jy van Nils van der Sluijs se kuns?”

			“Sy naakstudies is ’n bietjie erg vir my en ek is nie lief vir landskappe nie. Eintlik verkies ek paint by numbers-prentjies. Dit verstaan ek ten minste.”

			Hy sit haar openlik en uitlag. Sy steur haar nie daaraan nie. Sy weet hy lieg oor iets. Sy weet net nie wat nie.

			“Glo jy in die hiernamaals?”

			“Sou graag wou.”

			“Hoe voel jy oor psigiese vermoëns?”

			Dit stuit hom in sy spore, maar net vir ’n breukdeel van ’n sekonde. “My ma kon sien wat ek agter haar rug aanvang, maar dis waar ek die streep trek.”

			Sy vleg haar hande inmekaar. “Wie sien jy voor jou sit, meneer Stassen?”

			Hy vou sy arms en druk ’n wysvinger teen sy wang terwyl sy duim sy ken stut. 

			Sy weier om haar oë te laat sak, maar dis nie maklik nie.

			“’n Aantreklike vrou in haar laat veertigs. Wantrouig, maar vasberade. Onseker oor wie sy is, maar moedig genoeg dat sy wil probeer uitvind. Iemand wat onderskat word, ook deur haarself. Seergekry, en nie net een keer nie.” Sy oë dwaal oor haar gesig. “En as my ander antwoorde moontlik nog wonder bo wonder die paal kon haal, kelder ek my kanse nou finaal, maar ek kan nie nalaat om te sê nie: die sexieste mond wat ek in ’n lang tyd aan ’n vrou gesien het.” Hy glimlag skewerig, haal ’n noot uit sy agtersak, sit dit langs die koppie neer en kom orent. “Dit was interessant om jou te ontmoet, Frieda van der Sluijs-Fouché.”

			Sy kyk op na hom. Oor die outydse ses voet. Langerige hare, grys deurspek en verwaai, maar skoon. Gesig verweerd, maar nie mismoedig nie. Skeptiese oë, maar nie noodwendig pessimisties nie. Skouers dalk nie so haaks soos dit eens was nie. Maag nie meer plat nie, maar ook nie heeltemal boep nie. Sy hemp nie meer nuut nie en die jean verbleik, maar albei lyk vars. Stewels uitgetrap en stowwerig. Veral dit sou hom in Victor se oë gediskwalifiseer het.

			“Wat van jou koffie?”

			“Ek het by die huis ook. Wat is die punt?”

			“Behalwe vir jou heel laaste opmerking, het jy uitstekend gevaar.”

			“Ek het?” Hy is werklik verras.

			Sy knik.

			Hy gaan sit weer. “Hoe so?”

			“Nog net een vraag voor ek antwoord. Hoekom wil jy die werk hê?”

			“Ek het die geld nodig. Jy sien, daar is ’n paar goed wat mens nie op ’n CV sit nie. Soos dat my vrou my verneuk het en ek ná die egskeiding ernstig begin drink het. Ek het my job verloor omdat ek nie sperdatums kon haal nie. Dis net regverdig dat jy weet.”

			Sy blatantheid verras haar. Die uitdaging in sy oë verstaan sy nie. “Watse werk het jy gedoen?”

			“Jy het gesê nog net een vraag.”

			Sy kyk hom net stil aan. Sy moes seker vir Victor gevra het om die CV te sien, maar sy glo nie aan CV’s nie. Goed wat op papier staan, sê weinig van die mens agter die kwalifikasies. Papier kan blatant lieg. Mense ook, maar jy kan nie alles wegsteek nie. En dis die mens saam met wie sy moet werk.

			“In my twintigs was ek ’n swerwer wat stories oor my swerftogte geskryf het,” gee hy bes. “Tussenin het ek hier en daar by ’n verskeidenheid plaaslike koerantjies gewerk. Nou en dan korrespondent vir dagblaaie gespeel. Op dertig het ek besluit om te settle. My destyds aanstaande skoonsuster het my toegelaat om haar nagraadse aandklasse in letterkunde skelm by te woon. My toegang gegee tot ’n magdom bronne in haar vakgebied. Ek het getrou en ’n uitgewerytjie begin. Ek het gesukkel, maar dit het algaande beter geraak. Selfs vir ’n ruk goed gegaan. Uiteindelik kon ek egter nie die paal haal nie. Die uitgewery is ’n paar jaar gelede uitgekoop deur een van die groot name. Hulle het vir my werk gegee as uitgewer, maar moes my tot hulle spyt fire. En dis die beroepsgeskiedenis van Ruben Stassen in ’n neutedop.”

			“Hoekom wil jy skimskryf?”

			“My stories het opgeraak, maar ek mis die skryf. Wat beteken ek het masochistiese eienskappe. Skryf is hel. Maar skimskryf is ook nie heeltemal wat ek in gedagte gehad het nie. Ek wil my naam op die boek hê. Dis nou as ek aan die biografie sou meewerk.” Hy roer ’n lepel suiker by sy koffie. “Maar hoekom wil jy meer weet? My antwoorde kon jou nie regtig tevrede gestel het nie.”

			“Hoekom het jy moedswillige antwoorde gegee as jy graag die werk wil hê?”

			“Ek kon sien jy het my met die eerste oogopslag afgeskryf. En jy het dit gesê ook. Dat dit nie gaan werk nie.”

			“Was jy eerlik?”

			Hy knik.

			“Dan het hulle my tevrede gestel. Ek soek nie iemand wat heeltyd ’n vrou en kinders in gedagte moet hou nie. Ek wil nie skuldig voel as ons op onmoontlike tye moet werk nie. Ek soek nie ’n letterkundige nie en ook nie ’n kunskenner nie. Ek soek nie iemand met vooropgesette idees oor enigiets nie, ook nie oor godsdiens nie. En ek soek iemand wat skepties staan teenoor die esoteriese. Iemand wat my nie sien as professor Victor Fouché se vrou of Nils van der Sluijs se enigste en nou welaf dogter nie. Ek soek egter nié iemand wat belaglike uitlatings maak oor ’n sexy mond nie.”

			“Dan sal ek maar my bek hou oor hoe mooi jou borste vir my is.” Dit lyk asof hy vir sy eie woorde skrik. Hy drink ’n slukkie koffie wat seker al yskoud moet wees. Miskien om haar oë te vermy.

			Sy ignoreer die hitte wat in haar wange opslaan. “Liefs. Moedswillig is een ding, lieg ’n ander. En lieg sal ek nie duld nie. Ek is op soek na waarheid en daarvoor het ek hulp nodig van iemand wat eerlik is.” 

			“Ek het tot dusver nie ’n enkele leuen geuiter nie, maar ek beskou my as tereggewys.” Hy stoot die koffie weg. 

			“Waar kom Victor aan jou?”

			“Jy weet hoe klein is Stellenbosch. ’n Pel van my het gesê ene professor Fouché soek ’n skimskrywer vir ’n kunstenaar se biografie. Toe ek sê ek stel belang, het hy ’n e-pos vir jou man gestuur met al my bekwaamhede – wel, die toepaslikes – daarin gelys en jou man het die afspraak gereël. Per e-pos. Nie ’n selnommer gegee nie, dus kon ek jou nie kontak om te sê ek gaan laat wees nie.”

			Soveel vir al die moeite wat Victor gedoen het. 

			“Het ek die job?”

			Frieda maak haar oë toe, laat die sirkels uitkring en weer nader kom. Sy voel hoe sy ligter word, soos ’n heliumgevulde ballon uit haar lyf opstyg. Sy toets die vraag. Wag vir die antwoord. Hou nie van wat sy hoor nie.

			Nee, stry sy stilweg, hy is te glad met die bek. 

			Dis nie wat jou pla nie.

			Oukei, hy is te ... Te mán.

			Hy is presies reg.

			Sy laat haar asem stadig uit en maak haar oë oop. Stas Stassen se ietwat bekommerde gesig is die middelpunt van die vorteks. 

			Is jy oukei? liplees sy.

			Haar gehoor is nog nie heeltemal terug nie, maar willekeurige spierbeheer wel. Sy knik. Êrens val ’n vurk. Die flikkeringe verdwyn. “Ja.”

			“Ja, jy’s oukei of ja, ek het die job?”

			“Albei. As jy dit wil hê.”

			“Teen ’n tarief wat ek voel billik is, ja. En ek gaan my nie laat afstry nie. Ook nie oor die persentasie van die tantième wat ek verlang nie. En soos ek gesê het, my naam moet op die boek verskyn. Dis goeie advertensie.”

			“Ek weet nie wat jou tarief of tantièmepersentasie is nie, maar ek sal jou nie afstry tensy dit buitensporig is in vergelyking met my aanbod nie. Jou naam kan ook verskyn net waar jy dit wil hê. Maar jy moet regtig seker wees jy wil die biografie skryf. As jy die kontrak teken, is jy vas. So vas dat jy nie daar kan uit nie, al wil jy. Ek kan so iets net een keer doen en net met een persoon. As jy kontrak verbreek, sal ek jou ry tot by oom Daantjie in die kallerhok en verby. Maar as jy jou kant bring en ons voltooi die projek, kry jy ’n bonus.” Sy weet nie waar haal sy die bravade vandaan nie. Dis dalk makliker omdat dit vals is. Maar dis nie heeltemal ontdaan van waarheid nie. Sy kan net een keer en net met een mens probeer.

			Hy takseer haar ’n oomblik lank. “Wat is die catch?”

			“Jy sal dag en nag beskikbaar moet wees, meesal op kort kennisgewing.” Sy huiwer ’n oomblik, druk dan deur. “Ek is nie altyd in beheer van wanneer wat gebeur nie en as dit gebeur, moet jy daar kan wees in die kortste moontlike tydbestek.”

			“En die ‘dit’ wat gebeur, is?”

			“Soos jy klaarblyklik weet of kon aflei, is dit my pa se biografie wat ek wil skryf . Nils van der Sluijs s’n. Jy weet klaarblyklik ook hy staan bekend as die vetvrouskilder. Dit sal uiteraard oor sy kuns en lewe gaan, maar wat ek eintlik wil probeer doen, is om die moord op hom op te los.”

			Hy hou ’n hand op. “Wa-wa-wag ’n bietjie. Laat ons mekaar net mooi verstaan voor ons verder gaan. Ek skryf net wat jy vir my sê om te skryf. Ek besluit oor die hoe, maar die wat moet van jou en ander bronne af kom. Dis my job description en klaar. Uiteraard sal ek ook navorsing doen of laat doen. Ek is egter nie ’n speurder nie en ek is nie van nature ’n dapper man nie, veral nie as ek aan die verkeerde kant van ’n pistool staan nie. Buitendien, die moordenaar sit reeds agter slot en grendel.”

			“Dis die verkeerde man en ons gaan nie letterlik agter ’n moordenaar aanjaag nie. Jy sal nie naby ’n pistool kom nie.” Sy soek woorde, raak verdwaal in alles wat sy wil sê en probeer verduidelik. “Ek het dit tot dusver reggekry om die beelde te blokkeer, maar dit raak al hoe moeiliker. En as ek die blokke verwyder, sal ek dit moontlik nie weer sommer net so kan terugsit nie. Jy moet daar wees wanneer dit gebeur. Jy moet neerskryf wat jy sien en hoor, vrae vra en die antwoorde opneem met ’n klankopnemer of jou selfoon. Jy sal moet ...”

			“Frieda.”

			Sy bedaar effens toe hy die verbouereerde woordevloed stuit.

			“Frieda, op die aarde waarvan praat jy?”

			“Ek gaan sien wie my pa vermoor het en probeer uitvind waarom.”

			Sy gesig is ’n studie in skeptisisme. “Jy gaan dit sien?”

			“Ek is nie mal nie.”

			Hy lig ’n wenkbrou.

			“Ek is psigies.”

			“Jy is psigies.”

			Sy knik. “Onder meer heldersiende.”

			Hy laat sak sy oë en staar na die noot wat hy netnou vir die koffie gelaat het. Hy kom orent en druk die geld in sy sak. “Dit was regtig gaaf om jou te ontmoet, mevrou professor Fouché.” Hy ontmoet haar blik, leun met sy hande op die tafel en buig nader aan haar, sy stem sag. “Ek het miskien nie ’n job nie, maar daar is perke aan wat ek vir geld sal doen. Ek stel voor jy hoor by jou man of een van sy kollegas in die sielkundedepartement jou nie dalk te woord wil staan nie.”

			Die flits is korter as ’n oogwenk, maar helder. “Daar was ’n spieël aan die oorkant van die vertrek, een wat in die kombuis sigbaar was.”

			Hy was aan die wegdraai, maar verstil. Hy kyk terug. “Waarvan praat jy?”

			“Jou ma het nie oë op haar rug gehad nie, sy het jou in die spieël gesien.”

			Hy vou sy arms, pruim aan die gedagte. “En wat het ek gedoen wat sy gesien het?”

			“Die sideboard se kassies kon sluit, maar nie die laai nie. Dié het jy saggies uitgetrek en die biltong uit die kassie daaronder gehaal.”

			“Dis ’n baie ou truuk. Elke seun en sy pa ken dit.”

			“Nie alle ma’s stel ’n muisvalletjie vir haar seun nie.”

			Hy word bleek.

			“Dit moes baie seer gewees het. Veral toe sy dit nie weer kon oopkry om jou vingers los te maak nie.”

			“Sy het nie geweet dit was ek wat die biltong gesteel het nie. Sy het gedink dit was muise. Sy was nie ’n rocket scientist nie.”

			Dié keer is dit net ligte vibrasies. Heeltemal beheerbaar. Sy laat dit liggies nader vloei. “Nee, sy was nie baie slim nie, maar sy het geweet. Ek sê mos, sy het jou in die spieël gesien. Sy wou jou ’n les leer omdat die man haar kwalik geneem en uitgedinges het, maar sy was ook gemeen.”

			“Dag, Mevrou Professor.” Sy effense buiging drup van sarkasme.

			“Sy het baie spyt.”

			Hy steek vas, stap dan weer verder.

			“Dis wat sy sê,” roep sy agter hom aan. “Ek het baie spyt!”

			Frieda steur haar nie aan die koppe wat in haar rigting draai nie. Syne is nie een van hulle nie.

			Die hoofpyn is nie onverwags nie, dit volg altyd in die spoor van ’n onbeheerde beeld, veral van iemand anders se verlede, maar dis nog feller as gewoonlik. Haar gawe is prekognisie. Postkognisie kom slegs teen ’n prys. 

			Frieda grawe blindelings in haar handsak. Sit die eerste die beste noot neer. Hopeloos te veel, maar sy het vrede. Sy is mos nou welaf. 

			Sy stap voel-voel na die ruskamer. Die mense wat na haar kyk, is net dowwe kolle. 

			Eers toe sy ’n paar hande vol water gedrink, haar gesig afgespoel en ’n paar drukpunte gemanipuleer het, begin sy weer helderder sien en neem die hoofpyn af tot ’n dowwe geklop.

			Dit het sy nou daarvan om kiere toe te laat. En dit het haar niks in die sak gebring nie. Sy pluk ’n klompie papierhanddoeke uit die houer, maak dit nat, leun oor die wasbak en druk dit teen die agterkant van haar nek. Geleidelik bedaar die naarheid ook.

			“Ek het probeer. Los my nou uit,” sê sy vir die spieël. 

			’n Vrou wat ingestap kom, se weerkaatsing kyk haar vreemd aan.

			Frieda blaas haar neus in die nat papier en gooi dit in die drommetjie. Jy het die verkeerde tussenganger gestuur. Aanvaar dit nou en hou op om my te treiter, Nils. Dié keer sê sy dit nie hardop nie. 

			Ook in die ruskamer se spieël woon ’n dowwe middeljarige vrou in haar laat veertigs. Sonder ’n sexy mond. Sonder mooi borste. Een met oë wat so leeg en verlate lyk as wat sy aan die binnekant voel.

			Snork op, Nils van der Sluijs, snork op. Jy’s dood en ek kon net so wel ook gewees het.

			Stas trek die Bolandse bedompigheid diep in. Probeer die duiseligheid bestry, maar daar is nie genoeg suurstof nie. Hy leun met sy een hand teen ’n akkerboom se eeue oue stam en maak sy oë met sy ander hand toe. 

			Hoe de donner het sy geweet? Van die spieël. Van die muisvalletjie. Van sy ma.

			En wat de fok gaan sy maak as sy dalk op dieselfde manier uitvind hy het nie veel van ’n saak met die ou Belg wat vet vroue geskilder en ’n fortuin daaruit gemaak het nie? Nie eens met die baie aantreklike fooi wat sy hom gaan betaal nie, al het hy dit hoe nodig.

			Victor Fouché het nie eens sy naam herken nie. Arrogante drol met sy deftige maniertjies, sy meerderwaardige glimlaggie en hooghartige oë. Sou hy ten minste nog die naam Mandie Stassen onthou? 

			Stas probeer sy gedagtes doelbewus wegstuur. Dit help nie om nou weer dinge op te rakel nie. Sy simpel plan het gevou voor dit nog behoorlik ontvou het. Maar hoe moes hy geweet het Frieda Fouché is so mal soos ’n fokken haas?

			

		

	
		
			Drie

			Haar ma was nie heeltemal so verras as wat mens sou verwag toe sy agterkom Friedelinde weet dinge nie. Eers nadat tante Kato, Nils se suster in België, met die mandjie patats vorendag gekom het, het Frieda verstaan waarom. En soveel ander dinge ook beter begryp.

			Die eerste keer toe Mirella besef het wat aangaan, staan Frieda helder voor die gees. Dis net met ander mense se verlede wat sy swaar trek. Haar eie herinneringe is maklik om op te roep. Elke liewe detail, presies soos dit gebeur het. Asof dit nou afspeel en sy deel is van die nou – net in ’n ander dimensie. ’n Dimensie waarin dinge soms vinniger en soms stadiger afspeel as in die werklike hede.

			In die blink oppervlak van die tafel sien sy die tafereeltjie voor haar oë asof sy deur ’n venster daarna kyk. Die dogtertjie met die rooiblonde vlegsels en liggroen oë. Die mooi vrou in haar laat twintigs met haar donker hare en sagte haselneut oë.

			“Mamma, jy moet jou voorskoot afhaal en hare kam,” sê Friedelinde terwyl Mirella vir haar ’n glas melk skink. Friedelinde is sewe. “En Pappa sal daarvan hou as Mamma lipstif aansit.”

			“En waarom nogal?”

			Friedelinde neem eers ’n sluk en vee die melksnor met die agterkant van haar hand af. “Oom Doep kom ’n skildery koop en tannie Corrie kom saam, al wou sy nie. Omdat ons in ’n karavaan bly. Daai stoepid Kobussie kom ook.”

			In die sytent aan die agterkant van die karavaan hoor sy iets val en hoe haar pa vloek en brom. Dit is sy studio. Niemand mag ongenooid daar kom nie. Die sytent aan die voorkant van die karavaan is hulle sitkamer en kombuis. Dis ook waar Friedelinde saans op ’n opvoubed slaap. Een helfte van die woonwa, agter ’n konsertinadeur, is Mirella en Nils se slaapkamer. In die ander helfte is die tafel tussen die slaapbanke permanent opgeslaan. Dis waar hulle soggens ontbyt eet en waar sy smiddags haar huiswerk doen.

			Gedurende die paar maande wat hulle al in hierdie woonwapark staan, het Mirella genoeg tyd gehad om ’n tuintjie om die voortent aan te lê. Hierdie keer ’n koeltetuin omdat die groot boom op die hoek van die staanplek sy skadu wyd gooi. In die vorige woonwapark was daar nie koelte nie. Die winter was lekker, maar die Bosveld-hitte het Nils ná vier maande verjaag.

			Friedelinde het nie met appels leer tel nie. Sy was ses toe sy reeds al haar vingers opgebruik het om die plekke waar hulle al gebly het op te noem. Vandat sy verlede jaar skool toe is, trek hulle nie meer so baie nie, maar sy was reeds in drie skole.

			“Oom Doep-hulle sal nie vanoggend kom nie. Hulle gaan Sondae kerk toe.” Haar ma praat ’n ander soort Vlaams as haar pa. Dis glo omdat sy in die Franse deel van België grootgeword het. ’n Franse ma gehad het. Of so iets. Haar ma praat nie oor haar familie nie.

			Friedelinde gee haar leë glas terug. “Hulle kom ná kerk. Daar is nie vandag Sondagskool nie en ook nie tee ná die tyd nie.”

			“Het Kobus vir jou by die skool so gesê?” Selfs wanneer haar ma frons, is sy mooi.

			Friedelinde skud haar kop. “Nee, ek praat nie met hom by die skool nie. Hy is in standerd twee en die standerds praat nie met die grade nie.”

			Kort daarna hou die Mercedes onder ’n ander koelteboom stil. Oom Doep en tannie Corrie en hulle pes van ’n seun klim uit. Oom Doep se plaasboergesig is vriendelik verkreukel. Tannie Corrie se mond is op ’n plooi getrek. Kobussie steek vir haar agter sy ma se rug tong uit.

			Mirella kyk vraend na Friedelinde, haal haar voorskoot inderhaas af en gaan buitetoe om die gaste met deurmekaar hare en sonder lipstif te begroet.

			“Ek het my vir jou geskaam, Mirella,” sê haar pa daardie middag nadat die spul weg is. “Jy het so onversorg gelyk terwyl mens Corrie deur ’n ring kon trek.”

			Ná haar slaaptydstorie buig Mirella oor Friedelinde. “Hoe het jy geweet, Friedelinde?” fluister sy skaars hoorbaar by haar oor.

			“Ek weet nie, Mamma. Ek het net.”

			Mirella se oë is hartseer. “My arme, arme kind.” 

			Frieda kom uit die eetkamerstoel orent en gaan staan by die venster. Simonsberg tril in die hitte. ’n Ander soort hitte as die Bosveld s’n. 

			Dorpie na dorpie het hulle die Bosveld platgery en rond en bont gebly. Louis Trichardt, Duiwelskloof, Magoebaskloof, Potgietersrus, Pietersburg, Naboomspruit, Nylstroom en vele ander. Elkeen het ’n kerfie op die stokkie van haar geheue geword. Nou en dan het Nils een van sy landskappe gesmous gekry, maar nie dikwels genoeg om siel en liggaam behoorlik aan mekaar te hou nie. 

			Mirella se erfporsie wat aansienlik moes gekrimp het ná die aankoop van die tweedehandse agtienvoet-Sprite Kavalier en die derdehandse Holden-bakkie, het aanvanklik gesorg vir die broodnodigste. Toe dié uitputlike kruikie leeg was, het sy begin stroopwafels en spekulaas bak en dit aan kafees verkoop waar hulle ook al heen getrek het. Tussendeur het sy mense se klere verstel en later rokke begin maak vir vroue wat te geset was om klere in winkels te kry. Tussen die Singer met die komieklike slinger en die Kavalier se gasoondjie het Mirella gesorg dat daar kos op die tafel was en die staanplekfooie betaal word. 

			Nou nog kan Frieda die vermenging van geure ruik. Speserye, lapgoed en deugdelikheid in die voortent van die woonwa. Verf en terpentyn, en die reuk van frustrasie in die agtertent.

			Die prys van petrol het gesorg dat hulle al hoe minder rondtrek. 

			Sy was nege en in haar vyfde skool toe sy vir die eerste keer van die July Handicap gehoor het. 

			In die glans van die blinkskoon vensterruit tussen haar en Simonsberg herken Frieda een van die seuns in haar klas.

			“My pa gaan hierdie jaar die July wen. Hy het gedroom wie die wenner is,” spog hy, swaai ’n koerantuitknipsel met die perde se name rond en beduie na die naam wat met blou ink omsirkel is.

			Friedelinde stap nader en loer oor sy skouer. “Hy het verkeerd gedroom.” 

			“My pa droom nie verkeerd nie. Nie hierdie jaar nie,” verdedig hy dadelik. “Buitendien, wat weet jy? My ma sê Hollanders is vuil en dom. En mense wat in karavane bly, is kommin.”

			Teen hierdie tyd weet sy al sy is anders as ander kinders. Dat haar kortstondige sessies in verskillende skole nie die enigste rede is waarom sy nie maats kan maak nie. Dat mense tot haar pa se misnoeë nie weet wat die verskil tussen Hollanders en Belge is nie. Sy het ook al geleer hoe om haar gevoelens weg te steek. Sy haal net haar skouers op en draai weg.

			“Nou wie sê jy dan kastig gaan wen?” skree die seun agter haar aan.

			Van die lys name waaroor haar oë so vlugtig geskeer het, kan sy net een onthou. ’n Oomblik lank is die versoeking groot om die naam uit te blaker, te bewys dat sy sommige dinge sommer net weet, iets wat dikwels met haar gebeur, maar sy onderdruk dit. “Vir my om te weet en vir jou om uit te vind.”

			Aan die seuns se gekoggel die res van die dag steur sy haar nie, maar die middag vra sy Mirella wat die July Handicap is, net toe Nils ingestap kom.

			“’n Perderesies,” blaf hy. “In Durban. Is dit waarvan jy by daardie skool van julle leer? Hoe om te dobbel?”

			So beneuk en stroomop as wat haar pa is, en al weier hy volstrek om kerk toe te gaan, is hy tog in murg en been ’n Dopper. Al swets hy soos ’n ketter en al het hy nie ’n les geleer uit Noag se ondervinding met die vrug van die wingerd nie.

			“Yataghan gaan wen,” sê sy en hardloop buitetoe om te gaan trampolienspring. Trampolienspring is meesal gratis as mens langer as ’n maand bly, solank jy afklim wanneer ander kinders hulle tien sent betaal. Dit is minstens een voordeel om in karavaanparke te bly, die meeste het trampoliens en sommiges selfs swembaddens.

			Daardie Sondag stap sy saam met haar pa kafee toe waar hy die Sondagkoerant koop al is hy ’n Dopper en al is dit sonde om enigiets op ’n Sondag te koop. Buite gekom, blaai hy die Dagbreek oop. Eers swets hy op Vlaams en toe in Frans voor hy die koerant net so ongelees in die vullisdrom gooi. 

			Friedelinde wag net tot hy weer aan die verf is voor sy terugsluip en die koerant gaan uithaal. Hoekom weet sy nie, want sy weet presies wat daarin staan. Dat Yataghan die wenperd in die 1973-July Handicap is.

			Die volgende jaar is die koerante en die Huisgenoot vol van die pragtige Mejuffrou Wêreld-kandidate. Almal hoop Anneline Kriel wen. 

			Friedelinde weet sy sal en verkondig haar voorkennis dié keer by haar nuwe skool en sê ook vir Nils en Mirella. 

			Nils lag haar uit toe Helen Morgan as die wenner aangewys word. 

			“Yataghan was ’n vloekskoot!” verwys hy vir die eerste keer weer na die July-perd. Sy kan sweer hy is verlig. En dalk ’n bietjie kwaad omdat sy wel feilbaar is. Miskien het hy gehoop hy kan die volgende July speel.

			Vier dae later moet hy sy hoon sluk. Anneline Kriel dra die kroon toe Helen Morgan daarvan moet afstand doen. 

			Die lys perde wat hy die eerste week in Julie onder haar neus druk, bly net letters op koerantpapier. Nie een staan uit nie.

			“Kies een!” skree hy op haar.

			Friedelinde bars in trane uit. Nils gee haar ’n hou met die plathand teen die kop. Dit is nie hard of seer nie, maar iets laat haar daarna anders voel oor haar pa. Iets in haar binnekant.

			Haar ma slaan haar arms om Frieda, praat in Frans met haar pa. Een woord klink soos die naam van die sigarette wat haar pa soms rook. Gitanes. Hy snork net. 

			Frieda kan nie onthou dat hy ooit weer van daardie sigarette gerook het nie.

			Sy skud haar kop asof sy die herinneringe só kan uitwis, maar sy weet van beter. Nils van der Sluijs sit soos ’n onuitwisbare kol op ’n transparant wat bo-oor haar eie beeld teen ’n doek geprojekteer word.

			Vandat Friedelinde Frieda geword het, het die kol al hoe donkerder geword en vandag nog kan sy die vorm daarvan aan haar voel vaskleef soos ’n reusegeboortevlek.

			“Sy het geld en jy het geld nodig, Stas. Wat maak dit saak as sy haar verbeel sy is ’n psychic?” Len bring die bierbottel tot teen sy lippe. Sy adamsappel hobbel ’n paar keer op en af. Hier in die tuin onder die akkerboom is dit allesbehalwe koel, maar dis ten minste beter as binnenshuis.

			“En sê nou sy is? Heldersiende, bedoel ek.”

			Len rol sy oë melodramaties. “Moenie vir my sê jy glo in daai soort crap nie, swaer. Heldersiende?” Hy snorklag voor hy nog ’n sluk bier vat. “Ek het net een vraag vir sogenaamde psychics: Hoekom is hulle nie almal skatryk nie? Hoekom kan hulle nie ‘sien’ watter aandele se pryse die hoogte in gaan skiet nie? Die Lotto-nommers regkry nie. Hoekom kan hulle nie voorkom dat hulle siek word of in ongelukke beland nie? As een van die lot daardie vrae vir my bevredigend kan antwoord, kan ek dalk my opinie heroorweeg. Maar tot tyd en wyl ... I rest my case.”

			Stas vertel hom nie van die muisvalletjie nie. Hy het in elk geval die raaisel op pad huis toe opgelos. Frieda Fouché moes haar huiswerk behoorlik gedoen het. Sy moes wraggies die kortverhaal opgespoor het wat op die voorval gebaseer is en hy wie weet wanneer geskryf het. Dis jare gelede in ’n bundel opgeneem. So lank terug dat hy amper daarvan vergeet het. Nie eens kan onthou watter bundel nie.

			Dit sal dus geen doel dien om Len daarvan te vertel nie. Len weet baie van hom, meer as die meeste mense. Hy was al ’n goeie vriend nog lank voor Stas by Len se suster Mandie begin vlerksleep het. Maar nie eens hy weet van Stas se mal ma, useless pa en hulle vark van ’n loseerder nie. Mandie weet nog minder, en hy was amper elf jaar met haar getroud. Sy verlede het saam met sy jeug en onskuld in die myndorp waar hy gebore en getoë is, agtergebly. 

			Len is egter nie onder ’n kalkoen uitgebroei nie. Hy vermoed waarskynlik sy swaerie is nie net agter die geld aan nie. Want van Mandie se dinge kan Stas hom min vertel. Len is saam met hom deur daardie meul. Maar toe Len sy eie meul binnegegaan het, was sy swaerie nie vir hom daar nie. Len het van sy vrou geskei nadat Stas weer sy swerwerskoene aangetrek en die lewe deur ’n digte alkoholwaas begin betrag het.

			Hy het nie regtig vir Frieda gelieg nie. Haar net nie die volle waarheid vertel nie. Die beroepsgeskiedenis van Ruben Stassen sluit vier verlore jare in. Vier jaar vanaf die dag toe Mandie druipstert wou terugkom. Vier jaar vandat hy Mandie, en in die proses homself ook, na haar moer gestuur het. Vier jaar waarvan hy feitlik geen rekenskap kan gee nie. 

			Dit was eers voorverlede jaar dat hy hom begin regruk het. Hardehout laat staan het. Toe hy einde laas jaar teruggekom het Stellenbosch toe, was Len en Linette se egskeiding lankal ’n fait accompli en wou Len nie meer daaroor sê as dat daar, soos gewoonlik, ’n ander man in die prentjie was nie.

			Wie die ander man was, weet Stas nie. Professor Linette Nel het haar getroude van behou en sover Stas weet, is sy steeds verbonde aan die Departement Afrikaans en Nederlands. Werk sy steeds sy aan sy en in stille vyandskap met Victor Fouché, dekades al.

			Wat hy nie verstaan nie, is dat Fouché tog sekerlik sy van moes herken het op die CV wat Len vir hom gestuur het. Sou hy nie minstens gewonder het of Ruben Stefanus Stassen dalk familie is van Victor Fouché se voormalige nagraadse student nie? Maar klaarblyklik het hy nie. Miskien omdat sy doopname hom mislei het. Almal ken hom immers as Stas. Hoe ook al, Fouché het Len net laat weet die CV lyk goed, hy en sy vrou sal die kandidaat graag wil spreek.

			Waarmee Stas nie ’n probleem gehad het nie. Desjare het hy ’n baard gehad en hy en Fouché het in elk geval nie in dieselfde kringe beweeg nie. Fouché sal hom nie herken as hy oor hom val nie. Hulle het mekaar immers nooit amptelik ontmoet nie. Tog was Stas verlig toe hy sien Frieda Fouché sit alleen vir hom en wag.

			“Dis providence, swaer,” ruk Len hom terug na die hede, “dat onse professor my gekontak het oor name van skimskrywers en die moontlikheid van die Nils van der Sluijs-biografie.”

			“Jy is ’n bekende uitgewer, Len. En jy het al biografieë uitgegee wat pryse gewen het. Onder meer die een wat ek nog gecopy-edit het – oor daardie kunstenaar wat selfmoord gepleeg het. Dit het niks met providence te make nie.” Hy klink nie naastenby so oortuigend soos hy graag sou wou nie. Maar providence ofte not, dis ’n gemors. Alles kon inderdaad so goed uitgewerk het. Hy kon geld gemaak het uit die eksentrieke Belg se nagedagtenis en hy sou boonop Victor sy gat kon laat sien het. Hopelik, in elk geval. Dis nou as Fouché se donnerse vrou net al haar varkies op hok gehad het.

			“Nie net providence nie, swaer, divine providence. En jy weet dit so goed soos ek. Juis Victor Fouché se vrou, wat ’n biografie wil skryf?” Len plak die leë bierbottel op die tuintafel neer. 

			Hy was reg. Len weet van sy verskuilde agenda. Of vermoed dit ten minste sterk. Dat Len die hele kwessie as ’n bestiering wil sien, maak Stas egter ongemaklik. Hoe ver is ’n bestiering immers verwyderd van psigiese twak? 

			“Len, Nils was ’n eksentrieke kunstenaar. Een van bitter min wat miljoene uit hulle werk gemaak het. Sy moord was opspraakwekkend. Daar is weinig mense wie se lewe dit in so ’n mate tot ’n biografie leen. Niks divine daaraan nie, dis vanselfsprekend dat iemand daaraan sou dink om sy biografie te skryf en dis dikwels familielede wat sulke goed inisieer. En daar is nie baie mense wat sonder hulp reg aan ’n biografie van so ’n man sal kan laat geskied nie. Soos ek reeds gesê het, dis logies dat hulle juis vir jou sou nader om te hoor of jy van een weet.” Stas weet hy stry teen sy beterwete. Daar is iets te toevallig aan. Nee, ook nie toevallig nie. Amper voorbestem. 

			“En dat jy juis nou terug is van jou omswerwinge en werklik geskik is vir die taak? Dis ook nie providence nie?” 

			“Soos jy goed weet, het ek nog nooit voorheen so iets gedoen nie. Al het ek groot stukke van daardie ander kunstenaar se biografie oorgeskryf, het ek dit nie uit die staanspoor aanmekaargesit nie. Redigering is anders as skryf. Dus weet ons nie of ek werklik geskik is nie. Jy het my net betrek omdat jy my ’n guns wil doen of dalk van jou nek af wil kry.” Hy sê Len liewer nie wat hom regtig die heebie-jeebies gee nie. Dat Frieda Fouché glo sy kan die moord oplos. Dis erg genoeg dat hy Len moes sê die vrou dink sy is psigies.

			“Trust me, jy is presies die regte man vir die taak.” Die bitterheid wat spreek uit Len se glimlag verras hom. “En jy weet jy is welkom om in my tuincottage te bly vir so lank dit nodig is.”

			Om sy swaer, amptelik sy gewese swaer, vir die res van sy lewe in die oë te kyk vir werk en verblyf, is stof vir ’n nagmerrie. Maar hy is Len dankbaar vir die keur- en redigeerwerk wat hy na hom toe stuur en die cottage is klein, maar gerieflik. Voorlopig werk dit, maar dis tyd dat hy weer sy voete vind in holtes wat hy self kies. En daarvoor het hy geld nodig.

			Dis asof sy vandag net nie van die herinneringe ontslae kan raak nie. Frieda probeer aangaan waarmee sy elke dag aangaan, naamlik sorg dat alles in die huis en tuin aan Victor se streng standaarde voldoen. Haar ontmoeting met Stas Stassen het egter die een of ander kraan oopgedraai. Die water wat uitloop, kom direk uit die put van haar verlede en daardie kraan wil nie toegedraai word nie. 

			Dalk is dit nie net Stassen se skuld nie. Dalk is selfs herinneringe aan ’n onbenydenswaardige verlede verkieslik bo gedagtes aan ’n toekoms wat vir haar so bitter grys lyk. Of dalk is dit haar pa wat haar aanpor van anderkant die ewigheidsluier af. Moeilike ou pes wat hy was. En steeds is. Al is hy al amper ’n jaar lank dood.

			Mirella het haar bes gedoen om Frieda te beskerm teen Nils se humeur, maar Nils se persoonlikheid was soveel sterker. 

			Dit was in Frieda se standerdnegejaar, wat in Ermelo afgeskop het, dat Mirella besluit het genoeg is genoeg. Nils was aan die oppak om in Utrecht te gaan staanplek soek. 

			Frieda kyk af na die vlekvryestaalbak wat sy pas afgedroog het.

			“Laat Frieda ten minste die laaste twee skooljare in een skool voltooi,” pleit Mirella, “Ermelo het so ’n goeie skool en Utrecht is in Natal. ’n Heel ander leerplan. En hoe kom sy van daar af tot in Newcastle waar die naaste skool is?” 

			Nils wil niks weet nie. Hy wil berge skilder. Utrecht s’n. Frieda sien hoe sy en Mirella uit die karavaan na ’n piepklein woonstelletjie trek. Hulle het hulle klere en twee kampstoele, Frieda se opvoubed en die ekstra kampbed asook ’n opvoutafel. En natuurlik die Singer en die mandjie met garings en goed. Dit is die somtotaal van hulle besittings benewens ’n paar stukke eetgerei, twee borde, twee bekers en twee glase. 

			Sonder ’n verdere woord vertrek Nils die volgende dag met die Holden en die Kavalier agterna. Die dag daarna begin haar ma by Foschini werk as verkoopsassistent. Saans maak sy tot laatnag klere. 

			In Frieda se matriekjaar wen Devon Air die 1984-July, soos sy geweet het die jong merrie sal. In 1985 begin Frieda ook by Foschini werk. Daardie jaar wen Gondolier. In 1986 skraap sy haar moed bymekaar en verwed elke sent wat sy het op Occult. Dis toe dat sy uitvind die perd is glad nie ’n gunsteling nie al kom hy uit die Millard-stal. Oor die radio luister sy hoe die hings uiteindelik ’n hele ent voor Enchanted Garden oor die wenstreep seil, maar net-net sy ander stalmaat, Fool’s Holme, klop. Net-net is goed genoeg, veral vir ’n sewe-teen-een weddenskap.

			Dit was die laaste keer dat ’n perd se naam na haar toe uitgespring het. Wat oukei was. Sy kon Mirella help om beter verblyf te kry en met ’n skoon gewete universiteit toe gaan. Al was sy toe reeds twintig.

			As dit maar by skoonheidskoninginne en wenperde gebly het. Selfs by die voorwete dat haar pa weer gaan trou. Maar dit het nie.

			

		

	
		
			Vier

			Dis so snikheet soos gewoonlik met die Woordfees. Frieda kies een skrywer per dag. Gaan luister na Deborah Steinmair. Winnie Rust. Bettina Wyngaard. Uit desperaatheid selfs na Deon Meyer asook Karin Brynard. Alhoewel sy nie kan insien dat Bennie Griesel of Albertus Beeslaar gaan hond haaraf maak met Nils van der Sluijs se moordsaak nie. 

			Nils bly hardnekkig sy kop skud. Buitendien, nie een van die skrywers lyk asof hulle stories nodig het nie, laat staan sal belangstel in Nils se lewensverhaal.

			Haar laaste hoop is Petrovna Metelerkamp. Dié het immers al hoeveel biografiese geskrifte die lig laat sien oor die wie’s wie in letterkunde. Ingrid Jonker. Die briewe van Audrey Blignault. Kannemeyer. ’n Boek met Hennie Aucamp se briewe as onderwerp word juis hierdie jaar op die fees bekendgestel. 

			Komaan, Nils, pleit sy stilweg toe sy die saal die Vrydag instap. 

			Dis boeke oor skrywers, verdomme. Weet jy nie wat is die verskil tussen ’n skilder en ’n skrywer nie? Nils bulder so hard in haar ore dat sy duiselig raak en sommer op die eerste die beste plek neersak. Heel agter. 

			Halfpad deur die gesprek kry Frieda eers haar gehoor terug. Sien kort daarna eers daar is iets bekends aan die man wat twee rye voor haar sit. Ruben Stassen. Wie se vriende hom Stas noem. 

			Daar is die man, dring Nils aan. 

			Se gat. Hy lieg oor iets en hy wil buitendien nie. Hy dink ek is gek.

			Dis die man, hou Nils vol.

			Frieda ignoreer hom.

			Langs Stassen sit ’n man wat vroeër waarskynlik ’n blonde breker was maar nou met ’n bles en ’n boep toebedeel is. Hy lyk ook bekend. ’n Uitgewer, as sy dit nie mis het nie. Sy het hom al raakgeloop by funksies en boekbekendstellings waarheen Victor haar aan die begin van hulle verhouding gesleep het.

			Sy onthou sy vrou beter. Linette Nel. Sy het haar ’n paar keer by Stella Liebenberg ontmoet toe hulle albei by haar was vir kunsterapie. Lank voor Frieda geweet het van Victor, laat staan dat Linette Victor se kollega is. Een vir wie hy geen ooghare het nie. Miskien omdat sy ook redelik geset is. Of liewer was. Linette het die laaste keer toe Frieda haar gesien het, heelwat gewig verloor. Lucky fish.

			Die gehoor lag toe Petrovna iets pittigs kwytraak. Frieda weet nie wat nie.

			Kort daarna volg applous en die geskuif van stoelpote. Sommige mense skiet op die deur af, seker laat vir ’n volgende gesprek. Of lus vir ’n glas wyn. Of ’n sigaret. Ander knoop geselsies aan. Twee vroue is verras om mekaar raak te loop. Hoekom, weet nugter. Daar is seker nie ’n kleiner wêreld as Stellenbosch nie en veral nie gedurende die Woordfees nie.

			Frieda glip uit, die bakoondmiddag in. ’n Glas wyn sal goed afgaan. Die kuierplek langs die boektent is net hier oorkant as sy deur die Sasol-kunsgalery loop. Die Plataan, onthou sy. Skrywers gaan sit ook dikwels daar. Miskien sien sy iemand raak wat Nils sal tevrede stel. Eers ’n draai loop.

			Toe sy by die toilette uitkom, trek aanwysings na ’n fotografiese uitstalling haar oog. Hugo Hamman. Die naam lui meer as een klokkie. 

			Die fotograaf is ’n Suid-Afrikaner wat jare lank in Amerika gewerk en toe twee jaar gelede, ná sy lewensmaat se dood, teruggekeer het. Daar was in die dagblaaie ’n uitgerekte polemiek oor een reeks foto’s. Victor het ook iets daaroor te sê gehad. Nie positief nie. Oor hoeveel goed is Victor positief?

			Frieda wonder nog heeltyd oor die naam, maar die fotograaf kan sekerlik nie die Hugo Hamman uit Nils se verlede wees nie. Nie Mabel Hamman se seun nie. Kan egter nie kwaad doen om voor sy Plataan toe gaan, te gaan kyk na die foto’s waaroor daar so ’n bohaai was nie.

			Sy kry die lokaal maklik. Lekker lugverkoel. Die foto’s is ontroerend en ontstellend tegelyk. Oor die wêreld heen geneem. Hongersnood is die hooftema van een groep. ’n Uitgeteerde man die onderwerp van ’n volgende. Hugo Hamman se lewensmaat, besef sy, afgeneem in verskillende stadia van vigs. Dis die reeks wat onder skoot gekom het.

			Haar oë dwaal weer oor die foto’s. Wat haar opval, is nie die fisieke verval nie, maar die sereniteit wat uit die man se oë straal. Vir ’n breukdeel van ’n sekonde kry sy ’n flitsbeeld van hom in beter tye saam met ’n ander man. Sy blokkeer die beeld net betyds. Die nabeeld verwar haar. 

			“Die nabeeld,” het Frieda aan Stella probeer verduidelik toe sy ná Wilhelm se dood by haar was vir kunsterapie, “is soos wanneer mens jou oë toemaak nadat jy per ongeluk in ’n skerp lig gekyk het. Jy sien die lig steeds, maar in verwysde vorm.” 

			Dis Nils wat haar vertel het van Stella Liebenberg wat op Rawsonville kunsklasse as terapie aanbied toe Frieda maar net nie oor haar depressie kon kom nie. Dit was gedurende die paar maande wat sy op Nils se plasie langs ’n sytak van die Breederivier gaan bly het voor sy Karoo toe is. 

			“Jy weet nie watter kant van ’n potlood skerp is nie, laat staan hoe om dit te gebruik, maar dalk help dit jou tog. Stella is ’n simpatieke mens,” het hy gesê en aangebied om vir die klasse te betaal, solank Frieda tog net nie vir hom haar “pleegsels” kom wys nie. 

			Sy het inderdaad geen noemenswaardige kunstalent nie, maar die klasse het haar goed gedoen. Haar groeiende vriendskap met Stella ook. Met verloop van tyd het die volle storie agter Wilhelm se dood op die lappe gekom. Stella het haar meer objektief daarna help kyk. Frieda help insien haar eerste man het haar emosioneel mishandel en dat sy selfmoord deel van die mishandeling was.

			Stella het Frieda geglo oor haar vermoëns, maar dit het haar ongemaklik gemaak. Sy het dit nooit by die naam genoem nie. Net gepraat van Frieda se gift. Wat Frieda laat besef het selfs oopkop mense sien haar as ’n freak.

			Dis hoekom sy daaroor leer stilbly het. Stella se voorstel aanvaar het en in die Karoo gaan leer het hoe om haar gawe te hanteer. Teen die tyd dat sy Victor ontmoet het, was sy oortuig sy is in beheer. Dat sy selfs haar gawe verleer het. En nou kom neuk Nils met haar. Juis Nils wat haar al uitgekryt het as van die duiwel besete.

			Maar hoe op aarde kan sy in die fotograaf wat sy van geen Adam ken nie, se nabeeld iets van Nils eien? Of sien en hoor sy Nils deesdae in alles? Maar nee. Die flits wat sy van Ruben Stassen se ma en die muisvalletjie gekry het, het niks van Nils ingehou nie.

			“... ma was een van Van der Sluijs se modelle. Die eerste een, dink ek,” hoor sy iemand gedemp en op skindertoon agter haar sê. “Dink hulle was op ’n kol getroud ook.”

			Sy loer oor haar skouer en kyk vas in Stas Stassen se oë. Dis egter sy uitgewermetgesel wat aan die woord is.

			“Mabel, verbeel ek my was haar naam. Mos dood onder verdagte ...” Die uitgewer bly verras stil toe hy Frieda raaksien.

			Dan is Hugo Hamman sowaar Mabel se seun? Hierdie fotograaf wat enersyds uitgejou word as onsensitief en sensasiebejag, maar andersyds as innoverend beskou word?

			Sy onthou Mabel beter as wat sy wil. Die wulpse donkerkop wat Nils die plan gegee het om naakstudies van vet vroue te skilder. Kastig om hulle sensualiteit uit te beeld. Sy hele claim to fame. Maar sy weet van beter. En sy is seker die venynige Mabel het ook. Nils het geen respek vir vroue gehad nie. Behalwe dalk vir Mirella.

			“Hallo, mevrou Fouché.” Stassen se groet dra swaar aan iets. Sy is nie seker of dit sarkasme of ironie is nie, maar wat dit ook al is, dis nie aangename verrassing nie.

			Die uitgewer langs hom se ligte gelaatskleur verkleur effens. Hy behou egter teenwoordigheid van gees en steek sy hand na haar toe uit, tree nader. “Middag. Len Nel.”

			Sy wil nie sy hand vat nie. Sy wens mense wil nie op aanraking staatmaak om te groet nie. Veral nie wanneer sy so rou is soos vandat Nils haar kom besoek nie. Konvensie dwing haar egter.

			Gelukkig is die handskud vlugtig. Len Nel is ’n man wat kwaad is vir die lewe. Die soort man wat wrokke dra. Daarop teer. Dis al wat sy kan voel. En dis meer as genoeg. “Frieda Fouché,” prewel sy en wens sy kan in die niet verdwyn. Sy knik net vlugtig in Stassen se rigting. “Verskoon my, ek was op pad uit.” 

			Verdomme, Frieda! Dis die man.

			Frieda probeer onder die aanslag van Nils se woorde uitdraai, kies koers deur toe.

			“Frieda?” Stas.

			Sy gaan staan, maar kyk nie om nie.

			Hy loop om haar, kom staan voor haar. Daar is nie baie mans na wie sy hoef op te kyk nie. Hy is een van hulle. “Sal ons weer probeer? Of liewer van voor af? Ek het dalk oorhaastig besluit.”

			“Of besef jy het die geld regtig nodig. Nodig genoeg om ’n mal vrou ter wille daarvan te verduur.”

			“Eintlik het Len my tot ander insigte bekeer. Daarom ook dat hy my hierheen gesleep het. Om my belangstelling aan te wakker. Hy reken die biografie is ’n baie lewensvatbare projek en hy sou selfs belangstel om dit uit te gee as dit aan sy standaarde voldoen.”

			Sy kyk verby hom na die uitgewer wat nou met sy rug na hulle toe staan en na die hongersnoodfoto’s kyk. Sy kan amper sien hoe gespits sy ore is, weet hy neem niks in van die sensitiwiteit waarmee die fotograaf sy objekte benader het nie. Hoe hy lig gebruik het om die verskriklikheid bloot te lê sonder om dit te vulgariseer.

			Intuïsie wat niks te doen het met heldersiendheid nie, sê vir haar dat Stassen nie die volle agtergrond aan die uitgewer geskets het nie, maar wel iets uitgelap het. Of miskien is dit nie eens intuïsie nie. Len Nel se lyftaal spreek boekdele. Nuuskierigheid en iets soos weersin is maar twee van die sproke wat gesprak word.

			“Jy het my onkant betrap, Frieda. Ek ken nie mense wat hulle daarop beroem ... Ek het nog nooit ’n psychic ontmoet nie.”

			“Ek het nie gevra dat jy my glo nie, meneer Stassen. Net dat jy sal doen wat ek verlang. Soos enige werkgewer seker die goeie reg het om te verwag. Ek het net gedink dis regverdig dat jy voor die tyd weet.” Sy probeer Nils se gekerm ignoreer. 

			“Sal ons kyk of ons oor ’n glas wyn tot ’n vergelyk kan kom?” Hy vou sy arms. Bou ’n nuttelose skans. 

			“Ek dink dit sal beter vir jou wees as jy hiervan wegstap, meneer Stassen. Ek weet self nie wat gaan gebeur as ek die sluise oopmaak nie.”

			“Ek is ’n sterk swemmer.”

			Sy lig ’n wenkbrou.

			“Ek het dalk die plot ’n bietjie verloor met die drinkery,” snap hy dadelik wat sy bedoel. “Maar ek is nou weer op koers.” 

			“Gaan dink mooi daaroor. As jy môre nog so voel, ontmoet my tienuur by The Trumpet Tree. Agter Oom Samie se Winkel. Dis min of meer uit die Woordfees-gedrang. En jy mag daar rook.” Sy weet hy probeer dink hoe sy weet hy rook. Elementêr, liewe Watson, sou sy vir hom kon sê. Ek kan dit ruik sonder enige ekstrasensoriese vermoëns. Maar laat hy maar wonder. 

			“Die vroumens gee my die rillings. Ek het ’n jaar laas gerook voor ek eergister weer die eerste en enigste een opgesteek het. Minstens agt en donners veertig uur gelede. En dis boonop haar skuld.” Stas moet sy treë aanpas by Len se korter tred.

			“Onthou wat ek vir jou gesê het van providence, swaerie? Hoekom dink jy het ons haar raakgeloop? En juis by die uitstalling van een van haar pa se lovers se seun? Kom ons sit sommer hier.” Len kies ’n stoel by een van die aaneengerygde identiteitlose bistro’s. 

			Stas gaan sit oorkant hom. “Fok. En nou vrek ek boonop van die lus vir ’n sigaret.”

			“Wil julle solank iets bestel om te drink?” Twee spyskaarte en ’n wynlys land op die tafel.

			Hy hoop nie die kelnerinnetjie wat haar verskyning so ongesiens gemaak het, het die “fok” gehoor nie. Hy vloek nie gewoonlik in die openbaar nie. Veral nie waar daar vroulike ore is nie. Seker skynheilig, maar so het hy by sy pa geleer op ’n dorp waar swetswoorde hulle semantiese waarde lankal verloor het.

			“’n Bottel Durbanville Hills sauvignon blanc, en wees ’n sweetheart en bring vir ons ’n pakkie Camel Lights ook, toe?” flikflooi Len by die meisiekind wat lyk asof sy nog moet tande wissel. By wyse van spreke.

			“Oom sal vir my moet kontant gee vir die sigarette. Ons hou nie aan nie, maar ek kan gou hier anderkant gaan koop.” Die glimlag is ’n advertensie vir Zymafluor, die poniestert sou duisend jaar terug Timotei kon adverteer het. Bestaan Timotei-sjampoe nog buite Gert Vlok-Nel-songs? 

			Len gee vir haar ’n honderdrandnoot. “Ek is nie jou pa se fokken broer nie,” brom hy, maar eers toe sy weg is.

			“Jy stook my in my kwaad.” Stas kan al die rook in sy longe voel blom. “Pun intended.”

			“Vir my ‘oom’ sê,” knies Len nog steeds en ruk sy pakkie Marlboro’s uit sy hempsak.

			“Jy ís ’n oom, Len. Maklik dubbel so oud soos die kind. Nee, meer.” Len is op een en vyftig ’n jaar ouer as hy. Waar is sy lewe heen? Hy word wragtig vanjaar vyftig. Dit klink onmoontlik, maar dis waar. 

			“Kind se gat. Daardie kannetjies is pure vrou, en onskuld lank reeds vir haar ’n hipotetiese gedagte. She walks the walk.”

			“Dirty old man.” Stas laat sy oë gaan oor die besige sypaadjies, studente wat tussen motors deurvleg. Melkbaardmannetjies vol bravade, meisiekinders in kortbroekies wat net-net toemaak wat broodnodig is. Soms nie eens nie. Nêrens ’n rok of rompie of jean te bespeur nie. Poniesterte moet ook in die mode wees. Individualisme sekerlik ’n vreemde konsep vir die spulletjie.

			Hy was nooit een van hulle nie. Teen die tyd dat hy op varsity beland het, was hy al twee jaar in die army, waarna hy nog ’n jaar op die spoorweë gewerk het vir geld om te kan gaan swot.

			Joernalistiek was sy open sesame, het hy geglo. Stellenbosch die plek om die abrakadabra te bekom. Gee hom net die kennis van hoe, en hy sou die wêreld wakker skud. P.W. Botha op sy moer gee. Die Krokodil se vinger omdraai en in sy eie gat opdruk. Selfs op twee en twintig was Stas Stassen nog ’n idealistiese idioot al het hy meer van die mens se vermoë tot wreedheid geweet as die meeste van sy tydgenote.

			En kyk nou na daardie rammetjie oorkant die straat wat op pad is na die blinknuwe viertrek wat sy pa sekerlik vir hom moes gekoop het. Die swaai van die skouers, die windgat speel met die sleutels. Remote en al. Wat weet die klein poephol van die lewe? Laat staan die Grens. Wat weet hy van Zondo se bom wat in 1985, aan die einde van Stas se eerste jaar, in Amanzimtoti ontplof het? Van soveel onskuldige mense wat gedood is deur mense en kontingente in die huidige regering? Soveel onskuldige lewens wat sonder enige wroeging geëis is deur die destydse regering?

			En dis daardie einste klein doos met die tattoo op sy gimbiceppie wat oor ’n paar jaar Stas Stassen se lewe op die een of ander manier gaan beheer. As prokureur. Dokter dalk. Ouditeur. Al stem die klein kak net.

			“Hier’s hy, Oom. Ek bring nou die wyn.” Die Camels en kleingeld word voor Len neergeplak al kon sy die Marlboro tussen sy vingers en die pakkie by sy elmboog sekerlik nie misgekyk het nie. En woerts, weg is die lang poniestert weer agter die jong boudjies aan. Sy swot definitief nie iets wat met logiese gevolgtrekkings te make het nie.

			Stas rek, kry die pakkie en Len se aansteker beet. “Dit was nie nodig nie, maar thanks.” 

			“Ek koop eerder vir jou as wat jy bum. Só weet ek ten minste hoeveel ek al gerook het. Ironies, ek sukkel my gat af om minder te rook en jy begin weer.” Len druk sy Marlboro dood. Nie teen ’n stewel se sool soos Stas hom verbeel die Marlboro-man sou doen nie, maar in ’n asbak met ’n blokkie ys in. Sodat die as tog net nie kan uitwaai en Stellenbosch besmet nie.

			Stas maak die pakkie Camels oop en ruik eers diep daaraan voor hy een uithaal. Van ryk Turkse aroma is daar nie sprake nie. Ruik skaars na tabak. Lights. Len kan gerus sy deursigtige opvoedingstaak in sy gat druk. Fok. Waar is sy Texan Plain-dae? Sagte pakkies wat in ’n hempsak pas.

			En fok, hoe de hel het Frieda Fouché geweet hy smag vir die eerste keer in meer as ’n jaar weer na ’n sigaret? Van daardie gesteelde enetjie wat eergister die keerwal van sy selfdissipline heel onverwags laat inkalwer het?

			En daarin het sy ook ’n aandeel gehad. Hy is nie van nature ’n blame placer nie, maar hy het hom sit en verknies oor daardie gesprek van hulle. Nie net oor die psigiese stront nie. Dis asof die vrou waarheidserum uitasem. Hoekom anders het hy daardie opmerking oor haar mond gemaak? Laat staan die een oor haar borste. 

			Dis asof sy die vermoë het om hom goed te laat sê wat hy bedoel, maar nie bedoel het om te sê nie. Soos vanmiddag weer. Hy het Len maar net sy sin gegee omdat dit makliker was. En hy wou die omstrede foto’s sien. Hy het waaragtig geen planne gehad om op enige tydstip voor te stel dat hy en Frieda Fouché weer gesels nie. En toe hy hom kom kry, staan hy voor haar en kyk af in daardie liggroen raaiselagtige oë en sê dit. 

			Psigies se moer. Boos. Die vrou is boos.

			

		

	
		
			Vyf

			Dié keer is dit Frieda wat laat is. The Trumpet Tree is miskien weg van die ergste gedrang, maar steeds stampvol. Sy sien Stas egter dadelik waar hy effens eenkant in die hoek onder die prieel sit, sy lang bene sywaarts verby die tafeltjie uitgestrek en by die enkels oormekaar gevou. Asof hy sy gebied só afgebaken het en almal sy kleim respekteer. 

			Hy staan op toe hy haar sien, trek die stoel vir haar uit. “Môre,” groet hy toe sy by hom kom.

			“Hallo. Jammer ek is bietjie laat.” Sy verduidelik nie. Nie dat sy koue voete gekry het nie. En ook nie dat sy eintlik meer uit moedswillige rebelsheid hier is as enigiets anders nie.

			Stas bestel vir hulle koffie voor hy met sy elmboë op die tafel leun en keel skoonmaak. “Ek het gaan nadink.”

			Sy wag dat hy voortgaan.

			“Ek sê nie jy het nie psigiese vermoëns nie. Ek het eintlik vrede of jy het of nie. Ek sien kans vir die biografie, maar daar is ’n paar goed waaroor ons sal moet ooreenkom. Dit gee my byvoorbeeld die heebie-jeebies dat jy jou pa se moordenaar wil probeer um ... sien. Doelbewus.” Hy sit terug en vou sy arms. “Kan ons nie maar net die biografie skryf en die hokus-pokus los nie?”

			Die kelner bring die koffie en Frieda wag tot hy weg is voor sy antwoord. “Die biografie sal die vertrekpunt wees, maar as daar um ... hokus-pokus tussenin kom, gaan ek toelaat dat dit gebeur. En jy sal moet help. By my moet wees. Dis nie onderhandelbaar nie.” 

			Vir die hoeveelste maal verwens sy Nils. Gee jy nie om hoe kwesbaar ek my voor hierdie man stel nie? Nils antwoord nie. Wat beteken dit skeel hom inderdaad geen snars nie.

			Stas hark ’n paar maal met sy tande oor sy onderlip. “Kan jy nie net ná die tyd vir my vertel nie?”

			Sy skud haar kop. “Ek is nie goed met postkognisie nie. Ek kry baie kort flitse en dan ’n hoofpyn. Daarna onthou ek meesal min. Jy sal my so gou as moontlik ná die terugflits vrae moet vra oor wat ek gesien het. Dit op band en op skrif kry.”

			“En postkognisie is?”

			“Eenvoudig gestel: Om goed te sien wat in iemand anders se verlede gebeur het.” Sy strooi bruinsuiker oor die cappuccino se skuimkop, kyk dan weer op. “As ons gaan saamwerk, sal jy maar ’n bietjie moet oplees oor psigiese vermoëns, meneer Stassen. Sodat jy beter verstaan. Minstens die terminologie onder die knie kry.” Sy buk en kry ’n koevert uit haar handsak. Hou dit na hom uit. “Ek het vir jou ’n lys gemaak van bronne wat jy kan raadpleeg. Die kontrak is ook daarin. Lees dit deeglik voor jy besluit om dit te teken.”

			Hy bekyk die koevert, maar maak dit nie oop nie. “Wie het die kontrak opgetrek?”

			“My pa se prokureur. Ek het net ’n addendum bygevoeg. Dis die deel wat dit het oor die visioene wat moontlik kan voortspruit uit ons werk en hoe ons dit sal moet hanteer. Meneer Verhagen weet nie van my gawe nie.”

			“Gee vir my die neutedopweergawe van die ooreenkoms.”

			“Jy word in fases betaal vir die gewone biografiese werk. Vir die res ekstra. Die bedrae sal afhang van die mate waartoe jy verontrief sal word. As ek jou byvoorbeeld in die middel van die nag bel, moet jy baie vinnig by my kan uitkom. Daarvoor kry jy meer.”

			“Danger pay,” mompel hy, maar sy ignoreer hom.

			“Jy kry ook navorsingstoelae. Om op te lees oor my gawe, maar veral om te probeer uitvind wat in sekere tye in my pa se lewe gebeur het waarvan ek nie kennis dra nie. Ek was byvoorbeeld onder meer vir sewe jaar, tussen 1991 en 1998, net kort rukke in aanraking met my pa. Jy sal moet probeer uitvind wat toe in sy lewe aangegaan het.”

			“Waar was jy in daardie sewe jaar?” Hy haal ’n amper vol pakkie sigarette uit sy hempsak en steek een aan nadat hy beide ente teen die agterkant van sy hand getik het. Gewoond aan filterlose sigarette, as sy moet raai.

			“Die eerste jaar en ’n half of so in België. Ek het by my pa se suster in Oos-Vlaandere gaan kuier en toe gebly. In haar kweekhuis gewerk waar sy heirloomsaailinge kweek.” Sy kan sien hy weet nie mooi waarna sy verwys nie, maar hy vra nie. Hy kan dit verdomp maar gaan google. “Ek het teruggekom toe my ma dood is. Is ’n rukkie daarna getroud. My pa kon my man nie veel nie. Ek het my pa eers weer ná Wilhelm se dood gesien. In 1996. Nadat ek ’n paar maande op my pa se plasie gewoon het, is ek vir meer as ’n jaar Karoo toe. ’n Vriendin van my pa het hom oortuig om my na ’n holistiese plaas toe te stuur om oor ’n paar emosionele probleme te kom. Onder meer.”

			Sy oë raak behoedsaam. “Emosionele probleme?”

			“Dit gaan sit nie in mens se klere as jou ma in ’n tref-en-trap-ongeluk dood is en jy sien dit gebeur al sit jy duisende kilometers weg op ’n ander kontinent nie. Ook nie as jy met die sielkundige wat jou probeer help om daaroor te kom trou en dan agterkom hy het self ’n skroef of twee los nie. En nog minder as hy selfmoord pleeg omdat jy van hom durf skei het. Maar mag ek jou herinner, meneer Stassen? Dis nie my biografie wat ons wil skryf nie. Dis my pa s’n.”

			Hy kyk haar ’n rukkie stil aan. “Die lewe het jou nie baie goed behandel nie, het dit?”

			“Ken jy iemand vir wie die lewe wel goed behandel het?” Om te dink sy het geglo die wiel het finaal gedraai en die blink kant vir haar gewys toe sy Victor ontmoet.

			“Touché.” Hy druk die sigaret dood. “Ek sal die kontrak oor die naweek deurlees, die internet surf oor vermoëns soos joune en jou Maandag kontak. Ek neem aan dis jou selnommer wat jy agterop die koevert geskryf het?”

			Frieda knik. “As ek teen Maandagoggend negeuur nog nie van jou gehoor het nie, sal ek aanvaar jy stel nie belang nie. Jy hoef net te laat weet indien jy bereid is om te teken. Ek stel nie belang in jou redes as jy daarteen besluit nie.”

			Hy staan op, huiwer. “Hoekom is jy bereid om saam met my te werk as jy my so vyandiggesind is, Frieda?”

			“My pa dink jy is die regte persoon. Ek nié.”

			Hy druk sy neusbrug ’n oomblik lank tussen duim en wysvinger vas voor hy weer na haar kyk. “En jou man? Dink hy ek is die regte persoon?”

			“My man het my vanoggend verbied om jou te kom spreek. Hy het klaarblyklik nie besef julle het al voorheen met mekaar te doen gehad nie. Hy het nie jou voornaam herken nie. Of so iets. In elk geval nie besef Ruben Stassen en Stas Stassen is een en dieselfde persoon nie.” Victor het so gal afgegaan dat sy nie mooi kon agterkom hoe die misverstand ontstaan het nie. Iets van Stas wat moedswillig sy identiteit verbloem het. 

			Stas kyk haar met ’n vreemde uitdrukking op sy gesig aan. Onthuts, as sy moet raai. “Het hy gesê waarom hy iets teen my het? Of wat?”

			“Net dat jy ’n alkoholis en ’n onbetroubare swalker sonder integriteit is. Ek moes die woord gaan opkyk. ‘Swalker’, bedoel ek. Dit beteken ‘drifter’. Victor gebruik nie sleng nie.”

			“En tog het jy my kom ontmoet? My steeds die kontrak aangebied al dink jou man ek is ’n dronkgat en ’n losgat?”

			“My pa het ’n keel opgesit. Aangedring dat ek kom. Glo my, dis makliker om vir Victor in lewende lywe te ignoreer as vir Cornelis van der Sluijs uit die dood. En dit sê baie.”

			’n Onwillige glimlaggie pluk aan sy mond en aktiveer die kuiltjie wat ’n plooi geword het. “As jy nie van lotjie getik was nie, sou jy nogal baie fassinerend gewees het.” Nes die vorige keer, lyk dit asof hy skrik toe die woorde eers uit is. “Ek bedoel ...”

			“Dis presies wat jy bedoel. Dis oukei. Om die waarheid te sê, ek gaan dit as ’n kompliment beskou.” Frieda voel ’n snaar in haar ontspan. Miskien is Nils tog reg. Miskien is Stas Stassen met sy onnadenkendheid en al tog die geskikte persoon vir die taak. Dis nou as hy bereid is om met iemand wat van lotjie getik is saam te werk.

			“Ek sal jou in elk geval Maandag kontak, of ek nou die werk aanvaar of nie. Selfs ’n swalker kan goeie maniere hê.” Stas lig die koevert in ’n groet.

			“Stas?” roep sy hom terug. “Hoe ken jy en Victor mekaar?”

			Hy aarsel, skud dan sy kop. “Dit moet jy maar vir onse professor vra.”

			Psigies se moer inderdaad. Sy het waaragtig nie die vaagste benul waarom Victor Fouché ’n aksie teen hom het noudat dié klaarblyklik besef wie die Stassen van die CV is nie. En hoe het hy nou skielik uitgevind Ruben Stefanus Stassen van die CV staan ook bekend as Stas? Tensy Frieda só na hom verwys het. Maar hoekom sou sy? Behalwe vir oomblikke gelede toe sy hom teruggeroep het, het sy hom nog deurentyd meneer Stassen genoem.

			Verspot dat dit hom laat goed voel dat sy hom uiteindelik Stas genoem het. Verspot dat hy sy oë skaars van daardie sexy mond kon afhou. Maar dit sal help wanneer hy in sy planne slaag. Die mooi buuste ook.

			Hy vry nie graag ’n vrou op wat nie vir hom aantreklik is nie. Nie eens om haar vark van ’n man ’n punt te wys nie. 

			Geen probleem daar nie. Aantreklik is sy vir hom aantreklik, al is sy so ’n bietjie vol van lyf en al is sy in die bol gepik.

			Frieda maak die skuimkop met haar teelepel los van die koppie se rand en neem ’n slukkie. Die koffie is koud. Sy drink dit nietemin. Stas s’n staan nog feitlik onaangeraak.

			Vreemd dat sy behalwe daardie muisvalletjieflits net mooi niks oor hom en van hom aanvoel nie. Soos die geval ook met Victor is. Met Wilhelm was. En in haar universiteitsjare, die man wat haar van haar maagdelikheid verlos het. Hulle verhouding was so kort, sy kan nie eens meer sy naam onthou nie. Net een jool se vlotbou lank geduur.

			Sy wens Andrea het nader gewoon, dat sy met haar kan gaan praat oor Nils wat haar weer kom pla het, oor die beelde wat verby die skanse glip. Maar Andrea leef steeds haar semikluisenaarslewe op haar Karooplaas in die Sneeuberge. Serenity. Die plek waarheen Stella voorgestel het Frieda gaan. Die plek waar Frieda vir meer as ’n jaar gewoon en kruie gekweek het. Die plek waar Frieda geglo het sy het heel geword.

			Stella se kunsterapie het haar gehelp vrede maak met Wilhelm se dood en haar aandeel daaraan, maar dis Andrea wat haar help verstaan het hoe haar heldersiendheid manifesteer. 

			“Vir prekognisie is jy van nature toegerus. Dis hoekom jy nie hoofpyne kry of naar word van beelde wat die toekoms behels nie. Postkognisie kom egter nie vir jou natuurlik nie. Daarom reageer jou liggaam so sterk op beelde uit die verlede wat nie gekoppel is aan jou persoonlike herinneringe nie,” het Andrea verduidelik. “Jou fisieke liggaam se vermoëns bots met jou spirituele liggaam s’n en die gevolg is daardie sterk fisieke reaksie. Dis ’n waarskuwingsmeganisme, soos enige vorm van pyn of ongemak is. Jou liggaam sê daar skort iets, vermaan jou dat dit nie bevoeg is daarvoor nie. Soos spierpyne wat mens kry omdat jy onfiks of bloot onatleties is.”

			Dis glo ook hoekom Frieda net klein enklaves sien. Die kortstondige flitse is helder, ja, maar daarna kan sy nie veel detail onthou nie en ook nie altyd die konteks verstaan of verbande lê nie. 

			As Frieda haar gawe verder sou wou laat ontwikkel, sou sy op die toekoms, haar gawe vir prekognisie, moes konsentreer. Aldus Andrea. Clairvoyance, oftewel heldersiendheid, en clairaudience, helderhorendheid, is haar primêre talente en werk hand aan hand in haar gawe. Aan die helderheid van haar hoorbeelde was daar nie veel te doen nie. Andrea het Frieda egter geleer om die intensiteit van die beelde wat sy sien, te versag deur middel van scrying – die gebruik van blink oppervlakke sodat sy eerder weerkaatsing sien as die direkte beeld. Dit het ook gehelp om die visioene wat sterk op simboliek steun, te ontsyfer.

			Sy het Frieda ook geleer om haarself te beskerm met behulp van wit lig. Hoe mens deur middel van visualisering jou daarin kan omhul, asof jy in ’n seepbel sit. Hoe jy jou daarmee kan deurdrenk ook. Alles om negatiewe energie en vibrasies te suiwer en uit te kanselleer.

			Met Andrea se hulp het Frieda begin vrede maak met haar gawe. Sy het Frieda ook min of meer oortuig gekry dat sy nie die oorsaak is van gebeure nie, net ’n voortydige waarnemer. Tot Frieda gesien het hoe ’n motor deur ’n rits ander gejaag word en in ’n tonnel teen die wand vasry. In die motor was Coppélia, die popkarakter in die balletuitvoering wat sy gedurende ’n skooluitstappie jare gelede gesien en wat ’n enorme indruk op haar gelaat het. Sy kon Coppélia se angs voel. Dit was nie die emosie van ’n pop nie, maar dié van ’n vrou vlak voor haar dood. ’n Paar weke later het die hele wêreld oor die tragiese afsterwe van die Prinses van Wallis getreur. Daarna wou Frieda niks meer van haar gawe weet nie en het Andrea haar geleer hoe om dit betyds te blokkeer. 

			Daar was glipse. In die laaste een voor sy Victor drie jaar later ontmoet het, het sy ’n enorme syfer elf in vlamme gesien net voor dit langsaam in ’n “A” verander het en daarna in ’n stofwolk ineengestort het. Die Twin Towers, het sy ’n maand later besef.

			Pleks sy eerder ’n glimp van haar dorre toekoms gekry het. Iets wat haar sou waarsku sy is onderweg om die grootste van vele foute in haar lewe te maak. Want haar huwelik met Victor was onteenseglik ’n flater van kolossale omvang. 

			Dalk nog groter as haar huwelik met Wilhelm. En dié was uit die staanspoor ’n ramp wat ’n plek en ’n tyd gesoek het om te gebeur.

			“Hoekom kan ek my eie toekoms nie sien nie? Hoekom kon ek nie sien Wilhelm is ’n emosionele vampier nie? Of sy dood verhoed het?” het sy by herhaling vir Andrea gevra. 

			Die antwoord was altyd dieselfde: Want jou eie toekoms en dié van die mense wat daarin verweef is, kan jy nie sien nie. Wat vir jou voorlê, kan jy net beleef wanneer die tyd ryp is. 

			En boek na boek waarin Frieda nagelees het oor die vloek wat sy beërwe het, het dit onderskryf.

			Dit was ook by Andrea dat sy meer geleer het van clairgustance en clairscent, die vermoë om iets te proe en te ruik wat in ’n ander dimensie bestaan. Dié het sy in minder ontwikkelde gedaante ervaar. Wat haar werklik die skrik op die lyf gejaag het, was die besef dat sy ook oor die gawe van clairtangency beskik al was haar fisieke liggaam ook daarvoor nie toegerus nie. Dat objekte wat sy aanraak, beelde oor die eienaar daarvan aanwakker. Psychometry, noem die meeste bronne wat sy geraadpleeg het dit.

			Dis die vernaamste rede dat sy nog nooit na Nils se huis op die plasie toe was ná sy dood nie. Te bang vir die beelde van haar bedonnerde pa as sy aan iets sou raak. Asof herinneringe nie genoeg is nie.

			En toe kom soek hy haar in elk geval hier op Stellenbosch op. Aanvanklik, ’n paar maande ná die moord, in haar drome. Sedert Desember, helder oordag. Eers sporadies, maar nou is hy haar ruiter, een wat sy sit in die saal ken.

			Victor se mond is wit omkring waar hy aan die oorkant van die tafel sit en haar aankyk asof sy al sewe doodsondes op een slag gepleeg het. “Ek gee nie om wat jy vir hom sê nie, solank jy net van hom ontslae raak. Ek is ernstig, Frieda. As jy vir Stassen gebruik, onttrek ek alle steun.” 

			Steun? Watse steun? Frieda sug. “Victor, jy is die een wat die oorspronklike afspraak met hom gemaak het. Jy het gesê sy CV lyk goed. Wat het die man aan jou gedoen?”

			“Ek het nie besef wie hy in der waarheid is nie. Hy het boonop op sy CV gelieg. Onder meer niks gesê van al die jare wat hy besope deurgebring het nie. Hy is maar ’n paar maande terug in die omgewing. Lyk asof hy minder suip, maar wie weet wanneer verval hy weer in sy ou weë?”

			Frieda kyk hom fronsend aan. “Hoe weet jy so baie van hom?”

			“Stellenbosch is klein.” Hy kyk haar nie in die oë nie, eet net die quiche wat sy vinnig aanmekaargeslaan het toe hy laat weet het hy sal tuis wees vir middagete. 

			“En, soos die meeste dorpe, ’n skindernes. Jy behoort te weet jy kan nie alles glo wat jy hoor nie, Victor.”

			Hy sit sy mes en vurk ergerlik neer. “Nou goed, hy was getroud met een van my nagraadse studente van ’n paar jaar gelede. Die arme vrou was destyds ’n wrak. Stassen is ’n aggressiewe buffel. In die gopse grootgeword. Dis toe sy, heel begryplik, ’n skeisaak aanhangig gemaak het, dat hy aan die suip geraak het. Skande op skande veroorsaak voor hy sy besigheid verloor het en sak en pak hier weg is.”

			Iets roer in haar. “Was jy haar studieleier of biegvader?” Sy huiwer. “Of dalk meer?”

			“Moenie verspot wees nie, Frieda. Jy weet dit sou my hele loopbaan kon vernietig het as daar meer by betrokke was. Mens leer maar net nagraadse studente beter ken as die res. Sy was ook ouer as die ander en het deelgeneem aan projekte waarmee ek ook te doen gehad het.”

			Verbeel sy haar of verduidelik hy ’n bietjie te veel? 

			“Buitendien, dit was ongeveer in die tyd dat ek jou ontmoet het. En jy weet ons was dadelik aangetrokke tot mekaar.”

			Ja, sy weet, al kan sy dit nie verstaan nie. Al verstaan sy nog minder wat van daardie blitsromanse geword het.

			Dit was Desember 2004. By ’n uitstalling van haar pa se werk. Sy het voor een van Nils se skildery gestaan, in afgryse daarna gekyk. Die lyf wulps en baie duidelik ontvanklik vir die kunstenaar se oog. En meer as sy oog ook. Die gesig, soos in die meeste van haar pa se werk, was weggedraai en vaag. Maar sy het Stella nietemin herken.

			Dis goed en wel dat haar kunsterapeut ’n affair met haar pa gehad het, daarvan het sy geweet, maar om die wellustige bewys van wat sy liefs nié wou weet nie, so uitgestal te sien, was te veel vir haar.

			Sy het weggedraai en in Victor vasgeloop. Die wyn in sy glas het uitgespat en kolle oor haar V-halsrok gemaak, net mooi waar die V in die gleufie van haar borste geëindig het. Victor het onwillekeurig die druppels probeer afvee. Haar borste het dadelik onder die aanraking geantwoord. En dit het gewys. Hulle oë het ontmoet. Kismet. 

			Sewe maande later is hulle getroud. 

			Wie Victor se lyf nou bewoon, kan sy nie sê nie. Wanneer die Victor van tóé vertrek het, weet sy nie. Nie die presiese oomblik nie, in elk geval. Was dit ’n paar maande ná die troue? ’n Jaar dalk? Twee? Nie meer as dit nie.

			In alle regverdigheid moet sy erken sy is ook nie meer die Frieda wat hy leer ken het nie. Hulle was seker twee jaar getroud toe hy opgemerk het dat sy gewig aangesit het. Daarna spottenderwys opmerkings gemaak soos: “Pasop, daardie stoel se beentjies is dun.” Of: “Versigtig op die leer, dis nie vir swaargewigte gemaak nie.” Eenkeer: “Lyk my jy het die tuimeldroër te warm gestel. Jou klere het gekrimp.”

			Verjaardagkaartjies se blomprentjies het mettertyd prentjies geword van prettige vet seekoeitjies, verkieslik dansende. Die ironie was, die seekoeitjies was vir haar oulik. Sy het gedink dit weerspieël ’n sin vir humor, maar dit was voor sy besef het dit weerspieël walging.

			Die opmerkings het met verdrag aanmerkings geword, sonder om dit met sogenaamde humor te probeer verbloem. Sy oë was venynig toe hy haar op ’n dag toegesnou het sy kan nou kwalifiseer as een van haar pa se modelle.

			Sy het al hoe stiller geword, in haarself gekeer. Probeer dieet. Gereeld gaan stap. ’n Kilogram of twee verloor en dit dan net so gou weer opgetel, plus nog een of twee. Gewoonlik ná een van sy snydende aanmerkings. Asof sy woorde in kilojoules omskep is wat alchemisties as vetselle deur haar lyf absorbeer word.

			“Het ek dan nou jou woord?” 

			Sy het nie die vaagste benul waarvan Victor praat nie. Hy sug diep toe hy dit besef. “Ek vra, het ek nou jou woord dat jy die vent sal inlig sy dienste word nie benodig nie?”

			“Nee.”

			Victor snak liggies maar opsigtelik na sy asem.

			“As hy bereid is om die kontrak te teken, gaan ons voort.”

			“Frieda, ek verbied jou.” 

			“Ek neem kennis van jou verbod, maar jy kan my niks verbied nie. Ek is jou vrou, nie jou onderdaan nie.” Frieda weet nie waar sy die moed vandaan haal nie. Die verligting wat sy ervaar, is onmeetlik. Haar waarde in korale het so pas tot ’n rekordlaagtepunt gedaal en dit pas haar. 

			Victor vlieg op. Die stoel kantel amper om. Dis die meeste emosie wat sy in ’n lang tyd by hom gesien het. “Mag ek jou daarop wys dis my huis hierdie en ek laat nie daardie skarminkel hier toe nie. Julle sal nie hier werk nie. Dit kán ek jou verbied.”

			“Dan werk ons elders.” Frieda krap die oorblyfsels van sy quiche in die asblik uit en sit sy bord en eetgerei op hare neer. 

			“Frieda, as ek my sonde nie ontsien nie!”

			Sy kyk stadig op. “O, was jy nie klaar geëet nie? Ek kan vir jou nog inskep.”

			Hy gee haar ’n moordende kyk, draai op sy hakke om en stap met lang treë uit die eetkamer.

			Die bang kind in haar kerm in protes. “Ek laat my nie meer boelie nie,” prewel die grootmens Frieda, maar Friedelinde krimp net verder ineen. 

			Al wat nou moet gebeur, is dat Stas Stassen in elk geval weier. Dan was alles vergeefs. En selfs al teken hy die kontrak, waar is die “elders” waar hulle gaan werk? As sy ’n terugflits kry, waarheen laat sy hom kom?

			Om te dink sy kan ’n plek huur, is futiel. Elke bekostigbare én onbekostigbare hoek en gat van Stellenbosch is vol studente geprop. Maar daaroor en alles wat daarmee saamgaan, sal sy haar bekommer as Stassen eers ingestem het. Een ding op ’n slag.

			Die navorsingstoelaag is veel ruimer as wat Stas vermoed het. Die tarief en veral die danger pay ook. Finansieel gesproke sal hy mal wees om die projek van die hand te wys. Op alle ander vlakke sal hy mal wees om dit te aanvaar.

			Hy sit die kontrak eenkant neer en staar oor die tafeltjie wat as sy lessenaar dien na die malse tuin buite die venster. Sy beterwete en die syfers op sy laaste bankstaat bly wipplank speel.

			Die bronne wat sy gegee het, is meesal boeke. Selfs al sou hy dit op wonderbaarlike wyse vandag nog in die hande kon kry, is daar nie genoeg tyd om dit voor Maandag te lees nie. 

			Die internet is seker die antwoord, maar as hy nie die terminologie ken nie, kan hy nie die regte trefwoorde kies nie. Toe hy “psychic” ingetik het, was daar een en sestig punt vyf miljoen hits. Toe hy “postcognitive” byvoeg, was daar twee miljoen en vir “precognitive” ’n halfmiljoen. Waar begin mens? Wikipedia vertrou hy so ver as wat hy sy muis kan gooi. En dié is nie koordloos nie.

			Maar selfs die gepieker hieroor is eintlik uitsteltegniek. Sien hy kans om saam met haar te werk? Wil hy Victor Fouché regtig so graag ’n punt wys? Of was dit ’n wolhaaridee waarmee hy hom net probleme op die hals kan haal? Dis die soort vrae wat hy homself moet afvra. En hy moet regtig ernstig nadink oor die feit dat Frieda self erken het sy het haar eerste man tot selfmoord gedryf.

			Heel eerste moet hy egter meer uitvind oor wat haar sogenaamde gawe behels. Minstens ’n geheelbeeld probeer vorm. En daarvoor het hy spesifieke skakels na betroubare bronne nodig as hy enigsins wil hond haaraf maak.

			Jojo Richter. Natuurlik. Sy is vrek duur, maar haar navorsing is spot on al is haar metodes dicey. Sy werk op die oomblik merendeels vir Cara van der Linde as mens die koerante kan glo, maar sy kan tog nie voltyds daarmee besig wees nie. Die moord op die Van der Linde-vrou se tweede man is immers nou opgelos. Die identiteitsdiefstalgeskil ook. Dis net ’n kwessie van tyd voor die vonnisse gevel word. 

			En as hy reg onthou van die kere wat hy van haar dienste gebruik gemaak het om goed te korreleer, glo Jojo vas in haar eie intuïsie. Dis ’n bonus in hierdie geval, al het hy haar voorheen daaroor uitgelag en geterg. Dit maak haar juis ’n uitstekende kandidaat om vir hom skakels en goed te kry oor psigiese vermoëns.

			Dis egter ’n catch-22. As hy Jojo wil gebruik, het hy geld nodig. Sy gaan dit nie verniet doen nie en ook nie wag vir haar fooi nie. Om geld te kry moet hy die kontrak teken. Voor hy die kontrak teken, wil hy weet wat Jojo kan uitvind. Ouroboros, die slang wat sy eie stert insluk.

			Stas staan op en druk sy hande in sy sakke, staar nikssiende deur die venster. Hoe lank sy vingers met die vyfrandmunt gespeel het voor hy dit agterkom, weet hy nie. Net dat dit uiteindelik die status quo kan verbreek. Hoe onwetenskaplik dit ook al is. Dit gee hom ten minste ’n vyftig-vyftig kans om die regte besluit te neem.

			In die omstandighede is ’n muntbeslissing beter as om na sy gut feeling te luister. Hoe kan hy immers sy gut feeling gehoorsaam? Dis dan juis deel van die soort intuïtiewe en psigiese snert waarteen hy dit het. Wat ironies is, want sy gut feeling sê vir hom om die bliksemse kontrak op te skeur.

			Hy hou die munt tussen sy vingers, draai dit om en om. Dis ’n 2006-munt. Brons binne, nikkel buiteom. Sekretarisvoël, vlerke gestrek, is heads. Blouwildebees aan die bokspring, tails. 

			Die muntstuk woer-woer die lug in. Tails, I’m out! roep hy geluidloos agterna, vang die munt en klap dit op sy linkerpalm vas. ’n Klein ewigheid bly hy net so staan voor hy sy regterhand lig.

			Hy trek ’n gesig. Onthou toe van beste uit drie. Dis nie verneuk nie. Net statisties suiwerder.

			

		

	
		
			Ses

			Oor drie en twintig uur sal sy weet wat Stas besluit het. Sal sy weet of haar muitery die moeite werd was.

			Frieda het Victor nie hoor terugkom nadat hy gistermiddag by die huis uitgestorm het nie. Wel toe hy ’n uur gelede weer hier weg is.

			Die Sondag strek lank en leeg voor haar uit. Die skaapboud is in die oond, die res voorberei. As Victor nie vir middagete terugkom nie, sal sy die kos wel vir iemand êrens kan gee. 

			Sy gaan sit by die eetkamertafel, skielik net nie meer lus om die tafel te dek soos sy wou nie. Victor was nog nooit so kwaad vir haar nie. Stilstuipe gekry, ja, maar nie die huis verlaat vir langer as ’n uur of so nie. En dan altyd weer die saak kom uitpraat totdat sy om vredeswil verskoning gevra het en belowe het om dit nie weer te doen nie. Wat “dit” ook al vir elke afsonderlike geleentheid behels het.

			Só het sy geleer dat sy studeerkamer heilige grond is. En skoene uittrek, spreekwoordelik en andersins, is nie genoeg nie. Sy mag nie daar kom nie, punt. Sy het geleer dat Victor nie met voorafbereide kos tevrede is nie, al kom dit van Woolies af. Dat oorskiet se plek in die asdrom is, of dit nou oorblyfsels van die pot rys of ’n halwe hoender is. Dat sy klerekas nie net volgens kleure gerangskik moet word nie, maar ook volgens skakerings. Lógiese skakeringsvolgorde, asseblief. Dat sy hempsmoue nie platgestryk mag word nie, al moet sy self die mouplankie gebruik as sy Edie nie kan wys hoe nie. Dit was natuurlik toe Edie nog vir hulle gewerk het. Sy en Amos is albei hier weg ná die insident in die tuin. Wel, eintlik nadat hulle ’n paar uur later gehoor het Nils is toe sowaar in sy huis doodgeskiet.

			“Mevrou moet ons nou nie kwalik neem nie, maar dis grillerig en Pastoor sê dit kom van die duiwel af,” het Edie sakdoekwringend namens albei hulle bedanking ingedien.

			Sedertdien het hulle deur drie huishulpe en nog meer tuinhulpe gedraf. Die wisseling het niks met haar heldersiendheid te doen nie, wel alles met Victor se puntenerigheid en sy ongeduld met imperfeksie. Frieda sou nie omgegee het om die huiswerk self te doen nie en sy is in elk geval lief vir tuinwerk, maar vingeralleen kan ook sy nie aan Victor se standaarde voldoen nie. 

			Hoe het sy hier beland? In hierdie fase van haar huwelik? Waar alles wat sy doen, tekortskiet. Dis nou as sy nie botweg as totaal en al useless uitgemaak word nie. Nie dat Victor die woord sal gebruik nie. “Hopeloos” en verwante woorde wel. “Doelloos”, “ambisieloos”, “nutteloos” en omtrent elke ander -“loos” in die WAT. Dis nou behalwe “smetloos” en “foutloos”, wat Victor sekerlik net vir homself toeëien.

			Sy moes nooit ontslae geraak het van die Somerset-Wes-huis wat sy ’n jaar of wat nadat sy van Serenity af teruggekom het, gekoop het nie. Die heirloomkwekerytjie wat sy daar begin het, was net mooi op dreef. Sy sou nie daaruit ryk word nie, maar sy kon haarself onderhou. Sy het ’n hele paar restaurante van organies gekweekte kruie voorsien en in die Kaapse rykmansbuurte ’n lekker klompie privaat klante gehad vir haar komieklike groentesoorte.

			En toe ontmoet sy Victor. Eers nadat sy haar huis verkoop en by hom ingetrek het, het hy haar ingelig hy hou van sy tuin soos dit is. Sy kan dit onderhou, maar hy wil dit nie omgedolwe hê of oogsere soos ’n kruietuin, groentetuin of kweekhuisie daar hê nie. Toe sy van haar heirloomsaailinge probeer verduidelik het, het hy net gesê daar is ’n goeie rede waarom goed soos tamaties en wortels nou anders lyk as honderde jare gelede. Dit word wetenskaplike vooruitgang genoem. Buitendien, hy sit nie sy mond aan ’n pers wortel nie. Wortels in die een en twintigste eeu is bedoel om oranje te wees, maak nie saak wat koningin Victoria geëet het nie.

			Sy het bes gegee, maar steeds daarna gesmag om die reghoekige beddings kartels te gee en die tuinpaadjie ’n kinkel of twee pleks dat dit soos ’n liniaal voordeur toe loop. Victor wou niks weet nie. Êrens in sy voorsate, vermoed sy, was ’n militaris en Victor het iedereen van sy gene geërf.

			Toe sy vir hom kom sê het sy het werk gekry by ’n groterige kwekery buite Stellenbosch, was sy verweer dat die petrol wat sy sal moet uitry meer sal kos as wat haar salaris sal wees. Pleks hy toe al reguit gesê het hy wil nie hê sy moet werk nie, en waarom. Dit sou haar baie moeite en verleentheid gespaar het.

			“As jy nou ’n akademiese pos kon kry,” het hy uiteindelik die aap uit die mou gelaat, “kan mens daaraan dink, maar ’n honneurs in sielkunde wat jy boonop meer as twintig jaar gelede behaal het, trek nou nie juis die wa deur die drif nie, nè?”

			Uiteindelik het sy gesnap dat sy vir hom ’n verleentheid is. Iemand wat lief is daarvoor om in grond te grawe, wat pers broccoli, purper wortels en pienk tamaties wil kweek omdat dit haar fassineer dat groente so gelyk het voor hibridisering en genetiese manipulering ingeskop het, pas nie by sy statuur nie. Hy is immers nie net ’n literator nie, hy is een van die mees geagte, en gevreesde resensente in die land. 

			Victor kan nuwe skrywers maak of breek. Hy verkies om die meeste te breek. Hy kan boeke laat sink asof dit skepe is en hy die Armada. Dis nou voor dié se ouma in ’n eendvoël verander het. Eers het sy gedink dit is hoe hy sy krygerskap uitleef, waar ander mans sport of rokjag verkies. En deels was sy reg, maar dit was toe nie al nie.

			In die bolling van die glasblompot met ’n gerfie Woolies-blomme in, begin die beelde roer. 

			Dis ’n paar jaar gelede. Hulle sit by die kombuistafel vir middagete. Die oggend het ’n besonder snydende resensie van ’n jong skrywer se debuutroman in Die Burger verskyn.

			“Hoekom skryf jy dan nie die perfekte roman nie? Of selfs kortverhaal? Of gedig?” vra sy, amper terloops.

			“Ek is ’n akademikus. Die kunskenner is nie noodwendig ’n kunstenaar nie. En andersom.” Sy kan sien hy het hom vererg.

			“Maar hoe veroordeel jy iets wat jy nie self beoefen nie?” dring sy egter aan.

			“Mens kan nie objektief waarneem wat jy self beoefen nie. Dis waarvoor daar akademici is. En dis nou genoeg, Frieda.”

			“Dan moes Opperman en Van Wyk Louw nie poësie gedoseer het nie?”

			“Jy het jou moedswilligheid by jou pa geërf. Ek het gesê dis genoeg.”

			“En Marlene van Niekerk nie prosa nie? En wat van Etienne van Heerden? J.M. Coetz ...”

			Die borde wip onder die aanslag van sy vuis op die tafelblad. Sonder ’n verdere woord storm hy uit terwyl sy tjoepstil en verskrik agterbly met die nuwe vermoede dat haar professorman eintlik self ’n deurlugtige skrywer wou wees. Die vraag is net waarom sy hom nog nooit enigiets anders sien skryf het as verslae, akademiese dokumente en resensies nie.

			Al het hy haar teen daardie tyd reeds sy studeerkamer verbied, het sy ’n paar weke later toe hy weg was vir ’n seminaar of ’n ding, wel haar moed bymekaargeskraap en daar gaan rondloer. Iemand wat wil skryf moet êrens ’n skryfsel hê. 

			Sy het die manuskrip vir ’n digbundel in die onderste laai gekry, nog met die dekbrief en keurverslag daarby. Die dekbrief gerig aan meneer V. Fouché was kort. Tot hulle spyt kan die bundel nie aanvaar word vir publikasie nie. Die keurdersverslag is aangeheg en spreek vanself. 

			Die verslag was kennelik opgefrommel en weer platgestryk. Die woorde “oppervlakkige beelding” in dowwe geel verhelder. So ook “rymelary” en verder aan “gebrek aan diepte, verwikkeldheid en artistieke eenheid”.

			Die datum was 1995. Die uitgewery moes intussen toegemaak het, want sy het die naam destyds nie herken nie en kan dit nou nie eens onthou nie.

			Frieda verstar. ’n Uitgewery wat toegemaak het? Hoekom klink dit nou so bekend?

			Dit voel asof sy haar lewe waag toe sy na Victor se sanctum sanctorum stap. Op haar tone, al is hy nie in die huis nie. Sy is laf. Dit was seker vier, vyf jaar gelede dat sy die manuskrip gesien het. Dit sal sekerlik nie nou nog daar lê nie? 

			Maar toe sy die laai versigtig ooptrek, lê dit inderdaad steeds daar. Dalk nog sedert 1995, amper agtien jaar gelede toe Calliope, die nisuitgewery vir literêre werke, nog die kruin van sukses gery het. Toe die uitgewer sy naam feitlik onleesbaar onderaan die dekbrief geteken het, bo en bo-oor die getikte naam: R.S. Stassen.

			“Stassie, my ding, dis asof jy gestuur is. Ek het afleiding nodig van al die dinge wat hier in George aan die gang is en op Brenton afgespeel het. Jy het seker in die koerante gesien?” Jojo klink nog net soos hy haar onthou. Asof sy voortdurend op die punt staan om uit te bars van die lag.

			“Van die hele bohaai oor Cara van der Linde? Ja, ek weet van haar man wat vermoor is en dat iemand haar skrywersidentiteit oorgeneem het, maar ek ken nie die detail nie.” Stas trek die rook diep in sy longe in en stut sy voete op die koffietafel.

			“Moet net nie vra nie. Baie ingewikkeld. Maar wat bel jy so op die Sabbat?”

			“Ek soek skakels na betroubare bronne oor psychics. Nie warra-warra nie. Onder meer oor die verskillende maniere waarop dit manifesteer. Soos postkognitief, prekognitief en so.”

			“Dis ’n bekvol. En hier dag ek jy is ’n gebore skeptikus?”

			“Ek is, maar ek het my redes om meer te wil weet.”

			Jojo bly lank stil. “Kyk, Stassie, ek is vir jou lief soos ’n hondjie vir sy stert, maar biesnies ies biesnies. Tensy jy die Lotto gewen het sedert jy uit die bus geval het, kan jy my nie bekostig nie. Nie vir so ’n omvattende ding nie.”

			“Nee, ek kan nie, maar Nils van der Sluijs se dogter en erfgenaam kan. Jy weet seker wie hy is?”

			Jojo snork. “Dis eers ná sy moord dat ek vir die eerste keer van hom gehoor het. Skande dat die ou bokkapater ryk kon raak uit sy ongeskikte prente. Hoop sy dogter is van beter stoffasie gemaak. Maar wat het bronne oor psychics met die ou Belg uit te waai?”

			“Dis nou waar die stoffasie waarvan die dogter gemaak is, inkom. Sy reken sy is psychic.”

			Die stilte is dié keer nog langer. “Stassie, het jy en Captain Morgan weer vriendskapsbande gesluit?”

			“Meer as twee jaar lank al nie ’n druppel hardehout oor my lippe nie, Jojo. Rum maak my nou siek en die res smaak na koei-pie. Net wyn en bier en net in matige hoeveelhede. Ek sweer.”

			“Help nie jy sweer nie, sover ek onthou, steur jy jou nie veel aan die Bybel nie. Nietemin, die feite en goed wat ek voorheen vir jou in manuskripte nagegaan het en daai keer toe ek moes vasstel of plagiaat gepleeg is, dit was peanuts, Stas. Ek vra per uur, nè?”

			Dis die plagiaatding wat hom veral respek vir Jojo laat kry het. ’n Debuutmanuskrip het hom met ’n gevoel van déjà-vu gelaat, al het die skrywer hom verseker dis sy eie, outentieke werk. Hoe Jojo die oorspronklike bron opgespoor het, wou sy nie verklap nie, maar uiteindelik moes die skrywer teësinnig erken hy het “hier en daar geleen”. Danksy Jojo is sowel Calliope as die skrywer van verleentheid gered. In daardie geval, ten minste.

			Those were the days. “Per uur? Lyk my jou multimiljoenêrbaas het jou bederf?” 

			“Dinge is nou stiller hier. Mens moet leef, Stassie.”

			“As jy minder Southern Comfort drink of ’n goedkoper dop kies, sal ‘mens’ dalk beter met jou geld uitkom?” 

			“Jou skielik staan en heilig hou. Ek sit sommer die foon neer.” Die verontwaardiging is aangeplak, kan hy hoor.

			“En hoekom het jy nie al nie? Oor die woord ‘psychic’ opgeduik het, of hoe?”

			“Jy kan sê wat jy wil, Stassie, my voorgevoelens het my al baie keer uit die moeilikheid gered. En wat het jy vir my gesê elke keer wat jy opgewonde raak oor een van die manuskripte wat by jou opdaag? Jou gut feeling sê vir jou dit gaan werk. Wat is dit anders as intuïsie?”

			“Mens noem dit kennis van die mark en van jou professie.” Hy weet hy lieg. Ook dat hy nie vir Jojo ore aansit nie.

			Sy snork net weer. “Nou wanneer soek jy die skakels?”

			“Vandag nog as dit kan?”

			“Wat van gister, Stassie? Terwyl jy nou die onmoontlike vra?”

			“Nee wat, gister is overrated. Vandag sal heeltemal gaaf wees.” Hy kan al daardie plomp vingertjies oor die sleutelbord sien vlieg. Jojo is een van die min mense wat die woord “multi-tasking” bestaansreg gee. “Solank dit voor tweeuur vanmiddag is, asseblief.”

			Die derde snork is kliphard en sing in sy ore nog lank nadat sy summier afgelui het.

			Frieda haal eers weer behoorlik asem nadat sy haar kamerdeur agter haar toegetrek het. 

			Iets is nie lekker nie. Victor sou nie die man wat sy droom vernietig het se naam vergeet het nie. Al staan daar net die voorletters voor sy van. Daardie van sal in sy geheue ingebrand wees. Elke Stassen sou vir hom verdag gewees het. ’n Vroulike nagraadse student nege of tien jaar gelede ook. Hy hoef haar nie eens uit te gevra het nie. Hy kon net haar studenteinskrywing nagegaan het. Man se beroep: Uitgewer. Werksadres: Calliope Uitgewers, Brackenfell. 

			Boem. 

			Kastig nie uit die staanspoor besef Ruben Stassen van die CV is die uitgewer wat sy manuskrip laat sink het nie? Dit klink baie onwaarskynlik. 

			Maar Stas. Dit het nie een keer geklink asof hy weet Victor was op sy dag ’n wannabe digter nie. Sou hy dalk nie onthou hy het Victor se digbundel afgekeur nie? 

			Of nie besef dit was professor Victor Fouché s’n nie? Die dekbrief is gerig aan meneer V. Fouché, al was Victor in 1995 minstens al doktor indien nie reeds professor nie. Victor moes doelbewus sy titel uitgelaat het. En Fouché is ’n algemener van as Stassen.

			Wat ook al sy kant van die storie is, sy sal vir Stas moet laat weet sy kan nie saam met hom werk nie. Sy het nie clairscent nodig om ’n vrot vis raak te ruik nie.

			Sy hou haar kop skuins. En ook nie clairaudience om te hoor dat Victor terug is nie.

			Dis haar skuldige gewete wat haar in ’n sweet laat uitbars toe sy hom ’n rukkie later met die trap hoor opkom en luister hoe hy verby haar kamer na die studeerkamer stap. Hemel, sê nou hy kom agter sy was daar? Laat staan dat sy gesnuffel het.

			Maar wat kan hy nou eintlik doen? Haar net skel, en daaraan is sy darem al min of meer gewoond. Nils kon hom in elk geval ’n ding of twee oor skel geleer het. Alhoewel, Victor se skel is so beheers, koud en woordpresies dat Nils se gebulder in vergelyking daarmee eintlik plesierig was.

			Sy staan nog en wik en weeg oor wat haar te doen staan toe Victor se voetstappe ’n paar minute later weer in die gang opklink. Frieda wring haar sweterige hande inmekaar, voel iets diep in haar aan die bewe gaan. Sy raak kortasem toe die voetstappe voor haar deur verstil. Hoe kry hy dit reg om soveel vrees in te boesem sonder om ’n vinger te lig?

			’n Sagte kloppie. “Frieds?” 

			Liewe hemel, wanneer laas het hy haar “Frieds” genoem? Heel in die begin dikwels. Later al hoe minder. Toe was dit amper altyd ’n kodewoord wat hulle in die bed laat beland het.

			“Ja?” Selfs haar stem bewe.

			Die deur gaan oop.

			Victor is sonder baadjie of das, maar die grys broek is ooglopend deel van ’n snyerspak.

			Sy hand bly op die deurknop, die glimlag om sy lippe lyk vir haar net half bekend. “Frieds, ek is jammer. Ek weet nie wat in my gevaar het nie. Toe ek in die kerk sit ... Ek het net besef ons het êrens ons greep op ons huwelik verloor. Ons beloftes voor God al hoe minder begin nakom.”

			Sy kan hom net aangaap. Victor gaan wel gereelderig kerk toe, maar sy het nog altyd die indruk gekry dis meer vir die uiterlike beeld as die innerlike ervaring.

			“Jy is reg. Ek kan jou niks verbied nie. En ek weet ek is nie ’n maklike mens om mee saam te leef nie. Dis net ... Jy weet, my pa was so streng. Senator en als. So dinamies. Dit smeer aan mens af.”

			Sy kan steeds nie ’n woord uitkry nie. Nie eens toe hy die deur agter hom toetrek en nader stap nie. Of toe hy haar gesig in sy hande neem en haar sagkens en baie verleidelik soen nie.

			“Dis in die haak, Frieds.” Hy hervat die soen, onderbreek dit weer. “Jou pa se biografie, bedoel ek. En jy is reg, dis jou projek. Jy moet doen wat jy goed dink. Gebruik wie jy dink reg is vir die taak, al is ek nie ten gunste daarvan nie.” Sy hande glip onder haar hemp in. Maak korte mette met haar bra se hakies. “Sexy Frieds. Lieflike Frieds,” kreun hy en laat sak haar versigtig op die koningsgrootte bed wat hulle in twee jaar nie gedeel het nie.

		

	
		
			Sewe

			Toe Frieda wakker word, is Victor nie meer langs haar nie. Die gevoel van sy arms wat om haar gebly het tot lank nadat hulle liggame versadig was, is egter steeds daar. Koesterende arms wat haar kortstondig weer laat voel het asof hy haar teen die hele wye wêreld kan beskerm. 

			As dit is wat ’n kerkdiens aan Victor kan doen, moet sy miskien maar weer na haar kerkbywoning begin kyk.

			Sy strek haar uit soos ’n kat wat van ’n winterson deurdrenk is. Haar lyf voel lig, haar gemoed nog ligter. Victor is terug. Die Victor op wie sy verlief geraak het. Met wie sy getrou het. Wat van Frieda Frieds gemaak het. Frieds geskep het uit die transparant wat oor Friedelinde geskuif het toe sy ’n tiener was. 

			Buite in die nasomerhitte klink dit na Sondagmiddag. Minder verkeer as gewoonlik. Musiek êrens vandaan. ’n Kind se lag. Die gespat in ’n swembad. ’n Hond wat opgewonde blaf. En die geur van ’n braaivleisvuur wat agter die klanke aandraal.

			Die skaapboud is waarskynlik reeds ’n verdroogde stuk sening.

			“Senator en als. So dinamies,” weerklink Victor se woorde weer. Is dit waar die wortel van sy probleem lê? Die seun wat gedigte wil skryf in die skadu van ’n stoere Afrikaner-pa? Wie se gedigte dalk nie verwikkeld kan wees nie omdat hy ’n bevoorregte lewe gelei het. Die woorde is daar, maar nie die lewensdimensie nie. Omdat alles maklik kom. 

			Tot apartheid se some begin lostrek het. Toe die senator van korrupsie verdink is net voor die senatoramp in die parlementêre bestel geskrap is, was vroeë aftrede die enigste eerbare opsie. Niks daarvan is amptelik rugbaar gemaak nie, maar die teer en die vere het bly vassit in die dagende lig van verandering. 

			Victor was toe reeds op universiteit. En in die tweede jaar van sy meestersgraad toe “die senator” aan ’n massiewe hartaanval dood is.

			Dit was vir die Fouchés amper nog ’n groter skok toe dit blyk die senator en sy gesin het lankal reeds ver bo hulle fiskale vermoëns geleef. Victor se ma is twee jaar ná sy pa aan ’n eweneens massiewe beroerte dood. Kort nadat die Fouché-boedel finaal gesekwestreer is. Victor se broer was teen daardie tyd reeds hoeveel keer in rehabilitasiesentrums opgeneem, maar dit het hom nog drie jaar geneem voordat hy sy kapasiteit vir heroïen oorskat het. Hoe hulle sowel sy broer se dwelmafhanklikheid as sy dood so stil gehou het, sal net Victor weet.

			Teen die tyd dat sy hom ontmoet het, was Victor lankal die enigste oorlewende van die hoogaangeskrewe gesin wat oupas en grootjies in sleutelposisies in die Nasionale Party-regering gehad het vandat dit gestig is. 

			Natuurlik moes hy uitstyg om te vergoed vir die swart kolle wat sy pa en broer langs die Fouché-naam gelaat het, al was hulle hoe onsigbaar van buite. En sy vrou moet die spieël wees wat sy vermaardheid weerkaats, sy beeld versterk.

			Sy verstaan. Sy verstaan. Sy verstaan. Ook dat sy skromelik te kort skiet.

			Maar nié dat Victor, die oorwinnaar van haar hart, skielik weer die liggaam van die vreemdeling met wie sy die afgelope paar jaar die huis gedeel het, begin bewoon het nie. 

			Juis nou.

			Die skakels wat Jojo net voor twee deurgestuur het, laat Stas aanvanklik meer in die duister as enigiets anders. Tot hy die patroon agterkom. Een skakel na ’n psychic of pro-psychic se siening, ’n skeptiese korrektief wat daarop volg. Diékant toe, daardie kant toe. Om en om die meiboom.

			Wanneer hy die een lees, wil-wil hy oortuig raak. Lees hy die ander, kry hy lag dat hy hom ’n mus oor die oë laat trek het, al was dit net gedeeltelik.

			Toe hy die rekenaar toemaak, is hy nie veel wyser nie, maar hy weet ten minste heelwat meer van die wêreld waarin Frieda Fouché haar verbeel sy haar bevind. ’n Wêreld bewoon deur mense soos James Randi wat volgens een van die artikels ruiterlik erken het: Yes, indeed, I’m a trickster, I’m a cheat, I’m a charlatan, that’s what I do for a living. Everything I’ve done here was by trickery.

			Nou toe. Die dice, of liewer die muntstuk, het hom in ’n rigting gestuur. Nou is hy ten minste effens beter toegerus vir die taak. Dink hy. Hoop hy.

			Sou nogal gehelp het as hy die toekoms in kon sien. Sien of hy nie dalk die grootste flater van sy lewe begaan om saam met ’n vrou van verdagte geestesgesondheid te wil werk nie. Maar sy persoonlike kristalbal is bewolk. Net die beeld van ’n sexy mond skemer nou en dan deur.

			Frieda is op ’n eienaardige manier skaam toe sy ondertoe gaan ná ’n lang ontspannende badsessie. Dis amper asof dit die eerste keer tussen hulle was. 

			Victor sit die Rapport se MyTyd op die stoep en lees. Hy loer oor sy leesbril toe sy die skuifdeur oopmaak en glimlag.

			“Glasie wyn?” Hy beduie na die bottel in die ysemmer. Een van die twee glase wat langsaan staan, is leeg, maar nog effens bewasem. Die ander glas staan omgekeer.

			“Dankie.” Sy gaan sit. “Ek is bevrees middagete het in die slag gebly. Ek sal ná die wyntjie kyk wat ek kan uitrig.”

			“Dis nie nodig nie. Daar was tee en eetgoed ná die kerkdiens. Ek is nie juis honger nie.” Hy haal sy bril af, bêre dit in die brilhuisie, skink vir hulle albei wyn in en maak die tydskrif toe. Skuif dit haaks met die vierkantige stoeptafel se rand voor hy weer na haar kyk. “Ek hoop dit kan vir ons ’n nuwe begin wees, Frieda?”

			Sy neem ’n sluk wyn, weet nie wat om te sê nie. Die man voor haar is nou ’n hibried. Die ou Victor, en die een van die afgelope paar jaar in mekaar vergroei. Of dalk probeer die nuwe Victor desperaat onthou hoe die ou een was. Probeer hom na-aap. Kry dit nie heeltemal reg nie.

			“Victor ...” begin sy tentatief, probeer haar gedagtes orden.

			“Gee my ’n kans, Frieds. Gee my die geleentheid om te vergoed. Ek glo die Here het vandag daar in die kerk met my gepraat. My laat insien dat ek van jou iemand anders wou maak as wie jy is. En dit terwyl ek jou liefgekry het nes jy is.”

			“Ek was maerder.” En sekerder van myself voordat jy weer die grond onder my voete laat uitkalwer het. Klaargemaak het wat Nils en Wilhelm aangevoor het. Sy wens sy kan dit ook sê. 

			“Dit sal wonderlik wees as jy die vetjies kan afskud, Frieda, maar aan my liefde vir jou maak dit nie ’n verskil nie.”

			Dat ’n man so oopoë kan sit en lieg. “Jy skaam jou vir my, Victor. Omdat ek oorgewig is. Omdat ek nie ’n akademikus is of ’n professie beoefen nie. Omdat ek van nature menssku is. Nie soos jou ma ’n vooraanstaande vrou vir haar vooraanstaande man is nie.” Dis gesê. Dis uiteindelik in die oopte. 

			Vir Theodora Fouché kon jy altyd deur ’n ring trek. Nêrens het sy ’n voet verkeerd gesit nie. Selfs haar waardigheid behou ná die fluisteringe rondom korrupsie. Onwrikbaar aan haar man se sy gestaan. Destyds Suid-Afrika se antwoord op Hillary Clinton. Ook die sekwestrasie het sy met haar ken in die lug verduur. 

			Victor skud sy kop, wil iets sê, maar sy maak hom met ’n handgebaar stil.

			“Nee, Victor, kom ons wees vir eens en vir altyd eerlik met mekaar. Aan die een kant het ons die senator se seun. Een wat in privaat skole skoolgegaan het, die bevoorregste van bevoorregte lewens gelei het. Hoofseun. Onoorwonne lid van die debatsvereniging. Studenteraad. Akademies briljant. Gekultiveerd. Gesofistikeerd. 

			“En aan die ander kant? Iemand wat die grootste deel van haar jeug in ’n woonwa grootgeword het. Brandarm. Met ’n eksentrieke Belg as ’n pa. Van skool tot skool geswerf het. Net-net ’n eersteklasmatriek geslaag het. Op twintig eers gaan studeer het omdat daar toe eers geld daarvoor was. En ook maar net omdat iemand, waarskynlik ’n vet vroulike kunskenner, besluit het die skilderye wat Nils van der Sluijs van ewe vet vroue maak, is ware kuns, waarna dit soos soetkoek begin verkoop het.” ’n Veer kon haar omtik toe sy aangekondig het sy wil gaan swot en haar pa ingestem het om te betaal. Die July-wengeld alleen sou nooit so ver gestrek het nie. 

			Sy kyk Victor reguit in die oë. “As my pa nie bekend en welaf geword het nie, sou ek nou hier gesit het?”

			“Dis futiel om te dink aan hoe dit anders sou gewees het as dit of dat nie gebeur het nie, Frieda. Die punt is, ek wil regmaak wat tussen ons verkeerd geloop het. Kan jy nie ten minste waardering daarvoor hê nie? Of wil jy nie saamwerk nie? Wil jy nie jou beloftes voor God gestand doen nie?” Sy stem tril van ingehoue emosie, maar wat daardie emosie is, kan sy nie bepaal nie. Woede? Verontwaardiging?

			Berou is dit nie, weet sy toe sy in sy oë kyk. Verydeling dalk. Hy kan dit nie verduur dat sy nie net in sy arms val en swymel oor sy groothartigheid nie. Hy voel verneder en niks kan ooit vir professor Fouché erger wees as vernedering nie.

			“Moes jy alles nou weer staan en bederf het?” Hy staan op en skiet die res van sy wyn op die grasperk uit voor hy weer na haar draai. “Jy wil eerlik wees? Jou pa was ’n ou walglike takhaar. En sy skilderye is net so walglik soos hy, al is dit ’n fortuin werd. Al het dit hom beroemd gemaak. Maar ek het nie met jou getrou oor jou pa of sy roem nie, Frieda. Toe ons mekaar ontmoet het, het jy my geboei. Jou aardse sensualiteit. Jou nederigheid. Die lig in jou oë wanneer jy na my kyk asof ek die beste ding is wat nog met jou gebeur het. Maar daardie lig het verdof. Jou aardsheid het in vet omgeskakel, jou sensualiteit in teruggetrokkenheid en jou nederigheid het ontaard in ’n minderwaardigheidskompleks.” 

			Die houe slaan diep, maar Frieda weet hy tref die spyker met elkeen van sy waarnemings reg op die kop. Sy sou hom op sy aandeel daarin kan wys, maar uiteindelik was dit sy wat hom toegelaat het om die Frieds wat hy leer ken het in vet Frieda te omskep.

			Presies hoe hy dit reggekry het, weet sy wraggies nie. Dis tog nie asof sy heeltemal ’n pushover is nie. Êrens tydens die drie keer wat sy met Stas Stassen gepraat het, het sy besef sy laat nie vir Stas toe om haar te ondermyn nie. Sy steur haar nie daaraan dat hy dink sy leef in never-never land nie. Sy kan dit nie verklaar nie, weet net sy is iemand anders as sy in Stas se teenwoordigheid is. Sterker. Nie net in woord en daad nie. Ook aan die binnekant. Iemand wat nie Frieda of Frieds heet nie, en ook nie Friedelinde nie.

			By hom is die bang kind wat haar nog altyd daarvan weerhou het om ’n volwasse Friedelinde te word, afwesig. Wie sy is wanneer sy by hom is, is nog vir haar duister. Maar dit voel ál asof dit dalk die mens is wat sy graag sou wou wees. 

			“Benewens die boodskap wat jy vanoggend in die kerk gekry het, Victor ... Waarom wil jy weer probeer? Nou skielik?”

			Voëls kweel in die bome, ’n tiptol wip van tak tot tak. ’n Meitjie skree eentonig. Iewers suis ’n wankelsproeier eenkant toe en anderkant toe. ’n Voertuig druis verby met die klank van doef-doef-musiek wat soos ’n wapperende vaandel agternatrek.

			“Want ek het weer respek vir jou gekry, Frieda,” antwoord hy uiteindelik. “Toe jy my teengegaan het oor die biografie. En toe weer oor Stassen. Ek het nie daarvan gehou nie, maar ek het weer iets van my Frieds sien deurskemer. Die vrou wat ’n fluweelsagte handskoen kan trek oor die krag waaroor sy beskik. Krag waarvan sy skaars bewus is.”

			Frieda bly lank stil. Drink sy woorde in. Uiteindelik knik sy langsaam. “Ons kan weer probeer, Victor, maar van die biografie gaan ek nie afsien nie.”

			Victor kom staan voor haar. Hou sy hande na haar toe uit. Sy laat hom toe om haar uit die stoel op te trek. Koester sy omhelsing toe sy arms om haar gaan. Sy maak haar oë toe. Verbeel haar sy is korter en kleiner as hy. Verbeel haar sy glo werklik dat alles nou sal regkom.

			Vir twee jaar geen seks nie en dan sommer twee maal op een dag. ’n Sondag boonop. En dis nie die enigste vreemde ding wat die dag opgelewer het nie. 

			Victor is nie lief vir uiteet nie. En hier sit hulle – buite nogal, soos sy dit verkies – by ’n seekosrestaurant met ’n lampie wat tussen hulle flikker.

			“Hoekom dit nie net die The Cape Fish Market noem nie? Dit maak tog nie sin om ’n plek op Stellenbosch The Cape Tówn Fish Market te noem nie?”

			Wonderwerke het natuurlik hulle perke. Victor sal altyd fout soek én vind.

			“Seker maar die geregistreerde naam. En seker geregistreer voor hulle besef het daar sal ander takke ook wees.”

			Victor neem die wynlys by die kelner en gaan vinnig daardeur. Sy weet nie hoekom nie. Hy gaan in elk geval die huiswyn kies. En die spyskaart kan hy ook maar laat staan. Hy gaan geroosterde stokvis met groente bestel. As hulle dan nou moet uiteet, kies hy die goedkoopste, want hy gaan in elk geval teleurgesteld wees. Vir ’n besonder slim mens kan Victor bra kortsigtig wees.

			“Uitkyk sauvignon blanc, asseblief. In ’n ysemmer.” Hy lig sy wenkbroue toe sy hom verras aankyk. “Jy dink ek is verstok, nè?”

			“Moet net nie vir my sê jy gaan die soesji probeer nie. Ek weet nie of my hart dit sal hou nie.”

			Pleks van lag, lyk hy effens afgehaal. “Nee, daarvoor sien ek nie kans nie, maar ek oorweeg om die lynvis te bestel.”

			Vertedering neem van haar besit. Sy vou haar hand oor syne. “One small step for man, one enormous leap for womankind.”

			Hy maak sy mond oop om haar te korrigeer, besef toe waarskynlik sy het Neil Armstrong doelbewus krom aangehaal. Hy grinnik en gee haar hand ’n drukkie. “My ou Frieds.”

			Hoop. Is dit dan uiteindelik al wat oor is? Dalk. Maar dis ten minste daar, al ontbreek die ander twee Korintiërs-komponente skromelik. 

			

		

	
		
			Agt

			“Victor? Hoekom het jy nie vroeër besef dis Stas Stassen wat aansoek gedoen het nie?” Dis eers terwyl sy die volgende oggend die kombuishorlosie met ’n houtoog dophou vir die gekookte eiers dat Frieda die moed het om te vra wat sy gister al wou. Waarskynlik ook net omdat sy die gevolge voel van die leeueaandeel wat sy aan die bottel Uitkyk gehad het en dit ná die glas wyn op die stoep. En die Irish coffee kan sy ook nie buite rekening laat as een van die oorsake van die dowwe geklop in haar slape nie.

			Victor laat sak Die Burger effens en kyk oor sy bril na haar. Hy herrangskik die koerant presies in sy voue en sit dit op die kombuistoonbank neer voor hy sonder ’n woord uitstap. Die geur van sy deodorant meng met dié van roosterbrood en Earl Grey.

			Die eier wat in kokende water gesit, presies sewe minute later uitgehaal en toe onder die koue water gehou is tot dit eetbare temperatuur bereik het, staan reg in sy kelkie toe hy terugkom. Steeds sonder ’n woord, gee hy ’n dokument vir haar aan.

			Hy onthoof die eier met groot presisie. Sy roosterbrood is reeds met ongesoute botter gesmeer en in drie repe gesny. Sy tee staan en stoom. In ’n koppie op ’n piering. Victor haat bekers.

			Frieda laat sak haar oë na die dokument. Stas se CV waarvan Victor gou ’n drukstuk moes gemaak het. Klaarblyklik Stas s’n in elk geval, want daar staan dis Ruben Stefanus Staaschen s’n.

			Gebore 1963 in Stilfontein. Matrikuleer in 1980. Frieda frons. Op sewentien?

			Ná matriek twee jaar in die weermag. ’n Jaar by die spoorweë gewerk voor hy aan die Universiteit van Stellenbosch sy BA-graad in joernalistiek behaal het. Die name van ’n rits plattelandse koerantjies volg. Meesal as medewerker. By twee as redakteur. Korrespondent vir Die Burger ’n paar jaar later. Tussenin slaag hy diplomakursusse wat hy deur die pos doen. Onder meer by Unisa. In vertaling. In redigering. Iets met stylontleding te doen. Nog ander soortgelyke kursusse. 

			Gedurende ’n vyfjaartydperk verskyn ook ongeveer veertig van sy reis- en ander verhale in verskillende tydskrifte en koerante, soms onder skuilname as gevolg van sy prolifieke voortbrengs. Sommiges is in bundels opgeneem.

			Hy onderskei hom ook as redigeerder, keurder, vertaler (Afrikaans-Engels/Engels-Afrikaans), kopieskrywer en reisjoernalis. Hy was onder meer die redakteur van ’n bekende kunstenaar wat selfmoord gepleeg het, se biografie – verwys aangehegte uittreksel. Hy het ook ondervinding as uitgewer – verwys aangehegte getuigskrif van Len Nel (Uitgewer, Nota Bene Uitgewery). 

			Frieda blaai deur die res van die dokument. Die getuigskrif is nie op ’n Nota Bene-briefhoof nie. Dis gloeiend sonder om oordrewe voor te kom, maar ietwat vaag. Sy lees net die eerste paragrawe van die biografie se uittreksel. Wie dit ook al geskryf het, mag maar. Dis nou in haar beskeie opinie.

			“Soos jy kan sien, is dit benewens die van wat verkeerd gespel is, andersins ook hoogs misleidend.” Victor vee sy mondhoeke skoon en stoot die bord terug.

			“Hoe so?”

			“Daar word geen melding gemaak dat hy die eienaar, hoof- en enigste uitgewer was van Calliope Uitgewers nie. En ek is nie verbaas nie. Dit was van die begin af tot mislukking gedoem. Toegegee, hy het goed begin, maar uiteindelik ’n enorme gemors daarvan gemaak. Wat kan mens anders verwag van iemand wat van ’n myndorp af kom. Niets wat gedink het hy het met ’n paar gelukskote iets geword.”

			“Iets” wat durf waag het om Victor Fouché se gedigte as rymelary af te maak. G’n wonder Victor was so ontstig toe hy uitvind dis Stassen en nie Staaschen nie.

			Victor staan op en skuif die stoel onder die kombuistafel in.

			Sy wil vir hom die dokument teruggee, maar hy skud sy kop. “Hou dit. Gooi dit weg. Of konfronteer hom daarmee. Ek gee nie om nie. Jy moet self besluit wat jy gaan doen. Jy weet hoe ek oor die saak voel.”

			“Hoe het jy uitgevind hy is Stas Stassen van Calliope?”

			Victor se gesig verklap niks, maar sy hele lyf raak stram voor hy sy aktetas optel en sy motorsleutels van die hakie afhaak. “Ek het net besef iets klop nie. Vir Linette Nel gevra of sy ’n Ruben Staaschen ken, aangesien haar eks die getuigskrif geskryf het. Toe ek vir haar die neutedopweergawe van die CV gee, het sy besef dis Stassen van Calliope.”

			“Ek dag jy en Linette Nel is geswore vyande?”

			“Ons is grootmense. Net omdat ons oor sekere goed verskil, is dit nie te sê ons kan nie beskaaf teenoor mekaar optree nie.”

			Hy lieg. Minstens oor die bron van sy inligting. Dit moes iemand anders gewees het. Hy het Linette nog elke keer ignoreer wanneer hulle saam by ’n funksie is. Van beskaafde optrede is daar weinig sprake. “Waaroor verskil julle nou eintlik?”

			“Akademiese punte waarvan jy niks sal verstaan nie. Jammer, maar ek moet nou gaan. Ek het negeuur ’n afspraak met ’n nagraadse student.” Hy pik haar op die wang. Selfs ’n slang sou meer toegeneentheid openbaar het. “Dag, Frieda.”

			Die deur gaan toe agter hom. Die Audi se enjin vat. Asof dit sou durf waag om nie te vat nie. Die elektroniese hek skuif oop en toe. Ditto.

			Frieda gaan sit by die tafel. Alleen. Want Frieds is skoonveld.

			Stas stel doelbewus uit tot presies vyf minute voor nege voor hy haar bel. Hy is verras toe sy nie onmiddellik optel nie. Dit was seker verwaand om te dink sy sal in angs en spanning sit en wag op sy oproep. Die foon se gelui gaan oor na stempos.

			’n Oomblik huiwer hy, laat toe tog ’n boodskap. “Mevrou Fouché, dis Stas Stassen. Ek is oukei met postkognisie, maar umbrakinese en limnokinese is my een oor. Ek hoop nie jou gawe sluit een van die twee in nie. Ek is nie goed met fotons nie. As jy nog my dienste benodig, skakel my, asseblief. Jy het nou die nommer.”

			Hy druk die rooi knoppie. Hy kon Jojo soen toe dié hom daarop gewys het dat ’n hele paar van die bronne wat Frieda aangedui het as e-boeke by amazon.com beskikbaar is en hy nie ’n Kindle hoef te hê nie. Hy kan dit op sy skootrekenaar aflaai. Wat goed en wel is, maar hy wil nie weet hoe sy bankstate na dese gaan lyk nie. Al is die boeke goedkoper as wat hy gedink het.Hy het ’n hele klompie van die bronne wat Frieda vir hom gegee het, aangekoop. As sy somme reg is en hy die wisselkoers raak geraai het, so by die duisend rand s’n.

			Natuurlik kon hy nie almal lees nie, maar hy het vlugtig deur die meeste gegaan en net hier en daar stukke in detail bestudeer. Deurnag. Uiteindelik nie om enige ander rede nie as dat die onderwerp hom werklik begin interesseer het. Maar teen vyfuur vanoggend het die fotons niks sin gemaak nie, waarskynlik omdat hy toe waaragtig nie meer sy oë kon oophou nie. Wat beteken hy het ’n volle drie ure se slaap gehad.

			Hy loer weer op sy rekenaar na die deel wat hy in die bron verhelder het. Umbrakinesis is the manipulation of shadow by a means of a transmission creating a repulsive field, and manipulation of obverse polarities causing the repulsion of photons from each other or from, or seemingly from, an individual. 

			Nee bliksem, klink vir hom steeds Grieks. En soos ’n klomp stront.

			’n E-pos pieng deur. Jojo. Die woord in die onderwerpvenstertjie laat hom ineenkrimp. Faktuur.

			Hy maak die aanhangsel teensinnig oop. Die syfers swem voor sy oë. Fok, pleks hy ook destyds vir ryk mense begin navorsing doen het in stede van boeke probeer maak.

			Frieda luister vir die derde keer na Stas se stemposboodskap. En glimlag vir die derde keer. Maar die feit dat hy dit regkry om haar te laat lag beteken nie dis die regte besluit om hom die groen lig te gee nie. 

			Victor staan soos ’n spookgestalte tussen hulle. Wat Victor ook al gesê het en om watter redes ook al, as sy vir Stas aanstel, gaan dit heel waarskynlik die nuwe asem wat hulle in hul huwelik wil blaas, smoor. Dit was vanoggend duideliker as ooit vantevore.

			Sy sal moet kies. Haar huwelik of die biografie. Of ten minste ’n ander skimskrywer. Wat sy waar kry? En buitendien, daar is Nils se voorkeur.

			Sy sal Stas moet antwoord. Sy kan nie die man se tyd sit en mors met haar besluiteloosheid nie.

			Hoekom is jou naam op die CV verkeerd gespel? SMS sy ten einde laaste. Oor Calliope kan sy later vra, as dit moet.

			Is dit ’n trick question? Kom die antwoord feitlik onmiddellik terug.

			Nee.

			Len kan nie spel nie?

			Het jy die e-pos wat Len vir V gestuur het, nagegaan?

			Nope. Len het sonder medewete gestuur.

			Dit verklaar baie en niks. Hoekom het Len vir Victor probeer mislei? Om sy vriend die beste moontlike kans te gee?

			Sy wag. Probeer daarteen stry. Weet dis ’n verlore stryd. Dis nie Nils aan die werk nie. Hy is vir ’n verandering tjoepstil. Haar vingers tik vanself. Ek weet nie wat ’n foton is nie.

			Sheesh, wat ’n verligting. Ek ook nie. Trumpet, 10:00?

			Sy vlieg op, kyk in die gangspieël. Maak dit 10:30.

			Stas vryf sy hare met meer geweld as wat nodig is droog. Sy donnerse hart gaan dit nie hou nie. Hoekom het sy eers nie geantwoord nie? En toe so lank gevat om die SMS te stuur? En watse snert is dit van sy naam wat verkeerd gespel is? Sou Len bang gewees het Victor sal probeer vasstel of die kandidaat Mandie Stassen se eksman is? 

			Maar dis nie nou ter sake nie. Sy bankrekening wel. Die vet weet, as Frieda Fouché gaan kleinkoppie trek, is hy waarlik in sy moer in. Die vyf en twintigste van die maand wanneer hy sy geld vir die laaste paar keurings kry, lê nog ver. Die vertaling wat hy hoop om te kry is nog if and but. 

			Ten minste het Frieda ingestem om hom te ontmoet. En as sy dan nou wil backtrack, sal sy sy verdomde uitgawes moet cover. Nie dat hy haar sal kan dwing nie. Waarmee kan hy haar afpers? As jy nie betaal nie, sal ek ... Wat doen?

			Hy knoop sy hemp met ongeduldige vingers toe. Trek ’n kakiebroek aan wat darem sy kuite asem gee. Dis te bliksems warm vir ’n langbroek. Sy sel druk hy in een van die spul sakke. Dié soort broek is seker lankal uit die mode, maar so be it. 

			Sy oë gaan vlugtig weer na haar naam voor hy die getekende kontrak in die koevert terugdruk. Friedelinde Frédérique Fouché. Hy kan aan meer gepaste woorde dink wat met “f’ begin. Soos freak. Fruitcake. Fraud. Freneties. Frats. Furie. 

			Haar ID-nommer begin met 660606. Vat die nulle en een ses weg en jy sit met die waarheid. Duiwelskind. Stempel van Satan op haar afgedruk. Numeries ook.

			In 1966 gebore, dus. Toe hy drie jaar oud was. ’n Jaar voor die mynongeluk. Hy kan nie veel van sy pa onthou voor dié in die rolstoel beland het nie. Sy spul broers en susters was al uit die huis uit en het so gou as moontlik die mynstof van hulle voete afgeskud. Die laatlam agtergelaat by hulle pa sonder bene en ma sonder sedes.

			Sy pa se ongeskiktheidspensioen het nie ver gestrek nie. Sy ma kon nie gaan werk nie omdat sy pa swak was en met alles gehelp moes word. ’n Loseerder was die enigste opsie vir ekstra inkomste. Daar was ’n paar loseerders voor die man met die voorliefde vir biltong in hulle lewe gekom het. Net mooi toe Stas aan die rek en voortdurend honger was.

			Dit was by sy pa wat hy sy liefde vir lees geërf het. Vir alles wat te doen het met woorde. Sy pa kon ellelange stukke uit Shakespeare resiteer. Van Wyk Louw en Opperman se gedigte kon hy aanhaal asof dit gesegdes van ou vriende was. Olga Kirsch en Elisabeth Eybers was ook gunstelinge. Breyten Breytenbach se naam moes jy egter nie voor hom noem nie. Sy minagting vir dié man kon in een woord opgesom word: volksverraaier. Maak nie saak dat hy Afrikaans kon laat sing en dans nie.

			’n Elektrisiën op die myne wat van woordkuns hou, was uitsonderlik, maar selfs ’n uitsonderlike man soos sy pa kon geïndoktrineer word deur welsprekende en minder welsprekende manne soos Verwoerd, Vorster, Botha.

			Toe Stas moes Grens toe gaan, was daar trane in sy pa se oë. Nie van hartseer oor ’n kind wat gestuur word om mense wat hy van geen Adam ken, te gaan doodmaak nie. Dit was trane van trots omdat sy seun teen die Rooi Gevaar gaan veg. Die duiwel van die voorstoep af gaan hou. 

			Stas was in Angola toe sy pa dood is. Drie weke later eers daarvan gehoor. Toe Faan Stassen reeds sy rusplek tussen die Wes-Transvaalse sipresse gekry het, in die skadu van die mynhoop wat hom soveel gekos het. Sy bene. Sy waardigheid. Sy vrou.

			Die loseerder het gebly. Hy het toe al lankal – kort ná Stas se vertrek – saam met Stas se ma in die hoofslaapkamer ingetrek terwyl Faan in die agterkamer moes sien kom klaar.

			Sy ma is vyf jaar ná sy pa dood. Dit het Stas by een van sy vervreemde susters gehoor toe hy al hier op Stellenbosch was. Daar was nie geld om op te gaan vir die begrafnis nie. Hy twyfel in elk geval of hy sou, al het hy die fondse gehad.

			Sy het spyt, het sy volgens Frieda gesê. Spyt se moer. Hy is bly sy is dood, maar nie dat dit só moes gebeur nie. Hy wens nie eens sy grootste vyand kanker toe nie. Hy hoop wel die loseerder se dood ’n paar jaar later was ’n uitgerekte, pynlike proses. Was waarskynlik. Emfiseem is niemand se maat nie.

			As Frieda nie ’n fake is nie, kry hy haar jammer. Dis al erg genoeg om saam te leef met die spoke vasgevang in jou eie geheue. Dit moet hel wees om flitse na ander se verlede ook te kry. Veral as die pro-psychic bronne reg is en sy dit ervaar asof dit haar eie herinneringe is – emosies en al.

			Huwelik of biografie. Of huwelik en biografie met ’n ander skimskrywer. Dis haar opsies.

			Verdomme, Frieda kry tog ’n lewe! Hy is die een.

			Maklik vir jou om te sê, Pa. Frieda klim in die RAV wat sy tweedehands gekoop het uit haar erfporsie toe haar Tazz opgepak het. 

			Bange kloot! Selfs in die dood praat hy sy Afrivlaams. En jy moet na Hier Is’t gaan. Dis tyd.

			Sy maak seker die skuifhek bly toe voor sy links draai dorp se kant toe.

			Waar val hy nou uit met Hier Is’t? Maar Nils is seker reg. Dis al meer as ’n jaar sedert die moord. Sy sal na sy plasie toe moet gaan, kyk wat daar aangaan en besluit wat om daarmee te doen. Sy was meer as twee jaar gelede laas daar. Oor ’n naweek, toe Nils een en sewentig geword het. Victor kon nie gaan nie. Stella was darem ook daar. Gelukkig nie haar tweeling nie. 

			Nils was sy moeilike self, maar tog joviaal. Tot hulle oor haar ma begin praat en ’n hewige argument ontstaan het.

			Kort daarna het Stella vir die soveelste keer haar verhouding met Nils verbreek. Sover Frieda weet, het Stella en Nils eers ’n ruk voor sy dood weer met mekaar begin praat. Frieda se verhouding met Nils was ook bitter stram ná die uitval. Sy het hom af en toe gebel, maar hulle gesprekke was oppervlakkig en sy is nooit weer na die plasie toe nie.

			Salien en Japie woon nog daar en sien om na dinge. Of so hoop Frieda. Sy betaal Salien nog elke maand om daar skoon en reg te hou, maar wie weet. 

			Suur Salien. Hoe sy en Nils dit so lank met mekaar uitgehou het, weet sy nie. Die een beneukter as die ander. Miskien juis daarom. Of Nils het besef Salien is minder vervangbaar as enige van die ander mense in sy lewe. Salien was meer as ’n huishulp, eerder huishoudster. 

			Veral wanneer dinge tussen Nils en Stella stormagtig was, moes Salien alles vir hom doen. Die geskille het Nils en Stella soms maande lank uitmekaar gehou. Soms jare. 

			As dit nie vir Salien was nie, sou Nils in daardie tye in vodde rondgeloop het en net van sigarette en Oue Klara geleef het met hier en daar dalk ’n stuk brood en kaas tussenin. Sy sal Salien altyd dankbaar wees, maar dis nie te sê sy hoef van haar te hou nie.

			Met Salien se man, die dowe Japie wat al van geboorte af glo daar gewoon het, het Frieda goed oor die weg gekom. Dis hy wat haar gehelp het met die kruie- en groentetuin gedurende die paar maande wat sy daar gebly het voor sy Karoo toe is. 

			Tussen die werkery deur het hy haar vertel van Salien. Dat sy nog ’n langbeen meisiekind was toe sy in die anner tyd geraak het. Haar seun het glo nie mooi grootgeword nie. Aan dwelms verslaaf geraak en is later in ’n messtekery dood.

			Sy kan nie onthou of sy simpatie gevoel het nie. Sy was self so afgestomp. 

			Dit was einde 1995, net nadat sy van Wilhelm geskei het. Dieselfde jaar as Victor se vernedering, besef sy nou eers. Terwyl sy heirloomsaailinge op Hier Is’t gekweek en die egskeiding en alles daar rondom probeer verwerk het, moes Victor hoor sy gedigte is rymelary en nie verwikkeld genoeg nie.

			Toe Frieda ’n paar weke later hoor Wilhelm het selfmoord gepleeg, was hy seker nog steeds verpletter deur daardie keurdersverslag.

			Frieda rem haastig toe ’n parkering oopgaan. Wonderwerke vind nog plaas. Dis nog ’n ent se stap na Oom Samie se Winkel, maar nader gaan sy nie kry nie.

			Stas sien haar aankom net toe hy by die stegie wat na The Trumpet Tree lei, wil ingaan. Hy wag haar in.

			“Albei betyds.” 

			“Hi.” Haar hare blink; onlangs gewas.

			Hy beduie sy moet voor stap, ruik sjampoe gemeng met ’n sagter, blommerige geur wat agter haar aandraal toe sy gehoorsaam. Fresh. Fragrant. Vroulik. Frustrasie. 

			“Friedelinde Frédérique,” sê hy toe hulle albei sit. “Dis nogal ’n mondvol.”

			Sy frons effens. “O, die kontrak. Friedelinde is te wyte aan ’n Duitse oumagrootjie aan vaderskant.”

			“En Frédérique?” 

			“’n Ouma aan moederskant uit Wale, die Franse deel van België. My tante was bitter ontsteld toe sy hoor ek is na daardie ouma ook vernoem. Sy het sterk gevoelens teen die Franse gehad. Op alle vlakke, maar veral wat godsdiens betref.”

			“Hoe so?” Hy wonder by wie sy daardie mond geërf het.

			“Die Van der Sluijse was stoere Protestante in ’n Rooms-Katolieke land en het nie geglo in gemengde huwelike nie. Dis nou gemeng op godsdiensvlak.”

			“Maar sou sy nie eerder ’n probleem met die Duitse oumagrootjie gehad het nie? Ek bedoel, dit was ná die Tweede Wêreldoorlog?” 

			“Die Vlaminge het nie veel teen die Duitsers gehad nie. Anders as die Nederlanders.”

			“Frans, Duits, Vlaams; alles in een verleidelike verpakking wat Afrikaans praat,” sê hy sonder om te dink. Fok, waar glip dít nou skielik uit? Veral die verleidelik. “Nietemin.” Hy haal die kontrak uit, verlig om te kan wegkyk uit die oë wat ’n aks gerek het. “Signed and delivered. If not sealed.” Hy skuif albei kopieë oor die tafel na haar toe.

			“Stas, ek is bevrees ...”

			“Klink my Sylvia Browne is gewis ’n fake. Ek is ook nie so seker van Noreen Renier nie. Maar ek wonder of James Randi nie ’n bietjie te veel daarop aandring dat hy beslis nie psychic is nie en almal te hard probeer oortuig alles wat hy doen, is net truuks nie.”

			“Ek het weer gaan nadink. Ek is jammer as ek jou ...”

			“Leadbeater het my egter werklik beïndruk al is ek nie ’n priesterfan of baie bekend met teosofie nie. En daardie doktor Kelly met haar Quantum Psychics. Nie dat ek kop of gat van meeste van die goed kon verstaan nie, maar sy klink baie oortui...”

			“Stas.”

			Hy gee bes. Wel, hy het ten minste probeer.

			“Jy het jou punt gemaak. Jy is deeglik. En ek waardeer dit dat jy jou taak so ernstig opgeneem het. Dat jy bereid was om ondanks al jou vooroordele tog die biografie aan te pak.”

			Hy let die verlede tyd op, wag vir die onvermydelike “maar”. Fok weet, sy sal hom moet betaal vir die ure en uitgawes wat hy reeds ingesit het. Sommer vir al die wroeginge en herinneringe wat sy ontketen het ook. 

			Die “maar” kom nie. Sy knip nie ’n oog nie. Haar mond is effens oop. Iets gebeur met haar gesig – amper onwaarneembaar en tog daar. Haar oë is sonder fokus. Glaserig. Amper soos die eerste keer toe hy haar gesien het. Toe hy hom verbeel het sy kyk dwarsdeur hom. Sien die idealis agter die sinikus wat hy moes word om te kan oorleef.

			“Frieda?” Sy roer nie. Skrik gaan sit yskoud in hom. O hel, sy moenie nou hier staan en ’n beroerte kry of ’n ding nie. “Frieda?” Hy vat haar hand wat slap op die tafel lê. Dis yskoud. “Fokkit, Frieda, wat gaan aan?”

			’n Ligte sug. Sy laat sak haar kop in haar hande, ’n pynplooi om haar mond. 

			Sy prewel iets.

			“Ekskuus?”

			“Water, asseblief. Verskriklik dors.”

			Stas vlieg op en stap haastig na die kroeg toe. “Water. ’n Bierbeker vol. Gou.”

			Die mannetjie agter die toonbank kyk hom geïrriteerd aan.

			“Nou, boytjie, soos in onmiddellik.”

			“Die tannie lyk nie lekker nie,” por een van die meisiekinders hom aan. “Sy is baie bleek.” Darem iemand met oë in haar kop.

			Stas kyk oor sy skouer. Frieda sit nog net so. Toe hy terugkyk, staan die bierbeker vol water reg. “Sorry, Oom.” Die mannetjie lyk darem jammer.

			Frieda drink die helfte van die halfliter leeg, vryf haar nek en druk met haar duime teen haar slape voor sy na hom kyk. “Ek is jammer. Dit was Nils.”

			“Wat het hy gesê?”

			“Niks. Net vir my ’n klomp skilderye gewys. Te vinnig vir my om te kan sien van wie, maar ek dink daar was een van Mabel.”

			“Sy minnares?”

			Sy knik. “En later sy tweede vrou.”

			“Iets van die skildery wat jou opgeval het?”

			“’n Baba in haar arms. Pienk. ’n Baie helder pienk wat hy nooit in sy skilderye gebruik het nie. Hy het pienk gehaat.”

			Stas ruk sy pen uit sy hempsak en krabbel sommer op die koevert in sy joernalissnelskrif neer wat sy gesê het.

			“Enigiets in een van die ander skilderye wat ook snaaks was?”

			“Stella. Maar ek kan nie onthou wat my opgeval het nie. Nee, wag. ‘Die gil.’ Maar dis nie Stella nie. In Stella se skildery. Sy lê op haar sy. In haar buik, soos ’n fetus, is die gesig van Edvard Munch se ‘Die gil’ dwars gedraai.” Sy kom wankelrig orent. “Skuus. Naar.” 

			Stas spring op. Help haar tot by die kleedkamer. 

			Dit voel soos ’n ewigheid voor sy uitkom. Sy is nog bleek, maar lyk beter.

			Terug by die tafel wag daar ’n pot tee en twee koppies.

			Die kelnerinnetjie kom nader. “Is Tannie oukei? My ma gee altyd vir ons soet tee as ons nie lekker voel nie.”

			Frieda se glimlag is effentjies, maar dis daar. “Ek is nou beter. Jy’s ’n skat, dankie. Skink vir ons, asseblief?”

			Stas slaak heimlik ’n sug van verligting. Sy lyk weer mens. Al bewe haar hande soos akkerblare in ’n bries.

			Hy wag tot sy ’n slukkie tee gevat het. “Frieda, jy sal my ’n voorskot moet gee om ’n klankopnemer te koop. Ek kan nie byhou met die skrywery nie en ek is op die oomblik broke. My selfoon is ongelukkig nog ’n dom een en dis in elk geval nie ideaal om ’n selfoon te vertrou vir klankopnames nie. Die goed raak te maklik gesteel.” Hier is die kruks. As sy nou by die “maar” uitkom wat haar netnou ontneem is, is dit tickets.

			Frieda tel haar handsak op, kry ’n pen en ’n notaboekie uit. Skuif die notaboek nader na hom toe. “Skryf jou bankbesonderhede neer. Ek sal vir jou EFT.” Sy trek die kontrak nader. Sonder ’n woord teken sy albei afskrifte.

			Dan is dit nou dit. Hulle is saam in die ding. For better of for worse.

			Sy maak keel skoon. “Maar ons kan nie in koffieplekke of restaurante ontmoet nie. Wat vandag gebeur het, kan weer gebeur. Dis te vernederend. En onregverdig teenoor die personeel. En Victor se huis is uit.” Haar oë versluier. Lang wimpers met net ’n titsel maskara. ’n Vegie ligbruin oogskadu daarbo. Valkvlerkies vir wenkbroue.

			Nie ons huis of my huis nie. Victor se huis. Interessant. “Ek huur ’n tuincottage op Len Nel se erf. Maar hy het nuuskierige bure. Hulle gaan praat. En Len val in en uit soos hy wil. Dit kan dalk têre.”

			Sy bly lank stil. “Ek het my pa se plasie geërf. Dis so veertig, vyftig kilometer van hier af. Rawsonville se rigting. In een stadium het ek ’n ruk lank by hom gebly. Hy het die ou stalle vir my bewoonbaar laat maak, ’n ent van die hoofhuis af. My meubels is nog daar. Miskien kan ek dit in ’n werkstasie omskep. As ek jou petrol betaal, sal jy bereid wees om in en uit te ry?”

			“En as jy ’n ... insident kry daar op die plaas? As ek nie by is nie?” Fok weet, hy hoop nie hy hoef ooit weer een van haar aanvalle of toevalle of wat dit ook al is te beleef nie.

			“Die um ... insidente kom nie gewoonlik so onverwags en so sterk nie. Om die waarheid te sê, ek moes kon voorsien het een is aan die kom. In die motor. Ek het dit toe al gehoor. As jy nie by is nie, kan ek hopelik betyds die klankopnemer aanskakel. Of dadelik daarna. Dis nie ideaal nie, maar voorlopig die beste wat ons kan doen. Kom tyd, kom raad.”

			“Liewe bliksem, Frieda, dit gaan nie net oor die inligting nie. Jy lyk asof ’n donnerse demoon van jou besit neem wanneer dit gebeur. Jy word fisiek naar daarvan.”

			Haar skouers raak vierkantig. “Dit het niks met demone te doen nie, oukei? En ek kan cope. Het nog altyd. Jy is aangestel as my pa se biograaf. Nie my hoeder nie.”

			Stas klap met albei hande op die tafel. Net liggies, maar die koppies rinkel in die pierings. “Fine. Have it your way. Maar moet my nie blameer as ’n spook of ’n spul fotons of poltergeists of wat ook al bolognaise van jou maak nie.”

			Eers toe sy haar hand oor haar mond sit om die breë glimlag te verskuil wat in elk geval verraai word deur die plooitjies om haar oë, besef hy hoe idioties hy hom uitgedruk het. Boonop klink dit asof hy in die snert begin glo.

			Stas sug diep, grinnik toe ook maar. “Goed. Ek kan seker in- en uitry wanneer dit nodig is. My wrakkie behoort dit darem ’n paar keer heen en terug te maak. Maar wat gaan jou man daarvan sê?”

			Haar glimlag taan. Sy sluk opsigtelik, kyk weg. “Dis my projek. Victor sal maar net moet verstaan.” Sy kyk weer na hom. “Maar ons hoef nie so gereeld alles in gesprekke uit te pluis nie. Ek kan darem op ’n laptop werk. En MS Word. Ek sal vir jou alles wat ek van Nils en sy lewe kan onthou, uiteensit en vir jou e-pos namate ek vorder. Jy kan dit lees en dan verder uitvra wanneer ons mekaar wel kan sien. Maar soos ek nou die dag gesê het, jy sal moet navorsing doen oor die dele waar ek nie met Nils in aanraking was nie.”

			“Dit sal ek eerder wil uitsource. Ek ken die perfekte persoon. Sy is net vrek duur.”

			“Trek vir my ’n begroting op dan kyk ons daarna. Maar ek dink tog dit sal beter wees as jy dit self doen. ’n Gevoel kry vir die mense in sy lewe.”

			“Ja, baas.”

			Sy verstar. Vir ’n oomblik is hy nie seker of sy haar vererg het en of sy weer ’n toeval gaan kry nie. “Mabel se baba. Die helderpienk een. Dis sooo Nils. Hugo Hamman. Hy is gay.”

			“Is sy uitstalling nog aan die gang?” snap hy dadelik. Dêmmit, hy moet wakker skrik. Natuurlik moet hulle met hom gaan praat. Hugo sal hulle meer van Mabel en Nils se verhouding kan vertel. Wat in daardie tydperk gebeur het. As ’t ware uit die perd se bek. “Sou hy dalk net hier gewees het vir die Woordfees?”

			“Ek weet nie.”

			“Ken jy hom?”

			Sy skud haar kop. “Ek en Mabel het nie oor die weg gekom nie. Ek het my pa min gesien nadat hy my en my ma in Ermelo gelos het. Soms het ek naweke na Nils toe gegaan, maar net as hy naby genoeg was en ek ’n bus kon haal na waar hy ook al met die karavaan gestaan het. Hugo was nooit daar nie. Hy was in ’n koshuis, dink ek. Ek kan nie onthou dat ek ooit eens ’n foto van hom gesien het nie.” 

			Sy vee haar hare uit haar gesig wat darem weer ’n bietjie meer kleur het. “Dit was Mabel wat die ommekeer in Nils se kuns teweeg gebring het. Jy weet dit seker? Dat my pa eers landskappe gedoen het. Hy was goed, maar die tyd vir landskappe was verby en almal het hom daarvan beskuldig dat hy die De Jonghs na-aap. Het jy geweet die sogenaamde takhaar het in Frankryk gestudeer? Aan die Sorbonne. En toe opgeskop en Afrika toe gekom. Glo agter die lig aan. Hy het niks van die De Jonghs geweet nie.”

			Stas hou sy hand op. “Ons sal moet wag vir die klankopnemer. Maar interessantheidshalwe, wie het hom ’n takhaar genoem?” 

			Sy byt haar onderlip. Hard. Haar voortande is effens oneweredig, merk hy nou eers op. Op ’n sexy manier. Eweredige tande was nog altyd vir hom vervelig.

			“Victor.”

			Die naam hang in die lug soos ’n seepbel net voor dit bars.

			“Maar dis in die hitte van die oomblik gesê.” Sy tel haar handsak van die vloer af op en kom orent. “Jy’s reg. Kom ons kry eers die klankopnemer, anders blaker ek goed uit en vergeet wat gesê is en wat nie. Sal jy intussen ook kan uitvind of Hugo Hamman nog op Stellenbosch is?”

			Stas staan ook op. “Ek maak so.” Hy gryp na haar toe sy effens struikel. “Is jy oukei?”

			Sy knik sonder om na hom te kyk. “Ongelyk. Die vloer is ongelyk.”

			Hy kyk af. Dit is, maar hy dink nie dis wat haar laat struikel het nie. “Frieda?”

			Haar oë is nog ’n ligter groen as gewoonlik. 

			“Is jy doodseker jy wil hiermee voortgaan?”

			Die oomblik stol. Hier word die ware kontrak nou finaal gesluit of verbreek, besef hy.

			Sy knik. “Ek is. Is jy?”

			Een finale kopknik van hom. Dis al wat nodig sal wees om sy lewe vir ewig te verander. Dit weet hy in hierdie oomblik vir ’n feit. “Ek ook.” Twee woorde verrig die taak net so goed.

			

		

	
		
			Nege

			Hugo Hamman lyk glad nie soos Stas hom voorgestel het nie. Om die een of ander rede het hy ’n skraal man met ’n asketiese gesig verwag. Miskien oor die foto’s van sy lewensmaat. Of die hongersnoodtema.

			Hamman is egter ’n korterige fris man met ’n welige goudbruin baard en ’n kop so kaal soos ’n ghoen. Middel veertigs, skat Stas hom toe hy regop kom waar hy gebukkend oor ’n kartondoos staan.

			“Die uitstalling is verby.” Hamman beduie na die vierkante en reghoeke, toegedraai in borrelplastiek, wat oral in hopies gesorteer is.

			“Gelukkig het ek die uitstalling laas week al bygewoon. Merkwaardige foto’s. Ek was werklik beïndruk.” Stas bedoel dit, maar hy sou dit in elk geval gesê het, al was hy nie beïndruk nie. “Ek is egter hier oor iets anders. Baie bly ek het jou nog hier raakgeloop. Het jy ’n tydjie?”

			Hamman haal sy skouers op en stut sy hande op sy heupe. “Hang af wie jy is en waaroor jy hier is.”

			Stas steek sy hand uit. “Stas Stassen.”

			“Hugo. Maar jy weet dit reeds.” Sy Afrikaans dra swaar aan ’n Amerikaanse aksent, maar sy taalgebruik is gemaklik.

			Stas knik. “Ek skryf ’n boek en soek ’n bietjie agtergrond oor kunstenaars en die wendinge wat hulle kuns neem.”

			“As jy wil praat oor die vigs-kwessie, kan jy jou asem spaar. Ek het alles daaroor gesê wat ek wil sê. Matthew, my lewensmaat, het sy volle samewerking gegee. Dit was in die eerste plek sy voorstel. Ek het nie sy menswaardigheid aangetas nie.”

			“Nee. Dis nie daaroor nie. Ek is nuuskierig oor hoe dit gebeur het dat jou ma vir Nils van der Sluijs se koersverandering verantwoordelik was. Van landskappe na naakstudies. Net vir agtergrond. Om my ’n gevoel vir die kunswêreld en hierdie onderwerp in die besonder te gee.” Hy hoop nie die man dagvaar hom as die biografie eendag uitkom nie, maar dis bekommernis vir later.

			Die oë wat nou net nog relatief vriendelik was, raak bewolk. “Ek wil nie oor daardie vark praat nie.” Hy vou sy arms. Fris arms. Gedefinieerde spiere. Seker van al die fotografiese toerusting rondkarwei. Hy lyk nie na die gimtipe nie. 

			“Oor jou ma dan? Die rol wat sy in Nils se lewe of liewer sy kuns gespeel het? Sy was tog eintlik die rede vir Nils se sukses?”

			Die spiere ontspan effens, maar die oë bly behoedsaam. “My ma was ’n fool. ’n Mooi, baie sensuele fool. Tien jaar jonger as die vark. Ek weet nie wat sy in die vent gesien het nie.”

			“Hoe oud was sy toe hy haar as model begin gebruik het?”

			“Vier en dertig. Twee jaar later, in ’86, het die een of ander kunskenner die poephol ‘ontdek’ toe van sy werk by ’n uitstalling hier op Stellenbosch beland het. Toe was ek natuurlik alreeds so ver as moontlik weggestuur. Die vark wou nie ’n poefter – sý woord – in die omtrek hê nie.” Hamman probeer nie eens sy gramskap wegsteek nie.

			“Dit het jou goed te staan gekom? Jy het immers bekend geraak in Amerika.”

			“Ek was negentien. Onseker van myself. Het van die wêreld en die lewe niks geweet behalwe dat dit hel was om in ’n skoolkoshuis gedruk te word omdat die vent wat met jou ma getroud is nie ’n tienerseun in sy lewe wou hê nie. Veral nie een wat nie in meisies belangstel nie. 

			“Maar dis nie wat jy wil hoor nie. Ja, dis danksy my ma dat Van der Sluijs oorgeskakel het van landskappe na naakstudies. Wat gelei het tot sy sukses en haar ondergang.”

			“Dis dus jou ma wat hom oorgehaal het om naakstudies te doen? Nie hy wat haar omgepraat het nie?”

			“Sy wou hom oortuig om haar te skilder. Nie met ’n naakstudie in gedagte nie. Sy wou net hê hy moet haar op doek verewig, as jy my die cliché sal vergewe. Eers wou hy nie, maar die origheid het seker oorgeneem. Hy’t vir haar gesê hy sal haar skilder solank sy sal poseer vir ’n ... laat ons maar sê, minder kuise skildery. Sy het ingestem op voorwaarde dat hy dit vir niemand sal wys nie.” Hy skud sy kop. Bly stil.

			“Maar hy hét dit vir iemand gewys.”

			“Nie aanvanklik nie. Hy was skielik begeester, al het sy geprotesteer omdat hy haar so vet laat lyk. Vetter as wat sy in werklikheid was. Sy was geen Twiggy nie, maar hoogstens voluptuous. Hy het hom nie aan haar gesteur nie. Net aanhou skilder. Ek dink daar was sewe in die eerste reeks wat hy van haar geskilder het. Toe hy daarmee klaar was, het hy foto’s geneem en na galerye gestuur. Die meeste het belanggestel. Hy het die Stellenbosch-een gekies. Die res is geskiedenis. 

			“Die kunskenner se opinie het mense oortuig dis oukei om skilderye van vet vroue in flagrant seksuele posisies teen hulle mure te hang omdat dit ‘khuns’ is en die vark het al die pad bank toe gelag.”

			“Hoe het jou ma oor die uitstalling gevoel?”

			“Sy wou niks weet nie, maar hy het hom weer eens nie aan haar gesteur nie. Sy het geweier om die uitstalling saam met hom by te woon. En dis op die openingsaand van daardie uitstalling dat hy my ma verneuk het. Natuurlik met nog ’n voluptuous vrou. Een wat later ook een van sy modelle geword het. Sy het geen voorbehoude gehad nie. Was self ’n kunstenaar. Maar dit het my ma eers later uitgevind.”

			“Wanneer het hierdie minnares sy model geword?”

			Hamman kou sy mondhoek. “Ek weet nie presies nie, maar dink dit was ’n ruk voor my ma se dood in ’89. Jy weet seker my ma het selfmoord gepleeg? Of dit was die bevinding, in elk geval.”

			“Ek verbeel my ek het so iets gehoor.” Stas kan homself skop. Hy moes sy huiswerk behoorlik gedoen het. Nie dat daar tyd was nie. Gelukkig is die man spraaksaam. Eintlik besonder spraaksaam.

			“Toe die geld begin inrol, het die vark besluit om weer ’n verdomde karavaan te koop en te begin swerf. Eers het my ma gedink dis pret. Veral omdat sy nie meer hoef te gewerk het nie. Maar teen die tyd dat hulle in ’n karavaanpark naby Worcester gestaan het, was die nuutjie af. Toe sy kla dat die karavaan te beknop is, pleit dat sy weer in ’n huis met steenmure wil woon, het hy bloot ’n splinternuwe Wilk gekoop. Sy het dit in ’n brief aan my beskryf en ’n foto gestuur. ’n Yslike ding, baie luuks, maar steenmure kon sy op haar maag skryf.

			“Soos ek verstaan, was hy die dag in die Kaap om na ’n nuwe voertuig te gaan kyk wat die Wilk kon sleep. Die bakkie wat hy toe gehad het, kon klaarblyklik nie die mas opkom nie. Dis in elk geval wat die polisie vir my gesê het toe ek hulle gebel het nadat ek uiteindelik van die hele ding gehoor het.

			“My ma is nie saam Kaap toe nie. Sy was lief vir haar dop en moes besope gewees het. Sy was definitief depressief. In haar briewe was dit duidelik. Sy het nie net die ewige rondtrekkery gehaat nie, sy het dit ook gehaat dat skilderye van haar die wêreld vol hang vir almal om te sien. Wat haar daardie dag laat knak het, kan mens net probeer raai. Sy het glo gaan bad, slaappille gedrink, alles toegemaak, die gasstoof in die karavaan oopgedraai en op die bed gaan lê. Waarskynlik ’n sigaret aangesteek. Boem.” 

			Slaappille? Stas frons. Hoekom sou sy slaappille drink as sy van plan was om haarself op te blaas? Hy bly egter stil. Laat Hamman maar eers klaar praat.

			Hamman vee oor sy oë. “Ek was destyds ’n modefotograaf se assistent. Ons was in Nebraska op ’n week lange fashion shoot. Van der Sluijs het nie geweet hoe om my te kontak nie. Seker ook nie hard probeer nie. Teen die tyd dat ek uitgevind het, was daar geen sin in om Suid-Afrika toe te kom nie. Sy was reeds begrawe. Wat van haar oorgebly het, in elk geval.” 

			Hy vee weer oor sy oë en snuif. “Die eerste ding wat ek gedoen het toe ek wel uiteindelik teruggekom het, meer as twintig jaar ná ek hier weggestuur is, was om na haar graf in Worcester te gaan. Piepklein grafsteen. Verwaarloosde graf. En die vark het nie ’n halfuur se ry daarvandaan gewoon nie.”

			“Wanneer het jy teruggekeer uit Amerika?” Stas voel alles in hom saamtrek. Hoop Hamman kom dit nie agter nie.

			“Januarie verlede jaar.”

			“Dan weet jy seker Nils is kort daarna vermoor? Einde Februarie.”

			Hamman kyk op na hom. Grynslag. “Die beste nuus wat ek in jare in ’n koerant gelees het.” Hy vee weer oor sy oë. “En nou moet jy my verskoon.”

			Halfsewe is etenstyd as Victor haar nie vooraf laat weet hy is laat of sy hoef nie te kook nie. 

			Dis seweuur en hy is steeds nie tuis nie. Frieda maak seker daar is nie ’n boodskap op haar selfoon of ’n oproep wat sy nie gehoor het nie. Die landlyn gee sy gewone luitoon. Ook geen boodskap daar gelaat nie.

			Eienaardig. Hy haat opgewarmde kos. 

			Frieda vat haar glas wyn en gaan sit buite op die stoep. Dis aansienlik koeler vanaand. Knypie in die lug. Soos gewoonlik gebeur net ná die Woordfees.

			Die hoofpyn is nog net ’n dowwe geklop. Sy weet nie of dit die oorblyfsel is van die wynhoofpyn en of dit te wyte is aan Nils se streke nie.

			Sy wens Victor wil nou kom. Dat alles kan verbykom. Dit gaan nie maklik wees om vir hom te sê wat sy besluit het nie. Veral nie in die lig van alles wat gister gebeur het en gesê is nie.

			Sy het nog nie weer van Stas gehoor nie. Sou hy by Hugo uitgekom het? Agterna beskou, verstaan sy waarom sy vir Nils as skadu in Hugo se lewe gesien het. Nils was immers met sy ma getroud. Hulle moes in daardie tyd gereeld kontak gehad het, al was Hugo in die koshuis. Sy kry Hugo Hamman amper jammer. Nils was dalk ’n eksentrieke kunstenaar, maar hy was ook ouderwets op sy eienaardige, selektiewe manier. Vir homoseksualiteit het hy nie tyd gehad nie. Dalk vanweë sy streng Gereformeerde agtergrond. Dalk was dit net die tydsgees. Hoe ook al, sy minagting het hy baie duidelik laat blyk wanneer die onderwerp geopper is. Wat natuurlik in kunskringe redelik gereeld was.

			Nie dat Nils normaalweg in kunskringe beweeg het nie, maar by sy uitstallings moes hy noodwendig nie net teenwoordig wees nie, maar ook gesprekke voer, of hy daarvan gehou het of nie. En hy het dit gehaat. Eerstens het hy nie veel agting gehad vir die akkolades wat opgestapel het nie. Hy het geglo dit kom hom in elk geval toe. Al wat hy nie kon verstaan nie, is dat dit so lank geduur het en dat dit vir “dat vette portretjes” gekom het, pleks van sy landskappe. Tweedens kon hy dit nie verduur dat die meeste mense hom nie goed kon verstaan nie. Hy was oortuig hy praat goeie Afrikaans.

			Eers toe sy by haar tante beland, het Frieda besef hoe verafrikaans Nils se Vlaams wel was. Sy het gedink sy verstaan Vlaams perfek. Dit was toe nie die geval nie. Die inhoud van tante Kato se pogings tot kommunikasie het haar aanvanklik grotendeels verbygegaan. Seker dié dat sy Frieda vir die grootste deel van haar verblyf daar behandel het asof sy verstandelik gestremd is. 

			Sy wip soos sy skrik toe haar selfoon lui. Nie Victor se naam op die skerm nie, ’n onbekende nommer.

			“Mevrou Frieda Fouché?”

			“Sy wat praat.”

			“Kan u my asseblief sê wat u verbintenis met Victor Fouché is?”

			Frieda frons. “Ek is sy vrou.”

			“Nes ek gehoop het. Mevrou, dis suster Slabbert by Mediclinic. Moet asseblief nie skrik nie, jou man is net baie lig beseer. Maar daar was ’n ongeluk. Ek het jou nommer op sy selfoon gekry.”

			Die suster se versekering ten spyt, ruk die skrik dié keer dieper deur haar. 

			“Wat het gebeur?”

			“’n Aankomende motor het glo ’n vragmotor op ’n wit streep teen ’n blinde hoogte verbygesteek. Jou man het die botsing vermy, maar die motor het in ’n sloot beland. Ons wil hulle albei oornag hou, net om seker te maak die harsingskudding is nie erger as wat ons vermoed nie. Hulle sal waarskynlik môre ontslaan word. Nadat Dokter hier was.”

			Hulle? Hy en ’n kollega dalk? Haar kop draai. “Ek is dadelik op pad. In watter saal ...”

			“Mevrou, dis nie nodig nie en dalk nie wys nie. Nie dié tyd van die aand en dan nog oor Sir Lowry’s ook nie.”

			“Sir Lowry’s?” Wat de hel? 

			“Jammer, ek moes gesê het. Ek skakel van Hermanus se Mediclinic af en ek sien julle adres is op Stellenbosch.”

			“Maar ...” Hermanus? Wat op aarde maak hy daar? Nee, hulle. Vir ’n oomblik voel dit asof daar ’n kortsluiting in haar brein is. Sy sluk swaar. “Suster, wie was saam met hom in die motor?”

			“Sy suster. Maar sy is ook nie ernstig beseer nie. Ook hoofsaaklik harsingskudding, net ’n bietjie erger as hy. Ek gaan juis nou haar selfoon nagaan vir haar man se nommer.”

			“Watter een van sy susters?” Die vraag kom vanself, al weet sy voor haar heilige siel Victor het nog nooit ’n suster gehad nie.

			Die suster huiwer asof sy agtergekom het iets is nie pluis nie, maar antwoord uiteindelik tog. “Mevrou Mandie Stassen.”

			“Baie dankie, Suster. Ek sal sommer self haar man bel, dan spaar dit jou die moeite.”

			“Dankie, dis bedagsaam van jou.”

			“Suster, weet Victor jy het my gebel?”

			“Nee, hy slaap op die oomblik. Ons het hom ’n inspuiting gegee. Hy ly aan skok.”

			“Suster, doen my ’n guns, asseblief? Moenie vir Victor sê jy het my gebel nie? Hy sal verkies om my self te laat weet.”

			“Nou maar goed. Tensy hy my pertinent vra.” Sy kan hoor die suster raak ongeduldig, of dalk net haastig.

			Nadat hulle gegroet het, sit Frieda ’n ruk net doodstil voor sy die foon weer uit haar skoot lig.

			Stas tel ná drie luie op.

			“Frieda, ek wou jou nou net bel. Ek was vanmiddag by Hugo Hamman en probeer van toe af nog heeltyd sin maak van alles wat hy gesê het. Die datums en als. Het jy geweet ... ”

			“Stas.” Vir ’n oomblik weet sy nie of sy wil lag of huil nie. “Jou eks. Is haar naam Mandie?”

			“Ja, hoekom? Frieda? Hoekom klink jy so snaaks? O fok. Het jy weer een van jou ...”

			Sy ruk haar reg. “Nee, maar ‘fok’ is toevallig die regte woord vir die omstandighede. Soos in: Stas Stassen, wat de fok maak jou eksvrou saam my huidige man in Hermanus?”

			“Wát?”

			“Dis wat ek gevra het. Wat maak hulle daar? Behalwe dat hulle albei met ligte harsingskudding in die Mediclinic lê. Dis nou Victor en, let wel, ‘sy suster’ Mandie Stassen.”

			Die stilte is te lank. Die aanvanklike verrassing was natuurlik. Hierdie stilte onnatuurlik. 

			“As jy nou vir my lieg, is dit die einde van ons projek. Is hier êrens ’n komplot aan die gang of is ek aan die gek word? Nee, moenie die laaste deel van daardie vraag antwoord nie. Maar antwoord die res.” 

			“Ek sweer ek het nie geweet dit gaan nou nog aan nie, Frieda. Maar hulle het ’n verhouding gehad toe hy haar studieleier vir haar M-graad was. Dis waaroor ek en Mandie geskei is.”

			Frieda sit ’n oomblik botstil voor sy paniekerig die rooi knoppie druk. Sy kan nie nou met hom praat nie. Sy weet nie of sy ooit weer met hom sal kan praat nie.

			Sy staar net na die foon toe dit begin lui. Dit hou ’n oneindigheid aan. Raak uiteindelik stil. Lang oomblikke later kom die sein dat daar ’n stemboodskap is. ’n Ruk daarna ’n SMS.

			Sy weet nie hoe lank sy net so doodstil bly sit het nie. Net dat sy yskoud is toe sy uiteindelik na die SMS kyk. Van Victor. Frieds, so jammer ek laat nou eers weet. Is in ’n vergadering by UCT waar ons vasgeval het in ’n debat. Ek gaan sommer hier by ’n kollega oorbly. Is doodmoeg. Lekker slaap. xxx

			Sy luister na Stas se boodskap terwyl sy binnetoe gaan, die deur met bewende hande sluit. “Bel my asseblief, Frieda. Ons hoef nie oor Victor of Mandie te praat as jy nie wil nie. Maar ek moet met jou praat oor Hugo Hamman. Shit. Sorry. Dit klink seker harteloos. Jy moet stukkend wees. Bel my in elk geval. Asseblief. Ek lei af hulle is darem nie ernstig beseer nie?”

			Frieda vul haar glas. Gaan sit by die kombuistafel. SMS vir Victor. Dankie vir die laat weet. In die haak, ek verstaan. Moet môre vroeg uitgaan. Sal seker heeldag weg wees. Sien jou môreaand. Jou Frieds.

			Sal interessant wees met watse leuen hy vorendag gaan kom oor die beskadigde motor. Die gedagte dryf losweg nader toe sy die stuurknoppie druk. Asof iemand anders dit gedink het en sy toevallig op dieselfde golflengte ingeskakel was.

			Sy wonder of hy hom nou lê en verknies oor waarheen sy gaan en of hy verlig is hy het nog ’n dag grasie. Waarskynlik ’n bietjie van albei.

			En sy wonder waarom Stas hom nie voorheen verwerdig het om haar te vertel van sy vrou se manewales met Victor nie. Maar sy wonder die meeste van alles waarom Stas enigsins betrokke wou raak by ’n projek saam met die man wat sy huwelik vernietig het se vrou.

			Dis nie moeilik om by ’n antwoord uit te kom nie. Die verwysing na haar mond, haar buuste en ’n “verleidelike pakket” maak nou sin. Met daardie uitlatings is die sagmaakproses aan die gang gesit. Wie weet wat hy nog beplan het. Dalk nog om ’n gemors van die biografie te maak.

			Maar wat sy planne ook al was, die oogmerk is duidelik. Die skarminkel wou Victor terugbetaal en sy sou die valuta wees.

			Geen wonder Victor was so ontsteld toe hy uitvind wie die skimskrywer was nie. Calliope het sekerlik ’n rol gespeel, maar dat sy met sy minnares se eksman sou saamwerk, het hom seker nagmerries uit die hel self gegee. Sy hoop hulle het hom behoorlik gery.

			Eers ná nog ’n paar slukke wyn SMS sy vir Stas. Skeur kontrak op. Beskou vanmiddag se EFT as betaling vir dienste tot dusver gelewer. Fok jou.

			Hy antwoord feitlik dadelik. Jy is net so vasgeteken soos ek. Ek skeur niks op nie. Sien jou môre as jy wil weet wie ’n baie goeie kandidaat was vir die moord op jou pa en hoekom. Nag, Frikkie.

			Frikkie. Frieda sit die foon sagkens neer, bang sy gaan dit andersins teen die muur smyt soos sy graag sou wou. Sy laat sak haar kop in haar hande en vir die eerste keer in baie jare bars sy in trane uit.

			

		

	
		
			Tien

			Dis bewolk en koel toe sy opstaan. Haar oë voel asof daar oornag swamme op gedy het. Die hoofpyn is anders as gister s’n. Nie seerder nie, net swaarder. Sou trane meer weeg as wyn? ’n Ander digtheid hê?

			Teen seweuur is sy klaar gestort en aangetrek. Nugter weet hoekom sy nog die moeite gedoen het om te grimeer. Sy lyk of voel nie veel beter nie.

			Terwyl sy vir die ketel wag om te kook maak sy ’n paar toebroodjies. Sy kan kos nie nou in die oë kyk nie, maar die dag is lank. 

			Sy probeer die roete na Hier Is’t weer by haar inprent. Daar is ’n afdraaipad waarby sy al ’n paar keer vantevore verbygery het. Dis net ná die afdraai van die N1 af, maar weggesteek. Sy sal maar net haar oë moet oophou.

			Die gedagte dat sy teruggaan daarheen, maak ’n bang klont agter haar naeltjie. Maar dis tyd. En sy het nie juis ’n wye verskeidenheid alternatiewe nie. Nie nou so dadelik nie, in elk geval. Later kan sy besluit of sy die plasie wil verkoop en elders gaan bly. Al waartoe sy nou in staat is, is om te gaan seker maak die stalhuis is nog bewoonbaar en as dit is, te kom pak en trek. Hier bly sy nie langer as wat dit enigsins moet nie.

			Sy wens eintlik sy kan reeds uitgetrek wees wanneer Victor terugkom. Gelukkig het sy nie baie om te pak nie. Die meeste van haar goed is nou nog op die plaas gestoor. Toe sy die Somerset-Wes-huis verkoop en by Victor ingetrek het, was sy huis reeds so vol as wat hy dit kon verduur. En hy het nie van haar smaak in meubels gehou nie.

			“Ons kan een of twee items laat restoureer as jy wil,” het hy sonder entoesiasme gesê, al was hy toe nog min of meer diplomaties. Hy het verwys na haar voorliefde vir ou meubels wat geverf is en reeds afgedop het of effens afgeskuur is sodat hout en verskillende kleure deur die lae skemer. Sy het haar nie verwerdig om te antwoord nie. Selfs haar boeke is plaas toe. 

			Nou is sy maar bly sy kon haar hebbe en houe op Hier Is’t stoor en het nie daarvan ontslae geraak nie. Anders het sy met niks gesit. 

			Dit was toe sy teruggekom het ná die twee jaar in die Karoo dat dit amper per ongeluk so gekom het dat sy op Hier Is’t nesgeskop het.

			Voorheen, vir ’n maand of wat ná Wilhelm se dood en voor die Karoo, het sy in Nils se huis gebly. Selfs dit was te lank. Dit was dus nie haar plan om van Serenity af weer by haar pa in trek nie. Sy wou net daar bly tot sy ’n ander plan kon maak. 

			Dit was Nils se voorstel dat hy een van die buitegeboue vir haar omskep in ’n woonplek van haar eie. Sy sou die boothuis op die oewer van die rivier verkies het, maar dit was nie prakties nie. Die keuse het uiteindelik op die stalle geval. Dié was ver genoeg van die groothuis af dat hulle mekaar nie hoef te sien as hulle nie wou nie, maar tog naby genoeg as hulle geselskap soek.

			Verstommend genoeg, het dit aanvanklik goed gewerk. Miskien omdat sy en Nils bitter min behoefte aan mekaar se geselskap gehad het. Stella was ’n veel gereelder besoeker wanneer sy naweke by Nils oorgebly het. Af en toe het hulle Frieda vir ete oorgenooi of sy vir hulle, maar nie veel meer nie.

			Frieda was op haar gelukkigste wanneer hulle haar uitgelos het sodat sy en Japie kon woeker in haar tuintjie. Die vorige een het natuurlik vergaan terwyl sy op Serenity was, maar Japie het vir haar die sade geoes waar hy kon en dit gehou. 

			Alles het goed gegaan tot haar pa ’n bietjie meer as ’n jaar nadat sy haar in die stalhuis tuis gemaak het, aangekondig het Stella gaan haar kunsterapieklasse staak en permanent by hom kom inwoon. 

			Met Stella het sy nie eintlik ’n probleem gehad nie al het sy ’n bietjie te dikwels na Frieda se sin sommer net by haar ingeval. Stella se tweeling was egter ’n ander saak. Celestine en Etienne, toe so om en by dertien, was op kosskool, maar naweke en vakansies was hulle regte lasposte. Van Etienne kon sy dit nog verduur, maar Celestine was ’n perd van ’n ander kleur. 

			Frieda is nou nog oortuig die kind het die een of ander sielkundige afwyking. Ook seker nie meer ’n kind nie. Hulle moet seker nou al in hulle twintigs wees, ja, seker so vyf, ses en twintig.

			Maar op dertien was hulle peste. Uiteindelik het alles vir Frieda te veel geraak en het sy met Nils se finansiële hulp die huis op Somerset-Wes gekoop en daarheen getrek. Wat die beste ding was wat sy ooit kon gedoen het. Sy was vir amper vier jaar lank sielsgelukkig so op haar eie.

			En toe ontmoet sy Victor.

			Die gedagte laat haar terugkom aarde toe. Die ketel het vergange al gekook. Die toebroodjies het klaarblyklik op hulle eie gemaak gekom en staan reg in ’n plastiekhouer. Frieda kry ’n appel uit die vrugtebak en ’n bottel water uit die yskas. Die koffie moet nou maar bly. Sy wil in die pad val.

			Sy sit buite die inrit en wag om seker te maak die elektroniese hek skuif terug, toe sy in die RAV se truspieël die motor sien staan. ’n Ou afgeleefde Bantam-bakkie, heeltemal uit pas met die buurt. 

			Die oggendson flits op die vensters sodat sy nie die bestuurder kan sien nie, net ’n vae vorm wat bevestig daar sit wel iemand agter die stuur. 

			Frieda draai in die straat in, hoor hoe die bakkie se enjin aangeskakel word. In die syspieël sien sy hoe die bakkie agter haar inval. 

			Blote toeval, probeer sy haarself wysmaak, maar teen die tyd dat sy op die R44 kom, weet sy vir ’n feit sy word agtervolg. Heel openlik. Amper skaamteloos.

			By een van die wynplase se wye ingange trek sy van die pad af, maar hou die enjin aan die luier. Die bakkie trek agter haar in asof dit ’n Venter-sleepwa is. Die man agter die stuur waai vir haar.

			Sy kners op haar tande en kry haar selfoon uit. Net een lui voor daar antwoord is.

			“Yes, Frikkie. Waarheen is ons op pad?”

			Stas bly sit toe sy uitklim en soos ’n beswaarde Genis van Koöperasiestories-faam aangestap kom. Hy draai die venster af toe sy hande op die heupe langs hom tot stilstand kom.

			“Môresê, Frikman. Hoe lyk jy dan so kwaai op so ’n lieflike oggend?”

			“Wat dink jy doen jy, Stas Stassen?”

			“Wel, ek wou eintlik met jou praat oor ’n paar goed, aangesien jou man seker nog nie tuis is nie, maar toe sien ek jy is op pad êrens heen. Toe volg ek jou maar.” Sy hoef nie te weet hy het wie weet hoe lank daar gesit en wik en weeg of hy haar van kontrakbreuk wil aankla, haar wil troos, verwurg of opvry nie. Of dat hy amper besgegee het en stert tussen die bene wou wegry net voor hy haar RAV uit die motorhuis sien kom het.

			“Dis harassment. Stalking. Jy het my amper ’n frieken hartaanval gegee.”

			“Maar ek het gisteraand mos vir jou gesê ek sien jou vandag?” Hy dik die onskuld aan.

			“En ek het gesê fok jou. Net sodat daar geen misverstand is nie, dit beteken dieselfde as fokkof uit my lewe uit.”

			“Tsk, tsk tsk. Sulke woorde uit so ’n mooi mond so vroeg in die oggend?”

			“Moenie eens probeer om weer daarmee te begin nie. Sexy mond. Mooi borste. Verleidelike pakket. Alles bullshit. Het jy regtig gedink ek sal daarvoor val? Dink jy ek het nie ’n greintjie verstand nie? Spieëltjie, spieëltjie aan die wand, wie is die sjarmantste man in die land? Jy, Stas Stassen o, jy. Jy wat jou vrou se vryer terug wou kry.”

			“Pragtige jambiese maat, Frikman. Net jammer dit bly plagiaat.” Die hou maak seer. Miskien omdat dit die waarheid is. Was. Ja, hy wou Victor Fouché deur sy vrou terugkry, maar dit was voordat hy besef het Victor het in elk geval sy eie agenda. Dat hy waarskynlik nie eens sal agterkom as Frieda ’n fling het nie. 

			Dis egter nie al nie. Hy weet hy sou dit nie oor sy hart kry om haar te bedonner nie. Nie nadat hy haar so weerloos gesien het by die Trumpet nie. Of besef het hoe hard sy teen soveel dinge baklei, en al vir so lank. Fok, is dit nou die tyd om dit te besef? Om sag te word?

			Daar gelaat. Nou gaan dit oor geld. Dis wat hom soos ’n neet aan hulle kontrak laat klou. En dis al. Wat kan dit dan anders wees?

			“Hier dag ek Victor is so teen jou gekant omdat jy sy digbundel afgekeur het.” Frieda se woorde dring van ver af tot hom deur. “Maar nee, natuurlik moet dit oor ’n vrou gaan. Selfs gesofistikeerde, gekultiveerde Victor frieken Fouché se formidabele brein word deur sy nether regions beheer.”

			“Sy digbundel?” Hy sluit sy bakkie se enjin af. “Waarvan praat jy?”

			“Ja, sy digbundel. Die een wat jy afgemaak het as rymelary en ek weet nie wat nog alles nie.”

			“Ek het nog nooit ’n digbundel van ons vermaarde professor onder oë gehad nie.”

			“In 1995. Ek het dit met my eie oë gesien. Die verslag ook. En die dekbrief met jou handtekening daarop. Calliope-briefhoof.”

			Stas skud sy kop. “Sorry, no go. Ek het dalk die dekbrief geteken, maar ek keur nie digkuns nie. Het nog nooit nie. Len het die meeste digbundels vir my hanteer, die res het ek na sy vrou of ander keurders toe gestuur. Ek vertrou hulle oordeel volkome, veral Len s’n. My kop is te plat vir metafore en daardie klas van ding. Maar nie plat genoeg om te besef ons staan langs die pad en baklei terwyl ons op pad kan wees na wat ook al jou bestemming is nie. Ek neem aan jou pa se plasie.”

			“‘Ons’ is nêrens heen op pad nie. Los my net uit.” Sy begin wegstap.

			Stas is soos blits uit die bakkie en kry haar aan die arm beet net voor sy inklim. “Sê jou wat. Ek ken die mense van Knorhoek. Dis net ’n entjie terug. Ek is seker hulle sal nie omgee as ek my wrakkie in hulle restaurant se parkeerarea los nie. Dan ry ons met jou kar en kan die hele saak onderweg uitpluis.”

			“Stas, ek het nie krag vir jou ook nog nie. Dis erg genoeg om uit te vind my man slaap by jou vrou, orraait?”

			“Éksvrou. Lankal.” Hy maak die luierende RAV se deur oop en klim agter die stuur in. “Sal gaaf wees as jy my met die wrakkie kan volg. Sleutels is in die aansitter.” Sy gaap hom nog aan toe hy wegtrek, ’n U-draai maak en aan die oorkant stadig op die padskouer begin aankruie. Hy is al amper by Knorhoek se hek toe sy agter hom aangejaag kom en op die toeter lê.

			Hy glimlag net en versnel. Sy sal weldra besef mens kan nie aanhou lawaai maak op so ’n mooi wynplaas nie.

			Frieda kners vir die soveelste keer die afgelope paar minute op haar tande toe sy langs hom stilhou en hy doodluiters uitklim – met die RAV se sleutels in sy hand.

			“Bring net die wrakkie se sleutels, jy hoef nie te sluit nie. Die slot sukkel ’n bietjie.” Hy sê dit terwyl hy om die RAV stap. Teen die tyd dat sy uit die wrak is, sit hy al in die RAV se passasiersitplek.

			Baklei gaan nie help nie, dit kan sy sommer sien. “Asseblief, Stas,” sê sy toe sy agter die stuur in is. “Ek wil alleen wees. Gaan terug en vergeet net van alles. Ek sal nog geld oorbetaal as jy voel die EFT was te min.”

			“Frikman, nou tas jy my integriteit aan.” Hy gee vir haar die sleutels. “Ek is nie ’n man wat my laat omkoop nie. En aangesien ek nog nie kans gehad het om die klankopnemer te koop nie, is dit voorlopig genoeg om my onkoste te dek. Ry jy nou net sodat ons nie verder tyd mors nie.”

			Haar kakebeen pyn skoon toe sy die enjin aansluit. Sy gee hom ’n kyk terwyl sy trurat soek. “My naam is Frieda,” knyp sy dit uit.

			“Pas jou nie.”

			“En Frikman pas my wel?”

			“Voorlopig.”

			As hy dinge onderweg wou uitpluis, het hy sy geesdrif verloor. Hulle trek al by die Paarl-afritte voor hy die stilte verbreek. “Ek is jammer oor die Mandie-ding. Dit moet vir jou baie sleg wees. Maar troos jou daaraan, die hele gedoente sou van Mandie se kant af gekom het. Dit kan ek jou waarborg. Sy het ’n obsessie oor Victor. Al gehad voor ons getroud is.”

			Eers wil sy net stilbly, maar nuuskierigheid kry die oorhand. “Ek troos my aan niks, maar wat bedoel jy met ’n obsessie?”

			“Toe ek destyds uitgevind het van die verhouding, wou ek alles weet. By Mandie. By Linette. By Len. Enigiemand. Nog baie dom gewees. Wou weet hoe dit begin het, hoekom dit gebeur het, wat ek dan verkeerd gedoen het. Al daardie selfbejammerende en selfvernietigende twak. Dis toe dat Mandie my vertel het sy het al ’n crush op Victor vandat sy ’n eerstejaar was en by hom klas gekry het. Teen die tyd dat sy een van haar honneursvakke by hom geloop het, was sy oortuig dis net ’n kwessie van tyd voor hy haar gaan begin uitvra. Pleks daarvan, het hy daardie jaar met een van sy voormalige M-studente getrou. Ek neem aan jy weet hy was voorheen getroud?”

			Frieda knik. Die grootste fout van sy lewe, het Victor dit genoem en wou nie verder daaroor uitwei nie. Net gesê dit was donkiejare gelede, hy was jonk en onoordeelkundig.

			“Mandie het by Linette ook klas gehad en was op vriendskaplike voet met haar. Len het Linette juis deur haar ontmoet. Ieder geval, Linette het geweet van die crush en het vir Mandie gesê sy kan haar sterre dank sy is Victor gespaar. Hy slaap by enigiets wat maskara aan haar wimpers sit en hy gaan nie ophou net omdat hy getroud is nie. So sedig as wat hy andersins is, hou hy van verskeidenheid in die kooi.”

			“Ek dink nie dis waar nie.” Of miskien ken sy haar man selfs nog slegter as wat sy gedink het.

			“Moontlik nie. Linette het destyds al haar mes vir Victor ingehad. Nietemin. Pleks dat dit Mandie tot ander insigte gebring het, het dit haar net meer vasbeslote gemaak om vir Victor te kry of hy nou getroud was of nie.”

			“Maar toe trou sy in elk geval met jou?” Hoe kan hy so neutraal klink terwyl hy praat oor sy eks se obsessie met ’n ander man?

			“Ek en Len was al vriende vandat ek op universiteit sy sot was, maar hy het my eers aan sy suster voorgestel toe ek besluit het om die uitgewery te begin. Ek dink Mandie het teen daardie tyd moed opgegee om Victor uit sy huwelik te verlos. Ons is in ’93 getroud. Net mooi ’n jaar later kom Mandie te hore Victor is pas geskei. Sy het Victor gebel. Kastig om te simpatiseer. Of daar toe iets tussen hulle aan die gang was, weet ek nie. Mandie sê daar was nie, maar sy kon Victor net nie vergeet nie. Dit het natuurlik ook nie gehelp dat ek toe my as afgewerk het om Calliope aan die gang te kry en te hou nie. Ek het Mandie afgeskeep.”

			“Maar dis sekerlik nie genoeg rede om ’n verhouding aan te knoop met ’n man wat haar vroeër nie wou gehad het nie? Dis nou as ek reg aflei.”

			“Ek weet nie of hulle voor ons troue met mekaar deurmekaar was en of alles maar net in Mandie se kop was nie. Dit maak eintlik nie saak nie. Die uiteinde bly dieselfde. Sy het my verneuk met, en gelos vir, die man wat my uitgewery in sy moer gestuur het.”

			“Hoe so?” Sy hou stil by die Hugenote-tonnel se tolhek.

			Stas praat eers weer toe hulle wegtrek. “Ek weet nie of dit enige verband hou met Victor en Mandie se verhouding nie, maar hier in ’97 rond het ek ’n boek uitgegee wat Linette geredigeer het. Ek het nie die laaste weergawe gelees nie. Daar was net te veel werk. Nie dat dit ’n geldige verskoning is nie. As uitgewer was dit my plig om seker te maak alles is reg. Maar wat mens behoort te doen en wat jy uiteindelik in krisistye doen, kom nie altyd by mekaar uit nie. Buitendien, Linette is uitstekend in haar werk. Waaraan ek egter nie gedink het nie, is dat Linette op daardie tydstip nie haarself was nie.”

			Frieda loer na hom. Die tonnelligte laat hom effens onaards lyk. Amper asof net sy liggaam daar sit, maar sy wese elders is. “Was dit nie kort nadat hulle seuntjie verdrink het nie?”

			Hy kyk verras na haar. Dis asof hy skielik weer daar is. “Ja, hoe weet jy daarvan?”

			Frieda wag tot hulle verby ’n trok uit die teenoorgestelde rigting is. “Ek het haar op Rawsonville ontmoet. Ons het albei kunsterapie by Stella Liebenberg gedoen. My pa het Stella geken en my na haar toe gestuur ná my man se selfmoord. Daar was destyds ’n horde vroue uit Stellenbosch en oraloor wat na Stella toe is nadat ’n artikel oor haar in een van die glanstydskrifte verskyn het. Ek en Linette was ’n rukkie in dieselfde tydgleuf ingedeel toe Stella nie met individuele klasse kon voorbly nie.”

			“Ek onthou dat sy vir kunsterapie Rawsonville toe gegaan het. Om die waarheid te sê, ek dink Mandie het nog vir haar daardie artikel in die rooi rose of Sarie of iets gewys. Len het natuurlik gedink dis ’n klomp twak, maar het Linette nietemin ondersteun. Dit was ’n baie rowwe tydjie vir hulle. Soos mens kan verstaan.”

			“Wat het toe met die boek gebeur?” 

			“Ja, die boek. Linette is gewoonlik puntjiepresies, maar dié keer het sy ’n ernstige flater laat deurglip wat die proeflesers ook nie raakgesien het nie. Daar was ’n dowwe kol in die storielyn. Ongelukkig het daardie dowwe kol veroorsaak dat die storie uiteindelik nie baie goed gewerk het nie. Onse Victor was die resensent en hy het die boek en die skrywer asook Calliope met verwoede welbehae uitmekaar geskeur. Ek dink daar het drie honderd boeke verkoop van ’n drieduisendoplaag. Dit was finansieel en andersins ’n enorme ramp. Behalwe dat ek ’n klein fortuintjie aan geld verloor het, is Calliope se naam verdag gemaak. Een van my ander topverkoperskrywers het as gevolg daarvan besluit om liefs na ’n ander uitgewer toe te gaan. Na Len toe, om presies te wees.”

			“Wat het jou in die eerste plek laat besluit om ’n uitgewer te word?” Sy wens die tonnel wil einde kry.

			“’n Passie vir boeke. Vir stories. En vir Afrikaans. Ek het dit by my pa geërf. Ek het gedink ek kan ’n verskil maak. Wegbreek uit die literêre visdam en van die kanonisering van gevierde skrywers. Ek wou nuwes ontdek wat Afrikaans weer groeikrag kan gee. Nogal ’n tall order vir iemand wat van ’n myndorp af kom en ’n white-trash-agtergrond het.”

			Sy loer vlugtig na hom. “Ek wou jou al vra, hoe kan iemand wat soos jy praat, ’n redigeerder wees?”

			“Ek het grootgeword op ’n myndorp waar manne meesal praat soos hulle praat. En kom ons sê maar net ek was op skool nie deel van die voorbeeldige groep nie. Gelukkig was my pa ’n goeie teenvoeter. Hy was baie gesteld op taal. Ek skryf en redigeer met sy soort taaltrots. Ek praat en dink ongelukkig soos die ander mense met wie ek as kind in aanraking was. 

			“Ek glo buitendien nie mens hoef te praat asof jy die Woordelys en Spelreëls ingesluk het om te bewys jy is lief vir Afrikaans nie. Dis nie ’n taal wat in ’n te stywe korset wil wees nie. Solank mens by die sinskonstruksie hou, kan jy maar met die woorde speel.”

			“Victor sal hewig van jou verskil.”

			“Snaaks genoeg dra Victor se opinie nie eintlik gewig by my nie.”

			Sy kan nie help om te glimlag nie. “Ten minste kan jy een dorp jou grootwordplek noem. Al is dit ’n myndorp. Ek kan nie eens op die eenvoudige vraag waar ek vandaan kom, antwoord nie. Ek het nie ’n vandaan nie.”

			“Dit moet hel wees op Stellenbosch. Dis omtrent die eerste vraag wat enigiemand jou daar vra.”

			“Linette moes haarself seker baie verwyt het oor die hele debakel met die boek?” keer sy liewer terug na hulle aanvanklike gesprek.

			“Sy het, maar ek was die skuldige en ons het dit albei geweet. Gelukkig kon ek skadebeheer toepas met ’n paar ander skitterende publikasies wat reeds in die pyplyn was. Selfs Victor kon nie ’n goeie boek te veel afkraak sonder om sy naam krater te maak nie. Maar kan jy jou indink hoe ek gevoel het toe Mandie vyf jaar ná die debakel aankondig sy gaan haar M doen en Victor Fouché gaan haar studieleier wees?”

			“Watter jaar was dit?” Frieda is verlig toe die tonnel hulle uitspoeg. In die daglig is dinge makliker om te verteer.

			“Ek dink 2002.”

			Frieda frons. “Maar dis drie jaar voor ek en Victor mekaar ontmoet het?”

			“Hoe bedoel jy nou?”

			“Victor het gesê sy was sy student toe ons mekaar ontmoet het. Desember 2004.”

			“Kan nie wees nie, want Mandie het haar sin gekry. Hulle het toe uiteindelik wel in ’n verhouding beland. Terwyl sy haar M gedoen het, en dit was in 2003.” 

			Frieda probeer sin maak. Óf Stas óf Victor moet die datums verkeerd hê. Of Victor het blatant gelieg omdat dit hom op daardie oomblik gepas het. Is dit hoekom dit vir haar gevoel het asof hy te veel probeer verduidelik? 

			“Wanneer vind jy toe daarvan uit?” vra sy ’n rukkie later.

			“Ek het einde van daardie jaar ’n voëltjie hoor fluit. Die volgende jaar het ek hulle een middag gevolg. Die stories, en ’n bietjie meer as wat ek wou weet, is toe bevestig.” 

			“Jy het hulle betrap?”

			“Ek het gesien wat ek wou sien, of liewer nié wou sien nie, en Mandie gekonfronteer toe sy terugkom van hulle liefdesnessie. ’n Selfsorgplekkie in Gordonsbaai wat hy van tyd tot tyd gehuur het. Ons is ’n paar maande later geskei en dit was beslis in 2004. Ek het alle entoesiasme vir Calliope verloor, maar probeer deurdruk. Victor het nog ’n paar van die boeke wat ek uitgegee het uitmekaargetrek. Een dalk met rede, die ander nie. Dit het Calliope finaal geknou. In 2005 het ek die deure toegemaak.”

			Die jaar toe sy en Victor getroud is.

			“Nota Bene het die laste in ruil vir die voorraad en kontrakte oorgeneem. Hulle het ’n goeie deal gekry, goeie skrywers gewen wat vir hulle intussen baie geld gemaak het. Ek was tegnies bankrot. Len het vir my ’n possie geskep, maar ek het meer drooggemaak as enigiets anders.”

			“En Mandie?”

			“Ek het nog heeltyd gewag om te hoor wanneer die huweliksklokke vir haar en Victor gaan beier, toe sy ’n rukkie nadat ek Calliope toegemaak het, heel beteuterd een aand by my aankom en vra of ons nie weer kan probeer nie. Sy het met haar splinternuwe meestersgraad ’n goeie pos by ’n vooraanstaande skool in die Pêrel losgeslaan en sy kan my help om weer op die been te kom.”

			“Hoekom?” Die ondiplomatiese vraag is uit voor sy kan keer.

			“Nugter weet. Ek was in daardie stadium beslis nie ’n goeie proposisie nie. Miskien het sy gedink sy kan Victor só spite of iets. Tot vandag toe verstaan ek dit nie. Die kruks van die saak is, ek het gesê thanks, but no thanks, en toe éérs aan die suip geraak. Ek is uit my possie gefire en het my swerfskoene afgestof. Tot so amper twee jaar gelede, toe ek Captain Morgan, sy pel Jack Daniels en hulle trawante vaarwel toegeroep en my lewe weer in balans probeer kry het.”

			“Hy het haar vir my gelos. Dis wat jy vir my sê.”

			“Jip.”

			“Ek wonder wanneer het hy agtergekom hy het ’n fout gemaak?” Hoe lank gaan die hervatte verhouding al aan? Minstens twee jaar, as sy moet raai. Dis seker hoekom Victor uit die kamer getrek het. Maar hoekom het Victor haar nie lankal geskei nie? Hoekom het hy in die eerste plek met haar getrou? Net mooi toe sy minnares tot skei kom?

			“Ek sou dit anders stel. Eerder wonder wanneer hy sy kop baie hard teen iets geklap het. Mandie is ’n mooi vrou, dit moet ek toegee, was joolprinses op haar dag, maar sy is bitter harde werk.” Hy bly ’n oomblik stil. “Is die plaas so naby aan Rawsonville?”

			“Hoe bedoel ...” Sy rem toe sy die afstandaanwyser langs die pad sien. Sy kan nie eens onthou dat hulle van die N1 afgedraai het nie. “O shit. Die afdraaipad.”

			Sy wag vir ’n gaping in die trae verkeer om ’n U-draai te maak toe haar selfoon ’n SMS aankondig. 

			“Victor,” sê Stas lakonies.

			“Los my selfoon uit!” Sy laat die RAV vinniger vorentoe skiet as wat sy bedoel het.

			“Ek doen niks. Die ding lê daar. Ek kan nie help ek kan lees nie.”

			Sy gee hom ’n moordende kyk toe sy die voertuig weer onder beheer en op die pad het.

			“Wil jy nie weet wat hy te sê het nie?” vra hy onverstoord.

			Sy wil. Sy wil weet watse liegstorie hy nou weer uitgebroei het. “Hy het seker ’n verskoning bedink vir die beskadigde kar. Hy het gisteraand net gesê hy is in die Kaap vanweë ’n vergadering en slaap daar oor. As suster Slabbert my nie gebel het nie, het ek hom waaragtig nog geglo ook.”

			“Suster Slabbert?”

			Sy verduidelik kortliks van die oproep en besef haar nuuskierigheid gaan dit nie hou tot hulle by die stalhuis is nie. “Hou die stuur vas dat ek lees.”

			“Jy is seker van jou verstand af? Ek sal vir jou lees as jy so graag wil weet.” Hy steek sy hand na die foon toe uit, maar laat dit daar hang. 

			Sy is verras dat hy tog só wag vir toestemming.

			Wat de hel maak dit tog saak? Of sy dit nou so wil hê of nie, hulle is saam in die ding. “Oukei, lees maar. Ons het in elk geval na dese min geheime vir mekaar oor.” 

			“Seker?”

			Nee, sy is nie, maar sy knik.

			“Frieds,” hy loer na haar, maar sy ignoreer hom. “Frieds, moet asseblief nie skrik nie maar ek was in ’n baie ligte ongeluk op pad Stellenbosch toe. Geen beserings nie. Die versekering verskaf vervoer, dus geen rede om jou te verontrief nie. Moet goed uitsorteer vir skade aan voertuig et al. Sal eers môre kan tuis wees. Het klasse reeds herskeduleer. Bel jou vanaand.” Stas sit die foon neer. “En drie kruisies agterna.”

			Was dit Langenhoven wat gesê het as jy lieg, lieg so na as moontlik aan die waarheid?

			“Antwoord hom, asseblief?”

			Stas tel weer die foon op. “Wat skryf ek?”

			“Victor. Uitroepteken. Is jy oukei? Ek kom dadelik. Sê net waarheen.”

			Sy vingers dartel verrassend rats oor die sleutelbord. “Drie kruisies?”

			“Nee. Ek is geskok, onthou.”

			“Ou slinksie. Daar gaan hy.”

			Sy kan die afdraaipad al ’n entjie verder sien toe die SMS deurkom. “Lees.” “Moenie laf wees nie. Makeer niks. Baie besig. Ek bel vanaand.”

			“Kruisies?”

			“Nie een nie. Ek dink hy is vies.” Hy sit die foon terug net toe sy afdraai. “Of benoud.”

			“Of baie, baie besig.” Sy kom agter sy glimlag.

		

	
		
			Elf

			Die grondpad toe sy afdraai, is nie te sleg nie, maar vanaf die klip af waarop Nils “Hier Is’t” geverf het, is dit ’n ander storie. Frieda stuur die RAV teen slakkepas oor die sinkplaat en deur die slaggate. 

			“Jou pa kon darem ’n bietjie meer innoverend gewees het? Met die naam, bedoel ek.” Stas moet harder praat om hoorbaar te wees bo die geratel wat die hobbels meebring.

			“Die oorspronklike naam was te Brits en te pretensieus na Nils se smaak. Ietsietjie ‘hall’ of ‘manor’, ek kan nie onthou nie. En moenie vergeet nie, hy het vir dekades lank geswerf voor hy hom hier gevestig het. Sjoesj nou, ek konsentreer.”

			Dit neem ’n klein ewigheid om die paar honderd meter af te lê tot waar hulle die groothuis kan sien. Die spanning wat Frieda in haar voel opbou, het min te doen met die pad. Selfs op ’n afstand lyk die ou Victoriaanse kasarm met sy onaansienlike aanbouings nog spokeriger as gewoonlik. Asof dit die besoeker waarsku: Hier is ’n man vermoor. 

			Dis ’n verligting toe sy ’n entjie voor die huis kan afdraai op die paadjie wat na die stalhuis lei. Die pad verbeter nie. Inteendeel. 

			Drie honderd meter verder raak die wit gebou sigbaar. Links lê die buurplaas se verwaarloosde wingerd. Salien het nog gesê die ou man is oorlede en niemand sorg meer nie. Die kinders sit in die noorde. Regs troon die Du Toitskloof-pieke majestueus maar grou onder die bewolkte lug. ’n Misreëntjie sak uit net toe sy stilhou en versluier die beeld asof daar voile oor getrek is.

			“Frikman? Is hier weerwolwe?” Stas se stem klink hees.

			Toe sy na hom kyk, is sy oë kastig groot getrek.

			“Is jy altyd so verspot?”

			Hy grinnik. “Net in die teenwoordigheid van psychics. Maar dit is donners spooky, moet ek bysê. Die groothuis, bedoel ek. Hierdie plek lyk oukei. Oukeierig.” Hy beduie na die dakvensters weerskante van die spits gewel. “Hoekom het ’n stal ’n soldervertrek?”

			“Dis waar hulle desjare die hooi gestoor het. Die vensters was eers deurtjies. Die een met ’n buitetrap vir die inlaai, die ander daarsonder vir die afgooi van die bale. Nou is dit ’n slaapkamer. Ek het die trap binnetoe laat skuif.” Sy grawe in haar handsak en kry die sleutels raakgevat. “Nou toe. Kom ons gaan kyk of die plek weer leefbaar gemaak kan word.”

			Nie sy of Stas maak aanstaltes om uit te klim nie. “Wanneer laas was jy hier?”

			“Op Hier Is’t? Twee jaar gelede. Met my pa se een en sewentigste verjaardag.”

			“Wanneer het jy hier gebly?”

			“Begin 1999 tot so driekwart in 2000 in. My goed staan hier gestoor van my troue af. Nog vrae, of gaan jy nou jou moed bymekaarskraap en uitklim?”

			“Hier is iets nie lekker aan hierdie plek nie, Frikkie. Iets voel weird.”

			“Stas, ek is die psychic, nie jy nie.”

			“Is ek reg?” Hy kyk haar doodernstig aan.

			Sy sug, kyk na die gebou wat eens wit was maar nou mosbestreep tussen die wildeolyfbome staan. Die wind trek sy vingers deur die droë wingerd, sleur ’n moerbeiboom se slierte mee. Die fyn druppels teen die voorruit verrek en vertrek die beelde. Sy was gelukkig hier destyds. Niks het verander nie. Nie hier nie. Sy moet dit glo as sy hier wil kom bly. 

			“Jy verbeel jou. Kom.” Toe sy die deur oopmaak, is sy dankbaar sy is nie alleen nie. Die fyn reëntjie is net sterk genoeg om ongerieflik te wees. En ja, dit versterk die onheilsgevoel wat soos ’n waas hier hang.

			Buite ruik dit na aarde wat vog voel aankom. Iets tussen stof en modder. En na droë blare. En iets anders wat sy nie kan plaas nie. Kruierig. 

			Stas haal haar vinnig in. Effens kromgetrek teen die reën draf hulle saam na die regterkantste staldeur toe wat as voordeur dien. Sy sukkel met die sleutel. Stas neem dit by haar en kry die deur oopgesluit. ’n Rukwind klap die groen onderdeur toe net voor Stas die bodeur ook toemaak. Binne is dit stil en sterk skemer. Die wind loei om die hoeke en gewel. Aan die verste kant van die lang oopplanvertrek fluit die skoorsteen van die kaggel onaards. 

			Haar vingers voel-voel oor die growwe tekstuur van die muur, vind die skakelaar.

			“En daar was lig.” Stas klink verlig. “Wow.” Hy beduie na die groot glasruit wat berge se kant toe kyk. “Dit lyk soos ’n skildery.”

			“Dit was die plan.” Die ruim woonvertrek wat so gesellig was toe sy hier gebly het, lyk nou leeg en doods. Stukke meubels in een hoek gedruk. Bokse in ’n ander. In die middel hurk ’n rusbank en stoele onder motgevrete lakens. Die U-vormige kombuisdeel regs is, soos die res, toe onder die stof. ’n Spinnekopweb hang verflenter van die outydse lamp af hoog bokant die soliede greinhouttafel wat tussen die kombuis en die deel wat sy as sitkamer gebruik het, staan. Ver links lig en sak, roer en skuur ’n paar blare in die andersins leë kaggel.

			Frieda stap met die trap op. Dit kraak erger as wat sy onthou. Omdat sy swaarder is of is die hout dalk aan die vergaan? Maar nee, dit voel enduit stewig.

			Die solderkamer lyk eweneens onherbergsaam. Die matras leun geknak teen een muur aan. Die dele van die katel teen ’n ander. Waar geelkoper geblink het, is nou net aanpaksel. Spinnerakke is die nuwe gordyne. Sy gee ’n gilletjie toe iets verby haar voet skarrel.

			“Jy oukei?” roep Stas van onder af.

			“Muis!”

			“Don’t call me names. Ek vertrou net nie die trap nie.”

			Sy kan nie help om te glimlag nie. Dit lig die mismoedigheid wat dreig om haar te oorweldig. Sy loer in by die badkamer wat benewens ’n stoflaag nog heel bruikbaar lyk en gaan weer ondertoe.

			“Dit sal werk kos, maar ek sien kans.” Sy klink opgewekter as wat sy in der waarheid voel.

			Stas kyk haar peinsend aan. “Gaan jy hom wraggies los? Victor.”

			Gaan sy? Victor is nie die selfmoordtipe nie. Dit weet sy. Tog hang Wilhelm se dood en die rede daaragter nog al die jare soos ’n donker wolk oor haar gemoed. 

			Ek kan nie sonder jou leef nie, Frieda, was die volle omvang van sy selfmoordbrief. Dit was vol bloedspatsels. ’n Skoot in die kop is ’n morsige manier om dood te gaan. 

			“Hy wou jou straf. Moenie toelaat dat hy in sy doel slaag nie,” het Stella herhaaldelik gesê. “Hy het ’n siek gees gehad. Dit was die oorsaak. Nie die feit dat jy van hom geskei het nie. Eintlik kon hy net nie met homself saamleef nie. Maar omdat hy dit nie wou erken nie, het hy jou die sondebok gemaak.”

			Die sielkundige met die sielkundige probleme. Obsessiewe jaloesie gekombineer met ’n drang om alles om hom tot in die fynste besonderheid te beheer. Haar honneursgraad in sielkunde het haar nie gehelp om dit raak te sien voor dit te laat was nie. Haar gawe nog minder.

			Sy raak weer bewus van Stas wat haar steeds vraend aankyk. 

			“Ja.” Sy sluk. “Ja, ek gaan hom los.” 

			Natuurlik het sy al voorheen daaraan gedink om Victor te los. Om van voor af te begin. Weer haar eie plek te kry en haar eie lewe te lei. Sy het dit lank voor haar pa se dood en die erflating oorweeg, al sou dit toe moeiliker gewees het. Maar alles het konsekwensies. Noudat sy welaf is, is die konsekwensies net anders as voorheen. Voorheen het sy egter nie geweet van Mandie Stassen nie. Het sy nie geweet hoe Victor kan lieg nie.

			“En jy wil hierheen trek?” Hy kyk twyfelagtig om hom rond. 

			“Voorlopig.” Sy trek haar skouers doelbewus agteroor. “En daarom moet die plek skoon kom. Jou job description het so pas ’n nuwe portefeulje bygekry.”

			Hy lig sy hande. “Ho, perd. Ek is nie ’n ou vir besems, stoflappe en verestowwers nie.”

			“Tough.”

			Sy gesigsuitdrukking is so komieklik dat sy moet lag. “Oukei. Daar is ’n alternatief. Jy sal moet help meubels rondskuif, maar heel eerste moet jy vir Salien gaan opkommandeer. Sy en Japie bly in ’n kothuisie ’n entjie weg van die hoofhuis. Anderkant die granaatheining. Ek kan nie naby die huis gaan nie. Ek wil dit nie waag sonder voorbereiding nie.”

			“Voorbereiding?” 

			“Moet liefs nie vra nie. Dit verduidelik ek ’n ander keer. Vat die RAV. Sê vir Salien sy moet alles wat enigiets kan skoonmaak, saambring. Dis nie een dag se werk nie, maar ons kan ’n begin maak.”

			Die Victoriaanse huis wat met die datum 1904 bo die voordeur spog, was dalk in sy heyday imposant. Die hoofgedeelte, in elk geval. Maar nie meer nie. En dis nie net die onoordeelkundige aanbouings nie. Die plek is in sy moer in verwaarloos. Nie net vir die jaar sedert Nils se dood nie. 

			Dis ’n grillerige plek. Die ruitveërs se eentonige ge-sjiesj-sjoesj help ook nie juis nie. Net genoeg reën om dit nodig te hê, te min om hier en daar ’n tjier-tjar te voorkom.

			Die vroumens is laf. Om met haar pa se donnerse spook of wat ook al se stem in haar kop te sit is al erg genoeg. Om boonop stoksielalleen op ’n plasie te kom bly waar haar pa vermoor is, klink vir hom waaragtig na moeilikheid soek.

			Stas ry om die huis soos Frieda beduie het. Verby ’n slykerige swembad. Die boog waaruit die leeugesig veronderstel is om water te spoeg is swart van die alge. Die kikoejoe staan hoog om die keiteëls wat die swembad omrand. Toe hy verby die granaatheining ry, sien hy die kothuisie met sy piepklein vensters staan. Definitief meer as ’n werkershuis, maar net so vervalle soos die groothuis. En dit lyk net so onbewoon. As Salien en Japie, wie hulle ook al mag wees, nog daar bly, vreet hy sy pakkie Camel Lights op.

			Nogtans klim hy uit en draf na die voordeur wat skeef aan sy skarniere hang en in die wind swaai. Een loer binnetoe bevestig wat hy eintlik geweet het. Die toegetrekte gordyne voor die venstertjies maak dit te donker om veel te kan sien, maar dis beslis onbewoon. ’n Ondraaglike stank jaag hom gou weg. Iets moes daar gevrek het en nie net ’n muis nie. Seker ’n rondloperbrak.

			Hy kan nie vinnig genoeg in die RAV kom nie.

			’n Rukkie sit hy net besluiteloos voor hy weer om die hoofhuis ry en by die voordeur stilhou. Nog ’n paar besluitelose oomblikke. Al die gordyne is hier ook dig toegetrek. Die plek sal gesluit wees. En hy wil in elk geval nie daar ingaan nie. Hy ril. Nee, dan eerder gaan skoonmaakgoed kry in Rawsonville. Dis skaars tien kilometer. 

			En Frieda alleen hier los? Maar sy wil in elk geval alleen hier kom bly. Hy kry sy selfoon uit. Geen sein nie. Nader aan die hoofpad behoort hy te kry. Frieda het ’n sein gehad by die afdraaipad. Miskien het sy ’n ander diensverskaffer. Syne is bekend daarvoor dat dit nie oral kan opvang nie. Goedkoop koop.

			Om na die stalhuis toe te suiker en weer terug, is tydmors.

			Hy kry eers ’n sterk genoeg sein toe hy op die teerpad kom.

			“Waar de hel bly jy?” Dis in elk geval wat hy vermoed sy sê. Haar sein moet ook maar swakkerig wees.

			“Salien-hulle is nie daar nie.” Hy sal later verduidelik. “Ek ry Rawsonville toe. SMS vir my ’n lys van goed wat ek moet koop.”

			“Kan nie hoor nie? Rawsonville? Waar’s Salien?”

			“SMS skoonmaakgoed. Alles wat jy nodig het.” Hy praat harder, al weet hy dit gaan nie help nie.

			Die sein sny uit, maar hy verbeel hom sy het “oukei” gesê.

			Hy het reeds by die supermarkie stilgehou toe die SMS deurkom. ’n Ellelange bleddie ding.

			Ete en drinke, is die laaste item. Die waentjie is teen dié tyd al vol en hy gatvol. En hy kon nie eens alles op die lys kry nie. ’n Pick n Pay is dit gewis nie.

			Wat de hel sal sy wil eet en drink? Vleispasteitjies sal moet doen. Donkievleis ofte not. Hy sal vir hom ’n paar biere by die drankwinkel oorkant die straat kry. Vir haar wyn. Een rooi, een wit om aan die veilige kant te wees. Water seker ook.

			Uit een van die gaar lakens het Frieda darem ’n paar bruikbare skrop- en drooglappe geskeur gekry. Die water was aanvanklik roeserig, maar kom nou helder uit die kraan. Sy vee die werksoppervlakke van die kombuis skoon en takel die kaste. Gelukkig is dit net stof, nie diep of taai vuil nie.

			Die bokse wat “kombuis” gemerk is, is soos ’n ontdekkingsreis toe sy uitpak en afspoel, droog en bêre. Sy het al vergeet van haar versameling mooi outydse borde. Elkeen anders. En daar is heelwat ander verrassings ook.

			Soos die troffelvormige silwer koekskep wat tante Kato vir haar gegee het toe hulle afskeid geneem het.

			Van die bykans twee jaar was dit net die laaste paar maande wat hulle mekaar beter leer ken en verstaan het. En net die laaste week of twee wat haar tante oor Frieda se herkoms gepraat het. 

			Mirella het nooit met Frieda oor haar lewe in België gepraat nie. Dis asof sy gebore is die dag toe sy Nils in Parys ontmoet het. Net die keer toe sy België toe is om ’n erflating in ontvangs te neem was daar sprake van ’n oom.

			Frieda het nog altyd geweet daar was onmin in die familie oor haar ma en pa se troue, maar waaroor die onmin gegaan het, kon sy nooit uitvind nie. Nils het haar afgejak as sy vra en haar ma het net haar kop geskud. Sy het aanvaar dit het oor geloofsverskille gegaan, maar al het dit ’n rol gespeel, was dit nie al nie.

			Dis tante Kato wat haar vertel het van haar ouma Frédérique. Dat Mirella se ma ’n sigeuner was. 

			Vir Frieda het dit romanties geklink. Tante Kato het haar met ’n omgekrulde onderlip ingelig dat sigeuners vuil, lui, onbetroubare, werksku diewe is.

			Frieda het haar nie aan haar benepe tante gesteur nie en wou met alle geweld haar sigeunerfamilie opspoor. Sy moes hoor Frédérique is lank terug reeds dood in ’n brand wat hulle wa in puin gelê en ook die lewe van vier van haar kinders geëis het. 

			Dit was in 1943, ’n paar maande nadat Himmler ’n dekreet uitgevaardig het dat alle sigeuners na konsentrasiekampe gestuur moet word, ook in België en Holland. Frédérique, toe al ’n oorlogsweduwee, het besluit sy neem eerder haar lewe en dié van haar kinders as om die Duitsers hulle sin te gee. 

			Net vir die eenjarige Mirella het sy by ’n priester gelos voor sy die wa aan die brand gesteek het. Moontlik omdat Mirella se biologiese pa ’n gadjo was, iemand buite die sigeunergeledere. Mirella is immers elf maande ná Frédérique se man oorlede is, gebore en geen Romani-man sou so kort ná haar man se dood naby haar gekom het nie. Daar was ’n streng taboe daarteen. Wat Frédérique se beweegredes ook al was, só het dit gebeur dat Mirella haar jeug in ’n klooster deurgebring het. 

			Van tante Kato, soveel jare later, moes Frieda verneem dit was nie ’n oom by wie Mirella geërf het nie. Dit was daardie priester.

			En dis daardie priester se nalatenskap wat vir haar ma ’n antwoord was op die sigeunerbloed wat deur haar gepols het. Met daardie geld het sy die woonwa en die Holden gekoop.

			Frieda was verras. Sy het altyd gedink dit was Nils wat wou rondtrek agter skildertonele aan. Dat Mirella maar net geduldig saamgetrek het. Tante Kato het net gesnork. 

			Van Frieda se voorneme om alles wat sy kan uit haar ma te trek sodra sy terug is in Suid-Afrika, het niks gekom nie. Twee dae later het sy in ’n visioen gesien hoe Mirella voor ’n motor instap, hoe die bestuurder uitspring en toe weer verbouereerd wegjaag van die vrou wat in ’n plas bloed in die pad lê. 

			’n Uur later, terwyl tante Kato Frieda nog tot bedaring probeer bring het, het die foon gelui. Mirella was in ’n tref-en-trap-ongeluk en is op pad hospitaal toe oorlede.

			Eers toe sy in Suid-Afrika aankom, het Nils Frieda ingelig hy en Mirella het mekaar weer raakgeloop kort voor Frieda België toe is. Dat hulle van plan was om weer te trou wanneer Frieda terugkom, en die nuus as verrassing gehou het. Aanvanklik omdat hulle eers wou seker maak of dinge weer tussen hulle gaan werk, later omdat hulle nie wou hê sy moet net ter wille van hulle haar tydjie daar oorkant kortknip nie.

			Volgens Nils was dit die gelukkigste tydperk van sy lewe. Hoe Mirella daaroor gevoel het, sal Frieda nooit weet nie. In haar briewe het haar ma niks laat blyk nie. Net een keer het Nils gesê Mirella het verander. Nog stiller geword as wat sy altyd was. Verder het hy nie uitgewei nie. Hy kon nie oor Mirella praat nie. Dit het hom te veel ontstel.

			Frieda wens sy het eerder die swerwersbloed by haar voorsate geërf, pleks van haar vervloekte gawe. Want dis wat die Van der Sluijse die sterkste teen Mirella gehou het. Wat tot die breuk in die familie gelei en Nils laat besluit het om te emigreer. Asof dit nie genoeg was dat Mirella sigeunerbloed in haar are het en Rooms-Katoliek grootgeword het nie, was Mirella se ma boonop op haar dag ’n drabarni. ’n Fortuinverteller.

			Dit het Mirella uitgevind toe sy as jong meisie haar familie met die priester se hulp probeer opspoor het en moes hoor sy is nie welkom in sigeunergeledere nie. Dit was onvergeeflik dat iemand met Frédérique se gawe ’n kind by ’n gadjo gehad het. Dit was die ergste vorm van marim. Besoedeldheid. 

			Frieda sit nog met die koekskep in haar hande toe sy die RAV hoor stilhou, maar die geluid is ver in die agtergrond. 

			“Ek het geleer om van jou te hou, Frieda, en jy het my baie gehelp,” het haar tante met die afskeid gesê. “Maar ek moet jou vra om my nooit weer te kontak nie. Sigeuners het donker bloed en jy het die volmaat geërf. Ek het dit voorheen nie besef nie. Die visioen wat jy gesien het en alles daar rondom kan egter net op duiwelswerk dui. Ek moet my van duiwelse dinge distansieer. Ek sal vir jou bid.”

			Frieda sit die skep in die laai. Sy is seker tante Kato het haar woord gehou tot sy kort daarna aan ’n hartaanval oorlede is. Haar prokureur het Nils laat weet sy het haar testament ’n week voor haar dood verander. Dat Nils en sy dogter sou geërf het, aangesien sy ’n oujongnooi was, maar Kato van der Sluijs het besluit om haar geld en eiendom aan die kerk te bemaak.

			Hopelik het Kato só saligheid beërwe. Dit was immers haar geld en goed. Sy kon daarmee maak wat sy wil. Selfs vir haar ’n plek in die hemel koop, weg van sigeuners en hulle donker bloed.

			

		

	
		
			Twaalf

			Stas voel soos ’n Boerejood wat sy smouswa uitpak toe hy met sy hande vol supermarksakke en ’n besem onder die arm vasgeknyp voordeur toe stap. Gelukkig maak Frieda oop.

			“Jy skuld my. En nie net geld nie.” 

			Frieda trek die besem onder sy arm uit en hy sit die sakke op die kombuis se werksoppervlak neer.

			“Was nie Salien of Japie tuis nie? Dis snaaks, Japie gaan nie graag uit nie. Hy is die afgelope paar jaar stokdoof en as mense om hom praat, raak hy verbouereerd.”

			“Hulle bly nie meer daar nie. Die huisie is verlate en is al vir ’n hele ruk. Seker gedros en leef lekker op die geld wat ek aflei jy maandeliks inbetaal.” 

			Frieda skud haar kop. “Dis nie moontlik nie. Salien dalk nog, maar Japie sou nooit hier weggetrek het nie. Hy is hier gebore. My pa het hom geërf toe hy hier gekoop het. Is jy seker jy was by die kothuis agter die granaatheining en nie by een van die ander buitegeboue nie? Hier is ’n hele paar.”

			“Ek is nie onnosel nie, Frik. Gaan kyk self as jy my nie glo nie.” Hy frons. “Het jy dan nie kontak behou nie?”

			“Ek het gereelderig na die huislyn toe gebel, maar Salien is natuurlik nie heeltyd in die huis nie en antwoord in elk geval net wanneer sy so voel. En sy wil niks van ’n selfoon weet nie. Waarskynlik omdat sy nie kan lees nie.”

			“Wanneer laas het jy met haar gepraat?” 

			“Desember. Net voor Kersfees. Ek het ekstra geld oorgeplaas en wou seker maak sy het dit gesien sodat sy kon sorg vir ’n ordentlike Kersete vir hulle twee en vir hulle elkeen ’n paar nuwe skoene kon koop. Die afgelope drie keer wat ek gebel het, het sy nie geantwoord nie.”

			O hel. Daardie reuk. Is dit dalk nie ’n rondloperhond wat gevrek het nie? “Is jy seker Japie sou nie getrek het nie?” 

			“Doodseker. Hy was baie ouer as Salien, seker al diep in die sewentig. Hy kon al ’n hele ruk lank nie eens meer Woensdagmiddae saam met haar dorp toe gaan nie. Die rumatiek het hom opgekeil. Waarheen sal hy wil staan en trek?”

			“Kan ek jou foon leen? Myne vang nie hier op nie.”

			“Myne se sein is ook pateties. Maar wie wil jy bel?”

			“Die polisie.” Hy gaan waaragtig nie in daardie huisie in nie. As hy hulle dan nou verniet laat uitkom, is dit tot daarnatoe. “Wat is Salien-hulle se van?” 

			“Davidse. Gaan jy hulle as vermis aangee?”

			Hy knik. Netnou is daar ’n minder sinistere verklaring vir die reuk. Help nie hy jaag haar nou op hol nie.

			Teen die tyd dat hy klaar gepraat het, weet hy nie of die konstabel veel uitgemaak het nie. Hy kon self feitlik niks hoor wat die man sê nie. Hy is nie eens seker of hy gesê het hulle kom uit of nie. Yeah right, die polisie kom uit omdat Salien en Japie Davidse nie is waar hulle veronderstel is om te wees nie. Maar die konstabel het darem “Van der Sluijs” reg gehoor, want hy het iets gevra van vermoor.

			Stas gaan haal die res van die goed uit die kar terwyl Frieda uitpak. Hy is waaragtig nie lus vir ’n skoonmakery nie. Van vloere skrop en vensters was, het hy genoeg gehad toe hy nog op skool was. Om van skottelgoed nie te praat nie. En daardie rooigeverfde stoep was ’n pes om te poleer. Nie met ’n poleerder nie, mind you. Op sy knieë met ’n lap en ’n borsel. Eelte gehad waar die geweefde band van die borsel oor sy hand gepas het. Dis nou toe hy groter was en die borsel nie meer telkens uitgeglip het nie. 

			Daar was nie geld vir ’n huishulp nie en sy ma was heilig op haar naels. Wat sy gedoen het nadat hy weermag toe is, weet nugter. Daardie vreksel van ’n loseerder sou gewis nie ’n vinger gelig het nie. 

			Maar hy kan seker nie weier om Frieda te help nadat hy sy teenwoordigheid so te sê op haar afgedwing het nie. Sal hom leer.

			Toe hy die laaste vraggie gaan haal, sien hy die bakkie toebroodjies wat op die agtersitplek lê. Hy loer vinnig. Lyk nie baie opwindend nie. Blare en tamaties, komkommer en kaas. Hoe de hel kan sy oorgewig wees as sy sulke kos eet? Seker op ’n dieet. Vroumense.

			Frieda het intussen by die sak met die vleispasteitjies uitgekom. 

			Sy kyk op toe hy die laaste sakke neersit. “Die oond moet eers skoongemaak word en ’n bietjie skoon brand voor ons dit kan gebruik. Ek sal dit nie vir jou kan warm maak nie.”

			“Ek eet dit sommer koud. En jy?”

			Sy skud haar kop. “Ek eet nie rooivleis nie.”

			“Vegetariër?” Nou maak die broodjies se vulsel sin.

			“Ek eet vis en hoender. Net nie rooivleis nie. Ek het dit afgeleer toe ek op die holistiese plaas gebly het.”

			“Sorry. Het nie geweet nie.” Al weer die holistiese plaas. Hy weet nie of hy meer daarvan wil weet nie. Veral nie as dit mense bekeer van ’n sappige rump steak nie. Sy mond water net by die gedagte daaraan.

			“Dis oukei. Ek sien jy het darem my broodjies gebring.” Sy soek deur die sakke. 

			“Waarna soek jy?”

			“Koffie.” Agter haar skakel ’n ketel af.

			Ag hel. “Jy het niks gesê van koffie nie. Daar is water en wyn.”

			“Wyn.” Die valkvlerkies skep wind bokant die wantrouige groen albasters. “Elfuur in die oggend?”

			“Bier?” Hy beduie na die six-pack.

			“Stas, ek dag jy is gerehabiliteer?” 

			“Jy laat dit klink asof ek ’n alkoholis is. Ek is nie. En ek weet alle alkoholiste sweer hulle is nie, maar ek is regtig nie. Ek het willens en wetens begin drink en willens en wetens opgehou. Toevallig met nie te veel moeite nie. Gatvol geraak. Vir hardehout, in elk geval. Ook vir goor voel die volgende oggend. En, mag ek jou daarop wys dat ek, op ’n paar onderbrekings na, al amper dertig jaar in die Kaap bly. Dis drie vyfdes van my lewe.”

			“En omdat jy so lank al in die Kaap bly, is dit oukei om wyn elfuur in die oggend te drink?”

			“Dink wat jy wil.” Hy draai om en takel die yslike rusbank wat in die middel van die vertrek staan, stoot dit met meer aggressie as ywer tot teen die muur. Die twee leunstoele volg. Toe die res van die meubelstukke. Nogal mooi goed. Interessant. Maar hy is te vies om regtig te kyk.

			Hy gryp die besem waar dit teen ’n kas staan. Hier swiep-swiep, daar swiep-swiep, woerts in die hoekie, het sy pa hom vanuit die rolstoel aangemoedig. Hy was sewe toe sy middagtake al vir hom uitgestippel was. 

			Dis die stilte van die kombuis se kant af wat hom laat omkyk toe hy ’n ent weg is met die veewerk. Frieda staan hom en aanstaar, haar mond effentjies oop.

			“Wat?” Hy kom regop, voel aan sy rug hy is nie meer gewoond hieraan nie. Len se char doen hom deesdae die guns. En ’n sementvloer, al is dit baie glad afgewerk, is anders as die blokkiesvloere uit sy jeug en die teëls in die meenthuis waar hy ná die egskeiding ingetrek het. Die mosaïekpanele wat in die sement ingelê is, maak dit ook nie makliker nie, al is dit vir hom hoe bleddie mooi.

			“Ek dink nie ek het al ooit ’n besem in ’n man se hand gesien nie.”

			“Daar is altyd ’n eerste keer. Onthou, ek is al amper tien jaar ’n bachelor. Maar ek werk wragtag nie alleen nie. Kry daai sponsmopding se verpakking af en week dit solank. Dit vat ’n ewigheid om die eerste keer sag te word.”

			“Wil jy nie eers eet nie?”

			Hy skud sy kop. “Van twaalfuur af mag ek darem seker soos enige beskaafde mens ’n glas wyn by my middagete drink. Tot dan werk ons.”

			As sy rug dit hou. Hy is amper vyftig, magtag.

			Maar hy sou nou bier of wyn gedrink het as sy dit nie bevraagteken het nie. En hy het nie eens daaraan gedink dat “drinke” koffie insluit nie. Dit maak haar ongemaklik. Nils was gewoonlik van vieruur die middag af ontoerekenbaar, al kan sy dit nie smoordronk noem nie. En vyfuur het hy amptelik oorgeskakel van jenewer na wyn. Net voor slaaptyd was dit gewoonlik ’n konjak. Geen wonder hy was soggens so befoeterd nie. 

			Wilhelm het nie drank nodig gehad nie. Pille het vir hom dieselfde guns gedoen.

			Sy het seker groter probleme as Stas se drinkgewoontes. Soos: Waar de hel is Salien-hulle? En waarom het Stas die polisie gebel? Dis tog nie sy saak as hulle gedros het soos hy aanvaar het nie?

			Toe die “sponsmopding” sag geweek is, neem sy die emmer en begin agter Stas se veëry aan mop. Sy help hom die meubels weer anderkant toe skuif en hulle herhaal die vee-en-mop aan daardie kant van die vertrek asof hulle dit al jare lank so saam-saam doen.

			Twaalfuur eet hulle in relatiewe stilte, drink elkeen ’n glas wyn en takel daarna die vensters. Sy met die verestowwer, hy heelwat stadiger met witasyn en koerantpapier. Hoekom hy nie Windolene gekoop het nie, kan sy nie raai nie. Hoe hy weet dat witasyn dieselfde werk doen, boei haar, maar sy gaan nie vra nie.

			Sy vee die laaste van die houtmeubels met ’n klam lap af toe die stofsuier aangaan en Stas die rusbank onder hande neem. Nogal met die regte neusie voor aan die pyp. ’n Man wie se waarde ver bo korale is, kan sy nie help om te dink nie. Ook nie om heimlik te glimlag nie. Dis sekerlik nie waarvoor hy gedink het hy hom inlaat toe hy haar vanoggend gekaap het nie.

			Wat haar die meeste verwonder, is dat hy enigsins bereid is om te help. Hy kon geweier het.

			Stas skakel die stofsuier af toe daar ’n luide klop aan die deur is en kyk fronsend na haar. Sy haal haar skouers op en maak die bodeur oop.

			Die twee mans in uniform is druipnat. Met al die lawaai het sy nie eens agtergekom die reën sif weer neer nie.

			Frieda maak die onderdeur ook oop. “Kom in.”

			Die grootste een van die twee vee die druppels van sy skouers af asof dit skilfers is. Die kleiner een maak haastig sy bril droog voor hy dit weer op sy neus druk.

			“Jammer om te pla. Is dit u wat geskakel het oor die Davidses?” Die groot een kyk van Frieda na Stas. Knik. “Middag, Meneer.”

			Stas stap nader. “Dis ek wat gebel het, ja. Stas Stassen.” Hy steek sy hand uit.

			“AO Arendse, en dis konstabel Witbooi.”

			Frieda lig haar hande effens hulpeloos. “Ek weet nie of ek julle kan nooi om te sit nie. Dis baie stowwerig. Ons maak nog skoon.”

			Arendse skud sy kop. “Dis in die haak, mevrou Stassen. Ons wil nie vertoef nie.” Hy kyk weer na Stas. “Mag ek vra wat u hier op meneer Van der Sluijs se werf maak, meneer Stassen?”

			“Ek is sy dogter,” kom sy haastig tussenbeide. “Nils van der Sluijs s’n, bedoel ek. Frieda. Frieda Fouché.” Die naam klink ineens heeltemal vreemd. Verkeerd. “Meneer Stassen help my net om die stalhuis weer leefbaar te kry. Ek het gehoop Salien kan kom help, maar toe is sy nêrens te vinde nie.” Hoekom verduidelik sy? Sy het die volste reg om hier te wees.

			“Ek is bevrees ek het nie goeie nuus nie, Mevrou. Ons het Japie Davidse se liggaam op sy bed in die huisie gekry. Ek vermoed hy is al ’n hele paar weke nie meer met ons nie. Ai, hy was so ’n dierbare mens.” Hy skud sy kop.

			Japie dood? Dit klink nie moontlik nie. “Maar waar is Salien dan?” Haar bene raak lam, maar daar is nêrens waar sy kan sit sonder om ’n stofstorm te ontketen nie.

			“Salien is moontlik al lankal nie meer hier rond nie. As ek moet raai, het sy seker net gewag tot my broer finaal agter tralies is voor sy pad gevat het.”

			Sy woorde is ’n vuis in die maag. “Jy is Cedric Arendse se broer?”

			Hy knik. “Hy is die oudste van ons drie, maar hy is nog steeds ’n gemors. Ek dink net nie hy het meneer Van der Sluijs vermoor nie.”

			Frieda weet om die dood nie wat om te sê nie.

			“Kon julle agterkom waaraan Japie dood is?” vra Stas.

			Die AO skud sy kop. “Die liggaam is ver heen. Die lykskouer sal hopelik vir ons kan sê. Maar oom Japie was al baie oud. Ek het hom ontmoet met die ondersoek na meneer Van der Sluijs se dood. Toe al was hy sieklik. As Salien hom hier gelos het, sou hy nie behoorlik vir homself kon sorg nie. Hoe sou hy op die dorp gekom het vir kos en goed?”

			So suur as wat Salien altyd was, kan Frieda haar nie indink dat sy Japie net so sou agterlaat nie. Sy moes meer aandag gegee het aan die twee. Aangedring het op ’n selfoon. Meer dikwels gebel het.

			Arendse kyk om hom rond, beduie na die leë bokse met die verkreukelde stukke pakpapier daarin. “Mevrou gaan hier kom bly?”

			Sy knik. “Binnekort.”

			“My skoonsuster het ’n skoonmaakdiens op die dorp as Mevrou dalk belangstel. Laverne is baie betroubaar. En so netjies, ons moet skoene uittrek voor ons in haar huis kan kom. Dis nou my middelste broer se vrou. Nie Cedric s’n nie. Dié is nie getroud nie.”

			“Halleluja,” mompel Stas. “Kry Laverne se nommer sommer nou dadelik, Frikkie.”

			Frieda skryf die nommer neer en bêre weer die notaboek en pen in haar handsak. 

			“Het jy ’n spaarsleutel vir die stal om vir Laverne te gee?” vra Stas, duidelik in sy noppies by die vooruitsig om nie verder skoon te maak nie.

			“Ja, maar dit sal in die groothuis wees.”

			“En het Mevrou sleutels vir die groothuis? Ek sal graag daar wil gaan loer. Met Mevrou se toestemming, natuurlik. Miskien kan ons agterkom wat van Salien geword het. Dit sal gaaf wees as Mevrou vir ons kan oopsluit.”

			Frieda beduie na ’n sleutelrakkie teen die muur. “Ek en my pa het elkeen ’n stel van mekaar se plekke gehad.” Sy kyk pleitend na Stas. Sy wil nie eens waag om aan die sleutels te raak nie, al het nie sy of haar pa dit in jare gebruik nie.

			Stas kry die verestowwer en stof die spinnerakke af voor hy die sleutels afhaak. “Ek sal saamgaan. Mevrou Fouché wil nie in die huis ingaan nie.”

			Die AO knik. “Ek verstaan. Maar alles is darem skoongemaak en so. Die plek waar dit gebeur het, bedoel ek. Mevrou Stella Liebenberg het dit nog gereël. Juis met Laverne. Ek was aan die begin deel van die ondersoekspan. Dis hoekom ek weet. Maar ek moes natuurlik terugstaan nadat ons Cedric se vingerafdrukke geïdentifiseer het.”

			Frieda knik. “Stella het laat weet sy sal daarna omsien. Is sy nog op die dorp?” Sedert die begrafnis het sy Stella nie weer gesien nie. Stella het haar wel een of twee keer gebel, maar hulle het nie veel vir mekaar te sê gehad nie. Hulle vriendskap het ’n slegte knou gekry toe Frieda besluit het om Somerset-Wes toe te gaan en Nils vir Stella gesê het dis haar twee telge wat Frieda verdryf het. 

			“Ja, sy gee weer haar kunsklasse. Mos ’n ruk ná meneer Van der Sluijs se dood ’n paar maande weggegaan Karoo toe. Haar dogter was op ’n plaas daar van kort ná die moord af, maar het saam teruggekom en bly nou by haar. Die seun is mos begin van die jaar oorsee. ’n Kompetisie gewen. Hy ontwerp mos lapgoed.”

			Frieda onthou vaagweg dat Etienne tekstielontwerp studeer het. Dit was in die vier jaar wat Nils en Stella uitmekaar was voor hulle twee jaar voor sy dood hulle verhouding hervat het. “Wat doen Celestine?” vra sy ingedagte.

			“Nee, dié weet ek nou nie.” Arendse lyk effens ongemaklik. “Sy is mos maar nie lekker nie. En raak al erger vandat sy teruggekom het van die tyd wat sy in die Karoo was. Help seker maar vir mevrou Stella en so. Mense kom mos van heinde en verre na haar toe vir die klasse.”

			Klein dorpies. Almal weet “mos” alles van mekaar.

			“Sal ons gaan en dit agter die rug kry?” Stas hou die groothuis se sleutels in die lug.

			Arendse knik. “Totsiens, Mevrou. Ons ry sommer van daar af terug.”

			Frieda verduidelik waar hulle die stalhuis se sleutels sal kry en groet die twee polisiemanne.

			“Ek vat die RAV. Ek is nou terug. Jammer oor Japie. Ek kan sien dit het jou ’n bietjie sleg gevang.” Stas gee haar ’n kloppie op die skouer en kies koers buitetoe.

			Frieda maak die deur agter hulle toe en gaan sit op die rusbank se armleuning. Japie was oud en verniel, dis nie die feit dat hy dood is wat haar ontstem nie. Maar dat hy moontlik net agtergelaat is sonder sorg, dit vat aan haar. Hoe kon Salien dit doen? 

			Nog iets wat Arendse gesê het, ontstel haar. Celestine. Nie lekker nie. 

			Celestine met haar buie. Haar angste. Haar gemeenheid. Wat Etienne so kon afknou. Wat die oorsaak was dat Nils vir Stella ’n paar jaar nadat Frieda Somerset-Wes toe is, gevra het om liewer weer van Hier Is’t af weg te trek. Dit was nadat Celestine hom toegetakel het toe sy nie haar sin kon kry nie. Die krapmerke het soos sweephale oor sy gesig gelê.

			Dit lyk asof sy toe nie haar “buie” ontgroei het soos Stella gehoop en almal verseker het nie.

			Die voordeur is toe nie gesluit nie. Salien moes vergeet het voor sy weg is. Of het net nie omgegee nie. Stas kry die stalhuis se sleutels waar dit aan die hakie in die ingangsportaal hang, gee dit vir Arendse en drentel agter die twee polisiemanne aan dieper die huis in. 

			Die plek ruik bedompig en in die lang gang wat volgens die AO na Nils se ateljee toe lei, sterk na Jeyes Fluid. Ná ’n jaar? Hy volg hulle liefs nie toe hulle daarheen stap nie.

			Die sitkamer is netjies, sien hy toe hy daar inloer. Ondanks ’n laag stof oor alles en ’n paar spinnerakke, lyk dit asof die bewoners binnekort sal terugkeer en hulle lewe hier hervat. Daar is selfs brandhout in die stoorplek weerskante van die kaggel. 

			“Hoe lank reken jy is Japie al dood, AO?” vra hy toe Arendse terugkom met die nuus dat alles in die ateljee lyk soos hy aanneem dit behoort te lyk en dat die konstabel gou deur die res van die huis sal gaan.

			“Sal nie kan sê nie, maar dis ’n hele ruk. Minstens ’n maand of twee as ek moet raai.” Êrens kraak ’n deur oop.

			“AO!” klink konstabel Witbooi se stem feitlik onmiddellik daarna op. “Kom kyk hier in die eetkamer.”

			Arendse stap met lang treë weg en Stas haas hom agterna.

			’n Vae vrot stank laat Stas in die deur vassteek en hy koes vir ’n brommer. Op die eetkamertafel staan benewens ’n paar leë wynbottels die oorblyfsels van ’n maaltyd. Wat dit was, sou geen mens nou kon raai nie. Wat hy wel kan aflei, is dat iemand hier geëet en alles net so laat staan het. ’n Hele ruk gelede. En as hy na die spul kitsch Kersfeesversierings op die tafel kyk, het hy ’n vermoede dis amper drie maande.

			In die kombuis staan skottelgoed wat gebruik was vir die voorbereiding van die maaltyd onder ’n druppende kraan en muf. Kastrolle op die stoof se inhoud het in skeinat-eksperimente ontaard.

			“Ek sal moet uitvind wat van Salien geword het.” Arendse sê dit nadenkend voor hy na Stas kyk. “Meneer Stassen, dit sal beter wees as u liewer die huis verlaat. Dit mag dalk ’n misdaadtoneel wees. Ek sal die speurders moet inkry.”

			Stas haal diep asem toe hy buite kom, verwelkom die misreën op sy gesig en koue wind wat deur hom sny. Dit laat die naarheid wat in hom opgestoot het effens bedaar.

			Wat de hel gaan aan op hierdie onheilsplek? 

			

		

	
		
			Dertien

			Frieda kyk op van die lys wat sy aan die maak is. Voeg dan “kaggelhout” by toe sy besef dis seker die RAV se deur wat sy hoor klap het.

			Oomblikke later kom Stas saam met ’n rukwind binne. Die staldeur dawer agter hom toe.

			“Skuus. Die weer raak net al guurder. En dis nog nie eens veronderstel om naastenby winter te word nie.” Stas vryf die druppels uit sy hare en vee sy gesig met sy mou af. “Kry jou goed bymekaar dat ons kan padgee.”

			Frieda kyk op haar horlosie. “Ek wil net hierdie lys klaarmaak, dan kan ons gaan.”

			“Watse lys?”

			“Alles wat ek moet saambring of kry. Hopelik kan die Laverne-vrou dié week nog hier kom skoonmaak. Ek wil graag oor die naweek intrek.”

			Stas trek een van die kombuisstoele uit en gaan sit oorkant haar sonder om dit eers af te stof. “Jy sal aan ’n ander plan moet dink, jy kan nie hier kom bly nie. Dis al klaar heeltemal te afgesonderd, maar nou is Japie boonop in vreemde omstandighede dood en daar het snaakse dinge by die groothuis ook aangegaan.”

			Frieda luister onthuts terwyl hy haar vertel wat hulle in Nils se huis gekry het.

			“Kersversierings?” Sy skud haar kop. 

			“Wanneer in Desember het jy met Salien gepraat?”

			“Ek het haar eers twee dae voor Kersfees in die hande gekry. Sy was nogal vriendeliker as gewoonlik. Het bly geklink oor die ekstra geldjie. Gesê sy gaan vir hulle ’n uithalerete kook. En glo my, sy kán kook. En dink dis een van die redes waarom my pa haar verduur het.”

			“As ek moet raai, het sy daardie uithalerete gekook. En dit in Nils se eetkamer bedien. Vir wie, en wat daarna gebeur het, is anyone’s guess. Maar dis vir die polisie om uit te pluis. Die feit bly staan, jy kan nie hier kom bly nie. Dis te onveilig.”

			“Wel, ek kan ook nie by Victor bly ná wat gebeur het nie.” Sy ys as sy net daaraan dink sy moet nog ’n paar dae daar deurbring, laat staan vir ’n onbepaalde tydperk.

			“Huur ’n plek. Op Stellenbosch gaan jy sukkel tensy jy bereid is om ’n fortuin te betaal, maar wat van Somerset-Wes of waar ook al?”

			“Ek wil nie huur nie. Ek wil my eie plek hê waar ek kan maak en breek soos ek wil.” 

			“Wel, koop dan ’n verdomde huis. Jy is mos ryk.”

			“Dis my plan, maar soos trou, is huis aanskaf nie perdekoop nie. Dit vat tyd.” Sy weet sy klink eiewys, maar sy het al die opsies oorweeg. Die stalhuis is steeds die beste tydelike een. Buitendien, sy het baie lekker hier gebly. Voor Stella se tweeling hier aangekom het, in elk geval.

			“Frieda, jy kan nie alleen hier woon nie. Nie totdat die Japie-ding opgelos is nie. En as jy en Arendse reg is, as sy broer nie jou pa vermoor het nie, loop die skuldige nog vry rond. Het jy al daaraan gedink?”

			Frieda, nie Frikkie of Frikman nie. “Ek is vet, nie onnosel nie.”

			“Groot verskil tussen oorgewig en vet. Maar dis nie die punt nie.”

			Asof woordspeletjies die beeld in die spieël gaan verander. “Nee, dit is nie. Die punt is, iemand wou Nils dood hê, nie vir my nie. En waarskynlik sal die Japie-ding sommer gou opgelos wees. Hy is waarskynlik aan natuurlike oorsake dood. Hoogstens verwaarlosing. Buitendien, wat ook al gebeur het, dit het maande gelede gebeur as jou afleidings reg is oor die Kersete.”

			“Hier is nie eens behoorlike selfoonontvangs nie.”

			“Ek sal die stalhuis se landlyn weer laat aktiveer. En mag ek jou daarop wys dat jy geen sê oor my of my doen en late het nie?”

			“Mag ek jou daarop wys dat daar iets soos gesonde verstand is? En dat jy nie ’n greintjie daarvan openbaar nie? Vir iemand wat kastig heldersiende is, is jy donners stiksienig.”

			Sy smyt haar notaboek in haar handsak. “Ek is nie lus vir redenasies nie. Veral nie hierdie soort nie. Ek kan die lys by die huis ook maak. En ek kan hierheen kom as en wanneer ek wil. En as jy nie wil uitry hierheen sodat ons kan begin werk waaraan ons veronderstel is om te werk nie, is dit tot daarnatoe.”

			Hy kyk haar lang oomblikke stil aan. “Ek dag ek is gefire. Of liewer, aangesê om te fokkof uit jou lewe.”

			Sy het vergeet. “En ek dag jy wou my nog van Hugo vertel het.” Sy weet dis ’n lafhartige manier om die kwessie te systap.

			“Ek sal jou in die kar vertel. Kom ons kry asseblief tog net ons ry.”

			“Net omdat hy in Suid-Afrika was toe dit gebeur het en Nils kwalik geneem het oor Mabel, beteken nie dat Hugo die moordenaar is nie.” Frieda is verlig die slegte grondpad is agter die rug. Dit al moeilik genoeg om in die reën en wind op die teerpad te bestuur. 

			Wat Stas haar so pas vertel het van die gesprek tussen hom en Hugo Hamman, ontstel haar. Sy weet Nils was ten beste ’n onaangename mens, maar die manier waarop hy sy stiefseun verwerp het, grens aan emosionele mishandeling.

			“Dis nie ’n kwessie van kwalik neem nie. Hy verag jou pa. Ten diepste.”

			“Maar die polisie sou Hugo seker ondervra het? Hulle het selfs vir my onder kruisverhoor geneem. Seker gemaak ek praat die waarheid dat ek op Stellenbosch was ten tyde van die moord.” As erfgenaam was sy onmiddellik die eerste verdagte. Die “insident” soos Stas daarna sou verwys, wat Edie en Amos aanskou het, het egter een voordeel gehad. Dit was afdoende bewys dat sy nie die sneller kon getrek het nie. Edie kon die polisie sê presies hoe laat dit gebeur het. Net voor haar en Amos se etensuur eenuur sou aanbreek. Die polisie wou by Frieda weet wat die aard van die aanval was. Sy het gesê dit was net duiseligheid van die hitte. Die speurder het iets van Edie en bygelowigheid gemompel en dit gelukkig daar gelaat. 

			“Hoekom sou hulle Hugo ondervra? Hulle weet moontlik nie eens van hom nie.” Stas draai die proppie van ’n bierbotteltjie af en neem ’n sluk. “Miskien moet ons vir Arendse vra wanneer ons hom weer sien.”

			“Ek is seker Hugo sal jou ewig dankbaar wees.”

			“Ek dag jy wil uitvind wie jou pa vermoor het?”

			“Ek wil, maar dis nie te sê dat onskuldige mense wat al klaar onder Nils gely het nog verdere probleme op die hals gehaal moet word nie.”

			“Jy is nou sommer net dwars. Omdat jy weet ek is reg. Dat jy nie in die stalhuis kan bly nie.”

			“Twak.” Maar dit is nie twak nie. Sy ís omgekrap. Sy weet die stalhuis is nie ideaal nie. Sy weet net nie wat die alternatief is nie. Haar maag trek op ’n yslike knop as sy daaraan dink dat sy Victor môre in die oë sal moet kyk. Dit gaan nie ’n maklike gesprek wees nie. En daarna sal dit onuithoudbaar wees om in dieselfde huis te woon. En dit is Victor se huis, dus is sy die een wat sal moet uittrek.

			“Nou wie dink jy het jou pa vermoor?”

			“Ek het nie die vaagste benul nie, maar daar is heelwat ander kandidate wat net soveel rede gehad het soos Hugo, indien nie meer nie. En juis mense wat eerder daartoe in staat is. Ek kan nie sien dat iemand wat sy lewensmaat bygestaan het deur die ellendes van vigs, wat sulke ontroerende foto’s kan neem wat van soveel empatie spreek, ’n man willens en wetens van agter morsdood kan skiet nie.”

			“Mens kan die foto’s van sy lewensmaat ook sien as die grofste vorm van uitbuiting. Dis eintlik op grond daarvan dat Hamman bekendheid verwerf het, al is dit kontroversiële roem.”

			Frieda skud haar kop. “Die uitdrukking in sy lewensmaat se oë bewys die teendeel.”

			Hy rol sy oë. “Nou toe, wie is die ander kandidate?”

			“Daar is Stella en haar tweeling.”

			“Stella Liebenberg? Die vrou wat kunsterapie aanbied?”

			Frieda knik. “Soos jy moontlik al afgelei het, het sy en my pa ’n verhouding gehad. ’n Lang, uitgerekte een met ’n hele paar tussenposes. Sy het ook vir ’n ruk saam met hom gewoon. Dit was ’n stormagtige paar jaar en die tweeling, veral die dogter, het sake nie vergemaklik nie. Sewe jaar gelede het Nils Stella aangesê om haar kinders te vat en hom nooit weer te kontak nie. Hy het hulle letterlik van Hier Is’t weggejaag. 

			“Gelukkig het Stella nog haar huis in Rawsonville gehad en sy kon die huurders volgens kontrak ’n maand kennis gee. In daardie maand, soos ek kon aflei, moes hulle sien kom klaar by ’n vriendin van haar. Dit moes hel gewees het. Ek kan nie verstaan hoe sy my pa daarvoor vergewe het en so twee jaar gelede weer by hom begin kuier en naweke oorgebly het nie. En toe is hulle in elk geval weer uitmekaar tot kort voor sy dood. Miskien het Stella gatvol geraak. Of haar dogter het finaal gesnep.”

			“Die dogter, dis nou die een wat Arendse gesê het nie lekker is nie?”

			Frieda knik. “Met net ’n honneursgraad in sielkunde en boonop een wat ek twintig jaar gelede verwerf het, weet ek net genoeg om gevaarlik te wees. Maar ek sal nie verbaas wees as Celestine ’n grensgevalskisofreen is nie.”

			Victor wou weet waarom sy ná honneurs ophou studeer het. Sy kan nie onthou wat sy vir hom gesê het nie, maar die volle waarheid sou dit nie gewees het nie. Dat sy wou weet hoe haar gawe werk en sielkunde nie vir haar antwoorde gehad het nie. Want haar psigiese vermoëns het toe uiteindelik niks met haar psige te doen gehad nie. As sy haar Vlaamse tante kan glo, alles met bloed. Gitane-bloed. 

			“Skisofreen?” roep Stas haar terug na die gesprek.

			“Ek dink so. En net om ’n misverstand te voorkom, skisofrenie het niks te make met ’n gesplete persoonlikheid nie. Eerder ’n gesplete gees of gesplete geestesfunksies.”

			“Dit weet ek darem. Maar hoekom dink jy sy is skisofrenies?”

			Hoe kan sy vir hom sê een van die redes waarop haar vermoede gegrond is, is dat Celestine stemme hoor – dit terwyl sy self Nils se stem kan hoor? Hoe verduidelik sy die verskil tussen skisofreniese stemme en clairaudience? Veral as sy self nie seker is hoe dit verskil nie. Liewer ’n ander invalshoek gebruik.

			“Haar emosionele reaksie was altyd ... wel, af. Soms het sy glad nie reageer nie wanneer sy alle rede gehad het om dit wel te doen. Soms weer verskriklik oordrewe. En soms was haar reaksies net nie toepaslik in die omstandighede nie. Dis asof sy nie logiese verbande kon trek tussen wat gebeur of wat sy sien of hoor en wat haar reaksie daarop behoort te wees nie. 

			“Skadelose goed soos wurms en duisendpote het haar amper histeries bang gemaak terwyl sy byvoorbeeld geen vrees vir slange gehad het nie. Sy wou eenkeer toe sy saam met Nils en Stella gaan stap en ’n pofadder gesien het, glo die slang huis toe vat vir ’n troeteldier. Nils het op haar geskree net voor sy die pofadder wou gaan optel en sy kon glad nie begryp waaroor die bohaai gaan nie. 

			“Die breuk tussen my pa en Stella het juis gekom omdat Celestine heeltemal buite weste geraak het toe Nils ’n skerpioen wat in die kaggelhout was, doodgetrap het. Sy het begin gil, geskree hy is ’n moordenaar en hom met vuiste en naels toegetakel. Hom geskop waar geen man geskop wil wees nie.”

			“Het sy gesê waarom sy so oor die skerpioen te kere gegaan het?” 

			Frieda wik en weeg ’n oomblik, maar selfs al soek Stas net skisofrenie op Wikipedia op, sal die kat uit die sak kom. “Stemme in haar kop het gesê die skerpioen is haar oumagrootjie wat vir haar kom kuier het.”

			Stas is lank stil. “Hoe oud was sy toe?”

			“Negentien, amper twintig, dink ek. Dit was die jaar ná sy haar matriek moes herhaal. Sy het leerprobleme gehad benewens haar ander dinge.”

			“En haar tweelingbroer? Het hy ’n skroef los? Ook leerprobleme?”

			“Etienne is intelligent en begaafd. Hy was ’n klein pes toe ek hom leer ken het, maar beslis nie abnormaal nie. Wat normaal of abnormaal ook al behels. Hy was net ’n gewone dertienjarige wat gedink het dis oulik om ’n padda in my toilet te sit of suiker in my bed te strooi of my karsleutels weg te steek of my in die rivier te stamp. Ek dink hy het aandag gesoek omdat Celestine se probleme almal meer op haar laat fokus het. Al was hulle ’n tweeling, het hy en Celestine glad nie oor die weg gekom nie. Sy het hom afgeknou wanneer sy ook al die geleentheid gekry het. Die stemme in haar kop het altyd die skuld gekry.”

			Nog ’n stilte. “En jy? Hoor jy net Nils se stem in jou kop?”

			Frieda sug diep. “Nee. Dit het voorheen ook al gebeur.”

			Die geluid van die ruitveërs is al wat sy vir ’n lang ruk hoor. 

			“Weet jy dalk hoe Stella en Nils mekaar ontmoet het? En wanneer?”

			Sy is verras dat hy nie die stemmeding verder voer nie. “Ek is nie seker nie. Ek was vir lank onder die indruk hulle het mekaar eers ná my ma se dood ontmoet toe my pa Hier Is’t gekoop het. Maar Stella het ’n paar keer verwys na uitstallings van my pa se werk wat voor my ma se dood gehou is. Ek het ook aanvanklik gedink Stella was al op Rawsonville voor my pa in die omgewing beland het, maar uit Stella se praat het ek afgelei dit het óf gelyktydig gebeur óf Stella het kort ná hom daar beland. My pa was altyd baie vaag daaroor. Stella ook.”

			“Het jou pa vir Stella geskilder?”

			“Dikwels, alhoewel nie die laaste paar jaar nie. Sy het dieselfde soort sensualiteit en aardse vroulikheid gehad as Mabel. Sy is ’n goeie ses jaar of so jonger as wat Mabel was – tien jaar ouer as ek – maar ek dink sy het later ook vir hom te oud of dalk te vet geword.”

			Weer net ruitveërs en bande op die nat teer. Stas se stiltes begin haar irriteer.

			“Wanneer was jou pa se eerste uitstalling?” verbreek hy dit oomblikke later.

			“Die jaar voor ek universiteit toe is, 1986.”

			“Kon hy Stella toe al ontmoet het? By die uitstalling dalk?”

			Frieda frons. “Dis seker nie onmoontlik nie. Sy het glo voorheen in die Stellenbosch-omgewing gebly. Hoekom?” 

			“Jou pa het Mabel op die aand van daardie eerste uitstalling verneuk. Met, in Hugo se woorde: ‘nog ’n voluptuous vrou’. ’n Kunstenares. Volgens hom het sy later ook een van sy modelle geword.”

			“Stella is nie die enigste voluptuous vrou of kunstenares wat my pa geskilder het nie. Dit kon enigeen van hulle gewees het. As Hugo ooit die waarheid praat.” Nie dat sy verbaas sal wees as Nils vir Mabel verneuk het nie. Hy was ’n hitsige man en het met heelwat modelle gewerk wat vir hom in baie suggestiewe posisies geposeer het.

			“Jy het gesê jy is in 2000 weg van die stalhuis af. En jy het gesê Etienne was toe dertien. Wat beteken die tweeling word hierdie jaar ses en twintig.”

			“Ja, dis omtrent reg, maar waarop stuur jy af?”

			“As dit Stella was met wie jou pa vir Mabel in 1986 verneuk het, maak die somme.”

			“Jy bedoel ...”

			“Etienne is begaafd. ’n Tekstielontwerper, lei ek af, wat ’n prys gewen het vir sy werk. Kunstalent val meesal nie uit die lug uit nie.” 

			Sy draai met ’n gevoel van verslaenheid by Knorhoek in. Is dit hoekom haar pa en Stella se verhouding nooit heeltemal doodgeloop het nie, telkens weer hervat is? Omdat die tweeling sy kinders is?

			Eers toe sy die RAV langs die bakkie parkeer het, kyk sy na Stas. “Dis seker moontlik maar dis baie vergesog. Ons weet nie eens of dit Stella was nie. Buitendien, Stella is self ’n kunstenaar. Etienne kon sy talent by haar geërf het.” 

			“Dis nie net die kunstalent nie, Frikman.” Sy stem en oë is vreemd afgetrokke. “Dis darem baie toevallig dat jy en Celestine albei stemme in julle koppe hoor?”

			Dit neem lang oomblikke voor die implikasie agter sy woorde tot haar deurdring. Die woede wat deur haar syg, skiet metaalvylsels deur haar bloedstroom. “As jy insinueer dat ek ook ’n skisofreen is, Stas Stassen, weet jy nie naastenby wat skisofrenie behels nie,” sis sy dit uit. 

			“Ek erken ek is ’n leek op die gebied, maar hoe ver sit ek die pot mis as ek raai dat oorerflikheid ’n groot rol in skisofrenie speel?”

			Frieda moet diep asemhaal voor sy kan antwoord. “Ek sal bly wees as jy uit my kar klim voor ek iets onverantwoordeliks doen. Sien, skisofrene is ook bekend daarvoor dat hulle ’n gewelddadige streek het. Om die waarheid te sê, studies wys daarop dat ongeveer tien persent van alle veroordeelde moordenaars wêreldwyd skisofrene is. Moenie my rede gee om my en jou deel van daardie statistiek te maak nie.”

			“Dreigement genoteer.” Hy maak sy bier sonder noemenswaardige haas klaar en kry sy bakkie se sleutels uit die paneelkissie voor hy uitklim en dan weer binnetoe leun. “Maar net vir die rekord, dit was ’n ietwat moedswillige bespiegeling, nie ’n aantyging of skuldigbevinding nie. Ek verstaan nie jou sogenaamde gawe nie. Ek verstaan nie die verskil tussen die stemme in jou kop en die stemme in ’n skisofreen se kop nie. Ek sal gaan google en kyk of ek kan agterkom. Antwoord net een vraag, watter kleur oë het die tweeling?”

			“Blou.”

			“Albei?”

			“Dis ’n tweede vraag. Maar om jou verdere vrae te bespaar: Ja, albei. En Nils het blou oë gehad soos sy hele familie vir so ver terug as wat enigiemand kan onthou. Waarskynlik van die Vikings se dae af al. En Stella het bruin oë. Ek weet hoe chromosome werk. Dis Sielkunde 101. Ek weet dus dat bruin oë dominant is, behalwe as daar baie sterk gene is wat die dominansie uitkanselleer. Maar ingeval jy nie opgelet het nie, ek het liggroen oë terwyl my ma hazel en my pa blou oë gehad het. Dinge werk nie altyd presies soos die wetenskap voorspel nie.”

			“Of Nils was nie jou pa nie.”

			“Wat sal beteken dat ek nie skisofreniese gene met Celestine kan deel nie. Halleluja.” Sy druk die rathefboom in tru en gee hom ’n waarskuwende kyk. 

			Stas spring weg en klap die deur in dieselfde beweging toe.

			Laat dit vir hom ’n les wees. Mens speel nie met iemand wat stemme in haar kop hoor nie.

			

		

	
		
			Veertien

			Victor se stem klink vreemd toe hy groet en vra hoe dit gaan. Amper ontheem. Asof daar geen siel agter die woorde is nie. Seker maar die selsein.

			“Dis wat ek moet vra, Victor. Het jy seergekry?” Daar het soveel goed gebeur sedert suster Slabbert gebel het dat sy mooi moet dink wat tussen haar en Victor gesê is.

			“Nee. Net ’n snytjie aan die kop, maar dis nie ernstig nie. Waar was jy vandag?”

			“Victor, ek wil eers hoor van die ongeluk. Wat het gebeur?”

			“Die idioot voor my het in die motor voor hom vasgery en toe ek rem, het die motor agter my nou weer in my vasgery.”

			“Maar hoe het jy dan die sny opgedoen? Jy ry nooit sonder ’n sitplekgordel nie?”

			“Die man agter my het vinnig gery. Dit was ’n baie harde stamp. Laat staan nou, Frieda. Ek makeer niks, die motor is by die paneelkloppers en alles is wel. Gaan jy nou vir my sê waarheen jy heeldag was?”

			“Waar het dit gebeur?”

			“Op pad terug Stellenbosch toe, soos ek reeds vir jou laat weet het.” Sy stem sidder van ongeduld.

			“Maar waar? Naby die lughawe, of die Kuilsrivier-afrit, Croyden, waar?”

			“Frieda, wat maak dit saak? Antwoord my vraag.”

			“Ek was Hier Is’t toe,” gee sy bes.

			Die stilte spreek boekdele. “Maar jy wou dan nog nooit weer daarheen gaan nie?”

			“Salien antwoord nou al wie weet hoe lank nie die landlyn in my pa se huis nie en ek wou gaan seker maak alles is reg. Dit is toe nie. Salien is weg en Japie is oorlede.” Sy kan ook Langenhoven se wysheid gebruik en naby die waarheid hou.

			“Goeie rede om die plek in die mark te sit.”

			“Mense val nie oor hulle voete om ’n plek te koop waar die eienaar vermoor is nie, Victor.”

			“Die stof sal wel gaan lê. Mense vergeet.”

			Nie in die omgewing van klein dorpies nie, sou sy kon sê, maar sy los dit liewer. “Waar is jy nou?”

			“Nog by my kollega. Ek sal môre terug wees.”

			“Ek kon ten minste vir jou klere en toiletware en so aan gebring het.” Miskien is sy tog so moedswillig soos haar pa.

			“Ek het gekoop. Ek sal so teen middagete daar wees. Dit sal gaaf wees as jy vir ons iets gereed sal hê om te eet. Daarna moet ek universiteit toe gaan. Daar is ’n vergadering wat ek nie kan misloop nie.”

			Miskien is dit die onderdrukte ongeduld in sy stem, miskien die feit dat hy as vanselfsprekend aanvaar sy sal maar net vir hom regstaan terwyl hy haar belieg en bedrieg, maar ineens is Frieda moeg vir die speletjie. “Ek sal nie hier wees nie, Victor. Ek gaan so elfuur ry om toesig te hou oor die skoonmaakdiens wat môre die stalhuis gaan regruk.” Volgens Laverne werk sy gewoonlik nie Woensdae nie, maar gelukkig het sy ingestem om ’n uitsondering te maak. “Ek sal eers die aand weer terug wees.” 

			“Die stalhuis? Maar hoekom wil jy dit laat skoonmaak?” Sy kan ’n klein bietjie onsekerheid hoor deurskemer.

			“Want dis waarheen ek gaan trek.” Sy aarsel net ’n millisekonde, maar dis lank genoeg vir haar om te besef sy het regtig genoeg gehad van die kat-en-muis-stryd. “Terloops, is Mandie Stassen oor die ergste van haar harsingskudding? Ek verstaan hare was ernstiger as joune.”

			Daar is geen geluid nie. Vodacom het nie drade wat kan suis nie. 

			“Ek behoort teen Vrydag te kan intrek. Dit sal baie gaaf wees as jy tot dan wag voor jy terugkom hierheen. Ek moet pak en ek weet jy hou nie van wanorde nie. Nag, Victor.”

			“Frieda!”

			Die uitroep is so skel dat sy dit hoor al was sy op pad om die foon af te skakel. Sy druk dit weer teen haar oor. “Victor, ek dink nie ons het enigiets vir mekaar te sê nie. Ek weet van julle affair voor ons troue ook. Moet jou dus nie verneder deur te probeer lieg nie.”

			“Jy kan nie net uittrek sonder dat ons gepraat het nie. Ek weet nie wie jou bron van inligting was nie, maar dis duidelik dat alles skeefgetrek is.”

			“Het jy ’n affair met Mandie Stassen gehad toe sy jou nagraadse student was? Ja of nee sal voldoende wees.”

			“Ja, maar dit was ...”

			“Was sy gister saam met jou in jou motor toe jy ter nouernood ’n botsing vermy het, maar toe tog in Hermanus se Mediclinic beland het met harsingskudding?”

			“Frieda, haar motor het naby Grabouw onklaar geraak. Sy het my gebel omdat daar niemand anders was wat haar kon help nie.”

			“Hoe ridderlik. Veral nadat julle mekaar klaarblyklik in amper tien jaar nog nooit weer gesien het nie?”

			“Ek het nie gesê ons het mekaar nie weer gesien nie. Ons het af en toe saam koffie gedrink. Soos ek af en toe saam met kollegas, manlik en vroulik, ook gaan koffie drink. Soms selfs saam met sekere van my studente as ons iets het om te bespreek. En ons was hier en daar by dieselfde projekte betrokke. 

			“Jy kan nie alles glo wat Stas Stassen jou vertel nie, Frieda. Hy haat Mandie met ’n passie en my waarskynlik ook. Waarom dink jy het hy in die eerste plek aansoek gedoen vir die werk en op die CV gelieg? Net om my terug te kry omdat sy ego’tjie dit nou nog nie kan verduur dat sy vrou iemand anders bo hom verkies het toe hy nie meer sy bedsake kon behartig nie.” 

			Stas lyk beslis nie soos ’n man wat met bedsake sukkel nie. Hoe gaan sy ooit agterkom wie lieg waaroor? “Waarom het sy dan na hom toe teruggekruip nadat jy haar vir my gelos het?”

			“As jy dit glo, sal jy enigiets glo. En Frieda, as jy vir Mandie sien, sal jy verstaan waarom geen regdenkende man Mandie Stassen sal los vir iemand soos jy nie.” Daar het iets in Victor se stem gesluip wat sy nie ken nie. ’n Gemeenheid, maar ook ’n oorgawe van ’n aard. Asof ook hy moeg is vir speletjies en leuens.

			“Hoekom het jy dan?”

			“Aangesien jy dan nou so aandring op die onkiese besonderhede, ek en Mandie het ’n uitval gehad. Jy was toevallig byderhand as afleiding en gewillig. En aan die begin het ek nogal regtig van jou gehou, maar dit het my veral intense genot verskaf om te sien hoe Mandie probeer uitpluis hoekom op aarde ek nie na haar toe wou terugkom toe sy haar vingertjies weer klap nie. En des te meer, hoe sy probeer verstaan het dat ek iemand soos jy kastig bo haar verkies het.”

			Hy is in ’n hoek gedryf en probeer haar doelbewus kwets, besef sy. Hy slaag in sy doel, maar dis amper ’n verligting dat die stryd nou ’n kaalvuis een is. “Met ander woorde, alles wat jy netnou gesê het, was leuens. Julle het nog al die jare ’n verhouding. Maar hoekom nou die waarheid, ná al die tos van die naweek?”

			“Miskien omdat ek so pas besef het Stassen het jou waarskynlik om sy pinkie gedraai, as jy my die eufemisme sal vergewe, om my ’n punt te steek omdat Mandie my bo hom verkies het.” 

			Die hou is volskoot, maar sy sal hom nie die genoegdoening gee om dit te laat blyk nie. “Net omdat jy hoer en rumoer, Victor, is dit nie te sê almal doen dit nie. Stas het sy dinge, maar ek sal jou een ding sê: As man en mens troon hy kop en skouers bo jou en jou benepe skynheiligheid uit. Ek vermoed hy het meer integriteit in daardie einste pinkie as wat jy ooit sal kan deurgrond – met jou briljante brein en al.” Sy druk die foon dood. Sy het genoeg gehoor. En genoeg gesê. En elke woord oor Stas bedoel. 

			Net jammer hy dink sy is ’n skisofreen. 

			En nog jammerder dat Victor haar vermoede onderskryf het. Dat Stas haar wou gebruik om Victor terug te betaal. Maar daardie spel is gelukkig nou uitgespeel. Sy behoort verlig te wees, nie van voor af verraai te voel nie.

			Google help Stas net mooi niks nie. Al wat die treffrase “difference between schizophrenia and clairaudience” oplewer, is ’n klomp stront. Behalwe een opmerking op ’n blog wat waarskynlik die verskil opsom: die spelling.

			Jojo? Nee hel, sy is te duur. 

			Een ding op ’n slag. Skisofrenie eerste.

			Teen skuins voor middernag sit hy met ’n lys skisofreniese simptome en eienskappe in een kolom en wat hy van Frieda weet in die ander kolom.

			Hy is nie skielik ’n kenner nie, maar hy weet ’n damn site meer as voorheen. Sy oë gaan weer oor die lys.

			Frieda is wel ter tale terwyl feitlik elke artikel daarop wys dat die skisofreen nie ’n normale gesprek kan voer nie omdat gedagteprosesse nie normale patrone volg nie. Hy loer weer na die deel wat hy in ’n web-artikel verhelder het: poverty of speech (alogia), inability to experience pleasure (anhedonia), lack of desire to form relationships (asociality), and lack of motivation (avolition).

			Niks daarvan is op Frieda van toepassing nie.

			Sy redeneer ook heel logies – meesal in elk geval, en sover ’n vrou kan – en reageer steekhoudend binne die meeste situasies. Die skisofreen is nie in staat tot een van die twee nie. 

			Skisofreniese eienskappe veroorsaak dikwels leerprobleme. Frieda is intelligent en sou sekerlik nie ’n honneurs in sielkunde baasgeraak het as sy leerprobleme gehad het nie. Aan die ander kant, baie mense wat sielkunde swot, is in sy beskeie opinie self koekoes. Verwys: Frieda se oorlede man.

			Sy het geen eienaardige maniërismes of ticks nie. Sy is inkennig van geaardheid, maar nie afgetrokke nie. Daar is niks fout met haar vermoë om vir haarself te sorg en higiëne te handhaaf nie.

			Hy sit terug en laat rus sy agterkop teen sy ineengevlegte vingers. Maar enige poephol weet ook dat teksboekgevalle in die werklike lewe so skaars is soos tjops in ’n hondehok. 

			Buitendien, toe sy haar insident gehad het, het sy in ’n soort beswyming ingegaan. Dit kan ’n vorm van katatonie wees.

			Sy het sielkundige behandeling ontvang by die man met wie sy getrou het en het hom tot selfmoord gedryf. 

			Sy het wie weet hoe lank op ’n holistiese plaas gebly om oor haar emosionele probleme te kom.

			Die doodsteek is egter, sy voer gesprekke en argumenteer met Nils wat al ’n jaar lank dood is. Hy wys haar goed. Fok, hoe mal is dit?

			En hoe mal is dit om soveel moeite te doen, soveel tyd af te staan om te probeer agterkom wat Frieda laat tiek. Pleks hy liewer inligting vir die biografie inwin.

			Hy maak die skootrekenaar toe. Hy is te moeg om enigiets verder te lees of te bedink. En ’n bietjie moedeloos. Maak nie saak hoe hy daarna kyk nie, hy sal baie beter af wees as hy die geld wat sy oorbetaal het, vat en verder sy hande was. Hy het elke sent daarvan verdien en hoef nie vir ’n oomblik skuldig te voel nie.

			En tog. Sy boei hom. Hy het nog nooit iemand so kompleks soos sy ontmoet nie. Miskien moet hy môre maar eers clairaudience takel. Kyk hoe dinge ontwikkel. 

			Stas skud sy kop geïrriteerd en stap badkamer toe. Nee, klong, jy moet jou kop laat lees. Die girl is ’n paar sandwiches short of a picnic. En ’n sexy mond en begeerlike borste verander niks aan die saak nie. Ook nie die fyn tekstuur van haar vel of die verleidelike wieg van daardie vol heupe nie.

			Frieda is op pad RAV toe met die soveelste boks wat sy sedert vroegoggend gepak het toe ’n SMS deurpiep. Victor. Sal twaalfuur kom klere en benodigdhede haal vir die volgende paar dae. Sorg dat jy nie daar is nie. Sorg ook dat jy teen Vrydag uit MY huis is.

			Ja, baas. Goed, baas. Fok jou, baas. Sy verwerdig haar nie om te antwoord nie. 

			’n Uur later is sy op pad. Na Hier Is’t. Na die spoke uit die verlede. Na die volgende fase in haar lewe. Na ’n onbekende toekoms. Al weer.

			Stas voel nog om en dom van die min slaap toe daar ’n SMS deurkom. Hy het lê en rondrol tot wie weet watter tyd. En toe natuurlik verslaap. Hy borsel eers sy tande klaar voor hy kyk. 

			Hallo, Stas. Seker verras. Kan ons koffie drink asb? Blue Orange, 10:30? Sal verduidelik. Nogal dringend. Sal dit baie waardeer. Linette.

			Linette? Len se vrou? Sy nommer moet wraggies nog na al die jare op haar SIM-kaart gestoor wees. Wanneer laas het hy haar gesien? Dit was ná hy gefire is. Ná Mandie se laaste en verleentheidswekkende besoek. Sewe, agt jaar gelede net voor hy hier weg is. 

			Linette was die voëltjie wat tien jaar terug in sy oor gefluit het dat Mandie en Victor iets aan die gang het. 

			“Dit gaan nie oor skinder nie, Stas,” het sy ongemaklik gesê. “Die wederhelf is altyd die laaste om uit te vind, maar dis net ’n kwessie van tyd voor die stories by jou uitkom. Ek het gedink dit sal beter wees as jy dit eerder by my hoor as by iemand anders. ”

			Hy wou haar nie glo nie. Homself wysgemaak sy is jaloers op Mandie wat nog mooier was as die dag toe hy met haar getrou het. Mandie het ook na ’n toekoms in die akademie begin kyk en besonder goed gedoen in haar M. En Linette was baie kompeterend op professionele gebied. Nadat sy oor die ergste van die ramp wat hulle getref het, gekom het, amper nog meer verbete as voorheen. Asof die akademie die plek van haar en Len se seun moes vul.

			Linette was altyd ’n mooi vrou. Nie popmooi nie, maar klassiek aantreklik, elegant en versorg. Nadat hulle seuntjie in die swembad verdrink het, het sy die kluts kwytgeraak. Haar selfverwyt dat sy ’n foonoproep beantwoord het terwyl die patiodeur oopgestaan het, was uitmergelend om te aanskou. Die feit dat Len haar nooit verwyt het nie, het dit eerder vir haar nog moeiliker gemaak as wat dit gehelp het.

			“Ek wens hy wil op my skree. Sê wat ek weet hy moet dink. Dat ek ons kind met my nalatigheid vermoor het,” het sy eenkeer vir Stas gesê.

			Teen daardie tyd was sy onversorg, hopeloos oorgewig van al die trooskos wat sy verorber het en so vergeetagtig dat Len altyd van alles dubbel seker moes maak. Dat die stoof of strykyster afgeskakel is. Dat daar brandstof in haar motor is. Dat sy deodorant gebruik.

			Van die elegante en hoogs gerespekteerde doktor Linette Nel was daar weinig oor. Sy is aangeraai om ’n sabbatsjaar te neem.

			En toe kom die debakel met die boek. Wat in sy kop aangegaan het, weet Stas nie. Hoe de hel hy kon dink sy sal in daardie stadium van haar lewe dieselfde bekwame redakteur wees wat sy altyd was, gaan nou sy verstand te bowe. Maar hy het geglo dit sal haar aandag aftrek van die chaos waarin haar lewe verval het. Haar iets gee om te doen. Haar weer rigting gee as sy besef sy is nog net so bekwaam soos altyd.

			Haar selfverwyt oor die kind het niks minder geword nie. Nadat Victor Fouché die boek uitmekaargetrek het, het sy net nog iets bygekry om haarself mee oor die kop te slaan. Sy het geglo sy was ’n mislukking as ma, as vrou, as mens en in haar professie. Niks wat enigiemand gesê het, kon haar van standpunt laat verander nie. Totdat sy na Stella Liebenberg toe is. 

			Dis die enkele goeie ding wat Mandie vir haar skoonsuster gedoen het. Om daardie artikel vir haar te wys. 

			Linette het nie oornag reggekom nie, maar binne ’n paar maande het die ou Linette weer begin deurskemer. Baie vaagweg, maar daar. 

			Die dag toe sy Stas kom vertel het van Mandie en Victor, was sy nog net so vet soos voorheen en haar hande het soms nog aan die bewe geraak. Volgens Len het sy nog sleg geslaap en hulle sekslewe nog maar gesukkel. Maar sy was weer versorg en helderdenkend. ’n Goeie sewentig persent beter as voor sy die eerste keer na Stella toe is. En haar beroep was vir haar belangriker as ooit.

			Hoe gereeld sy daarna nog vir terapie gegaan het, kan hy nie onthou nie. Sy eie lewe het genoeg chaos opgelewer. Daar was nie die tyd of die krag om op te let na ander s’n nie.

			Sien jou daar, SMS hy terwyl hy vir hom ’n eier bak. Len sal seker de moer in wees, maar dis tot daarnatoe. Linette was eens op ’n tyd sy skoonsuster en goeie vriendin. Die een wat hom gehelp het om sy akademiese kennis so op datum te kry dat hy ’n uitgewer kon word.

			

			Ná die reën is die grondpad nog slegter as gister. En dit lyk vir Frieda asof daar nog ’n wolkbank aan die oorskuif is. Dis vroeg in die jaar vir reën en koue. Dit kom gewoonlik eers oor die Paasnaweek.

			Voor die groothuis staan ’n paar voertuie, onder meer een met die SAP-embleem op en ’n paneelwa. Frieda draai af stalhuis toe. Ook daar is ’n voertuig, sien sy minute later. ’n Bakkie wat lyk asof dit van Stas se wrakkie gekloon is, net met ’n kappie en rooi pleks van wit. Of liewers, dit was seker in die verre verlede rooi.

			Die staldeur staan oop en sy kan ’n gelag en gesels hoor op pad daarheen, blikkerige musiek ook. Frieda gaan staan ’n entjie van die deur af om te luister. Die vrolike klanke klink vreemd hier in die stalhuis. So gesellig.

			“... altevol grênd geraak hier skuins voor Krismis. Klere gaan koop in die Bos, nogals. Selfs die Pêrel was nie goed genoeg nie, laat staan Worcester. ’n Taxi betaal om daar te kom. Hoeka altyd gedink haar se gat stink nie oor sy by ’n fymis man gewerk het. Die vrou moet baie goed vir Salien gesôre het, sê ek jou. Jy kan maar charge, Laverne, jy kan maar charge.”

			“Ek sal charge wat ek altyd charge. Maar waar dink jy is Salien nou?”

			“Seker maar by haar familie in Villiersdorp? Haar antie bly daar. Arme Japie. Dat sy hom so kon los. Dis die selle as moord, sê ek jou, om ’n ou man net so aan sy eie genade oor te laat.”

			“Laat staan, Shamein, ons weet nie wat gebeure het nie. Boetie sê hy weet darem nie of oom Japie net so sou gaan lê en sterwe het nie. Hy kon mos in die groothuis gaan foun het as hy nie kos gehad het nie of sleg gevoel het. Maar het ek my nie verbeel ek hoor netnou al ’n mouterkar nie?”

			Frieda stap die laaste paar treë nader en loer by die bodeur in. “Môre. Dit lyk bedrywig hier.”

			“Môre, Mevrou.” ’n Skraal vrou in haar laat dertigs vee haar hande aan haar voorskoot af voor sy die regter een in ’n groet uitsteek. “Ek is Laverne Arendse. Ons het met die foun saam gepraat.”

			Die palm is werkhard en haar vel steek donker af teen Frieda se wit plomp hand. Al wat Frieda aanvoel, is kalmte, dalk vrede. 

			“Noem my Frieda. Hallo, Laverne. Baie dankie dat jy so op kort kennisgewing kom inspring het. En dit op jou af dag.”

			Laverne knik. “Onder is dit al amper skoon met dié dat Mevrou al gewoeker het. Ons polish net die meubels ’n bietjie, dan gaan ons boontoe. Het Mevrou beddegoed gebring?”

			Frieda gaan sy nie sommer word nie. By Salien was dit vyandigheid. Die “mevrou” altyd so half uitgespoeg. By Laverne is sy nie seker nie. Hopelik net gewoonte. “Dis in my motor. Stel my net gou voor aan jou span?”

			“Shamein is die skinderbek,” Laverne knipoog vir haar. Sy vermoed seker Frieda het afgeluister. 

			“Ek’s g’n ’n skinderbek nie.” Shamein is bietjie ouer as Laverne en heelwat gesetter. Sy lyk verleë en nuuskierig tegelyk toe sy Frieda se hand skud.

			“En dis Laetitia, my dogter.” Trots spreek uit haar stemtoon.

			Frieda draai na die fyn meisietjie wat op ’n besem leun. Agtien, negentien, skat Frieda haar. Die pikswart vlegsel hang oor haar skouer tot amper naeltjiehoogte. Met haar hoë wangbene en enorme sjerrieoë is sy een van die heel mooiste meisiekinders waarop Frieda nog haar oë gelê het. Ook die lyf is perfek geboetseer, asof die Skepper wou toets hoe volmaak die menslike been, pees en vlees inmekaar kan pas.

			“Hallo, Laetitia.” 

			Sy knik net.

			“Laetitia is nie een vir praat nie. Mevrou moet nou nie aanstoot neem nie. Nou toe. Laetitia, help Mevrou om die goed uit die mouterkar te kry.”

			Iets flits oor die kind se beeldskone gesig. Minagting dalk.

			

		

	
		
			Vyftien

			Stas herken Linette byna nie. Hy moet twee keer kyk om haar te eien waar sy by een van die tafeltjies sit en deur die venster staar.

			Sy het opmerklik ouer geword, maar sy het haar lyf teruggekry en ook haar elegansie. Die bril is nuut. Dis nie een wat skaam is om ’n bril te wees nie. Die raam sê: Ek is ’n bril, en so what. Die grysdeurspekte Franse rol waarin haar hare gedraai is, versag die statement. Sy is ’n prentjie van middeljarige sofistikasie en verfyndheid, maar met chutzpah.

			Asof sy sy oë op haar voel, kyk sy op. Haar glimlag is verwelkomend en tog effens onseker toe sy opstaan. “Stas.” 

			Hy gee haar ’n drukkie en ’n soen op die wang. “Linette, dis goed om jou te sien. Jy lyk great.”

			“En jy lyk nog steeds soos die Stas wat ek leer ken het.” Hy het vergeet van die bekoorlike Bolandse bry, die mooi, amper sangerige manier waarop sy haar woorde uitspreek. “Asof jy gereed is om die sewe seë almal op een slag te oorwin.”

			Dis hoe hy vir haar gelyk het? Hy het nogal gedink sy het aanvanklik haar bedenkinge oor hom gehad. Stellenbossers is maar van nature agterdogtig jeens Transvalers. Hulle het mekaar al ’n hele ruk geken voor hy besef het hulle het geleidelik vriende geword. Veral gedurende die tyd toe hy haar aandklasse bygewoon het, kon hulle ure omgesels. Oor letterkunde veral, maar ook oor alles en nog wat. Selfs persoonlike goed.

			“Ek is bevrees die oseane het my onder die gat geskop. Deesdae is ek net oud, verniel en der dagen sat.”

			Haar lag onthou hy ook van voor haar seuntjie se dood. Spontaan en warm. Hy het vergeet hy was in ’n stadium half jaloers op Len. Dit was nog voor Mandie. Hemel, hoe lank terug was dit? Kan dit al twee en twintig jaar wees?

			Daar is ’n klein stilte nadat hy koffie en sy tee bestel het.

			Hy glimlag effens ongemaklik. “As dit gaan oor Mandie en Fouché of die ongeluk waarin hulle betrokke was, ek het gehoor en stel nie in die minste belang nie. Ek verstaan hulle is nie ernstig beseer nie.”

			“Ek het nie vir ’n oomblik gedink jy sou belangstel nie. In elk geval nie op persoonlike vlak nie. As jy nou nog nie weet Mandie en Victor is ’n onheilige alliansie reg uit Hades met geen ontsag vir enigiemand of enigiets nie, sal jy dit nooit weet nie. Hulle sal nog mekaar se ondergang wees. Nee, dis nie waaroor ek met jou wil praat nie. Maar dis wel weer die skindernetwerk wat verantwoordelik is.” Sy bly stil toe die drinkgoed bedien word.

			“Ek kan nie dink dat die kampus se skindertonge iets oor my te sê kan hê nie?” hervat hy die gesprek toe hulle weer alleen is.

			“O, hulle het, maar ek is ook nie hier omdat jy as persoon beskinder word nie. Ek het my voorgeneem ek dra nooit weer ’n storie aan nie, al is dit hoe goed bedoel.” Sy skink eers vir haar melk in voor die tee bykom. “Ek verstaan jy help Frieda Fouché met die biografie oor haar pa. Dis wat ek gehoor het.”

			“Dalk. Ons sorteer nog ’n paar verskille van sienswyse daaroor uit. Maar waar hoor jy dit?” Hy wens hy het geweet of hy nou gehire of gefire is. Wens nog te meer hy kan besluit of hy regtig gehire wil wees.

			“Die departementele sekretaresse. Die een vir wie Victor annekseer asof sy sy persoonlike onderdaan is. Sy is al honderd jaar daar. Weet alles van almal en onthou meer en vir langer as wat enigiemand die reg het om te doen.” Sy glimlag. “Wonderlike siel.”

			“En vanwaar die belangstelling in die biografie?”

			Sy laat sak haar oë. Roer die tee wat sy reeds geroer het. Al het hy opgelet sy gebruik nie suiker of versoetmiddel nie. “Julle sal seker na sy plasie toe gaan?”

			“Ons was toevallig gister daar.”

			Die wimpers wip boontoe. “In die huis? In die ateljee?”

			“Ek was in die huis, maar nie die ateljee nie. Frieda wil glad nie naby die plek kom nie.” Hy wei maar liewers nie uit oor waarom sy nie wou gaan nie en ook nie oor wat hulle daar gekry het nie. Hy ril nou nog oor daardie vergane kos op die tafel. Dank die gode hy het nie die ou man in die kothuis ontdek nie.

			“Stas, ek kon jou nog altyd vertrou. Het jou altyd as ’n spesiale vriend beskou. Ek hoop nie dit het verander nie? Met dié dat ek en Len geskei is en so?” Die grou oë is vertroebel.

			“Jy behoort beter te weet, Linette. Jy was in eie reg ’n vriendin. En ek hoop dis nog so.”

			Die stram lyntjies om haar mond ontspan effens. “Dit sal wonderlik wees om jou terug te hê as vriend.”

			“Nou ja, dan is dit nou amptelik.”

			Sy vleg haar benerige vingers inmekaar. “Het Len vir jou gesê waaroor ons geskei is?”

			Hy skud sy kop. “Net dat daar ’n ander man betrokke was.”

			“Daar was nie. Hy wil my net nie glo nie.” Sy aarsel. “Hy glo ek het ’n verhouding met Nils van der Sluijs gehad.”

			“Wát?” Hy stamp amper sy koffie om toe hy instinktief vorentoe leun, maar red die halfvol koppie net betyds voor dit omkantel.

			Sy sug en sit terug in haar stoel. Amper gelate. “Die probleem is, ek kan verstaan waarom hy so dink. Nils was maar ’n randy ou donner.”

			Stas het ook vergeet dat sy, elegansie en al, in haar privaat hoedanigheid tussen vriende oor ’n woordeskat beskik wat redelik ruig is vir iemand van haar kaliber. Moontlik Len se invloed.

			“Ek het Nils ontmoet toe ek destyds by Stella daardie terapeutiese kunsklasse geneem het. Hy wou my skilder. Ek het dit afgelag. Nie dat ek toe dikwels gelag het nie, maar jy verstaan wat ek bedoel. 

			“Stella het gereken dit sal my goed doen om my in alle opsigte bloot te stel. Te sien hoeveel – en ek haal aan – skoonheid daar in sowel my siel as my liggaam opgesluit lê. Sy het opreg gelyk toe sy dit sê. Al het ek toe soos ’n spotprenttekenaar se weergawe van myself gelyk. Ek was so skaam vir wat ek geword het. Die vrou in die spieël het ’n groteske vreemdeling geword.”

			Simpatie wel in Stas op, maar hy wag net dat sy verder gaan. 

			“Stella het my vertel dat sy haarself eers beter leer verstaan, haar seksualiteit vir die eerste keer ontdek en haar vol lyf aanvaar en leer liefkry het nadat Nils haar geskilder het. Volgens haar was dit ’n bevrydende ervaring en sy was daarvan oortuig dat ek ’n onderdrukte behoefte gehad het om bevry te word van die beeld wat ek na buite dra. Die doktor en dosent. Die wel opgevoede lid van ’n gerespekteerde familie. Dekaan se dogter. Die vrou van Len Nel, ’n uitgewer met aansien, uit ’n familie befaamd in akademiese en kulturele kringe.”

			Stas wonder vir die eerste keer of Len se van nie uit die staanspoor dalk meer by Linette getel het as sy persoonlikheid nie.

			“Die vrou in die hofskoene en snyerspakkies se dae is verby, het Stella gesê. Dis tyd dat ek aanvaar dat ek net mens en vrou is. Warts and all. Sy het ook gesê Nils sal my kan help om uit te vind wie ek diep aan die binnekant is. Die Linette wat ek bedoel is om te wees. Nie die gekondisioneerde een wat hou by aangeleerde konvensies nie. 

			“Sy het gesê ek moet die Linette-weergawe leer ken van Clarissa Estés se wilde vrou wat saam met die wolwe hardloop. Wat soos enige gewone sterfling ’n fatale fout kan begaan. Soos om ’n deur oop te vergeet terwyl ek ’n foonoproep beantwoord. Al het ek ’n woelige kleuter gehad om na om te sien.” Sy is effens uitasem ná die relaas en neem ’n slukkie van die tee wat sekerlik al net so koud soos sy koffie moet wees.

			Toe sy weer na hom kyk, is haar oë mistig agter die jou-gat-my-skat-bril. “Die versoeking om haar teorie te toets, was groot. Ek het eers daarteen gestry, maar diep aan die binnekant het ek geweet sy is reg. Ek was my hele lewe lank in ’n borstrok van voorbeeldigheid vasgeryg. En dis eers met Lennie se dood, die omstandighede daar rondom, dat ek nie anders kon as om te erken ek is feilbaar nie. Dat selfs ’n dekaan se dogter ’n fokkop kan maak. ’n Monumentale een. Die probleem was, ek het nie geweet hoe om myself te vergewe nie. Ek het nie die toerusting gehad nie. Omdat niemand in my familie al ooit ’n monumentale fokkop gemaak het nie.” Sy druk haar hand oor haar mond en skud haar kop terwyl die trane deur die tenger keerwal van haar wimpers breek.

			Stas vou sy hand oor die koue, skraal ander hand wat wit en weerloos teen die blou tafeldoek afsteek. ’n Hele ruk sit hulle so terwyl Linette veg teen haar emosies, maar sy kry nie die oorhand nie. 

			“Jy het jou laat skilder,” probeer hy die status quo verbreek.

			Sy knik verwoed, al was dit nie ’n vraag nie. 

			“Het dit jou bevry?”

			’n Onderdrukte snik beur deur haar. Sy spring op, gryp haar handsak en loop haastig in die rigting van die toilette aan die agterkant van die ou gebou.

			Frieda staan by die onkruidnalatenskap van haar groente- en kruietuin en wonder of daar nog water in die tenk is waaruit sy altyd natgelei het, toe AO Arendse om die hoek van die huis gestap kom.

			“Môre, Mevrou. Lyk na nog reën, nè?”

			“Lyk so. Môre, AO.” Boetie, het Laverne hom genoem. So ’n groot, ooglopende sterk man verdien nie so ’n bynaam nie. Hy en Laverne moet omtrent ewe oud wees. Cedric is heelwat ouer, as sy die koerantfoto’s reg onthou. Sy het haar voete nie naby die hof gesit nie.

			“Het meneer Stassen Mevrou vertel wat ons in die groothuis gekry het?”

			Sy knik.

			“Ons het Villiersdorp se mense gevra om te gaan rondkyk by Salien se familie. Shamein reken dis waar sy grootgeword het tot haar pa hier by Slanghoek werk gekry het. Shamein en Salien se ma’ens het lank terug saam wingerd gesnoei en so.”

			“Al iets gehoor van Japie?”

			Arendse skud sy kop. “Behoort so teen môre se kant te weet wat die oorsaak van sy dood was. Maar wat ek eintlik wou kom sê, Mevrou het glo laas gesê Mevrou wil nie die skilderye in die huis hê nie; die kaptein het glo net die jewellery en papiere wat in die kluis was vir Mevrou gebring.”

			Sy knik weer. Sy het alles net so in die bank laat wegsluit nadat Victor deur die dokumente gegaan en uitgehaal het wat nodig was. 

			“Nou soos ek verstaan, is die skilderye baie werd en die klompie in die kis het klam geword en begin muf. Dis nou van die dak wat so lek. Die dik lap wat bo-oor gegooi is, het nie gehelp nie. Ons het gekyk wat binne-in is, want die lap en die kis self is dik van die muf en swart alg. Gelukkig is die prente in bruinpapier toegedraai, maar die nattigheid kan dalk aan die binnekant ook kom. Dit sal mos nou groot skade wees as die prente self muf.”

			“Skilderye in ’n kis? Toegedraai?” Sy was onder die indruk die speurder het destyds van die skilderye teen die mure gepraat. Dié was deur die bank landskappe, as sy reg onthou.

			“Ek skat daar is so agt. Ek verstaan van meneer Stassen Mevrou wil nie in die huis ingaan nie. Ons kan die prente vir Mevrou hierheen bring. Dis nou as Mevrou wil. En Mevrou sal moet dink daaraan dat Mevrou mense inkry om die daklekke reg te maak. Daar is goed aan die beskadig. Veral daar in die plek waar meneer Nils sy verfwerk gedoen het, en die klein kamertjie waar hy sy rame gemaak het, is nog erger. Dis hoeka waar die kis staan.”

			Sy sal seker instandhoudingswerk moet laat doen. Die huis was al verwaarloos toe Nils dit gekoop het en hy het altyd net die broodnodigste herstel. Die enigste tyd wat daar na dinge omgesien was, was toe Stella by hom gewoon het. Min of meer, in elk geval.

			“Sal ek dan maar die prente bring?”

			Frieda knik teensinnig. Sy kan seker nie die goed laat vergaan nie. 

			“Om te dink die eerste een is geverf agt jaar voor ek gebore is.” Hy skud sy kop.

			“Ekskuus? Ek dag dit is verpak?”

			“Hulle is, Mevrou, maar daar is datums op die bruinpapier geskryf. Die oudste een is 1969.”

			Dit moet ’n landskap wees. Nils het eers in ’84 sy vet vroue begin skilder, twee jaar voor hy bekend geword het.

			“Kan jy die ander datums onthou?”

			“Nee, maar die ander is almal baie jonger. Hier van die laat tagtigerjare af tot in die tweeduisends. Nou maar goed. Ek sal bring voor ons ry. Die speurders is amper klaar daar by oom Japie se plek.”

			Sy kyk hom agterna terwyl hy wegstap, maar haar gedagtes is by die skilderye. In 1969 het sy drie geword. So klein as wat sy was, onthou sy dat sy haar verjaardag vir die eerste keer in ’n karavaan gevier het. Hoekom het Nils ’n skildery uit daardie jaar gehou? Vir so lank? En dit weggesteek.

			Linette lyk beter toe sy weer kom sit. Haar hare is netjies gemaak, haar lippe weer oranjepienk, haar oë net effens rooi. Stas het al begin dink sy het die pad gevat. 

			“Ek is jammer. Jy behoort te weet ek is nie gewoonlik ’n tjankbalie nie.” Die glimlaggie is effens geforseerd.

			“Ek het nog ’n rondte bestel.” Hy beduie na die vars pot tee wat pas aangekom het. “En jy mag maar voor my huil, Linette. Ons is mos vriende.”

			“Dankie, Stas. Vir die tee ook.” Sy skink vir haar weer ’n koppie in, proe daaraan en kyk op. “Ek het my laat skilder. Uiteindelik. Dit was ná sewe jaar se sporadiese klasse by Stella. Ek het toe lankal besef ek is beter as aan die begin, maar het op ’n plato beland. Ek het besluit om finaal deur die membraan te probeer breek. Dinge tussen my en Len was aan die versleg. Jy het die pad gevat. Dit was kort nadat Mandie na jou toe wou terugkom.” Sy vou haar hande om die koppie asof sy hitte én moed daaruit put.

			“Nils was ’n beneukte man, maar terwyl hy gewerk het, was hy anders. Dit was werklik asof hy in jou siel ingekyk het. Miskien daarom dat mens jou laat verlei het om te doen wat jy nooit gedroom het jy sal nie.” Sy staal haar opsigtelik.

			“Hy moes geweet het van Lennie. Hy het gesê ek moet ... Ek moes só lê dat ... Stas, dis moeilik. Dit klink vulgêr. Op doek is dit éérs vulgêr. Altans dit lyk so met die eerste oogopslag.” Sy skud haar kop. “Stas, ek moet ten alle koste daardie skildery terugkry. Ek het oral navraag gedoen oor skilderye wat hy in 2007 gedoen het. Anoniem, natuurlik. Niemand weet van een getitel ‘Baarmoeder’ nie. Dit moet nog in sy huis wees. Ek sal jou enigiets betaal as jy dit vir my kan terugkry. Enigiets.” Die trane wel weer op. “Ek kan nie toelaat dat enigiemand my dalk herken nie.”

			“Hoekom nou eers, Linette? Hoekom het jy hom nie gevra of jy dit by hom kan koop nie? Destyds toe hy dit geskilder het.”

			“Dink jy ek het nie? Ek het hom gesmeek. Gedreig selfs. Was herhaaldelik daar. ’n Astronomiese bedrag aangebied. Hy wou niks weet nie. Hy het gereken dis een van sy heel bestes ooit. Hy het gesê daar is sommige skilderye waarvan hy nooit sal ontslae raak nie. Dié een van my was een daarvan.” Sy blaas haar neus fyntjies in ’n snesie. “Ek was so bang dis dalk ná sy dood verkoop of iets, maar dis nêrens nie. Ek is desperaat, Stas, asseblief help my voor dit in ’n galery beland.”

			“Maar Linette, ek dag jy sê die skildery het jou bevry?”

			“Dit het. Maar my bevryding is vir niemand anders se oë bedoel nie. Nils was heeltemal onredelik. Hy het nie eens verstaan wat hy oopgeskilder het nie. Die laaste keer toe ek by hom gaan pleit het, het hy my weggejaag.”

			“Wanneer was dit?”

			Dit lyk asof sy skrik. “Verlede jaar.”

			Die skuldige trek op haar gesig laat ’n nare vermoede by hom posvat. “Verlede jaar” het vir Nils net uit twee maande bestaan. “Hoe kort voor sy dood, Linette?” 

			Sy kyk weg, sug dan diep. “Daardie skepsel in sy huis sal dit seker in elk geval uitblaker as jy haar direk vra.” Toe sy terugkyk, is daar ’n behoedsaamheid in haar oë. “Dit was die oggend voor sy moord.”

			Hy probeer sy skok wegsteek. “Weet die polisie jy was daar?”

			Sy skud haar kop. “Sy huishulp het onderneem om niks te sê as ek haar ietsie gee nie.”

			“Hoeveel was haar stilswye toe vir jou werd?”

			Linette stoot die teekoppie weg en haak haar handsak van die stoelleuning af. “Ek moet gaan, Stas. Ek het klas.”

			Sy kyk op na hom toe hy ook orent kom. “Ek sal jou betaal, Stas, as jy daardie skildery vir my kan terugkry sonder dat enigiemand dit sien of daarvan te hore kom. Baie geld. My ma het my goed nagelaat.”

			“Jy bedoel ek moet dit steel?”

			“Nee, terugbring wat in die eerste plek myne was. Gaan kyk ’n bietjie vir hoeveel Nils se skilderye verkoop. Ek sal die markverwante waarde plus twintig persent betaal.” 

			Hoe kan sy dit van hom verwag? Dis diefstal, wat haar redenasie ook al is. 

			“En Stas,” vervolg sy voor hy kan antwoord. “Ek sal baie bly wees as jy nie vir Len sê ons het mekaar gesien nie.”

			“Geen kans dat jy en Len die misverstande uit die weg kan ruim nie?” Normale goed praat, dalk bring hy sy ontsteltenis só tot bedaring. 

			Linette se hele gesigsuitdrukking verander. Sy glimlag. ’n Stil, tevrede trek van die mond met oë wat saamspeel. “Nee, Stas. Daar is iemand anders in my lewe.” Ingedagte kyk sy by die venster uit. “Dis kompleks, maar sy maak my gelukkig.”

			

		

	
		
			Sestien

			Met Laverne-hulle aan die werskaf, voel Frieda meer in die pad as enigiets anders. Sy kon sien hulle was ongemaklik toe sy wou help.

			Die pad terug na die “Bos” toe raak al korter, soos dit paaie wat mens dikwels ry se manier is. Veral wanneer jy ingedagte is.

			Sy hou by ’n hardewarewinkel stil en raak in ’n dwaal terwyl sy deur die gange stap. Sy koop ’n hamer en skroewedraaiers en enigiets wat lyk asof sy dit gaan nodig hê. In die Somerset-Wes-huis het sy baie dinge vir haarself gedoen. Sy kan weer.

			Die supermark naby die hardewarewinkel lewer nie alles op wat sy soek nie, maar sy behoort vir ’n ruk te kan oorleef. Sy bedel ’n paar leë bokse, wat ’n vrolike man vir haar platmaak. Hy herinner haar ook om plakband te koop.

			Daarna laat vul sy die RAV met brandstof, heeltemal bewus daarvan dat sy tyd verwyl omdat sy nie lus is om huis toe te gaan nie. 

			Die motorhuis is gelukkig leeg toe sy uiteindelik nie anders kan as om terug te keer nie. Waar Victor hom bevind, traak haar nie. Sy gaan sistematies deur vertrek na vertrek. Bitter min van die goed is hare. Dié wat daar is, pak sy in die bokse.

			In haar slaapkamer bekyk sy Nils se huweliksgeskenk aan haar en Victor. Genadiglik is die model in die skildery nie herkenbaar nie. Sy wil regtig nie weet wie se lyf dit is nie. Alhoewel hy deeglik bewus was van die skildery se waarde, wou Victor dit nie hang waar “mense” dit kan sien nie. Watter mense, kan sy nou nie raai nie. Hulle het bitter selde kuiergaste gekry. Selfs aan die begin.

			Dis nie dat sy die ellendige skildery wil hê nie, maar sy gaan ook wragtig nie die ding net vir Victor los sodat hy dit kan verkwansel sodra sy haar rug gedraai het nie. Dan maar in die skikking bepaal dit moet verkoop word en elkeen kry die helfte. Dis waarskynlik hoe trougeskenke in elk geval in die egskeiding hanteer word. Nie dat sy veel daarvan weet nie. Toe sy met Wilhelm getrou het, was daar nie trougeskenke nie. Sy is daar uit met dit waarmee sy daar in is en het ook niks by hom geërf nie.

			Frieda maak ’n aantekening in haar notaboek. Dis toe sy Trouskildery 50/50 neerskryf dat sy besef dit kan dalk vir Victor ’n baie voordelige egskeiding wees. Waar haar voorhuwelikse kontrak met Wilhelm nie aanwas ingesluit het nie, geld dit wel in haar en Victor s’n. En terwyl Victor se bates seker nie soveel meer is as voor hulle troue nie, het haar bates aansienlik aangewas ná Nils se dood.

			Nou nie ’n duiselingwekkende fortuin nie, maar drie miljoen tesame met ’n paar beleggings is nie te versmaai nie. Die plasie is seker ook heelwat werd. Nie dat sy sommer ’n koper daarvoor sal kry nie. En benewens die agt skilderye waarvan Arendse haar vanoggend vertel het, is daar ’n hele paar wat in Nils se huis hang. Dis meesal van die ou landskappe, maar dié se pryse het ook heelwat gestyg ná sy roem. En nou ná sy dood sal dit seker nog meer werd wees. Al verkoop die goed selde, is dit die waarde daarvan wat in gedrang sal kom.

			Frieda sak op die rand van die bed neer. Gaan sy ooit genoeg oorhou om gerieflik te leef as sy die helfte van die aanwaswaarde moet uitbetaal? Sonder verdere inkomste? Gaan sy hoegenaamd iets oorhou as sy Hier Is’t nie verkoop kry nie?

			Nils se prokureur. Meneer Verhagen. Sy moet hom kontak. Die voorhuwelikse kontrak vir hom faks. Waar is die ding ooit? Victor moes dit êrens geliasseer het. Haar kopie daarvan seker ook. In sy sanctum sanctorum waarskynlik.

			Sy het die volste reg om dit te soek, tog voel sy so angstig soos die vorige keer toe sy in die gang afstap. Sy kon haar ritteltit laat staan het. Die deur is gesluit.

			Die simboliek ontgaan haar nie. Haar woede verras haar. Wie dink die helsem is hy? Hoe de hel het dit gebeur dat sy hom toegelaat het om haar so te intimideer? Vir agt jaar was dit haar huis ook. Of veronderstel om te wees. Sy het nooit tuis gevoel nie. En hy het nie veel moeite gedoen om haar te laat voel dis haar plek ook nie. Sy het ’n indringer gebly. En sy het dit verdomp toegelaat.

			Sy sit met ’n beker tee voor haar in die kombuis, die enigste plek waar sy darem ’n bietjie van ’n stempel afgedruk het, toe sy weer onthou van sy poging om hulle huwelik te laat herleef. 

			Wou hy haar mak maak? Dis die enigste logiese gevolgtrekking. Maar waarvoor? En hoekom? Wat het hy in die mou gevoer voor die noodlot hom so ’n wrede streep getrek het op pad Hermanus toe?

			Stadig bereik die abakus ’n logiese somtotaal. Hy wou in elk geval skei, al het hy dit moontlik vir later beplan. Hy wou net hê dit moet lyk asof hy waarlik probeer het om hulle huwelik te red. Sodat hy voor sy kollegas en, indien nodig, die hof kan verklaar hy het alles probeer, maar dit wou net nie werk nie. Sodat sy ook sou dink dis haar skuld. Maar veral sodat sy die egskeiding so in der minne as moontlik sou wou skik.

			Hoekom nou, ná agt jaar? Omdat dit nou vir hom baie profytlik is om te skei. Nou, ’n respektabele jaar ná Nils se dood.

			“Hoekom het jy met my getrou, Victor?” het sy hom twee weke gelede gevra. “Soms wonder ek self, Frieda,” het hy geantwoord.

			Maar dalk het hy presies geweet wat hy doen. Moontlik net nie gedink dit sal agt jaar duur voor Nils die emmer skop sodat, via haar, die goue munte daarin na sy kant toe sou kantel nie. Wat haar nou laat wonder of Victor nie ongeduldig geraak het nie. Die saak dalk aangehelp het sodat hy sy deel van haar erfporsie kon inpalm. Het Mandie dalk moeg geraak vir gesteelde tye in Gordonsbaai, Hermanus en wie weet waar? Druk op hom geplaas? En noudat die “skuldige” permanent agter tralies sit, is die wagtyd verby. Die tyd het aangebreek om die vrugte te pluk. Op so ’n slinkse manier as moontlik. 

			Maak haar sag. Verklaar die huwelik onredbaar ná sy dapper poging. Slaan munt uit die goud wat hy agt jaar terug belê het. Danksy die aanwas. 

			Good riddance, Frieda. Dank jou die duiwel, Nils.

			Of is sy nou paranoïes? Sal Victor iemand koelbloedig kan doodskiet? 

			Sy weet nie. Sy weet waaragtig nie. Dis ’n skrikwekkende gedagte dat sy haar man van agt jaar so swak ken dat sy nie daardie vraag met oortuiging kan antwoord nie. 

			Frieda probeer onthou waar Victor was die dag van Nils se moord. Nie by die huis nie. 

			Dit was ’n Woensdag. Volgens die polisie is die moord gepleeg tussen ongeveer twaalfuur toe Salien dorp toe was, soos Woensdagmiddae haar gewoonte was, en halfvyf die middag toe Salien op Nils se liggaam afgekom en hulle gebel het. 

			Frieda kan egter haar kop op ’n blok sit dit was net voor een. Sy is oortuig daarvan sy het haar “insident” gehad op die presiese oomblik toe die moord plaasgevind het. Soos die geval was toe sy Mirella se doodsoomblik “gesien” het. 

			As sy nou in sy studeerkamer kon inkom, kon sy Victor se dagboek van verlede jaar probeer opspoor het. Sy weet hy gooi die ou dagboeke weg eers ’n jaar nadat dit verval het. Vir ingeval. Hoeveel geheimenisse sou dit nie kon opklaar nie. Wanneer en waar hy Mandie Stassen ontmoet het waarskynlik ook. Sou hy MS as kode gebruik het? Of sou hy oorspronkliker, listiger gewees het?

			As sy net geweet het wat die sleutelnommer was, het sy wraggies nou een gaan koop. By die hardewarewinkel het sy juis sulke ritse sleutels sien hang.

			Sy sit haar leë beker in die opwasbak en bekyk die kombuisdeur se sleutel. Union M14B. Die gastekamer s’n is M27B. Die kamer wat Victor gebruik, M21B. Sy gaan deur die res van die sleutels. Almal MB met twee syfers tussenin. 

			Frieda skryf al die sleutels in die huis se nommers in haar notaboek neer. Daar is nie ’n vaste patroon nie, maar almal val tussen M14B en M33B. Die boonste verdieping s’n val egter tussen M25B en M31B. As sy die sleutels wat ontbreek en ’n M32B koop, is haar kanse goed dat een sal pas. Ses sleutels. Dis steeds baie om op een slag te koop en sal seker suspisieus lyk, maar dis ten minste nie ’n wavrag nie.

			Eers toe sy in die RAV sit, besef sy wat sy wil aanvang: inbreek. Dis ter wille van die voorhuwelikse kontrak, probeer sy haarself oortuig. Dis al.

			Haar hande bewe toe sy die sleutel in die aansluiter druk.

			Sy maak my gelukkig. Stas hoor die woorde oor en oor in sy kop, asof hyself ’n bleddie skisofreen is. En hy bly die skrik in Linette se oë sien toe sy besef sy het haar mond verbygepraat. 

			Eers nadat hy haar vir die hoeveelste keer verseker het dat haar geheim by hom veilig is, het haar paniek bedaar.

			Hy kry vir hom ’n bier uit die yskas – dis lank ná middagete, dêmmit – en gaan sit voor sy skootrekenaar. Hy skakel dit selfs aan, maar hy weet hy sal nie nou op enigiets kan konsentreer nie, laat staan iets so airy-fairy soos helderhorendheid.

			Hoekom is hy so geskok? Hy het niks teen lesbiese vroue nie. Behalwe as hulle mooier vroue in die kooi kan kry as hy. En dan is dit bloot jaloesie. By een van die koerantjies op die platteland waar hy redakteur was, het hy en sy lesbiese regterhand wonderlik oor die weg gekom.

			Maar Len Nel se eksvrou? Linette, sy vriendin uit die verlede? Met haar agtergrond en haar stoere en streng godsdienstige familie? Van albei kante. Haar pa ’n Malan, haar ma ’n Bosman.

			Aan die ander kant, good for her. Solank sy gelukkig is. Hy weet net Len gaan ’n aap dinges as hy uitvind.

			Wat veel kommerwekkender is, is Linette se versoek. En natuurlik die feit dat sy by Nils was die dag van sy moord. Boonop iemand omgekoop het om stil te bly daaroor. En hom nou wil omkoop om ’n skildery te steel. Een wat na regte Frieda Fouché s’n is.

			Dis met huiwering dat hy Google Chrome oopmaak. Dis asof hy reeds ’n misdaad begaan toe hy Nils van der Sluijs se naam in die soekvenster intik en toe versterk met “price of paintings”.

			Tien minute later maak hy die webwerf wat hy opgespoor het toe. Hoe kan enigiemand soveel geld vir ’n skildery van ’n kaal, vet vrou betaal?

			Hoe gaan hy die versoeking weerstaan? Wie sal die skildery mis? Hy kan in Nils se huis inkom sonder dat iemand ’n wenkbrou sal lig. Hy het toegang tot die sleutels. Hy kan kastig gaan seker maak dat alles wel is sodra die polisie daar uit is. 

			Frieda wil niks uit die huis hê nie, anders sou sy dit in die afgelope jaar laat haal het. Sy hou nie van haar pa se kuns nie. Sy weet dalk nie eens van die skildery nie.

			Met die geld kan hy ’n hele nuwe lewe begin. As Linette haar woord gestand doen, enigiets tussen een punt twee en een punt vyf miljoen in sy gatsak druk.

			En sy sal waarskynlik. Haar ma kom uit een van daardie ongoddelik ryk families wat die Boland oplewer.

			Wat maak dit saak as hy vir die res van sy lewe nooit weer ’n goeie nagrus sal hê nie? Hy slaap in elk geval soos die hond se gat.

			Stas ruk soos hy skrik toe daar ’n enkele klop aan die voordeur is voor dit oopgaan. Len, weet hy, sonder om eens om te kyk. Wys jou wat ’n skuldige gewete doen. En dis nog before the fact. In wat ’n toestand gaan hy nie wees as hy eers die daad gepleeg het nie?

			Die yskas se deur gaan oop en toe. Oomblikke later maak Len hom op die rusbank tuis met ’n bier in sy hand. “En toe, swaerie, ek hoor jy lê by my eksvrou aan?” 

			Stas maak die rekenaar toe en gaan sit in een van die leunstoele terwyl sy verstand behoorlik woer-woer.

			“En waar kom jy aan dié sappige brokkie?”

			“Stas, Stas, Stas. Het jy al vergeet hoe die Bos werk?”

			“Bitter min mense in die Bos weet wie ek is.”

			“Die Blue Orange is in ’n besige straat. My teorie is dat as jy lank genoeg daar sit, elke liewe Stellenbosser die een of ander tyd verby jou sal stap. Jou eksvrou ook.”

			Mandie. Kon seker nie gou genoeg haar snelbelnommer na haar broer toe druk nie. “Ons het binne gesit.”

			“Wat weet jy van Mandie en deli’s?”

			Dat sy nie ’n ete voorsit sonder iets uit ’n deli nie. Hy het al vergeet. En natuurlik is die Blue Orange ’n gewilde deli ook. Hy het met sy rug na daardie gedeelte toe gesit. Linette was waarskynlik te ontsteld om op te let na die kom en gaan van mense. Die plek was in elk geval redelik vol.

			“Julle het glo baie cozy gelyk. Hande vasgehou.” Len se mond glimlag, maar nie sy oë nie.

			“Sy was ontsteld.” Die oomblik toe die woorde uit is, kan hy sy tong afbyt.

			“Waaroor nogal?”

			Stas sug diep. “Sy het my vertel waarom julle geskei is. Ek het my hand uit simpatie oor hare gesit, as dit is wat Mandie gesien het.”

			“Simpatie? Het sy jou vertel met wie sy my verneuk het?” Die bitterheid in sy stem laat gal na lemoenstroop klink.

			“Sy sê sy het jou nie verneuk nie.”

			“Ek het die skildery gesien wat daardie walglike Hollander van haar gemaak het, pappa. Wydsbeen soos die hoer wat sy is, lê sy daar. Oopgesper dat jy tot in haar baarmoeder kan sien. Ek laat my nie vertel dat die vark hom nie sit en verlustig het nie. En ek laat my nog minder vertel dat sy só voor hom sou lê as sy dit nie in die bed ook gedoen het nie. En hulle noem dit kuns? Ek noem dit fokken pornografie.”

			“Waar het jy die skildery gesien?” ’n Simpel vraag, besef Stas dadelik. Dit kon net op Hier Is’t gewees het. 

			“Ek was na die fokker toe. Hom gaan konfronteer toe ek hoor van Linette se gekuier by hom. Gesê hy moet my fokken vrou uitlos. Toe sê hy my fokken vrou wil nie uitgelos wees nie en wys my die skildery om dit staaf. Glo my, ek wens ek het die donnerse ding nooit gesien nie. As sy char nie daar ingekom het nie, het ek sy kop van sy lyf afgemoer. Vieslike ou man wat hy is. Net om te dink hy het aan haar gevat, is genoeg om my te laat kots.”

			“Wanneer was dit, Len?” Net nie verlede jaar nie, hoop hy.

			“Amper ’n jaar ná hy die bleddie ding geskilder het. Toe vind ek eers uit wat aangegaan het terwyl ek dink Linette probeer oor die dood van ons seun kom.”

			Stas slaak heimlik ’n sug van verligting. Dis darem ’n hele paar jaar voor die moord. “Hoe het jy uitgevind?”

			“Linette gebel oor iets. Ek kan nou nie eens meer onthou waaroor nie, maar dit moes seker iets redelik dringends gewees het. Geen antwoord gekry nie en bekommerd geraak. Die Stella-vrou gebel. Haar dogter het geantwoord. Sê toe vir my Stella is besig met ’n klas. Ek vra toe om met Linette te praat, ek kan nie na haar selfoon deurkom nie. 

			“Toe sê die meisiekind vir my Linette is plaas toe en daar is nie ’n sein nie. Dit was soos tande trek, maar uiteindelik kom ek agter sy praat van Nils van der Sluijs se plek. Sy sê toe ook Linette het haar laat skilder en wil die skildery by hom koop, maar hy wil dit nie aan haar verkoop nie. Ook dat Linette baie ontsteld is daaroor. Ek jaag toe daarheen. Linette was nie meer daar nie. Die skildery wel.”

			Stas sug heimlik. Dit moes seker ’n helse skok gewees het. 

			“Om te dink my eerste reaksie was om self die vieslike ding te koop. Net sodat ek dit kan vernietig. Maar die vark het gesê ek kan dit nie bekostig nie. Nie die geld nie en ook nie die insig wat dit sal meebring nie. Wat de fok hy ook al daarmee bedoel het. Hoeveel insig verskaf so ’n stuk gemors? Dis nou behalwe insig in my vrou se fokken baarmoeder.” Len stik in die sluk wat hy van sy bier vat.

			Stas wag terwyl hy klaar hoes en proes. Het Nils agtergekom Linette is lesbies? Maar indien wel, hoekom sou hy haar wou skilder? Hy was dan homofobies? Sy stiefseun weggestuur en aan sy eie genade oorgelaat net omdat hy homoseksueel is. Of was lesbiërs vir hom anders? Of dalk het hy dit eers later besef. Is dit dalk hoekom hy die skildery nie wou verkoop nie? Fok, al die vrae sal hom nog mal maak.

			“Anyway, al daai stront hoort tot die verlede. Ek het van die teef ontslae geraak. Ongelukkig voor haar ma dood is en sy ’n kakhuis vol geld geërf het, maar dis tot daarnatoe. Ek kon haar nie eens meer in die oë kyk nie.”

			“Oor die skildery of omdat jy gedink het hulle het saamgeslaap?”

			“Albei. Maar daar bestaan by my geen twyfel nie, swaer. Gespyker het hulle gespyker.” Hy ril oordrewe. “Ek gril my morsdood as ek net daaraan dink dat ek ná hom, in die jaar sedert hy haar geskilder het, weer aan haar gevat het. So ’n koue vis as wat sy in elk geval was. Good luck to you as jy bereid is om in sy, en my spore te trap.”

			Ergernis stu deur Stas. Hy het al vergeet hoe kru Len kan raak as hy die dag lus het. “Linette is ’n vriendin, Len. Niks meer en niks minder nie. Ons het net koffie gedrink. Dis al waarby dit ooit sal bly. En ek sal dit waardeer as jy nie só van haar sal praat voor my nie.”

			Len plak die bierbottel neer, kom orent en druk sy wysvinger tot amper teen Stas se neus. “Fok jou, swaerie. Ek sal praat soos ek wil van wie ek wil. En probeer nou net haar hoerery met die vark uit daardie biografie hou en jy kry met my te doen. Ek wil hê almal moet weet wie en wat sy is onder haar airs en graces. Ek het nie verniet gekonkel dat jy daardie job as skimskrywer kry nie. En moet liefs nie vergeet nie, jy eet genadebrood hier by my.” Daarmee swaai hy om en klap die deur agter hom toe.

			

		

	
		
			Sewentien

			Frieda se hande bewe so dat sy die eerste sleutel twee keer laat val voordat sy dit in die gat het. Dit pas, maar dit draai nie.

			Vyf mislukte probeerslae later staan sy met die laaste sleutel in haar hand, M32B. As dit nie werk nie, gaan sy aanvaar dis nie so bedoel dat sy moet ingaan nie. Sy gaan nie verder sukkel nie.

			Sy hou haar asem op toe sy die sleutel insteek en ná ’n kort huiwering probeer draai. Die sagte klikgeluid laat haar ruk van die skrik. Die studeerkamerdeur swaai oop toe sy die handvatsel afdruk. Bloubaard se geheime kamer is vir die oomblik hare.

			Die lêers staan in netjiese gelid, noukeurig gerangskik volgens inhoud wat op die rugkant aangedui word in Victor se presiese drukskrif. Alfabeties. Van Aandele & beleggings tot by Verenigings & komitees. Sy haal Kontrakte & ooreenkomste uit. ’n Merker met Huwelike daarop maak dit maklik. Benewens albei kopieë van hulle kontrak, is sy vorige voorhuwelikse kontrak en sy egskeidingsdokumente ook daar. Aletta Fouché née Botha het ’n stewige bedrag in die skikking gekry, sien sy toe sy vlugtig kyk. Sy het die egskeiding aanhangig gemaak. Een van die redes wat aangevoer word, het te doen met seksuele onversoenbaarheid. Wat op die aarde dit ook al beteken. Victor is mos nie kinky of eens veeleisend nie? Of het Mandie hom toe al gelukkiger gemaak as sy eerste vrou? Maar dan sou daar tog owerspel gestaan het. Of so iets.

			Daar is nie tyd vir detail of nuuskierigheid nie. Die duiwel is listig. Netnou kry Victor ’n bevlieging om hierheen te kom. 

			Sy het haar kopie van die voorhuwelikse kontrak al uitgehaal en die lêer teruggesit toe sy besef hoe dom sy is. Victor sal dadelik weet sy het ingekom en kom grawe.

			Haar hart klop so vinnig dat sy skaars asem kan kry. Sy sal ’n kopie moet maak. Later aan ’n storie dink oor waar sy daaraan gekom het. 

			Op sy lessenaar staan die drukker met sy ingeboude skandeerder. Sy weet die ding kan kopieë ook maak. Victor het al ’n paar keer een van haar ID-dokument gemaak wanneer dit nodig was. 

			Sy lig die klap, sit die dokument in, maak die klap weer toe en bekyk die knoppies. Druk Copy Black. Skrik haar lam toe die ding begin suis.

			Dis al sterk skemer in die vertrek, maar sy wil nie die lig aanskakel nie. Dit voel asof dit ure duur voor die kontrak gekopieer is. Sy gaan weer deur die boekrakke. Nêrens dagboeke nie. Die lessenaarlaaie. Regs heel onder lewer verlede jaar se dagboek op. Sy blaai vinnig na Februarie. Genade, maar die man is besig. Elke bladsy is in twee gedeel. ’n Halwe bladsy per dag en elke dag is volgeskryf in Victor sy fyn, lopende skrif. So netjies, maar te klein om in die swak lig te lees.

			Kopieë, besluit sy. Daar is nie tyd vir meer as ’n paar bladsye nie. Netnou kom Victor tog hier aangesit. Sy maak afskrifte vanaf Vrydag 24 Februarie tot Vrydag 2 Maart. Halfpad raak die papier in die drukker op. ’n Driekwart riem tikpapier lê langs die drukker. Sy haal ’n klompie blaaie uit en skuif dit in die papierlaai. As haar hande net wil ophou bewe, sal dit soveel vinniger gaan.

			Frieda is op die punt om uit te gaan toe sy van die manuskrip onthou. Dis nog waar dit was. Sy maak kopieë van die dekbrief, die verslag en die eerste drie bladsye waarop gedigte verskyn. Miskien verfris dit Stas se geheue.

			Nou tart jy die noodlot, dink Frieda terwyl sy vir die laaste bladsy wag.

			Sy maak seker alles is presies soos sy dit gekry het. Daar is twaalf blaaie tikpapier minder, verder behoort hy nie te kan sien sy was daar nie. Selfs Victor tel sekerlik nie sy tikpapier nie.

			Toe sy die deur weer sluit, is sy naar van spanning en tegelykertyd eufories oor haar waagmoed. 

			In haar kamer probeer sy Victor se fyn, opmekaargedrukte skrif uitmaak, maar dis ’n onbegonne taak. Miskien moet sy maar die knie voor die ouderdom buig en ’n leesbril kry. Of ’n vergrootglas. Sy bêre die blaaie tussen haar klere in die koffer wat op haar bed oopstaan. Nou het sy ’n dop nodig en wyn gaan nie die ding doen nie.

			Die whisky is skaars geskink toe sy haar selfoon veraf hoor lui. Sy neem ’n haastige sluk en stap kombuis toe waar haar handsak nog lê.

			Stas. Sy weet waaragtig nie hoekom sy antwoord nie.

			“Hei, Frikman. Is jy al oor jou tantrum?”

			“Dink jy nog ek is ’n skisofreen?”

			“Nie noodwendig nie, maar ek doen nog navorsing.”

			“Dan het ons niks om vir mekaar te sê nie.”

			“Maar ons het. Ek het ’n proposisie vir jou, maar ek moet eers weet of ek gehire of gefire is.”

			“Gefire. Tot jy bewys jy weet wat die verskil tussen skisofrenie en clairaudience is.” Sy wonder weer oor Nils se stilte van anderkant die doodsgordyn. Uiteraard verkies sy dit so, maar hoekom haar nou met vrede laat nadat hy haar vir weke lank geteister het?

			“Ek werk daaraan en my proposisie kan dalk help om die uitsluitsel te gee. Maar dit sal net ’n meevallertjie wees. Ek het aan ’n plan gedink.”

			“Dis gewoonlik wat proposisies behels.”

			“Frikman, klim van jou high horse af. Jy bluf my nie, jy is vrek nuuskierig.”

			Natuurlik is sy, maar verdomp of sy dit gaan erken. Ook nie dat dit lekker is om weer sy tergende stem te hoor nie. Die water-oor-klippe-klank van sy lag.

			“Kan ons mekaar môre êrens ontmoet?”

			“Nee, ek gaan uit. Sê wat jy wil sê en kry klaar, Stas.”

			“Uit waarheen?”

			“Niks met jou te doen nie.” Sy neem ’n diep sluk van die whisky en staar na die boepens van die chroomketel. Knip haar oë en kyk vinnig weg toe dit ’n rooi skynsel begin aanneem. Nee hel, nie nou nie.

			“Hardegat, nè? Oukei, die saak staan só. Ek wil jou stalhuis by jou huur vir so lank ons saamwerk. Ek is soort van uit ’n blyplek uit. En dan het ons sommer ’n werkstasie.”

			“Jammer, maar die stalhuis is uit. Ek trek Vrydag in.”

			Sy sug is diep en geïrriteerd. “Frieda, jy moet sekerlik insien dis te gevaarlik vir jou alleen daar.”

			“Dis deesdae oral gevaarlik. En sekerlik net so gevaarlik vir jou as vir my? Buitendien, ek is meer as net soort van uit ’n blyplek uit. Ek mag net tot Vrydag hier bly. Dis oormôre, vir jou inligting.”

			“Dis nogal tight.” Stas bly oomblikke lank stil. “Die buitegeboue waarvan jy gepraat het. Daar is nie dalk enigiets wat bewoonbaar is nie?”

			“Japie se kothuis.” 

			“Fok, nee. Skuus, ek bedoel nee, hel, dit kan jy nie aan my doen nie. En moenie dink ek weet nie jy is moedswillig nie. Enigiets anders?”

			Frieda weifel oomblikke lank. Destyds toe hulle besluit het om vir haar ’n aparte woonplek in te rig was die boothuis haar eerste keuse, maar Nils het daarteen geskop oor die verspoelde pad daarheen en dit was ook ’n bietjie te klein vir haar doeleindes. 

			“Ek kan hoor daar is. Dis hoekom jy stilbly. Dit kan meer as een probleem oplos, Frikman. Ons kan saamwerk en die biografie agter die rug kry. Ek glo nie jy besef hoeveel werk daar nog voorlê nie. Onthou, dis nie net alles wat jy onthou wat verwerk moet word nie, daar is ’n magdom ander bronne wat ons sal moet raadpleeg en die internet gaan nie die wa deur die drif sleep nie. Buitendien, as ek daar naby is, behoort jy darem effens veiliger te wees.”

			Miskien is dit tog ’n goeie oplossing. Maar dit kan ook nog een van die groot flaters wees wat sy al in haar lewe begaan het.

			Ag, wat de hel. Nog ’n flater op haar kerfstok sal seker nie so ’n groot verskil maak nie. “Daar is ’n sogenaamde boothuis. Die vorige eienaars van die plaas het kajakke gehad wat hulle in die winter daar gestoor het. Gedurende vakansies het hulle seuns daar gebly, daarom is dit meer soos ’n woonstelletjie. Daar is ’n badkamer en ’n paar ander geriewe ook. Maar as die rivier afkom, kan jy dalk nat raak.”

			“Hoe dikwels kom die rivier af?”

			“Selde, maar dit het al ’n paar keer gebeur vandat my pa die plasie het. Ek was baie lank laas daar en toe was dit reeds verwaarloos. Ek weet nie in watse toestand dit nou is nie. Dit kan al ’n bouval wees.”

			“Ek sal môre gaan kyk hoe dit lyk. Ek neem aan dis na die plaas toe wat jy gaan? Dan kan jy my gaan wys.”

			“Ek gaan besig wees, maar as jy deurkom, sal ek jou daarheen beduie. Dis nie baie ver van die stalhuis af nie, maar die pad daarheen het jare gelede al verspoel en Nils het dit so gelos. Jy sal moet stap en alles daarheen aandra. Dis nou as dit ooit bewoonbaar is. Of die pad rybaar maak.”

			“Gelukkig is ek groot en sterk en het nie veel besittings nie. Sien jou môre. Lekker doeks, Frikman.”

			Hy lui af voor sy kan antwoord.

			Halleluja. Enigiets sal beter wees as om langer as wat absoluut nodig is hier op Len se werf te bly. Len was weliswaar anders as voorheen toe Stas verlede jaar teruggekom en op Len se uitnodiging hier ingetrek het. Vanmiddag het hy egter gesien hoe min van sy ou vriend oor is. Bitterheid het Len ondergekry en onherkenbaar verander.

			Al Stas se hoop berus op môre. As hy dan nou in ’n krot moet bly, is dit nou maar so. As hy vloede moet trotseer, doen hy dit eerder as om Len weer in die oë te kyk. Nie vir woonplek nie en ook nie vir werk nie. ’n Man het darem sy donnerse trots, al lê dit begrawe onder die puin van al die mislukkings wat hy in sy lewe gemaak het.

			Buitendien, as hy op Hier Is’t bly, gaan dit net soveel makliker wees om te kyk hoe doenbaar dit sal wees om Linette se skildery vir haar terug te kry.

			Wel, eintlik Frieda Fouché se skildery, herinner sy gewete hom. Wat hom laat wonder hoekom Linette nie net die verdomde ding by Frieda koop nie. Bleddie goeie vraag, waarom het hy nie vanmiddag daaraan gedink nie? En die twee ken mekaar mos so half en half. Maar daaraan moet hy Linette dalk nie herinner nie.

			Ek kan vir FF vra om BM aan my te verkoop vir 20% onderhandelingsfooi. Ek glo sy sal, SMS hy na Linette se nommer. Bye-bye miljoen plus, maar hel, diefstal is nie sy forte nie en ’n paar honderd duisend gewis nie te versmaai nie.

			Nee! Wil nie hê FF moet weet dis ek in skildery nie. Niemand mag weet nie! Veral nie nou nie. Het aansoek gedoen vir pa se ou pos. Dekaan! Sy opvolger tree einde vd jaar af. VF ook aansoek gedoen. Asb Stas!!! Is desperaat.

			Fok. Destyds al was daar ’n moerse kollegiale stryd tussen die twee. Dis nou bo en behalwe ’n persoonlike vyandskap wat Linette bloot as ’n botsing van persoonlikhede afgemaak het, maar wat Stas vermoed meer behels. Lank voor die debakel met die boek al. Daardie resensie was hoeka meer gerig op Linette se onbekwaamheid as die gebreke van die skrywer. Tipies. As dit ’n goeie boek is, is die skrywer skitterend. ’n Swak boek, en die redigeerder of uitgewer kry die skuld.

			Van die hiërargie by die universiteit weet Stas niks af nie, maar hy verbeel hom ’n dekaan se dienstermyn is vier jaar. Linette se pa was altesame agt jaar in sy pos nadat hy vir ’n tweede termyn aangestel is. Linette is net so oud soos Victor. Twee jaar ouer as Len en drie jaar ouer as hy wat Stas is. Op drie en vyftig kan Victor vir Linette vir twee termyne uit die dekaanskap hou. Teen daardie tyd sal sy moet aftree. 

			Nou verstaan hy beter. As daardie skildery in ’n galery beland en iemand herken Linette, is dit tickets, al is die ding net halfpad so erg soos wat Len voorgee. Sy sal nooit weer enigiemand in die oë kan kyk nie. Vir al wat hy weet, kan sy haar werk verloor. Sy werk immers met ontvanklike jong mense.

			Nee, hel. In vergelyking met hierdie tameletjie is clairaudience welkome afleiding. Hy trek sy rekenaar nader. 

			Die whisky het dalk gehelp om haar bewerasie teen te werk, maar is geen skans teen die verlatenheid wat Frieda oorval nie. 

			Die huis is groot en leeg om haar. Haar voetstappe klink hard op die teëls, eggo in die gang toe sy kombuis toe stap.

			’n Koppie tee en dan in die bed. Sy kan môre vroeg opstaan en die laaste goed pak. Alles sal nie in die RAV pas nie. Nie met al haar aankope daarby nie. Sy sal minstens twee keer moet ry, waarskynlik drie keer. Tensy ...

			Sy kyk vinnig op haar horlosie. Net ná nege.

			Kan jy dalk môre vir my ’n vrag met jou bakkie aanry? Sy stuur die SMS vinnig voor sy haar bedink. Sy moet prakties wees.

			Enige tyd, Frikkie. Seweuur ok?

			Frikkie. Sy kan nie besluit of dit haar irriteer of nie. Is reg. Dankie.

			Sy skakel die ketel aan en gooi ’n teesakkie in ’n beker. Sien haar eie visoogbeeld in die chroomboepens. Nog vetter en grotesker as wat sy in ’n spieël is. Die beeld wasem genadiglik toe. Die wasem maak krakies asof die chroom aan die opbreek is. Frieda leun fronsend nader. Splinters vorm in stadige aksie. In die splinterstukkies is beelde. Die rugkant van ’n esel. Bottels. Gereflekteerde bottelnekke. Rugkant van ’n skildery.

			Vermiljoen, hoor sy Nils se stem van ver af. Blerts.

			Die ketel raak rooi.

			Die harde klikgeluid toe dit afskakel, ruk haar terug. Die versengende hoofpyn en dors kom tegelyk. Frieda gryp haar kop vas met een hand, draai die kraan met die ander oop. Skink vir haar water in die whiskyglas. Drink gulsig. Vryf haar slape, haar nek. Spoel haar gesig af met koue water. Gaan sit en wag vir die naarheid en pyn om te bedaar. 

			“Wat is so belangrik aan die rugkant van ’n skildery op ’n esel, Nils?” fluister sy, maar Nils antwoord nie.

			Die mense wat in clairaudience en clair- wat ook al glo, klink so oortuigend, laat alles selfs plooibaar lyk, dat Stas se kop daarvan draai. 

			Een werf waarsku mense selfs daarteen om nie enige psigiese eienskappe te probeer aanwakker as jy psigotiese probleme het nie. Daar is glo ’n groot verskil tussen psigoties en psigies. 

			Yeah right, die spelling.

			Maar as hy regverdig wil wees, klink dit asof die verskil tussen reg en verkeerd dikwels ook net in die spelling lê. 

			Volgens Linette se interpretasie is dit haar bevryding wat geskilder is. Daarom behoort die skildery aan haar. Daarom is dit nie diefstal wat sy van hom verwag nie. Dis bloot hulp van ’n vriend wat sy al twee en twintig jaar ken, een wat tans in die posisie is om haar te help. Sy betaal die regmatige waarde van die skildery. Sy steel dus niks.

			Frieda sal dit sekerlik anders interpreteer. 

			En hy? Hy weet nie altyd wat reg en wat verkeerd is in die groter bestel van dinge nie. Maar in hierdie geval? Steel is steel en hy sal die dief wees.

			En as hy ondanks Linette se teenkanting vir Frieda vra of sy ’n skildery getitel “Baarmoeder” wil verkoop, is die deksel van die blikkie wurms af en kan dit nie weer toegemaak word nie.

			Maar dis later se bekommernis. Daar is ’n veel onmiddelliker probleem. Wat sê hy môre vir haar? Ja, Frikkie, ek het gaan kyk en ek dink clairaudience is iets heeltemal anders as skisofrenie. Hulle sê so op die internet. Die mense wat weet. Hulle sê die area van die brein net bokant die ore prosesseer helderhorende ervarings. Dis glo waar gewone klanke wat die ore opvang ook geïnterpreteer word.

			Helderhorendheid is niks vreemd nie. Dis deel van ’n ander psigiese vermoë met die naam van channelling. Soos ek verstaan, hoor sommige helderhorende persone die stemme intern, soos wanneer mens dink. Ander hoor dit werklik as klank alhoewel dit dikwels verwronge is. 

			En weet jy, terwyl ek dit lees, wil ek dit glo. Maar fok weet, as ek my kop begin gebruik, klink dit kranksinnig verby. Dan wonder ek waarom ek eens hieroor oplees. En die antwoord is werklik kommerwekkend: Want ek wil jou beter verstaan.

			Jy sien, ek wil so graag glo die Frikman wat ek leer ken het, is dalk ’n freak, maar nie in haar moer in mal nie, dat ek op die punt is om jou die voordeel van die twyfel te gee, al gaan dit teen die grein in van alles wat vir my sin maak. 

			Stas klap die rekenaar toe. Nie Frikman nie. Frieda. Sy is reg, haar naam is Frieda. Fokken waansinnige Frieda Fouché. Die frustrerendste vroumens wat hy al ooit ontmoet het.

			

		

	
		
			Agtien

			Stas is gewis nie sy gewone frustrerende, maar meesal opgewekte self nie. Dit pas Frieda egter dat hy soos ’n beer met ’n seer kop die bakkie volpak, haar help om die laaste goed in die RAV te laai en toe die pad vat met ’n “Sien jou daar”.

			Sy stap deur die huis om seker te maak sy het alles en al die vensters en deure is toe. Dit gaan nie eens nodig wees om terug te kom vir ’n laaste vrag nie. Hulle kon die hele spul inpas. In agt jaar het sy nie juis vooruitgeboer as twee RAV-vragte en een bakkie vol haar hebbe en houe kan trek nie. En dan was haar aankope ook nog daarby.

			Sleutels in potplant op agterstoep. Ek is uit, SMS sy nadat sy op die wegsteekplek besluit het. Seker nie ’n baie veilige plek nie, maar Victor kan verdomp bly wees sy doen nog die moeite en los nie net die plek oop nie.

			By die naaste winkelsentrum koop sy ’n leesbril en faks die voorhuwelikse kontrak na Nils se prokureur in Worcester. Sy bel hom, lig hom in dat hulle wil skei; sy weet nog nie wie gaan wie vir egskeiding dagvaar nie en sy sal hom ter gelegener tyd kom spreek om te hoor wat die implikasies is vir haar en Nils se nalatenskap. Hy belowe om op die saak in te gaan.

			Die hoofpyn wat sy van gisteraand oorgehou het, het gekwyn tot blote ongemak. Haar verligting toe die RAV se neus die R44 uitruik, word getemper deur bekommernis oor al die praktiese oorwegings van die egskeiding. Andersins voel sy vryer as wat sy vir ’n baie, baie lang ruk gevoel het.

			Sy haal Stas ’n entjie voor die afdraaipad in. Die bakkie sukkel met die vrag teen die wind. Hy beduie sy moet verbygaan en sy gehoorsaam, maar hou die bakkie in die truspieël dop. Die grondpad, toe sy daar kom, lyk vir haar nog erger as gister.

			Daar is net een voertuig voor die groothuis en sy lig haar hand toe sy die AO sien waar hy ’n sigaret op die stoep staan en rook.

			Sy het pas die stalhuis se deur oopgesluit toe Stas ook aankom met Arendse op sy hakke.

			Stas groet hom en begin toue agterop die bakkie losmaak terwyl Arendse na haar toe aangestap kom.

			“Môre, Mevrou. Ek het gehoop Mevrou kom vandag weer. Hier is Mevrou se sleutels. Laverne sê hulle kon nie die koperkatel blink maak nie. Hulle het nie Brasso of genoeg tyd gehad nie, maar sy kan dit ’n volgende keer doen. Dit sal net ’n bietjie ekstra kos omdat dit glo ’n groot werk is.”

			“Môre, AO. Dankie. Ek sal met Laverne reël. Iets van Japie gehoor?” 

			Hy knik. “Die lykskouer het vanoggend klaargemaak.” Hy lyk baie ernstig. Amper broeiend.

			“Kom in, dan maak ek vir ons koffie. Dis winderig hier buite.”

			Binne lyk die plek blinkskoon en netjies. Sy moet nog die meubels na haar sin rangskik en skilderye ophang, maar dit lyk darem al meer na huis. Frieda skakel die ketel aan. Gelukkig nie ’n chroom-een nie. Wel meer as tien jaar oud, maar dit werk. 

			“Sit gerus. Verskoon my net ’n oomblik.” 

			Sy stap RAV toe en moet in ’n paar sakke grou voor sy dié met melk, suiker en koffie geïdentifiseer kry en kan indra.

			Stas kom in net toe sy die koffiebekers op die tafel regsit.

			“Kom drink eers,” sê sy toe hy die goed wat hy ingedra het, neersit en dit lyk asof hy weer wil uitgaan. “Daar is nuus oor Japie.”

			Stas gaan sit oorkant Arendse wat hom by die greinhouttafel tuisgemaak het.

			“Ja, die lykskouer reken die aanloop tot sy dood was voedselvergiftiging. Dis nou naar en als, maar dit stem ooreen met die toestand waarin die vloer van die huisie was. En die bed. Hy was waarskynlik heeltemal gedehidreer en te swak om homself te help.”

			Frieda hoop nie hy gaan verder verduidelik nie. Sy kan haar dit goed genoeg indink.

			“Maar hoe sou hy voedselvergiftiging opgedoen het?” vra Stas. Hy lyk darem effens minder beneuk.

			“Ons reken dit het só gebeur: Salien het vir hulle die Kersete gemaak. Te veel wyn gedrink en besluit om sommer daar en dan pad te vat. Daar was hoeka twee leë soetwynbottels en oom Japie het nie juis gedrink nie. Of miskien het hulle vasgesit oor iets. Hoe ook al, sy los toe als net so. Oom Japie het moontlik gaan slaap. In sy huis. Toe hy wakker word, het hy dalk weer ’n hongerte. Hy kom agter Salien is weg. Hy gaan eet weer van die kos. Maar dis Desember, sien, en as die kos hoender was soos wat dit aan die stukkies been lyk wat ons gekry het, was dit teen daardie tyd af. Of dalk het hy die volgende oggend weer daarvan gaan eet. Dit sal ons nou nie kan sê nie.”

			“Maar hoe kon Salien hom net so aan homself oorgelaat het?” Salien was ’n ou pes, maar sy het tog ’n menslikheidsinstink gehad. Sy het Nils goed versorg en dit was nie net oor die betaling wat sy gekry het nie, al was dié dalk beter as wat hier rond standaard is.

			“Dis die snaakse ding, Mevrou. Sy is mos nie so ’n mens nie,” bekragtig Arendse haar oordeel. 

			“Die bottom line is, hy is nie vermoor nie, of hoe?” vra Stas.

			“Dit lyk nie so nie, Meneer, maar dit kan ook wees dat die kos heel van die begin af nie lekker was nie. Dat Salien vir hom vrot hoender bedien het. Maar dit glo ek nie.”

			“Het julle Salien al opgespoor?” Die gedagte aan die siek ou man wat so alleen moes doodgaan, is amper te veel vir haar.

			Arendse skud sy kop. “Sy was iewers voor Kersfees by haar familie in Villiersdorp, maar niemand weet kastig waar sy nou is nie. Ons dink hulle lieg. Sien, haar antie het skielik baie grênd geword. Dis glo net Joshua Doore-meubels waar jy kyk. Daar is by die huis aangebou ook. Baie onlangs. Ruik nog ene verf.”

			“Maar so goed het ek haar nou ook nie betaal nie, AO. Ek het ruim vir hulle gesorg, maar om ’n klomp meubels te kan koop en so aan, nee, nie genoeg daarvoor nie. Hulle het immers die kothuis gehad en dié was gemeubileer en baie gerieflik.” Dis sy wat destyds aan Nils gelê het om die kothuis ook te verbou terwyl hulle in elk geval aan die stalhuis gewerk het. Hy was teensinnig, maar het uiteindelik wel vir Salien-hulle ’n badkamer aangebou. En ’n kombuisie ingerig. Dié was uiteindelik ’n mors van tyd, want Salien het nog steeds die groothuis se kombuis gebruik, ook ná Nils se dood. Maar die badkamer met sy sonkraggeiser was darem stukke beter as die kleinhuisie buite en die sinkbad waarmee hulle voorheen moes regkom.

			“Ek weet Mevrou het goed gesorg. Daar is selfs ’n TV wat nou nog werk. Die ding is, ons sal eers by Salien moet uitkom om te hoor wat die waarheid is. Die ander ding is, die speurders het alles waaraan hulle kon dink, forensies toe gestuur. Ons is klaar daar. Laverne het gesê hulle sal aankomende Woensdag die kothuis kan skoonmaak, maar teen duwwel. Dis baie arig om te werk waar ’n man so lank dood gelê het en met die gemors op die vloere en so. En dan is daar die eetkamer.”

			Frieda knik. “Dis reg. Dit sal baie gaaf wees as jy dit kan reël. As sy kans sien en genoeg mense kan kry, kan sy sommer die hele groothuis ook takel.” Dankie tog vir Laverne.

			Die oomblik toe Arendse wegry, draai Stas na haar toe. “Ek laai gou vir jou die goed af, maar dan wil ek by die boothuis uitkom om te sien wat daar te redde is. Hoe kom ek daar?”

			“Wat byt jou?” vra sy, skielik geïrriteerd met sy houding.

			“Hoe bedoel jy?”

			“Jy is al heeloggend beneuk. Stil ook. Selfs met Arendse.”

			“Ek is nie in ’n benydenswaardige posisie nie, Frieda. Ek het boonop min geslaap en het ’n moerse hoofpyn nadat ek die slaap met ander middele probeer aanhelp het.”

			“Jy’t ’n hangover.”

			“Mens kan dit seker so noem.” ’n Skemering van ’n glimlag breek tog deur.

			“Nou gaan haal jou beneuktheid op iemand of iets anders uit. Ek is nie lus daarvoor nie. Miskien sal die wandeling na die boothuis toe jou goed doen. Dit lyk nie asof dit binnekort gaan reën nie. Gaan kyk wat daar aangaan en daarna kan ek jou help aflaai.” 

			“Kom saam. Jy lyk ook gestres.” Die uitdrukking op sy gesig het versag. 

			Frieda loer na die wolke. Dit sit hoog en daar is heelwat blou kolle wat deurskemer. Dit lyk inderdaad nie asof dit binnekort weer gaan uitsak nie. En sy voel benoud ná Arendse se relaas. Veral die deel oor Japie.

			“Oukei.” Sy sluit die deur en druk die sleutels in haar baadjie se sak. Gelukkig het sy tekkies aan.

			Hulle volg die ou pad. Dele lyk redelik, maar plek-plek is dit onbegaanbaar vir voertuie. Selfs die RAV sal sukkel. Sy is uitasem toe hulle die agterkant van die boothuis tussen die wildeolyfbome deur sien lê. Die sinkdak wat altyd groen was, is nou vaal. Die wit mure aan die afskilfer. Twee ruite is gebreek. Agter die huis blink die rivier tussen oewerplantegroei deur. Van die kaaitjie wat daar was, is net twee pale oor.

			“Dit moes mooi gewees het op sy dag,” merk Stas op toe hulle omstap en met die stoeptrappe na die voordeur opgaan.

			“Ek het dit nooit gesien terwyl dit versorg was nie, maar dis beslis baie meer verwaarloos as die laaste keer toe ek hier was.” Sy onthou daardie laaste keer beter as wat sy sou wou.

			Etienne het aan haar gelê om saam met hom hierheen te kom. Hy wou kom visvang, maar Stella het hom verbied om alleen rivier toe te gaan. Weg van Celestine af was hy hanteerbaar. Selfs iets ouliks aan hom gehad. Of so het sy gedink voor hy haar onkant betrap en in die rivier ingestamp het. Wat sy dalk as blote kinderpret en ondeurdagtheid kon afgemaak het as dit nie winter was nie. Die rivier was vol en die water kon nie veel warmer as tien grade gewees het nie. Die pad huis toe was lank en bibberkoud. Ook goeie teelaarde vir haar uiteindelike besluit om liewer elders vir haar te gaan blyplek soek.

			Stas druk die voordeur oop. As dit ooit ’n slot gehad het, is dit afgesteel. 

			Blare en sand lê oor die vloer gestrooi. ’n Queen Anne-stofie in die hoek se skoorsteenpyp is roesgestreep. Kombuiskasdeurtjies hang skeef en verrot aan die skarniere en die outydse opwasbak is deurgeroes. In die badkamertjie lyk dit nie beter nie, maar bruin water kom uit die kraan toe Stas dié oopdraai. Swart alg gedy in die stort en die toilet se bak is bruin gevlek. 

			Terug in die groot vertrek spoor hy ’n kragboks op. Die hoofskakelaar werk klaarblyklik, maar daar is nie gloeilampe om te toets of daar elektrisiteit is nie.

			“Nee wat, Stas, jy sal maar ’n ander plan moet maak,” verbreek Frieda die stilte.

			Stas skud sy kop. “Ek sê jou wat, ek betaal nie huur nie, maar maak reg en leefbaar wat ek kan, in ruil vir my verblyf hier.” Hy maak keel skoon. Amper verleë. “Ek het net ’n voorskot nodig om die verf en goed te koop.”

			Frieda kou haar onderlip. Hy moet desperaat wees. “Wat sal jy alles moet vervang?”

			“Die voordeur en slot. Die stukkende ruite. Die kombuiskas se deurtjies en die opwasbak. Dalk die toilet. Ek sal die stort liefs wil teël. Ons sal moet kyk of die geiser werk. Verder sal verf en elbow grease die ding doen.”

			“Maak ’n lys. As jy regtig dink dit kan werk, verskaf jy elbow grease in ruil vir verblyf en ek sal betaal vir goed wat vervang moet word. Ek stel voor jy teël die vloere ook. Kleiteëls sal mooi lyk. Maar hoe jy die goed hier gaan kry, is jou probleem.”

			Sy word onverwags met ’n breë glimlag beloon. “Jy’s ’n engel, Frikkie. Jy weet dit nè?” Hy gryp haar skouers vas en gee haar ’n klapsoen. Dit was op die ingewing van die moment, weet sy, maar hulle oë haak vas toe sy hom aankyk, onkant betrap. Iets gebeur in daardie oomblik. Voor sy kan bepaal wat, tree Stas haastig terug. “Thanks, ek sal die plek mooi maak.” Hy klink effens verbouereerd, swaai skielik om en stap op die stoep uit.

			Die uitsig is asemrowend, sien sy toe sy hom volg, maar dit registreer net halfpad. Die bome, die rivier, wingerde en die berge daaragter, word wasig. Dit was net ’n klapsoen. En tog lyk die hele wêreld skielik vir haar anders.

			Onnosele bliksem. Dis wat hy is. Maar fok, kan ’n mond so fluweelsag wees? Sy behoort die wetterse ding te patenteer. En daardie sagte borste waarvan hy nou nog die afdrukke op sy lyf kan voel brand, al was die aanraking so skrams, so kortstondig dat hy nie eens daarvan bewus moes gewees het nie.

			“Hoe gaan jy die materiale hier kry, Stas?” 

			Materiale? Waarvan praat die vrou? 

			“Veral die kleiteëls gaan baie swaar wees.”

			Ruk jou reg, dêmmit. “Um ... ja, ek sal maar ’n plan maak. Kruiwa of iets,” mompel hy en hoop sy sien nie wat hy so duidelik voel nie.

			Sy kyk hom fronsend aan. “Kruiwa?”

			Fok. “Ek sal ’n plan maak,” herhaal hy sinneloos. Hy gryp rond na iets minder idioties om te sê. “Die RAV. As jy nie omgee nie, sal ek dit gebruik vir die swaarste goed.”

			“Ek twyfel of selfs die RAV dit sal maak.”

			“Kom ons kyk maar wanneer ons daarby uitkom.” 

			Stas loop met die stoeptrappe af en gaan bekyk kastig die pale in die rivier. Dit is nog stewig, dring dit tog tot hom deur, al was dit nie juis sy bedoeling om dit te inspekteer nie. ’n Paar sterk planke, skroewe en moere en hy het ’n jetty. Hy kan êrens ’n tweedehandse kano in die hande probeer kry. Gereelde oefening sal hom goed doen.

			Hy het waarlik met sy gat in die botter geval. Hierdie boothuis kan sy eie paradysie word. Wel, soort van sy eie. Hy wens net hy kon soos Frieda vandag al hier ingetrek het. Die gedagte aan Len wat dalk weer by die kothuis kan inval en maak asof niks skort nie, irriteer die hel uit hom uit. En dis wat Len sal doen. Hy is nie iemand wat verskoning vra of sake uitpraat nie.

			Geduld. Dis wat hy nou aan die dag moet lê. En hy sal natuurlik so ver moontlik van Frieda Fouché af moet bly. Wat gaan têre, aangesien hulle moet saamwerk aan daardie ellendige biografie. Jou inhou, Stassen. Dis wat jy moet doen. En onthou die vroumens is nie lekker in haar kop nie. 

			

		

	
		
			Negentien

			Die wolke wat van nuuts af opbou, hou hulle vrag ewe bedagsaam terug tot net nadat hulle alles afgelaai het. Teen vieruur lyk die stalhuis al amper soos ’n tuiste. Sou nog meer so gelyk het as sy kaggelhout onthou het en vuur kon maak, maar dis tot daarnatoe. 

			“Hoe lyk dit?” Stas staan terug van die skildery wat hy pas opgehang het.

			“Lig ’n bietjie hoër aan die regterkant. Ja, so.” Die stillewe wat destyds vir haar so mooi was, lyk nou ’n bietjie soetlik, maar dit gee tog kleur en warmte aan die vertrek.

			“Ek gaan gou boontoe.” Toe hulle die stal verbou het, wou sy graag onder ook ’n toilet gehad het, maar dit kon net nie inpas as sy die gevoel van oop ruimte wou behou nie. 

			Hy knik net. Sou hy nog steeds ’n hangover hê? Vandat hulle van die boothuis af teruggekom het, is hy nog botter as vanoggend. Werk net soos ’n outomaat en vra nou en dan wat kom volgende.

			Die solderkamer lyk nou ook baie bewoonbaar. Sy het al vergeet hoe mooi die laslapkwilt is wat sy nog êrens in die Karoo gekoop het. Die halfmasgordyntjies van Brusselse kant wat in die laaikas was, hang vars gewas voor die skuifvensters. Laverne-hulle het regtig mooi gemaak.

			Die badkamer is blinkskoon. Gelukkig was daar in die solder genoeg plek vir ’n groterige badkamer met selfs ’n hoekbadjie wat hulle onder ’n dakluik kon inpas.

			Stas het verdwyn, sien sy toe sy weer onder kom. ’n Loer deur die venster verklap sy bakkie is ook weg. Met die lawaai van die reën op die sinkdak wat bo veel erger as onder is, het sy nie eens gehoor hy ry nie. Sou hy sommer net huis toe gegaan het sonder om te groet?

			Sy is halfpad deur haar beker koffie toe die voordeur oopswaai en ’n sopnat Stas ingesteier kom met ’n kruiwa vol kaggelhout. Die deur klap agter hom toe.

			“Skuus, ek gaan seker die vloer vuilmaak, maar ek sal nou-nou kom opvee.” Hy beduie na die nat spoor wat die kruiwa se wiel maak.

			“Dis niks. Waar het jy gekry?” Sy skuif ’n stoel weg sodat hy makliker kan verbykom.

			“In die groothuis. Ek het nou die dag gesien daar is ’n goeie voorraadjie langs die kaggel daar. En ek onthou toe ek het die kruiwa ook êrens sien staan. ’n Goeie klompie stompies op die bakkie gelaai gekry.” Hy gee vir haar die sleutels en begin die hout in die naaste van twee kompartemente weerskante van die kaggel pak.

			“Koffie?” bied sy aan omdat sy nie eintlik weet wat anders om te sê nie. Sy is dankbaar vir die hout, maar dit laat haar ’n bietjie ongemaklik voel dat hy sommerso in- en uitgaan by die groothuis terwyl sy nie eens daar naby wil kom nie. 

			“Dankie, sal lekker wees. Ek wil net gou nog ’n vraggie van die bakkie af gaan haal. Gelukkig was daar firelighters ook op die kaggelrak.”

			Een kompartement is feitlik vol hout gepak teen die tyd dat Stas sy nat windjekker uittrek en by die kombuistafel kom sit om sy koffie te drink.

			“Daar is ’n hoop hout skuins agter die groothuis ook. As dit weer droog is, kan ons van daar af aanry.”

			“Dankie, Stas. Dit was harde werk en boonop in hierdie weer.”

			“I aim to please.” Sy glimlag is onverwags spontaan in vergelyking met sy buierigheid vandag. “Jy is nou my landlady, ek moet maar ’n bietjie gatkruip.”

			“As jy nou regtig wil gatkruip, sal jy jou sigaretaansteker hier los. Ek het nie vuurhoutjies nie.”

			Hy vis dit uit sy hempsak en plak dit met groot gebaar op die tafel neer. “Rokers het hulle voordele.”

			“Dankie. Nogmaals.”

			“Plesier.” Hy proe aan sy koffie voor hy weer na haar kyk. “Noudat jy min of meer ingerig is, moet ons begin dink aan die werk waarvoor jy my eintlik aangestel het. Het jy al vir my goed begin neerskryf? Jy het gesê jy kan in MS Word werk?”

			“Ek het ’n paar goed. Heelwat oor die jare toe ons in die karavaan rondgetrek het, toe my pa nog landskappe geskilder het. Voor hy ons in Ermelo gelos het. Daarna is so ’n bietjie van ’n gaping, maar ek het ook al begin neerskryf wat my Belgiese tante vir my van my pa se jeug vertel het, asook van sy universiteitsjare. En wat ek weet van die tyd toe my pa en ma mekaar in Parys ontmoet het. Dit was toe hy aan die Sorbonne gestudeer het. Hier en daar het ek gewerk aan die twee afsonderlike tye toe ek hier gebly het. So ’n bietjie geraak aan sy verhouding met Stella.”

			“Dis al heelwat.” Hy lyk beïndruk. “Wanneer het jy tyd gekry?” 

			“Ek werk al van einde Desember so aan en af daaraan. Om Nils stil te hou. Tot Victor begin aandring het dat ek ’n skimskrywer kry en ek besef het hy het ’n punt beet.”

			Hy kyk haar skewekop aan. “En hoe het Nils daaroor gevoel? Oor ’n skimskrywer?” Hy kry nie sy sinisme weggesteek nie.

			Hulle is terug by die skeptiese punt waar hulle was, maar sy steur haar nie daaraan nie. “Sover ek kon agterkom, was hy heel ten gunste daarvan, maar hy was puntenerig oor wie. Ek wou vir Petrovna Metelerkamp vra, maar hy het op jou aangedring.” Sy kyk hom reguit in die oë. “Jy sal gewoond moet raak hieraan, Stas. Dat ek so oor my pa praat. Ek hoor hom. Hy kommunikeer werklik met my. Maar net wanneer hy wil en hy het stil geraak vandat ek die knie gebuig en jou aangestel het.” Hy hoef nie nou dadelik te weet van die chroomketelbeelde nie. Sy probeer dit nog self verwerk.

			“Ek hét gevra.” Stas kom orent, gooi die laaste van sy koffie in die opwasbak uit en spoel die beker uit voor hy dit in die droograk staanmaak. “Maar kom ons hou van nou af liewer by die goed wat jy neergeskryf het. Kan jy dit al vir my stuur?”

			Frieda skud haar kop. “Nie nou dadelik nie. Ek wil dit eers nog weer deurgaan en aanvul. Maar ek sal dit stuur sodra ek voel iets kan al werk. Jy het in elk geval heelwat om jou mee besig te hou. Met die boothuis en so.”

			“Jip. En daarvan gepraat, ek sal nie môre hierheen kom nie. Dalk eers weer oormôre. Ek moet die aankope gaan doen en het ’n paar ander goed om af te handel. Maar ek wil Sondag aan die boothuis begin werk.”

			“Ek vra weer, hoe gaan jy die goed van hier af daar kry?”

			“Maandag sal ek kyk of ek iemand kan kry wat my die pad meer begaanbaar kan help maak. Dis nie onmoontlik nie. Ek het op ’n kol reisartikels gedoen. Een oor ’n vier-by-vier-roete wat in aanbou was. Al weet ek net mooi niks van karre af nie, laat staan four-by-fours, het ek heelwat geleer oor padbou. Die bliksems het my misbruik. Arendse of Laverne sal dalk van iemand weet wat bereid is om ’n geldjie in die sweet van sy aanskyn te verdien en my te help.”

			“Ek dag alle mans weet van karre af?”

			“Nie mans wie se pa’s met ’n fiets en saamrygeleenthede reggekom het nie. Ek was al goed in die twintig voor ek my bestuurslisensie gekry en my eerste kar gekoop het, en kon nooit heeltemal agter die kap van die byl kom nie.”

			Frieda wil eers uitvra, maar ’n skuheid in sy oë keer haar. Sy staan ook op. “Ek sal vir jou geld oorplaas. Ek soek net al die fakture.” 

			Daar kruip ’n warmte in sy oë. “Dankie hiervoor, Frikman. Jy sal nie spyt wees nie.”

			“Dis verbeteringe aan die eiendom, Stas. Wanneer ek die plek in die mark sit, sal dit ’n pluspunt wees.” As sy dit hardop sê, klink dit miskien soos die volle waarheid. As sy doodeerlik moet wees, is sy bly hy gaan hier naby haar bly. Sy sien alreeds op na die dag of wat alleen hier. “Hoe lank dink jy gaan dit duur voor jy kan intrek?”

			“Sodra die badkamer in werkende toestand is. Verder kan ek maar in ’n bietjie chaos en stof leef, solank ek saans ’n kooi en ’n stort het. Gelukkig lek die dak nie sover ek kon agterkom nie.”

			“En waar het jy geleer om storte te teël en goed reg te maak?”

			“Ons was arm. Vandaar die fiets en saamrygeleenthede en my gebrekkige kennis van karre. Maar dit was in die dae voor my pa se onderlyf verlam is in ’n mynongeluk. Ek moes van jongs af goed reghou in ons huis. My pa het my so uit die rolstoel gehelp en geleer.”

			“Dis ook hoe jy so ’n bekwame huisskoonmaker geword het?”

			“Einste. En terloops, toe ek vanoggend jou boeke uitgepak het, het ek op iets interessants afgekom.” Hy stap na die boekrak en trek ’n bundeltjie kortverhale wat sy jare gelede present gekry het daaruit. Hy blaai rond, kry blykbaar die plek wat hy soek en hou dit na haar toe.

			Frieda frons en kyk na die titel van die verhaal. Muis val.

			“Ja, dis bedoel om twee woorde te wees, as jy dalk wonder. Die skrywer se naam word aan die einde van die verhaal gegee.”

			Sy blaai na die volgende bladsy, maar weet reeds wat sy gaan sien. “Jy het dit geskryf.”

			“Ek het. Jy sien, daar was ’n loseerder in ons huis. My ma het hom bo haar verlamde man verkies. Die loseerder was lief vir biltong. Ek ook. Jare later het ek hierdie storie geskryf oor hoe ek betrap is dat ek die bliksem se biltong steel. Hoef ek meer te sê?”

			Frieda kyk stadig op van die boek in haar hande. “Jy dink dis waar ek die inligting oor die muisvalletjie-insident gekry het.”

			“Jy het jou huiswerk mooi gedoen, Frikman. Baie mooi.” Hy glimlag skewerig en lig sy baadjie van die haak agter die deur af. “Ek sien jou Sondag.” Net voor hy die deur toetrek, loer hy weer in. “Sluit agter my en hou dit gesluit.” 

			Frieda staan nog net waar sy gestaan het toe die bakkie aangeskakel word en wegry.

			Twee vlieë met een klap. Een doeltreffender as die ander. Nou weet hy, én Frieda, ten minste waar haar sogenaamde helder oomblik vandaan gekom het. En hy weet ook Linette se skildery hang nie in Nils se hoofhuis nie. Dankie tog, hy het van die hout langs die kaggel onthou. Hy kon nie te lank wegbly nie, ingeval Frikman ... nee, Frieda. Ingeval Frieda agterdogtig raak. 

			Suksesvol was hy dus voorlopig nie, maar die volgende stap is dat hy in die ateljee moet gaan soek. Daarvoor moet hy ’n bietjie moed opbou en dan die geleentheid skep.

			Wat hy gaan doen wanneer hy die skildery opspoor, is nog nie vir hom ’n uitgemaakte saak nie. Miskien moet hy maar eers net wag om te sien hoe lyk die ding voor hy besluit. Al wat hy weet, is dit gaan al moeiliker raak om Frik... Frieda in die rug te steek.

			Hy het sy hart op daardie boothuis by die rivier verloor. Dit sal harde werk verg om dit bewoonbaar te maak, maar hy sien uit daarna. Vir die eerste keer in jare voel dit asof hy weer ’n waardige doel voor oë het. ’n Bereikbare een. Een wat hom bevrediging gaan gee en boonop uit Len se negatiewe dampkring gaan kry.

			Daardie soen op die sagte lippe was net ’n glipsie. Een wat hy nou weet hy nie moet herhaal nie. Hy is maar net uitgehonger vir seks. Dis hoekom dit so ’n effek op hom gehad het. 

			Dis gelukkig iets wat hy baie maklik kan regstel met ’n besoek aan daardie pub in Gordonsbaai waarheen eensame girls vir sundowners gaan. Girls wat verstaan hoe die one-night stand game werk. Net onthou om kondome te koop. En geld te trek om dop te kan koop. En vir petrol. So what as dit geld is wat Frieda hom betaal het? Dis immers vir haar wat hy moet besweer.

			Die storie is onderbeklemtoon geskryf. Daar is nie ’n enkele woord wat nie daar hoort nie. Nie een pretensieuse sinsnede nie. Juis die bedrieglike eenvoud maak daarvan een van die ontroerendste kortverhale wat sy nog gelees het.

			As sy dit destyds gelees het, sou dit haar beslis bygebly het soos Roald Dahl en Guy du Maupassant se verhale mens vir die res van jou lewe bybly. Frieda weet die onderbewussyn is ’n wonderlike ding wat soms vreemde streke uithaal, maar sy weet ook sy het nie die frieken storie gelees nie. Nie voor sy nou twee keer ná mekaar daardeur is nie.

			Dit was nog Stella wat die bundel vir haar gegee het. Dit was kort voor Frieda hier weg is Somerset-Wes toe. Hoekom sy dit nooit gelees het nie, kan sy nie onthou nie. Moontlik omdat dinge toe maar suur was tussen hulle.

			Sy klap die boek toe. Laat Stas glo wat hy wil. Miskien is dit beter so. Sy het in elk geval beter dinge om te doen as om oor sy houding te tob. Soos die afskrif van Victor se dagboekblaaie wat sy wil lees, al voel dit hoe verkeerd. Sy het mos nou ’n leesbril – oud en op die afdraande soos dit haar laat voel.

			Sy kry eers die kaggel aan die brand voor sy die bril en die kopieë wat sy gemaak het, gaan haal. Die voorhuwelikse kontrak sit sy by haar handsak neer. Daardeur sal sy later gaan. Die dekbrief, verslag en paar gedigte sal sy vir Stas gee as hy hom gedra en as hy daarin belangstel.

			Die bril voel swaar op haar neus toe sy voor die kaggel gaan sit. Victor se skrif is nog steeds moeilik leesbaar, al lyk dit hoe netjies en al help die bril baie.

			Op Vrydag 24 Februarie laas jaar het Victor ’n honneursklas gehad en die rektor gaan spreek, waarvoor hy ’n uur toegelaat het, voor ’n departementele vergadering. Daarna word aangedui dat hy die eerste gedeelte van ’n M-proefskrif moet lees. Die meeste van die halwe bladsy is toegewy aan punte waarna hy in hierdie proefskrif moet oplet. Die aantekeninge vervolg op die halwe bladsy wat in Saterdag 25 en Sondag 26 Februarie onderverdeel is.

			Maandag 27 Februarie is daar ’n paar klasse, ’n afspraak met die M-student en in die middag weer ’n afspraak met die rektor. Dié keer word twee ure daarvoor toegelaat. Geen afsprake daarna nie, net ’n vraagteken. 

			Hoekom sou hy die rektor so kort ná mekaar gespreek het? Of was sy afspraak van die Vrydag dalk gekanselleer? Maar hoekom dit dan nie doodtrek nie?

			Dinsdag lewer niks vreemds op nie, behalwe ’n sterretjie langs die woorde “bevestig afspraak”. Geen aanduiding met wie die afspraak was nie.

			Frieda haal diep asem voor sy na Woensdag 29 Februarie se inskrywing kyk. ’n Honneursklas van nege tot tien. ’n Student tien tot elf. 

			Haar hart gee ’n hik. Eenuur: Rawsonville, maar dié is doodgetrek. ’n Sterretjie langsaan.

			Is dit die afspraak wat hy moes bevestig het? En wat toe gekanselleer is? 

			Haar oë dwaal onsiende na die volgende twee dae se inskrywings. ’n Liniaalstreep is deur elkeen getrek, dring dit tot haar deur. ’n Sterretjie onderaan elke dag se afdeling met Frieda bygeskryf.

			Victor het die eerste en tweede verlof geneem om sy vrou te help met reëlings en goed wat maar onwillekeurig opduik ná die moord op mens se skoonpa. Die gedagte hang los rond tussen al die vrae wat onsamehangend kom, en onbeantwoord gaan.

			Vrae wat konsolideer tot die allerbelangrikste vraag: Wat de hel sou Victor op Rawsonville gaan maak het die dag wat Nils van der Sluijs in sy ateljee doodgeskiet is? En dit gee aanleiding tot die dooddoenervraag, pardon the pun: Was hy op 29 Februarie om eenuur in die Rawsonville-omgewing of nie?

			Stas vererg hom summier toe hy by die kothuis ingaan en Len langbeen op die rusbank sien sit. Op die koffietafel staan een leë Castle-botteltjie, in sy hand is ’n halfgedrinkte een.

			“Howdy, partner.”

			“Hi, Len.” Stas gooi die wrakkie se sleutels ergerlik in die bak by die deur, kry vir hom ook ’n bier en gaan sit oorkant Len sonder om eens verwelkomend te probeer lyk. 

			“Mandie is in die sewende hemel.” As Len agterkom sy eksswaer is nie opgetoë oor sy besoek nie, laat hy dit nie blyk nie. “Victor Fouché se vrou het hom gelos. Sy het glo klaar uitgetrek.”

			“En hoekom sou wat in jou suster se lewe aangaan vir my van enige belang wees?” Stas neem ’n diep teug van die bier. Tipies van Len. Maak asof hulle steeds die boesempelle is wat hulle was. Asof Len nooit iets van genadebrood gesê of hom oor Linette se rol in die biografie gedreig het nie. Asof Len nie ook besef hulle is deesdae eintlik twee vreemdelinge wat bloot herinneringe aan goeie en slegte tye gemeen het nie.

			“Die kring is voltooi. Mandie het uiteindelik gekry wat sy wou gehad het. Victor Fouché is hare. Wonder jy nie ook wat die foksterriër gaan doen met die bus wat sy uiteindelik gevang het nie?”

			“Nee, Len. Ek stel nie in die minste belang nie. Amanda Nel is iemand vir wie ek baie omgegee het voor ek die onbehaaglike ‘voorreg’ gehad het om met ’n klein slet genaamd Mandie Stassen getroud te wees.” Hy haal ’n sigaret uit voor hy besef hy het die aansteker by Frieda gelos.

			Len stoot syne nader en Stas gebruik dit teensinnig. 

			“Komaan, Stas. Dis net die laaste jaar of so vandat julle getroud is wat sy jou verneuk het.”

			“Met haar lyf dalk. In haar kop het sy my van dag een af verneuk. Sy het met my getrou net omdat sy Fouché nie kon kry nie.” Dit was dié besef wat hom destyds die hardste vuishou teen die kop gegee het. Wel, amper die hardste. Hy wens hy het nooit gesien wat hy wel gesien het toe hy deur daardie bungalow se venster binnetoe geloer het nie. “Sy het my vir elf jaar lank belieg en bedrieg.”

			“Ten minste het sy nie by ’n walglike Hollander geslaap en haar met oop bene laat skilder nie.”

			“Nils was ’n Belg. En ek hou miskien nie van sy skilderye nie, maar hy was donners goed.”

			“Belg, Hollander, whatever. En sy skilderye is porn.”

			“So het jy reeds gesê, ja.”

			Len leun vooroor en laat rus sy elmboë op sy knieë. Sy oë vernou effens. “Jy moet darem fokken hard up wees om met sy nutcase van ’n dogter deurmekaar te raak.”

			“Ek dag ek is met jou eksvrou deurmekaar.”

			“Jy is ’n bachelor. Daar’s geen rede vir monogamie nie.”

			“Ek is met niemand deurmekaar nie.” Stas se kiewe trek skoon inmekaar van ergerlikheid. “Ek werk saam met Frieda en dis al. Dit pas my uitstekend, veral omdat ek hopelik binnekort nie meer jou genadebrood hoef te eet nie.” 

			“Moet jou nie kleinserig hou nie. Onthou, ék het daardie job vir jou gekry. En moenie maak asof daar net ’n donnerse biografie tussen julle aan die gang is nie. Ek het gesien hoe jy na haar kyk by daardie fotografiese uitstalling. Ek kan net nie glo dat jy weer val vir Victor Fouché se uitskot nie.”

			Stas hou hom met die grootste moeite in. Niks sal hom op hierdie oomblik meer genoegdoening verskaf as om sy vuis te plant presies daar waar Len se neusvleuels begin bewe het nie. “Luister nou mooi na my, Len. Een: Ek beskou dit nie as kleinserigheid om eksepsie te neem wanneer iemand wat ek as my beste vriend beskou het my daarop wys dat ek sy genadebrood eet nie. Twee: Jy het die job vir my aangevoor, nie gekry nie. En boonop besef ek nou jy het dit gedoen in die hoop dat Linette se vuil wasgoed in die openbaar opgehang sal word, nie om my kastig te help nie. Drie: Hoe ek na Frieda Fouché kyk of nie kyk nie, wat tussen ons is of nie is nie, het absoluut fokkol met jou uit te waai. En vier: As jy haar nog een keer ’n nutcase of enigiemand se uitskot noem, moer ek jou soos ek so graag op hierdie oomblik wil doen.”

			“Jissis, Stas, kom ons vergeet vir die oomblik wie en wat sy is. Het jy nie oë in jou kop nie? Glo my, dis geen plesier om ’n hard-on te probeer kry in ’n dik vrou se bed nie. En ek praat uit ondervin...”

			Die pyn wat deur Stas kneukels en pols skiet, is niks in vergelyking met die bevrediging wat deur hom bruis toe hy Len se kop sien agtertoe ruk en die bloed oor sy vieslike bek stroom nie.

			Len gee ’n uitgerekte gil en slaan sy hande om sy neus. “Wat de fok ... O fok, o fok. Jy het my neus gebreek!” Te oordeel na die nasale klank van die woorde, is hy heel moontlik reg.

			Stas vryf sy hand en kyk met minagting af na ’n man wat lank gelede sy vriend was. “Dit sal aangroei. En dit kan net ’n verbetering wees.”

			“Jou fokken Transvaalse tang! White trash! Jy en vet Frieda verdien mekaar.” Len skree benoud toe Stas weer sy vuis lig, besef toe dit was net waarskuwend. “Fokkof! Jy trek vandag nog uit my cottage uit, jou ondankbare moer! En werk sal jy nooit weer by my kry nie, jou fokken barbaar.”

			“Ek trek met die grootste plesier hier uit. Druk jou cottage én jou werk in jou gat. Verkieslik in die dwarste.” Stas weet hy gaan sy woorde berou, maar dit voel so goed en reg om dit te sê dat hy nie ’n bliksem omgee nie.

			Skaars ’n uur nadat Len by die kothuis uitgestorm het, is Stas gepak en reg om te ry. Kontant trek. Petrol ingooi. Kondome koop. Gordonsbaai toe ry. Girl optel by wie hy kan oorslaap. Dis al wat hy vir die afsienbare toekoms kan voorspel. En dit pas hom uitstekend.

			

		

	
		
			Twintig

			Toe die 3G-stokkie se konneksie die derde keer gedurende die internettransaksie uitsny, gee Frieda moed op. Sy sal maar môre moet ry tot sy ’n ordentlike sein kry voor sy Stas se geld kan oorbetaal.

			Miskien sommer deurry Worcester toe en Nils se prokureur gaan spreek as sy ’n afspraak gemaak kan kry. Iets doen aan haar kommunikasiebehoeftes. Só kan sy nie sukkel nie. Selfs die SMS wat sy vir Stas gestuur het om te sê die sein is te wisselvallig om die geld oor te betaal wil nie deurgaan nie.

			Die groot vraag is natuurlik of sy by Arendse moet aangaan en hom inlig dat Victor die dag van haar pa se moord moontlik in die omgewing was. Vir Stas het sy afgeraai om die Hugo-storie te gaan aandra en nou wil sy moeilikheid maak vir haar eie man? Wel, voorlopig nog haar man. En hoe verduidelik sy in elk geval hoe sy van die afspraak weet?

			Haar kop is al deurmekaar gedink oor wat Victor in Rawsonville sou kom soek het as hy nie na haar pa toe gekom het nie. Die enigste persoon hier rond wat hy naastenby geken het, was Stella. En vir haar het hy ook maar net een of twee keer ontmoet toe Frieda hom sover gekry het om saam met haar by Nils in te loer. 

			Twee keer, onthou sy nou. En albei kere was dit Stella wat hulle oorgenooi het vir Sondagmiddagete. As sy moet raai, om te probeer vrede maak ná die onaangenaamheid oor Nils se uitlating dat dit Stella se telge is wat Frieda desjare verjaag het.

			Natuurlik het Victor sy neus vir Stella opgetrek. “’n Regte slonskous,” het hy haar genoem en dit ná die tweede keer baie duidelik gemaak dat hy nie weer ’n uitnodiging sal aanvaar nie. Stella se rokery sou hom in elk geval afgesit het, maar die feit dat sy nie baie gesteld is op haar voorkoms nie, het hy vertaal as ’n gebrek aan higiëne. Dit was vir hom genoeg.

			Frieda het hom probeer oortuig dat Stella dalk ’n bietjie slordig is, maar beslis nie vuil nie. Dit het op dowe ore geval. Ook haar verweer dat dit in elk geval Salien was wat die kos maak.

			Dis hoekom sy alleen na Nils toe is op sy verjaardag. Ook maar goed, want die argument wat tussen haar en haar pa ontstaan het, was onsmaaklik, om die minste daarvan te sê. As sy geweet het dis die laaste keer wat sy hom in lewende lywe sou sien, sou sy miskien ’n wag voor haar mond gesit het, maar sy het nie. Sy het haar bloedig vererg toe hy ewe skynheilig vir Stella vertel het hoe wonderlik Mirella was, hoe lief hy haar gehad het, hoe beeldskoon sy was, terwyl Stella se oë al hoe mistiger geword het.

			“As sy so wonderlik was, waarom het jy ons in Ermelo gelos? Weggery met ’n karavaan en kar wat die wonderlike Mirella vir jou gekoop het, en ons aan ons lot oorgelaat?” het sy hom ingeklim. 

			Nils het beweer hy was destyds nog jonk en dom. Dat Mirella sy eerste en sy enigste groot liefde was. Bygevoeg dat Stella dit weet. Stella het weggekyk, maar nie voor Frieda die seergemaakte trek om haar mond gesien het nie.

			“Twak! Jy het my ma met Mabel verneuk nog voor julle geskei was. En ná Mabel se dood? Hoekom het jy nie toe teruggegaan na jou danige groot liefde nie? Of was jy toe nog steeds te jonk en dom op die tenger ouderdom van amper vyftig?” 

			Hy moes eers oor Mabel se dood kom, het hy terugbaklei. En ’n jaar daarna hét hy en Mirella weer by mekaar uitgekom. Terwyl Frieda in België rinkink het. As dit nie daarvoor was nie, sou hulle weer getrou het, maar Mirella wou hê hulle moes wag tot Frieda eendag besluit om terug te kom.

			“Dis jou skuld dat sy voor daardie kar ingestap het, Frieda. Omdat sy geweet het Kato sal nie haar smoel kan hou nie. Sal jou vertel waar jou ma eintlik vandaan kom. Uit ’n basterfamilie van diewe en skelms. Dat jou ouma kastig ’n fortuinverteller was en ’n moordenaar. Mirella was bang vir jou reaksie daarop.”

			Frieda kon haar ore nie glo nie. “Beweer Pa my ma het moedswillig voor die motor ingeloop?”

			“Glo wat jy wil. Ek dag jy kon kastig ‘sien’ wat gebeur het. Loop nou, jy ontstig my net. Ek wens dit was jy wat voor die kar ingestap het!” Teen daardie tyd het die Vlaams so sterk deurgeslaan dat sy nie seker was sy het reg gehoor nie. Maar sy het, dit kon sy aan die venynige trek in sy oë sien.

			Sy het geloop. Stella het probeer keer, probeer vrede maak, maar Nils se woorde het dié keer te diep geslaan.

			En tog het nie sy, Stella of Nils ooit weer na daardie verwoestende argument verwys nie. Stella het haar net nie weer oorgenooi nie en Nils ook nie. Waarskynlik omdat hulle geweet het Frieda sal nie die uitnodiging aanvaar nie. Kommunikasie tussen hulle het ook verskraal tot die minimum.

			Tot vandag toe wonder Frieda of Nils werklik geglo het Mirella het doelbewus voor die motor beland. Die beeld wat sy in België van die ongeluk gekry het, was net van die laaste tree wat Mirella gegee het voor die motor haar tref. Toe ’n vlugtige blik van die jong man wat uitklim en daarna wegjaag. Of ten minste, dis al wat sy onthou.

			Dit het nie die moontlikheid uitgesluit dat haar ma op so ’n onbesonne manier selfmoord gepleeg het nie, maar die rede wat Nils gegee het, is net te flou. So verskriklik is dit nou ook nie om uit te vind dat jy sigeunerbloed het nie. Nie eens om te hoor dat jou ouma ’n drabarni was nie. Dis wel verskriklik dat sy kort ná haar man se dood by ’n gadjo moes geslaap en vier van haar kinders vir alle praktiese doeleindes vermoor en tegelykertyd selfmoord gepleeg het, maar daaraan het Mirella immers geen skuld gehad nie.

			Of was dit vir Mirella erg genoeg? Veral aangesien haar dogter die drabarni se gawe geërf het. Het Mirella dalk voorsien Frieda gaan met haar donker bloed ’n moerse gemors van haar lewe maak? Haar ellende op ellende op die hals haal? Het sy dalk nie kans gesien om dit te aanskou nie?

			Frieda maak haar oë toe en leun terug in die leunstoel. Sy is so moeg. So dood-, doodmoeg. Die sagte knettering van die vlamme, die ligte reën wat teen die groot ruit gesels, sus haar effens. Die geur van lelie-der-dale stuif in haar neus op. Moet een van die skoonmaakmiddels wees wat Laverne gebruik het. So soet. Ruik bekend. Soos ... Soos Mirella altyd geruik het, onthou sy vir die eerste keer in jare. Aanvanklik Yardley se Lily of the Valley, later ’n duurder parfuum, maar met dieselfde oorhoofse geur.

			Die soet geur taan geleidelik, verander in ’n ander soort reuk en dan skielik uitgebrande hout en ... 

			Frieda se oë vlieg oop. Dis die kaggelvuur. En skoonmaakmiddels. Dis al. Sy verbeel haar. Dis nie gebrande rubber wat sy ruik nie. Ook nie ... Die oorsprong van die ander reuk ontgaan haar. Bekend, en tog ...

			Frieda steier orent, staan ’n oomblik gedisoriënteerd voor sy op die yskas afpyl en die wyn uithaal, die bottel probeer stilhou terwyl sy haar glas volskink.

			Dis die moegheid. Dit was nie een van haar insidente nie. Dit was nie haar ma wat haar teenwoordigheid bekend gemaak het met die geur van haar parfuum nie. Sy hallusineer ook nie. Sy is net moeg.

			Dorstig drink Frieda van die wyn. En verander ’n oomblik later in ’n standbeeld.

			Nou hallusineer sy beslis. Sy verbeel haar sy kan duidelik ’n motorenjin hoor. En hoe dit afgesluit word. Hoe ’n kardeur oopgaan en toegeslaan word. Voetstappe. ’n Luide klop aan die deur.

			“Wie is daar?” roep sy hees van angs.

			“Frikman! Maak oop, man.”

			Dis asof haar hart ophou klop het en nou probeer inhaal om suurstof deur haar are te stuur. Dit dawer behoorlik in haar borskas.

			Sy pluk die deur oop. “Wat de donner soek jy hier? Ek het my byna in ’n frieken koma ingeskrik!” 

			Stas kyk haar met ’n onsinnige glimlag aan, sy ooglede slap. Hy wieg effens heen en weer. “Ek soek kooi, Frikkie.”

			“Jy is smoordronk.”

			“Net ’n bietjie.” Hy staar haar stip aan. “Soos fluweel, Frikkie. Ek sê jou, soos fluweel.”

			“Fluweel wat?”

			“Lippe, Frikkie, fluweellippe.”

			Die reën drup uit sy hare, rol oor sy wange soos trane. Dit lyk nie asof hy dit eens agterkom nie. Of bewus is van die lipstifsmeer op sy wang nie. Sy oë is ekstra blou teen ’n rooibeaarde agtergrond. 

			Frieda sug diep. Dis nie nou die tyd om te vra waarom hy nie by Fluweellippe is pleks van hier nie. “Kom tog in. Jy kan seker op die bank slaap. Hoe de hel jy tot hier bestuur het, weet nugter.” Nie dat hy op die oomblik nugter sal herken as hy daaroor val nie.

			“Dankie, Frikkie. Jy’s ’n chick duisend.” 

			Sy help hom grimmig toe hy sukkel om sy baadjie uitgetrek te kry. “Gaan sit voor die vuur. Ek maak vir jou koffie.”

			“Sal nie help nie. Sal my net wakker hou en dis nie wat jy wil hê nie, Frikman. Glo my maar net. Dis regtig nie wat jy wil hê nie.”

			“Het jy geëet?”

			Hy skud sy kop. “Nie honger nie. Net water. Asseblief, ou Frikman.” Hy streel met sy vingerpunte oor haar wang. Sy kneukels is opgeswel en rou.

			“Wat het jou hand oorgekom?” 

			“Die vent gemoer. Sy bek rek oor goed waarvan hy fokkol weet.” Hy loop wankelrig tot by die rusbank. Trek sy skoene met onhandige bewegings uit en swaai sy voete op die bank.

			Toe sy met die glas water by hom aankom, snork hy reeds liggies. Iets lê op die vloer. Moes uit sy sak geval het. Sy tel die foeliepakkie op, maar laat val dit toe sy besef dit bevat ’n kondoom. Sy sit die glas haastig neer voor sy dalk toegee aan die behoefte om dit oor sy kop uit te keer.

			Stas weet vir lang oomblikke nie waar de moer hy hom bevind nie. Sy lyf pyn. Sy nek is in ’n spasma en sy kop het in ’n tromstel verander. Die trommer is genadeloos, ’n heavy-metal freak. 

			Dis nog net-net skemer. Hy gooi ’n kombers wat wie weet waarvandaan kom van hom af en kry dankbaar die glas water op die koffietafel beet.

			Hy ledig elke druppel en stap op onvas bene na die kombuisgedeelte om dit weer vol te skink. Hy is in Frikkie se stalhuis, besef hy darem teen dié tyd, maar hoe de hel hy hier beland het, is baie vaag in sy versuipte geheue.

			Hy onthou wel dat hy gaan geld trek het. By die vulstasie stilgehou en gaan pie het terwyl die tenk volgemaak word. Die gratis kondome gesien het. Een in sy sak gedruk en toe begin nadink het oor wat hy daarmee wou doen.

			By ’n eensame girl gaan aanlê om sy demone te verdryf en ’n kooi vir die nag te hê. Dis nie asof hy nog nooit ’n one-night stand gehad het nie, maar dit het altyd sommer net so half per ongeluk gebeur. Dié keer het hy dit willens en wetens beplan. Nogal op ’n ander plek sodat hy tog net nie uitgevang word dat hy op sy eie voorstoep dinges nie. En dit, het hy besef, is misbruik maak van ’n onbekende vrou se kwesbaarheid.

			Hy is by die eerste die beste pub in. Die eerste paar glase wyn onthou hy goed. Ook dat ’n girl toe langs hom kom sit het. Nie onaardig gewees nie. Hy het vir haar ’n dop gekoop. Gesels. Sy het haar hand op sy been gesit. Hy het geweet hy het slaapplek as hy dit wil hê. En wat maak hy? Staan op en stap uit. Na die volgende kroeg toe. Om te probeer vergeet dat hy op daardie oomblik gedink het hy wil nooit weer ander lippe soen as dié wat soos fluweel voel nie.

			Stas drink ’n derde glas water. Die res van die aand se gebeure wil nie helderder word nie. Hy weet daar was ’n paar kroeë. En hy weet êrens was daar weer ’n hand op sy knie, ’n soen op sy wang. En weer het hy gevlug. As hy reg onthou, is dit toe dat hy besluit het hy moet kom seker maak of Frieda se mond regtig so vol en fluweelsag is.

			Fok, hy hoop nie hy het haar probeer soen nie. Maar nee, so dronk as wat hy was, sou hy dit onthou het.

			Die trap kraak. Hy kyk op. Sy het ’n jean aan en ’n sagte pienk trui wat knus lê oor daardie mooi heuwels. Die pienk word pêrelagtig op haar lippe herhaal. Nee, nie na haar mond kyk nie.

			Sy groet nie, gooi net ’n pakkie hoofpynpille op die werksoppervlak neer en skakel die ketel aan.

			“Môre, Frikman.”

			Sy gee hom net ’n skuins kyk en skep koffie in ’n beker. Net een beker.

			“Dankie vir die kombers wat jy oor my gegooi het.”

			Sy haal melk uit die yskas sonder om na hom te kyk.

			“Oukei, ek is jammer ek het hier by jou kom afpak. In my toestand.”

			Die liggroen oë tref hom soos ’n skoot gletserwater. “Dis nie die grootste probleem nie, Stas Stassen. As jy nie slaapplek gehad het nie, sou ek dit oorweeg het om te help, selfs al was jy nie nugter nie. Maar ek huisves nié ’n dronkgat wat ander ouens in kroeë moer oor chicks met fluweellippe nie, verstaan ons mekaar?”

			“Jou grootste probleem is dus dat ek ’n ou gemoer het?” Fok, hy wens hy weet wat hy alles kwytgeraak het, maar dit klink gelukkig asof sy die kat aan die gat beethet.

			“Dit en die hele kommin omstandighede daar rondom.”

			“Wat laat jou dink dit was kommin omstandighede?” Hy vou sy arms en leun met sy sitvlak teen die kombuistoonbank.

			“Geweld is kommin. Kroeë is kommin. Fluweellip-chicks in kroeë is kommin. Wat is nié kommin aan enigiets in die scenario nie?”

			“En as ek vir jou sê ek het nie hierdie chick in ’n kroeg ontmoet nie? Dat ek haar al ’n rukkie ken? Dat sy in ’n klas van haar eie is? Dat ek die ou gemoer het omdat hy iets snedigs oor haar kwytgeraak het waar sy glad nie by was nie en dat dit nie in ’n kroeg gebeur het nie? Dat ek eers daarna kroeg toe is?” Hy goël nou met die waarheid, maar om die een of ander bliksemse rede wil hy regtig nie hê sy moet dink hy is sommer net ’n kommin dronkgat en kroegfighter nie.

			“Jy voel vir Fluweellippies?” Die uitdrukking op haar gesig het verander, maar hy is nie seker of woede en minagting nie dalk beter is nie.

			“Kom ons sê maar net sy is spesiaal.”

			“Nou hoekom het jy nie by haar gaan slaap nie?”

			“Die situasie is effens kompleks.”

			“Sy’t ’n kamermaat? Is sy dalk ’n jong studentjie?”

			Hy skud sy kop.

			“A. Sy’s getroud.”

			“Wel, nog net tegnies gesproke, maar dis nie ...” Hel, hy weet nie hoe verder nie. Hy verf hom nou baie vinnig in ’n hoek vas.

			“En is dit haar man wat jy gemoer het?”

			“Nee. Ek wens dit was. Dit was iemand anders wat ’n mondvol oor haar te sê gehad het sonder dat hy die vaagste benul het waarvan hy praat. Kan ons nou asseblief vrede maak sodat ek ook kan koffie kry?”

			“Help jouself, buster.” Sy stap met ’n ligte snork verby hom. “En gaan stort om hemelsnaam, jy ruik die ene bier, rook en slap tjips.”

			Hy kyk haar met ’n grinnik agterna. Daai boude is dalk nie trim en tight nie, maar dit maak die swaai daarvan niks minder parmantig nie. Inteendeel.

			Frieda wens eintlik hy was in ’n kroeggeveg oor ’n kommin tert. Nugter weet hoekom, maar dit sou haar minder ontstig het as dat hy die hots het vir ’n classy chick met fluweellippe. Seker ’n lyf soos ’n uurglas, ’n maag soos ’n wasplank en kan veertig nog nie op die horison sien aankom nie. Wat natuurlik beteken Lippies sal nie eens weet wat ’n wasplank is nie.

			Wel, dis sy saak. Sy het ’n prokureur om te gaan spreek. En Telkom.

			Buite hoor sy die bakkie se deur oopgaan en ’n rukkie daarna weer toeklap. Oomblikke later kraak die trap.

			“Frikman, kan ek maar boontoe kom om te stort?”

			Sy gryp haar handsak. “Ja, kom maar.” Sy moet wag tot hy bo is voor sy kan ondertoe gaan. Hy het skoon klere in sy hande, ’n leersakkie onder sy arm en ’n handdoek oor sy skouer. Dit lyk darem baie voorbereid en paraat?

			Sy lig net haar wenkbroue.

			“Ek is uit my cottage gegooi,” snap hy die onuitgesproke vraag. “Moenie worry nie, ek sal ’n plan maak met slaapplek van vanaand af.”

			“Dan is dit gaaf.” Sy probeer verby hom skuur, maar hy hou haar aan die arm terug. Sy kan sy liggaamshitte voel. 

			“Waarheen is jy op pad?”

			“Worcester. Sluit met die ekstra stel sleutels wanneer jy klaar is. Jy kan dit terugbring wanneer jy aan die boothuis kom werk.”

			“Ek maak so. En dankie, Frikkie, dat jy my nie gisteraand uitgegooi het nie. Ek is jammer ek het jou kom omkrap.”

			“Sorg net dat dit nie weer gebeur nie, Stas. Ek het nie krag vir dronk mans nie.” 

			Hy laat haar arm gaan. “Dit sal nie. Ek weet wat jy dink, Frik. Dat ek ’n drankprobleem het. Ek drink ja, maar ek word nie sommer dronk nie. Gisteraand was ’n uitsondering.” 

			“As jy so sê.” Dié keer maak sy dit verby hom en met die trap af.

			Buite is die lug vars en koel. Alles lyk blinkgewas. In ’n groot poel water wat langs die huis gevorm het, weerkaats die Du Toitskloofberge onderstebo.

			Frieda sluit die RAV oop, maar bly staan toe sy haar verbeel sy hoor iets, kantel haar kop. Stas wat in die stort sing. Sy kan nie hoor wat nie, maar dis uit volle bors.

			Sy trek al verby die groothuis toe sy besef sy sit nog steeds en glimlag. 

			Die pad raak net al hoe slegter en dit verg al haar vernuf om nie vas te sit nie. Sy slaak ’n sug van verligting toe sy by die teerpad indraai. 

			’n Ent verder is die sein sterk en dis net mooi negeuur. Sy trek af, bel meneer Verhagen se kantoor en kry wraggies ’n afspraak vir oor ’n uur.

			Nou toe, Victor, kom ons kyk met hoeveel jy gaan wegstap.

			Stas sou nie eens die twee stelle papiere langs mekaar op die laaikassie raakgesien het as dit nie vir die Calliope-briefhoof was wat sy oog na die een lotjie getrek het nie. 

			Hy lig die brief van die ander blaaie af op en gaan sit op die dubbelbed, skielik skoon lam van heimwee na die tyd toe hy nog gedink het die wêreld werk darem min of meer soos dit moet. Dat mens se drome waar word as jy net hard genoeg werk. Toe hy nog gedink het hy is min of meer gelukkig getroud.

			Sonder leesbril kan hy net ’n paar goed uitmaak. 1995. V. Fouché. Digbundel. Hy vroetel sy leesbril uit gisteraand se broeksak. Die een armpie staan skoon skeef, seker daarop gelê, maar hy kry dit reggebuig.

			Dis ’n standaarddekbrief soos honderde ander wat hy geteken het nadat hy Len se verslag gelees het. Hoe de hel moes hy geweet het dis professor Victor Fouché se manuskrip? Buitendien, toentertyd het Stas nog skaars van Victor geweet. Dit was net ’n naam wat nou en dan uitgedop het wanneer Linette gal braak oor iets wat by die universiteit gebeur het. Dit was voor Fouché met sy snydende resensies begin het.

			Dis nie Frieda se privaat goed nie, probeer hy sy skuldgevoel teenwerk toe hy die verslag ook nader trek. Hy het die verslag immers agtien jaar gelede al gelees.

			Sy oë dwaal eers oor die verhelderde woorde voor hy van die begin af lees. Nogal een van die meer venynige verslae waarmee Len soms vorendag gekom het.

			Victor Fouché het ’n aksie teen Stas Stassen gehad en dit waarmee hy hier in sy hande sit, is dalk die rede daarvoor. Dalk ook die rede vir al die snedige resensies oor Calliope se boeke wat daarna gevolg het? 

			Toe hy uitgevind het van Mandie en Fouché, het hy aanvaar dié twee se verhouding het iets met die giftige resensies te doen gehad. Dat die nyd uit jaloesie gebore was omdat hy met Mandie getroud was en Fouché aan haar wou bewys haar man is useless. Of so iets, in elk geval. Maar nou wonder hy of daar nie dalk veel meer skuil agter al die gedoentes nie.

			Is dit nie dalk juis oor hierdie verslag dat Fouché in die eerste plek ’n verhouding met Mandie aangeknoop het nie? Om die uitgewer wat sy gedigte afgekam het as rymelary, terug te betaal? En hom toe boonop daarop toegelê het om die uitgewer en sy uitgewery se reputasie in sy moer te stuur met sy resensies?

			Stas voel asof hy in ’n dwaal is toe hy na die eerste gedig kyk. Hy lees dit drie keer deur.

			Hy is inderdaad nie ’n boffin op die gebied van digkuns nie, maar ’n aap is hy ook nie. Selfs hy kan sien dat daar werk aan die teks nodig is, verfyning kortkom, maar inherent is dit ’n bleddie goeie gedig. Vars beeldspraak en intelligent aanmekaargesit. Die tweede en derde gedigte laat hom nie van opinie verander nie.

			Drie gedigte maak nie ’n bundel nie en dis al wat hier is, maar dis werk van hoogstaande gehalte. Die res kon nie soveel afgewyk het van die basiese talent wat so duidelik deurskemer nie.

			Fok. Wat de hel het Len gedink doen hy? En hoekom? Omdat Linette Victor vyandiggesind was? 

			Stas haal sy leesbril af en staar na die houtvloer. Hy was deel van ’n onreg wat Fouché aangedoen is. Hy het Len te veel vertrou. Maar hemel, Len was sy vriend. Sy swaer en veral ’n man vir wie se werk en oordeel hy die hoogste agting gehad het.

			En nou? Wat maak hy noudat hy weet dat ’n uiters talentvolle digter te na gekom is? Hy wat hom daarop beroem het dat hy hom daarop toelê om nuwe groeikrag in Afrikaans aan te wakker. Hoe weeg die onreg op teen alles wat die digter op persoonlike vlak aangevang het? Mandie afgevry. Calliope verwoes. Stas Stassen na sy moer gestuur. Frieda Fouché soos ’n hond behandel. Haar afgekraak en geknou.

			Het dit alles voortgespruit uit hierdie verslag? Het Victor Fouché dit verloor as gevolg hiervan? 

			Maar hoekom het hy nie die manuskrip net na ’n ander uitgewer gestuur vir nog ’n opinie nie? Dit was voor ’n klompie uitgewerye in 2001 geamalgameer het om Nota Bene te word. Lig gaan vir Stas op toe hy terugdink en besef daar was destyds omtrent net een ander uitgewery wat digbundels gepubliseer en betekenisvol bemark het. En raai wie het vir hulle gewerk – Len Nel. Die eggenoot van Victor se aartsvyand.

			En toe beland Victor se gedigte in elk geval by Len. Hoe moes Fouché geweet het Calliope gebruik ook vir Len op vryskutbasis as keurder? Wat nog te sê Linette Nel, die ware doring in sy vlees.

			Wie was die man nou weer wat na die een of ander stad toe gevlug het om van die dood of die duiwel te ontsnap en dié toe juis daar raakloop? Dis omtrent wat met Fouché gebeur het.

			Maar hy kon tog ’n ander kenner genader het? ’n Kollega by een van die ander universiteite dalk? Of was Fouché so in sy eer gekrenk dat hy eerder wou wraak neem as om weer verneder te word? Dalk was hy te bang om by nog ’n kenner te hoor sy werk is nie goed genoeg nie. 

			Dit klink vergesog, maar dis Victor Fouché wat hier ter sprake is. Stas kan nie dink aan ’n enkele ander mens wat so gesteld is op aansien en gesag soos Fouché nie. Behalwe dalk Linette wat net so pynlik is oor prestige. En kyk waarheen het dít gelei.

			Wat hom ook laat wonder: Is dit dalk omdat hy so streng met homself is op ander gebiede dat die senator se seun ’n ander uitlaatklep nodig het? Een wat Mandie hom bied? Maar Victor as mens en man gaan hom nie aan nie. Buitendien, hy het genoeg energie op daardie spulletjie verspil.

			As hy net die res van die gedigte kon sien. Die ander hopie blaaie is ’n afskrif van iets wat met die hand geskryf is. Hy sit weer sy bril op. Lyk soos dagboekinskrywings. Hy steek sy hand huiwerig uit. Nou oortree hy, weet hy. Maar sê nou dis nog gedigte?

			Dit is nie, sien hy sommer dadelik toe hy sy oë oor die fyn skrif laat dwaal. Afspraak met rektor. Dit kan nie Frieda wees nie. Moet Victor wees. Nou hoekom sou sy ’n afskrif van Victor se dagboek gemaak het? Hy blaai om. Wat sy oog eerste trek, is ’n doodgetrekte woord: Rawsonville. Eenuur. Die datum 29 Februarie.

			Liewe fok. Is dit nie die dag waarop Nils van der Sluijs vermoor is nie? Ja, die koerante het nogal gewag daarvan gemaak dat dit op die ekstra dag van ’n skrikkeljaar was.

			Stas sit die papiere weer neer soos dit was en gaan staan voor die gewelvenster. Die Breederiviervallei lê beeldskoon voor hom uitgestrek. Soos ’n prent op ’n legkaartboks. En hoe gepas is dit nie. Die probleem is net dat daar soveel legkaartstukke ontbreek dat hy nie weet hoe de hel enigiemand ’n prent daarvan sal kan maak nie.

			Want nou sien ons deur ’n spieël in ’n raaisel, maar eendag van aangesig tot aangesig, kom ’n Bybelvers van wie weet waar af na hom toe terug uit vervloë tye, toe hy nog ’n kind was wat Sondagskool toe gegaan het. 

			Van aangesig tot aangesig. Dis wat hy en Victor Fouché sal moet doen. Man tot man praat. Ten minste oor sy gedigte. Maar beslis nie vandag terwyl sy kop soos ’n voos spanspek op sy nek ronddobber nie.

			

		

	
		
			Een en twintig

			“Ek was aanvanklik nie bekommerd nie, aangesien daar normaalweg in ’n HVK bepaal word dat die aanwas erfporsies uitsluit. Selfs toe ek sien dit is nie so in julle HVK gestipuleer nie, het ek gehoop jou pa het in sy testament pertinent genoem dat jou man nie mag baat uit sy boedel as daar ’n egskeiding sou wees nie. Ek kon nie onthou nie en het gaan seker maak. Ongelukkig het hy nie die saak in sy testament aangeraak nie. Soos jy weet, het jou pa sy mees onlangse testament self opgestel en my net as eksekuteur benoem.

			“Dis jammer hy het my nie gevra om daardeur te gaan, soos met sy vorige testament, voor hy dit geteken het nie. Ek sou seker gemaak het jou erfporsie word nie deel van die aanwas nie.”

			Frieda sug diep. Dan was haar vrese nie ongegrond nie. “Ek kan nie eens onthou wat in sy testament staan nie.”

			“Dis te verstane dat jy nie veel ingeneem het toe ek dit voorgelees het nie, veral in die omstandighede destyds.” Verhagen vryf sy oor. “Die feit van die saak is, ons sit nou met ’n groot probleem.”

			“Hoe groot?”

			“Jou man is geregtig op die helfte van die verskil tussen jou aanwas en syne.” Verhagen sit terug en blaai deur die dokument, wat sy aflei die testament moet wees. “Een belangrike puntjie is dat die naakstudies wat ten tye van sy dood in sy besit was, nie van die hand gesit mag word nie. As jy dit nie wil behou nie, mag jy dit slegs aan ’n kunsmuseum skenk. 

			“Wat sy ander skilderye betref, jy mag dit verkoop, maar die galery wat hom bekend gemaak het, het eerste reg op die verkoop van al sy landskappe. Dit kom op die volgende neer: As hulle nie die skildery in die galery wil opneem nie, staan dit jou vry om dit privaat te verkoop. Maar indien die galery dit wil opneem, het die galery ses maande grasie om dit te probeer verhandel teen ’n markverwante prys, wat hulle kommissie insluit. Hy het gevoel hy is dit aan hulle verskuldig. As dit nie vir hulle was nie, het hy nêrens gekom nie. Maar dis ook om jou te beskerm. Hulle ken die waarde van die skilderye en sal jou nie inloop nie. Hulle reputasie is vir hulle te belangrik.”

			Frieda se kop draai. “Verstaan ek reg dat Victor dus geregtig is op ’n deel van daardie skilderye se waarde, of dit nou verkoop of nie?” 

			“Korrek, maar nie die naakstudies s’n nie.” Verhagen kou sy onderlip. “Friedatjie, ons sal maar moet wag en kyk wat jou man se skikkingsvoorstel behels. Maar daar is iets anders waaroor ons ook moet praat. Iets wat in die testament genoem word, maar wat jou pa gestipuleer het net aan jou bekend gemaak moet word wanneer en indien dit relevant is. En dis nou ter sake.”

			Verhagen lyk effens ongemaklik. “Jy het die leeueaandeel geërf, maar daar was onder meer ’n bedrag wat ek moes bestuur om voorsiening te maak vir ’n beleggingsfonds wat onderhou moes word tot ’n bepaalde datum indien Nils voor daardie datum sou sterf.”

			“Beleggingsfonds?”

			“Daarby baat jy nie. Die begunstigdes is Etienne en Celestine Liebenberg. Dit moet vyf jaar ná mondigwording aan hulle uitbetaal word, dus vanjaar, met hulle ses en twintigste verjaardag.”

			Frieda sit ’n oomblik doodstil. “Meneer Verhagen, beteken dit wat ek dink dit beteken?” Sy weet wat die antwoord gaan wees. En sy weet sy het dit al vermoed vandat Stas sy somme gemaak het. Miskien daarom dat sy nie so geskok is as wat sy behoort te wees nie.

			Die ou man vryf ’n paar maal oor sy spierwit snor. “Ek was onder die indruk jy is bewus daarvan.” Hy maak keel skoon en sit vorentoe op sy stoel. “Wel, jy is intelligent genoeg om dit self te raai. Ja, Friedatjie, Nils was die tweeling se biologiese vader.”

			Dan was Stas waaragtig reg. Frieda sluk swaar en laat sak haar kop. “Jy het natuurlik geen rede om skuldig te voel dat jy, as oudste en enigste legitieme dogter, die hooferfgenaam is nie. Sover ek weet, is Etienne en Celestine baie ruim versorg deur die jare. Celestine se deel sal natuurlik deur haar ma bestuur word, maar met die uitbetaling van die beleggings is hulle ook ná sy dood goed daaraan toe.”

			Frieda kyk vinnig op. “Hoekom moet Stella Celestine se geld bestuur?”

			“Wel, jy weet natuurlik Celestine is al van haar tienerjare af, kom ons sê, uitsonderlik. Ná verskeie toetse oor ’n tydperk van ’n hele paar jaar is sielkundiges wat Stella geraadpleeg het dit met mekaar eens dat Celestine ’n skisofreen is. Sy reageer met ’n paar uitsonderinge redelik goed op medikasie, maar Stella het haar as ontoerekenbaar laat verklaar ná ’n paar insidente.”

			“My halfsuster is ’n skisofreen.” Dis asof ’n donker wolk oor haar kom hang en alles in ’n nuwe soort skadu hul. “En Stella? Is sy versorg?” 

			“Nils het jare gelede al doodsdekking uitgeneem met haar as begunstigde. Dis ná sy dood aan haar uitbetaal. Sy is gerieflik nagelaat.”

			“Ek sien. Enige ander beleggingsfondse of polisse of dinge waarvan ek behoort te weet?” 

			Hy maak weer keel skoon. “Daar was nog ’n bemaking. Die begunstigde was Hugo Hamman, Nils se seun by sy tweede vrou.”

			Frieda skud haar kop. “U het die feite verkeerd. My pa en Mabel is getroud toe ek negentien was. Hugo Hamman is maar twee of drie jaar jonger as ek. Hy is Mabel se seun uit ’n vorige verhouding. My pa se stiefseun dus.”

			Verhagen skud net sy kop. “Ek is jammer, Friedatjie. Nils moes jou self vertel het. Ek bevind my nou in ’n baie moeilike posisie. Nietemin. My feite is korrek. Hugo is Nils se biologiese seun. Jou pa het dit self aan my erken.”

			Die tweeling kan sy nog verstaan, maar Hugo? Dit wil nie insink nie.

			“Die bemaking kom van ’n uitkeerpolis wat Nils vir Hugo uitgeneem het. Toe dit uitbetaal is, het Nils gevra dat ek die geld weer belê aangesien ons nie geweet het waar Hugo hom bevind nie. Ná sy ma se dood het hy nie met Nils kontak behou nie. Ek kon eers toe hy verlede jaar teruggekom het Suid-Afrika toe, die geld aan hom uitbetaal, al was hy reeds ’n geruime tyd geregtig daarop.”

			Frieda hoor die prokureur skaars. Te veel gedagtes maal deur haar kop. Daar is te veel dinge waarvan sy probeer sin maak.

			“Nog kinders waarvan ek nie bewus is nie?” vra sy uiteindelik.

			Verhagen skud sy kop. “Nie sover ek weet nie.”

			“Meneer Verhagen, het my ma geweet? Van die tweeling en van Hugo?”

			Nils se ou, en dalk enigste, vriend kyk haar simpatiek aan. “Sy het kort voor haar dood uitgevind van die tweeling, maar van Hugo het Nils haar al vertel toe hy besluit het om met Mabel te trou.”

			“Weet u dalk wat Hugo se geboortedatum is?” 

			Verhagen blaai deur een van die dokumente. “Ja, hier is dit. 21 Julie 1969. Dis reg, ek onthou nou. Dit het my destyds opgeval. Dieselfde dag as die eerste maanlanding.”

			“Die maanlanding,” prewel sy soos ’n papegaai agterna. Haar eerste duidelike herinnering as kind was dat haar ma haar vertel het daar is nou regtig ’n man op die maan. Dat die Amerikaners daar geland het. En net so duidelik onthou sy dat sy vir haar ma gesê het daar is drie tannies en ’n seuntjie op die maan. 

			Sy onthou nou nog Mirella se lag. “Drie ooms, liefie, en nie ’n seuntjie nie,” het sy gesê. Frieda onthou ook sy kon nie verstaan waarom haar ma haar nie wou glo nie. Het sy op driejarige ouderdom “geweet” van Hugo se geboorte? Van die drie vroue wat so ’n groot rol in haar pa se lewe sou speel? Het sy dit moontlik in ’n simboliese, prekognitiewe droom of visioen gesien, maar was te jonk om te verstaan wat aangaan?

			Maar wanneer sou Nils vir Mirella verneuk het? Dit moes om en by Oktober van die vorige jaar gewees het. 1968. Die jaar toe ... Skielik maak dinge sin. 

			Dit moes die jaar gewees het wat Mirella België toe is om haar erflating te ontvang. Die einste erflating waarmee haar pa die woonwa en trokkie gekoop het. Sy weet dit want haar derde verjaardag, op 6 Junie 1969 – dus net meer as ’n maand voor Hugo gebore is – was die eerste een wat hulle in die karavaan gevier het.

			Die afleiding is doodmaklik om te maak. Nils het Mirella verneuk terwyl sy in België was. Met Mabel wat toe ’n kind van agtien moes gewees het. En sestien jaar daarna kry Mabel hom sover om sy vetvrouskilderye te skilder en met haar te trou.

			“Frieda? Voel jy sleg?”

			Verhagen se stem ruk haar terug. Sy knik, skud dan haar kop. “Dis net ’n skok. Ek het nie besef my pa was so ’n skarminkel nie.”

			“Friedatjie, jou pa was baie lief vir jou ma. Hy was net nie ’n mens met baie sterk wilskrag wanneer dit by versoekings kom nie. Dit het hy self vir my gesê. Hy het ook besef hoe egosentries hy was, maar kon nie daaruit wegbreek nie.” 

			“Meneer Verhagen, hy het my ma minstens een keer verneuk en in die proses ’n seun by ’n bloedjong meisie verwek. Toe ek twee jaar oud was. En ses en twintig jaar gelede, moontlik op die openingsaand van sy heel eerste uitstalling, het hy sy tweede vrou verneuk. Mabel, die ma van sy seun en die vrou wat die direkte rede vir sy roem was. En daarna het hy die ma van sy tweeling ook ’n lewe gelei. Vir nie een van daardie drie vroue of hulle kinders het hy enige respek of mededoë gehad nie. Dis nie ’n gebrek aan wilskrag nie. Nie eens egosentrisme nie. Dis bloot veragtelik.”

			“Stadig, Friedatjie. Ek weet dis vir jou ekstra sleg om al hierdie dinge te hoor juis noudat jy agtergekom het jou man het ook ’n buite-egtelike verhouding. Maar Nils was jou pa. Op sy manier was hy daar vir jou en jy het goed by hom geërf, ondanks al sy manewales. En vandat hy finansieel daartoe in staat was, het hy vir al sy kinders gesorg.”

			Asof dit oor geld gaan. Maar dis waar. In haar geval, in elk geval. Toe Nils se skilderye begin verkoop het, het hy haar universiteitsfooie betaal. Heelwat later het hy haar ook gehelp om die Somerset-Wes-huis te koop. En ja, benewens die geld was Nils seker op sy moeilike manier tog daar vir haar. Veral ná haar ma se dood. 

			Maar deurlopende liefde en aandag sou soveel waardevoller gewees het as sy amper teësinnige hulp hier en daar. En vir sy buite-egtelike kinders sou erkenning waarskynlik meer as enigiets beteken het. 

			Miskien is Nils maar net harteloos gebore. Nes Victor.

			Al is Victor en Nils op die oog af twee absolute uiterstes, het hulle ook baie gemeen. Sy het waaragtig met haar pa staan en trou. Een egosentriese man wat haar altyd minderwaardig en pateties laat voel het, verruil vir die volgende. En Wilhelm met sy patologiese jaloesie? Weer net mooi dieselfde ding, al was dit op ’n ander manier. Iemand wat haar oorheers en oordonder, haar manipuleer en ondermyn.

			Waarom kon sy nie insien wat aan die gang is voor dit te laat was nie? Destyds met Wilhelm en nou weer met Victor. Is dit suiwer onnoselheid of is dit dalk omdat sy so hard probeer stry het teen haar voorwetes en intuïsie dat gesonde verstand saam met die badwater uitgegooi is? 

			Of was sy nog maar altyd net so liefdebehoewend dat sy haar oë toegeknyp het teen die voor die handliggende? Soos: Twee jaar lank raak Victor nie aan haar nie, maar een kerkdiens bekeer hom daarvan om sy vrou nie meer seksueel te verwaarloos nie? Dermate dat hy twee keer op een dag met haar liefde maak? Net ’n idioot sal nie agterdog koester nie. 

			Verhagen maak weer keel skoon, dié keer seker om haar aandag te trek.

			“Ek is jammer. Ek was ’n bietjie ingedagte. Om terug te kom tot die egskeiding, ek neem aan die skildery wat ons as trougeskenk gekry het, kan verkoop word, al is dit ’n naakstudie.” 

			Die ou man knik sy silwergrys kop. “Dis julle eiendom. Nils het niks daaroor te sê gehad nie.”

			“En dan moet die aanwas bereken word. Maar gestel ek kry nie die landskappe verkoop nie. Of die plaas nie. Wat dan?”

			“Sal ons wag om te sien of die professor die egskeiding aanhangig maak, watter redes hy aanvoer en wat die skikkingsvoorstel is voor ons die bobbejaan agter die bult gaan haal?”

			Frieda knik en staan op. “Terloops, ek het ons HVK uit Victor se studeerkamer gesteel en daar ’n afskrif gemaak. Die deur was gesluit. Is dit inbraak?”

			Verhagen kom ook orent. “Maar Friedatjie, onthou jy dan nie dat jy vir my ’n afskrif gestuur het nie, destyds al, kort ná die troue?” Hy knipoog fyntjies.

			Frieda voel iets ligter word in haar. “My aarde, hoe kon ek vergeet het.” 

			“Frieda?” roep die silwerkopman haar terug net voor sy by die deur uitgaan.

			Sy kyk hom vraend aan.

			“Ek aanvaar jou kant is skoon? Ook wat enige buite-egtelikhede betref?” 

			“Ek het Victor nooit verneuk nie.” 

			“Gaaf. Dis nie meer soos in die ou dae nie, maar dis iets waarmee Victor jou in ’n moeilike posisie sou kon plaas.”

			“Moeilike posisie?”

			“Ek sê maar net, hoe minder ammunisie hy het, hoe beter.”

			Sy knik en groet weer. Dan is dit maar goed, dink sy toe sy na die RAV toe stap, niemand weet ’n dronk man het gisteraand by my oornag nie. Dis nou nadat hy my ’n klapsoen gegee en goed in my wakker gemaak het wat liefs aan die slaap moes gebly het.

			’n Rilling sluip teen Stas se ruggraat af toe hy in Nils se ateljee rondkyk. Seker omdat die plek so toestaan dat die reuk van Jeyes Fluid so sterk bly hang.

			Glasskuifdeure kyk uit op ’n klein patio waar ’n ronde gietystertafeltjie en twee stoele onder die reikwydte van ’n eik ’n entjie weg staan en oproes. Akkerblare lê die wêreld vol. 

			’n Verfbeblertste esel staan só dat die lig wat deur die skuifdeure stroom op die skildery sou val as daar een op staangemaak was. Teen die muur is rakke vol verfbuisies en houers vol kwasse.

			Langs die binnedeur staan ’n jonkmanskas van swart- en geelhout. Dit moet die een wees wat as Nils se drankkabinet gedien het. Stas gril toe hy die regterkantste deurtjie oopmaak en die platformpie laat sak. Die kettinkie is gebreek. Van die spieël agter ’n spul likeurbottels het net ’n paar skerwe oorgebly. Van Nils net donker vlekke wat in die hout ingetrek het.

			Die polisiesketse in die koerantberigte het ’n duidelike prentjie geskilder. Hier het Nils gestaan, met sy rug na die patiodeure wat glo oop was. Dit was ’n warm dag. Hier het Nils geval en sy laaste asem uitgeblaas.

			Stas maak die kas vinnig toe. Hy gaan staan agter die esel soos Nils sou gestaan het terwyl hy skilder. Stap weer na die jonkmanskas toe. Iemand kon wie weet hoe lank agter hom op die patio gestaan het, dalk verskuil agter die dik stam van die eikeboom. Hy sou hom eers in die spieël agter die bottels kon gesien het. Of vir haar.

			Daar is geen skilderye in die ateljee nie. Ook nie die een waaraan hy kort voor sy dood moes gewerk het nie. Dié sal onvoltooi wees. 

			Stas druk ’n deur na ’n volgende vertrek oop. Vertrekkie. ’n Werksbank en raamgoed. Nils het klaarblyklik sy eie rame gemaak en doeke gespan. Voor ’n smal venster staan ’n skeepsmankis onder ’n vieslike, algbegroeide lap. Stas kyk op na die plafon. Die dak lek, sien hy duidelik aan die bruin kol en strepe teen die muur af.

			Ook in hierdie vertrek is daar geen skilderye nie.

			Hy is amper verlig. Wat de hel gaan hy maak as hy Linette se skildery opspoor? Frieda besteel en daarmee vir Linette gemoedsrus gee en vir homself ’n toekoms beding? Hy weet steeds nie. Net so min as wat hy weet wat om aan die Victor Fouché-debakel te doen. Miskien moet hy net eenvoudig almal na hulle moer stuur en gat skoonmaak. Waarheen ook al.

			Lafhartig dalk, ja, maar fok weet heelwat slimmer as om hier te bly. 

			Maar slim is hy helaas nie. As hy was, sou hy al gevlug het voor hy sy koerasie in ’n knoop gekry het oor ’n vet vrou met ’n mooi mond. 

			Hy sug diep en skud sy kop. Nee, nie vet nie. Volrond. Sag om aan te raak.

			Sy moes seker vooraf gebel het, besef Frieda toe sy met die kronkelpaadjie na die helderblou voordeur toe stap. Sy het egter nie beplan om by Stella aan te kom nie. Dit was ’n besluit wat sy op die ingewing van die oomblik geneem het toe sy deur Rawsonville gery en die straat na Stella se huis, reg aan die rand van die dorp, herken het.

			Agter hierdie blou deur het sy een keer per week vir maande lank haar hart teenoor Stella oopgemaak. Nie net oor Wilhelm nie, oor alles. En Stella het oorkant haar gesit met die wete dat Frieda se pa ook die man is wat haar tweeling verwek het. En tog het sy niks gesê nie. Nie een keer gekla oor die man wat nie sy vaderskap wou erken nie.

			Sy lig die deurklopper, huiwer, maar klop toe tog aan.

			Dit duur ’n rukkie voor sy voetstappe hoor.

			Sy herken skaars die skraal, jong vrou wat vir haar oopmaak, maar noudat sy weet, is die blou oë onmiskenbaar afgietsels van Nils s’n. Die lang blonde hare wat oor haar skouers stroom, nog ligter gemaak met platinumsonstrepies, omraam fynbesnede gelaatstrekke. Celestine is op ’n wasagtige manier beeldskoon.

			“Wat maak jy hier?” Die onbeskofte vraag kom in ’n plat stemtoon sonder enige intonasie. 

			“Hallo, Celestine, is jou ma hier?”

			“Sy gee klas. Maak eers eenuur klaar. Dis wanneer ons eet. Ons eet vandag bobotie. Ek hou van bobotie. Dis so geel soos rys. Ek hou van geel.”

			Frieda kyk op haar horlosie. Tien voor een. Sy was langer by Telkom besig as wat sy verwag het en het daarna ook nog ’n paar draaie gery. As mens so ver van die naaste ordentlike winkels af bly, maak jy seker jou voorrade is op datum. Buitendien, sy wou haar kop skoon kry van al die komplikasies rondom die egskeiding. “Kan ek vir haar wag?”

			“Jy kan nie saameet nie. Daar is nie genoeg nie.”

			“Ek het nie gevra om saam te eet nie. Ek wil net jou ma groet.” En vir haar sê ek weet nou van julle. Vir haar sê ek is jammer. Maar dit kan sy nie vir hierdie waspop sê nie.

			“Celestine?” Stella se rokerstem klink in die gang op. Frieda hoor die bekommerde toon. “Wie is daar?”

			“Frieda. Sy het nog vetter geword!” roep sy oor haar skouer.

			Frieda kners heimlik op haar tande en onthou van voor af hoekom Celestine haar in die aarde in kon irriteer. Dis die siekte, weet sy nou, maar dit maak dit nie veel beter nie.

			“Moenie ongeskik wees nie. Kom in, Frieda?”

			Sy moes nie hierheen gekom het nie, besef Frieda toe sy die gesellige kombuis binnestap. Stella het pas ’n bak bobotie op die tafel neergesit. Drie onbekende vroue sit by die kombuistafel aan.

			“Frieda. Waar val jy uit?” Stella glimlag van oor tot oor en trek die oondhandskoene uit voor sy Frieda omhels en ’n wangsoen gee. “Verskoon ons, dames, eet solank, ek is nou weer hier. Celestine, sit die slaaie en blatjang ook op die tafel, toe? Dan skep jy laaste vir jou en gaan eet in die sonkamer.” Sy beduie met die kop vir Frieda. “Kom ons gaan woonkamer toe.”

			“Ek is jammer. Ek is baie ongeleë,” sê Frieda toe hulle in die bont vertrek gaan sit. Daar is amper nie ’n stukkie muur sigbaar tussen al die behangsels en kunswerke nie. Die rusbanke is toegegooi onder helderkleurige kussings wat nie heeltemal die versletenheid van die meubeloortreksels versteek nie.

			“So ’n bietjie, maar ek is bly jy het kom groet. Ek het gehoor jy het weer in die stalhuis ingetrek. My char het Laverne daar help skoonmaak. Shamein.” Stella vee ’n paar slierte van die grysblonde hare wat uit ’n knip op haar kop losgekom het uit haar gesig. Sy het ’n hele paar plooie bygekry, ’n hele paar kilogram ook, maar haar oë is steeds warm en vriendelik.

			“Ek skei van Victor.”

			“So het ek afgelei.” Stella lyk nie verras nie.

			“Ek was juis vanoggend by meneer Verhagen. My pa se prokureur. Hy het my ingelig oor die tweeling.”

			Stella se gesigsuitdrukking versomber. “Dit was nou onnodig. Ná al die jare.”

			“Waarom het jy my nie gesê nie, Stella?”

			Die ronde skouers roer onder die bont lap van die wye tuniek wat sy oor ’n helderpienk langbroek aanhet. “Ek wou soms, maar wat sou dit tog verander het? Dinge was alreeds gespanne tussen jou en Nils. En miskien ook omdat ek bang was jy neem my kwalik dat ek by Nils geslaap het terwyl hy met Mabel getroud was. Jy kan nogal veroordelend wees.”

			Frieda laat die stekie verbygaan. “Hoekom het jy? By hom geslaap, bedoel ek.”

			Weer ’n skouerophaling. “Die geleentheid was daar. Die gevoelentheid ook. Jou pa het nog altyd iets baie sexy aan hom gehad, al was hy nou nie juis ’n oil painting op sy oudag nie. Dit was veronderstel om net ’n one-night stand te wees. Nie ’n lewenslange verbintenis nie.”

			“En toe is daar die tweeling. En jy moet hulle alleen grootmaak.”

			Stella knik en grawe ’n pakkie sigarette uit die tuniek se sysakkie, steek een aan en trek die rook diep in. “Ja, en toe is daar die tweeling. Maar in een opsig was dit die moeite werd. Etienne. Hy doen so goed. Hy kom volgende week terug van Duitsland af waar hy ’n gespesialiseerde kursus in tekstielontwerp gaan doen het. ’n Kompetisie gewen.”

			“Ek hoor so. En Celestine?”

			“’n Meulsteen om die nek. As ek tyd gehad het vir Calvyn, sou ek gesê het sy is my straf. Dit beïnvloed my hele lewe. Die meeste van die mense wat na my toe kom, is simpatiek wanneer ek verduidelik hulle moet hulle nie aan haar steur nie, maar vandat Celestine weer permanent by my kom intrek het, word my kliënte al hoe minder. Etienne vergoed egter vir die ellende wat Celestine se siekte meebring.”

			Frieda kan haar net aanstaar.

			“Ek maak nie meer deesdae ’n moordkuil van my hart nie, Frieda. Dis iets wat jou pa my geleer het. Sê ’n ding soos dit is, dan hoef mens jou ten minste nie nog oor leuens verdoesel as diplomasie ook te kwel nie.”

			Nils sou nie geweet het wat is diplomasie as dit hom oor die kop geklap het nie. Frieda hoef dit nie te sê nie. Stella weet dit net so goed soos sy.

			“Skisofrenie is ’n baie moeilike ding om mee saam te leef. Ek wens Celestine was normaal. Maar sy is nie. Dis nie haar skuld nie. Ook nie myne nie. Ek hoef nie te lieg daaroor dat ek nie daarvan hou om met haar opgeskeep te sit nie. Sy weet dit in elk geval. Sy het leerprobleme, maar dis nie te sê sy is onnosel nie. In haar paranoïese fases eet sy niks wat ek voorsit nie. Sy is bang ek vergiftig haar. Ek wens soms ek het die moed gehad. Dis net die gedagte aan tronkstraf wat my keer.” 

			Stella trek weer aan die sigaret terwyl Frieda wonder wat op aarde mens op so ’n bekentenis te sê kan hê. “Hoe ouer Celestine geword het, hoe meer het jou pa haar verafsku. En sy vir hom. Dit was moeilik. Op ’n manier is dit vir my beter vandat hy dood is. Soms wens ek egter Cedric Arendse het eerder vir Celestine doodgeskiet.” 

			Sy druk haar sigaret in ’n kleipot vol sand dood en staan op. “Ek moet gaan. As jy weer wil kom kuier, bel my asseblief eers. Ditto as jy wil hê ek moet by jou kom kuier. Ek moet altyd eers ’n reëling tref dat hier iemand is om na Celestine om te sien wanneer ek uitgaan, maar dis nie ondoenbaar nie. Laetitia, dis nou Laverne se dogter, het nogal ’n slag met haar.”

			Frieda staan ook op toe Stella orent kom. “Stella, ek weet eintlik nie wat om vir jou te sê nie. Ek is onkant betrap.” Understatement of the year.

			“Moet dan niks sê nie. Gaan dink maar mooi daaroor of jy kontak wil behou. Dit sal gaaf wees as jy wil, maar indien nie, verstaan ek ook.”

			Frieda haal diep asem toe die voordeur agter haar toegaan. Dis ’n verligting om te kan wegstap. Haar probleme lyk skielik onbenullig in vergelyking met Stella s’n.

			Net buite die voorhekkie kom sy Shamein teë, ’n groot handsak onder die arm vasgeknyp.

			“Hallo, Shamein. Kom jy in?” Frieda hou die hekkie oop. 

			“Nee, toe ek sien Mevrou se kar staan hier toe ek van Friday char hier skuins oorkant af kom, toe wag ek maar bietjie. Middag, Mevrou. Wou net kom sê van die portrette. Mevrou het dit seker gekry?”

			Frieda trek die hekkie toe, frons en skud haar kop. “Watse portrette?”

			“Boetie Arendse het dit uit die groothuis gebring die dag toe ons skoongemaak het. Mevrou was toe al weg. Ons het die muf van die papier afgeborsel, maar wou dit toe nie oopmaak nie. Ons het dit maar onder die katel ingeskuif.”

			“O genade, ek het skoon vergeet hy het vir my gesê hy gaan dit bring. Dankie, Shamein.” Liewe hemel, as van die skilderye naakstudies is, is dit ’n klein fortuintjie wat sommer net so onder haar katel lê. ’n Fortuintjie wat haar niks help nie, maar gelukkig ook nie vir Victor nie. Net ’n kunsmuseum kan baat vind. Maar as dit landskappe is, beteken dit daar is nog waarde tot haar bates gevoeg. Sy wil nie eens daaraan dink nie.

			“Nee, is reg, Mevrou. En Mevrou moet maar net sê wanneer ons die groothuis moet kom skoonmaak of die katel se koper moet kom opvrywe.”

			“AO Arendse het gereël dat julle volgende Woensdag kom om die kothuis en die groothuis skoon te maak. Laverne sal jou seker nog laat weet.”

			“Nou maar dan is dit reg, Mevrou. Ons soek maar altyd ’n ekstra inkomstetjie. Wederom, Mevrou.”

			Net voor Frieda in die RAV klim, sien sy Celestine waar sy by een van die vensters met die bont rame staan en hulle dophou. Onwillekeurig lig Frieda haar hand in ’n groet. Celestine gooi ’n ekspressiewe middelvinger in die lug en verdwyn.

			’n Geklik van die tong laat Frieda omkyk. Shamein staan en kop skud.

			“Ai, die Celessie. Mevrou moet Mevrou maar nie te veel aan haar steur nie. Haar lewe is ook maar hel.”

			Frieda kyk terug na die venster. Vir die eerste keer in haar lewe kry sy vir Celestine jammer. Nie so jammer soos vir Stella nie, maar tog.

			

		

	
		
			Twee en twintig

			Eers toe hy sy ligte vir haar flikker, besef Frieda die bakkie wat in die teenoorgestelde rigting ry, is Stas s’n. In haar truspieël sien sy hoe hy van die pad af trek. Sy rem en hou op die padskouer stil. Toe die RAV tot stilstand kom, is die bakkie reeds aan die tru. 

			Stas kom oomblikke later nader gedraf. Sy laat sak die venster.

			“Hei, Frikman. Dis nou goeie timing. Hier’s jou sleutels.”

			“Dit was nie nodig nie, jy kon maar vir my gebring het wanneer jy aan die boothuis kom werk.”

			“Soos die ou vrou wat met haar kerkhoed op haar kop in die bad sit, gesê het: Wat klaar is, is klaar. Ek wou buitendien by jou hoor of daar ’n goeie hardewarewinkel, een wat boumateriale aanhou, in Worcester is. Of dink jy ek moet eerder die Pêrel probeer?”

			“Ek weet nie, Stas. En ek dink jy lieg oor waarom jy my nou hier voorgekeer het.”

			Hy glimlag skewerig. “Een van die dae gaan ek jou nog waaragtig glo dat jy psigies is.”

			Wag tot jy hoor daar is toe regtig skisofrenie in my familie. Sy sê dit nie, kyk hom net vraend aan.

			“’n Skuldige gewete wat nog nie gesus is nie. Ek wou net weer vir jou sê ek is jammer oor gisteraand. En dankie vir die geld wat jy oorbetaal het, ek het nou net ’n SMS van die bank af gekry. Ek sal die boothuis so mooi as moontlik maak. Dalk vergoed dit ’n bietjie.”

			Frieda sug. “Kom ons laat dit nou daar, Stas. Ek sal net bly wees as jy aan niemand noem waar jy gisteraand deurgebring het nie. My prokureur reken ek moet sorg dat ek my kant in die egskeiding so skoon as moontlik hou.”

			“My lips are sealed. En ek gaan hoeka nou kyk of ek nie ’n plekkie in Rawsonville kan kry vir die volgende week of wat nie.”

			“Probeer die Slanghoek-bergoord ook. En daar is Goudini. Of ...” Sy huiwer, dit kan dinge kompliseer.

			“Of?”

			“Stella Liebenberg het ’n paar kamers agter in haar tuin. Sy verskaf verblyf aan mense wat van ver af kom vir kunsterapie en vir ’n paar dae by haar bespreek. Dis basies, maar billik. Miskien kan sy jou help.”

			“Klink net reg. Hoe kom ek daar?”

			Frieda verduidelik, al is sy reeds spyt sy het dit genoem. Die aap sal uit die mou moet kom dat Nils nie net een dogter het nie. Sy weet net nie of sy van die idee hou dat Stas van aangesig tot aangesig met Celestine gaan kom nie. Die twee halfsusters se probleme teen mekaar sal kan opweeg nie. Aan die ander kant, Stas kan miskien vir Stella pols oor haar aandeel in Nils se lewe, ter wille van die biografie. Die tye toe daar min kommunikasie tussen Frieda en Nils was. 

			“Jy lyk nie lekker nie, Frikman?”

			Sy kyk op na hom. “Ek was by ’n prokureur om oor my egskeiding te gesels, Stas. Dis nie my gunstelingtydverdryf nie.” Sy aarsel. “En ek het dinge te hore gekom wat ek nou wens ek nie geweet het nie.”

			“Oor die professor?”

			“Oor my pa. Maar ons kan later daaroor gesels. Ek wil by die huis kom.”

			Hy knik en staan weg van die RAV af. “Ek sal goed aanry soos ek dit in die hande kry. Ek wil so gou as moontlik die voordeur vervang sodat ek kan sluit. Dan het ek sommer bêreplek vir die materiale wat nie buite kan lê nie.”

			Frieda sit die motor in rat. “Ek sien jou wanneer ek jou sien.”

			In die syspieël sien sy hoe hy haar hande in die sye agternakyk. Asof hy nie mooi oor iets kan besluit nie.

			Verdomme, Frieda. Nils se stem laat haar ruk van die skrik en toe hoor sy net sy amegtige lag voor die gesuis van bande op teer oorneem.

			Hy het beslis nie oor ’n skuldige gewete gelieg nie. Liewe hel, as sy ’n halfuur vroeër huis toe gekom het, het sy hom in die groothuis betrap. Hy het donnerswil oral gesoek. In elke kas, onder elke bed. Vloere bekyk vir valdeure. Die plafonne ook. Selfs daardie vieslike vrot kis in die kamer waar Nils sy skilderye geraam het, oopgemaak. En natuurlik van die tyd vergeet.

			Al waar die ding nog kan wees, is in die eetkamer. Dit was darem net te grillerig om daar in te gaan. Hy sal moet wag tot Frieda laat skoonmaak het. Daarna bly Japie en Salien se kothuis oor. En Frieda het gepraat van nog buitegeboue.

			Hy is nie eens seker dit gaan nou nog oor Linette se versoek nie. Ook nie net nuuskierigheid oor hoe die verdomde skildery lyk as Len so daaroor te kere gaan nie. As Linette reg is en daar is ’n paar skilderye wat Nils nie wou verkoop nie, kon die goed mos nie net verdwyn het nie.

			Wat was so spesiaal aan daardie skilderye? Dis maar een vraag wat hy graag beantwoord wil hê. Die tweede vraag wat by hom opkom, gee hom die rillings: Het daardie spesiale skilderye dalk iets met Nils se moord te doen gehad? 

			Die kombers is opgevou en die kondoom in sy foelieverpakking het verdwyn. Stas het die skottelgoed in die opwasbak gewas en weggepak. Dis net in die badkamer waar daar enige teken is dat hy ooit daar was. En selfs daar is dit net die geur van sy deodorant en sjampoe wat agtergebly het. Tot die stortdeur is afgedroog.

			Hier het hy sy middeljarige manslyf gewas terwyl hy uit volle bors sing. Die gedagte laat haar glimlag, maar ook intens ongemaklik voel.

			Toe sy weer in die kamer kom, sien sy die kopieë wat sy in Victor se studeerkamer gemaak het op die laaikas lê. Sou Stas dit dalk gesien het? Die Calliope-dekbrief lê juis heel bo.

			Hy het, weet sy instinktief. En hy het dit gelees ook. Hopelik net die dekbrief en die verslag, nie die blaaie uit Victor se dagboek nie. Hy sal verder darem sekerlik haar privaatheid respekteer? 

			Soos jy Victor s’n gerespekteer het? koggel haar gewete. 

			Sy druk die dagboekafskrifte in die onderste laai onder haar truie in. Dit help nie sy staan haar verder en bekommer nie.

			Van die skilderye onder die bed onthou sy eers weer toe sy al onder is. Maar daar is geen haas nie. Sy kan later daarna kyk. As sy die moed bymekaargeskraap kan kry.

			“Meneer praat van ’n happy door.” 

			Stas kyk die behulpsame jong man skepties aan. “Jong, ek weet nie hoe happy die deur is nie, solank dit van die soort is wat glasruite het en mens gekleurde glas in die hoekies kan laat insit.”

			“Dis net hy daai, Meneer. Happy doors.”

			“Dan soek ek een, asseblief.” Sekuriteitsgewys is dit seker nie die beste keuse nie, maar deur die glaspanele sal hy die rivier kan sien. Stas kies koers na die ysterwareafdeling toe, soek ’n handvatsel in die goedkoper klas uit, maar die beste slot. Goeie skarniere.

			By die teëlafdeling hou hy by die billikste wit teëls vir die stort, doen navraag oor terracottavloerteëls. Hulle kan bestel. Algaande word sy lys korter, die goed wat hy op die trollie laai, al hoe meer. Sy gemoed, snaaks genoeg, al hoe ligter.

			Dis met ’n swaar vrag agterop die bakkie wat hy heelwat later voor die huis met die helderblou deur stilhou. Hy was so ingedagte nadat hy Frieda voorgekeer het dat hy al amper in Worcester was voor hy onthou het van verblyf.

			Die meisiekind wat die deur oopmaak, lyk asof sy uit ’n winkelvenster ontsnap het.

			“Hallo. Ek soek na Stella Liebenberg?”

			Sy kyk hom op en af met porseleinblou oë en vou haar arms. “My ma het mense. Hulle kom vir terapie. Sy laat hulle prente teken. Sy gee hulle bobotie, dan teken hulle geel prente. As sy vir my gif gee, gaan ek rooi prente teken. My tweelingboetie teken op lap.”

			Die intonasielose stem gee hom die rillings.

			“Is jy Celestine?”

			“Partykeer. Maar ek het toestemming nodig. Hulle stuur vir my boodskappers.” Haar oë rek. “Is jy ’n boodskapper? As Nils jou sien, gaan hy op jou trap. Hy het my oumagrootjie só doodgemaak.”

			“Celestine, wie is daar?” As die eienaar van die stem nie ten minste twintig ’n dag rook nie, is sy naam nie Stas Stassen nie.

			“Ek weet nie, Ma. Ek dink hy is gestuur.”

			Swaar voetstappe kom uit die dieper dele van die huis. ’n Rokershoesie. Die helderpienk broek val hom eerste op, daarna die vriendelike gesig onder die deurmekaar hare.

			“Gaan sit die ketel aan, Celestine. My mense soek koffie. Goeiemiddag.” Sy druk die meisiekind in die gang af. “Jammer, sy is nie lekker nie. En vandag erger as gewoonlik. Kan ek help?”

			“Stas Stassen. Ek verstaan jy kan my dalk help met verblyf? Net vir ’n week of so.”

			“Stas Stassen. Nou toe nou. Ek hoor by my char jy help Frieda in die stalhuis. Ek weet jy is Mandie se eks en Linette se swaer, maar wat is jy van Frieda? Haar lover?”

			“I wish,” glip dit uit. “Ek bedoel, hoe weet jy van ...” Hy verloor die draad van die vraag wat hy wou vra om die glips toe te smeer. Dit lyk egter asof sy flater hom meer verras het as vir Stella. 

			Stella se hele lyf skud soos sy lag. “Toemaar, ek sal vir niemand sê nie. Wat Linette betref, sy het jare lank na my toe gekom. Jy weet daarvan.”

			Hy knik. “Natuurlik, ek het net nie gedink ... Maar my eks?” frons hy.

			“Net ’n paar keer. Toe ek agterkom sy wou my gebruik om by Nils uit te kom het ek haar vriendelik versoek om te voertsek. Sy probeer nog heeltyd daarna weer witvoetjie soek. Sy is seker een van die dikvelligste vroumense wat ek ken. Nou wat is dit van verblyf?”

			“Vir ’n week of so,” herhaal hy. 

			Stella se oë gly oor sy skouer na die bakkie. “Terwyl jy bou? Restoureer? Waar?”

			Sy klink amper meer psigies as bleddie Frieda, maar dis seker ’n logiese afleiding wat sy maak. Hy knik. “Die boothuis op Hier Is’t.”

			“As ek nou ’n sepiekarakter was, sou ek gesê het: so by my kool. Ek het verblyf, maar daar is ’n voorwaarde. Kom ek gaan wys jou net eers voor ek my asem mors en jy die plek anyway nie wil hê nie.” Sy staan terug dat hy kan verbykom en maak die deur agter haar toe.

			Hy dink nie hy het al ooit so ’n bont huis gesien nie. Of so deurmekaar nie. In die kombuis haak Stella ’n sleutel van ’n rakkie af. Die reuk van akrielverf en kos vermeng tot ’n spesiale aroma wat hy dankbaar uitasem toe hulle by die agterdeur uitgaan. Die tuin is ’n welige deurmekaarspul. Verskuil agter ’n wingerdheining is ’n ry kamers met vier bont deure, elkeen met twee klein venstertjies weerskante. ’n Lang veranda loop van die eerste kamer tot die laaste. Voor elke deur staan ’n tafeltjie en twee stoele, ook bont geverf.

			Sy sluit die deur verste van die hoofhuis af oop. Binne is dit skemer tot Stella die gordyne ooptrek. Die vertrek is net groot genoeg om ’n dubbelbed, ’n hangkas en ’n yskassie waarop ’n ketel en koppies staan te huisves. Wat geverf kon word, is geverf. Bont.

			“Die badkamer is agter daardie deur. Net ’n stort, wasbak en toilet. En dis dit.” Sy noem die bedrag. “Dis sonder enige etes.”

			“En die voorwaarde?” Hier moet ’n vangplek wees. Dis heeltemal te goedkoop.

			“Jy neem elke weeksdag vir ’n uur lank ’n kunsklas by my teen ’n baie billike fooi.”

			Stas skud sy kop. “Ek kan nie teken om my lewe te red nie en hoekom sou ek geld wou uitgee op iets wat ek nie wil doen nie?” 

			“Want anders het jy nie verblyf nie. Dis nie ’n gastehuis nie. Ek verskaf net verblyf aan kliënte. Ek kan nie mense huisves as hulle nie klas neem nie. Rules of the game. Take it or leave it.”

			“Oukei, ek sal vir die klasse betaal, maar ek gaan te besig wees om dit by te woon.”

			“No go, sunshine. As jy nie die klas doen nie, doen jy nie die bed nie.”

			Selfs met die ekstra geld vir klasse bygereken, gaan hy nie goedkoper regkom nie en hy is nie lus om verder te soek nie. So bont as wat alles is, is dit gesellig en gerieflik. Stas wik en weeg net ’n oomblik voor hy knik. “Oukei.” Hy sal hom wel uit die klasse kan wurm. “Kan ek sommer van vanaand af oorbly?”

			“Is reg. Jou klas is van ses tot sewe. Ek verskaf die verwe en goed, maar jy moet jou eie drinkgoed voorsien. Koffie en tee vir jou kamer ook. En nog ’n ding. Soos ek gesê het, my dogter is nie lekker nie. Sy kan vreeslik op ’n mens se senuwees werk. Vermy haar sover jy kan. Ignoreer haar, veral as sy ongepoetste goed kwytraak. En sy mag nie in jou kamer kom nie, nie eens op die veranda nie. Sy weet dit, maar soms push sy haar luck. Veral met mans.”

			“Mag ek vra wat haar makeer?”

			“Nee. Die sleutel is in die deur. Sien jou sesuur in die ateljee. Dis langs die kombuis, maar moenie deur die huis kom nie. Gebruik die groen buitedeur waarop ‘studio’ staan.”

			Ietwat oorbluf kyk hy haar agterna toe sy omswaai en wegstap, haar sitvlak ’n skommelende helderpienk massa. In vergelyking met Stella Liebenberg is Frieda ’n graatjie. Wel, nou nie heeltemal ’n graatjie nie, maar by wyse van spreke.

			Frieda staan op toe sy die bakkie hoor aangery kom en maak die bodeur oop. Stas lig sy hand in ’n groet, maar ry verby. Agterop die volgelaaide bakkie sit twee mans en waai ook vir haar.

			Stas het seker hulp gekry om af te laai en aan te dra. Of om die pad beter te maak.

			Sy buk oor die skootrekenaar en maak die oop dokumente een na die ander toe. Terwyl Windows afsluit, strek sy haar uit. Haar skouers is skoon styf van agter die rekenaar sit, maar sy het ten minste haar aandag weggekry van haar gesprek met Verhagen en boonop goed gevorder. Die gedeelte oor Nils as pa van die jong Friedelinde is al amper reg genoeg om vir Stas te kan stuur. Hy moet maar kyk wat bruikbaar is.

			’n Klop aan die deur wat nog oopstaan, laat haar vinnig omswaai. 

			“Middag, Mevrou.” Een van Stas se helpers, neem sy aan.

			“Kan ek help?” 

			“Meneer sê hier is ’n kruiwa, maar ek sien dit nie.” Sy oë flits in die huis rond terwyl hy praat.

			“Dit staan langs die kant van die huis. Hier links om die hoek,” beduie sy.

			“Dankie, Mevrou.” Hy retireer, kyk toe weer na haar. “Is dit die plek waar die oumeneer vermoor is?” Hy klink effens benoud.

			Frieda skud haar kop. “Dit was by die ander huis.”

			“Ek wou sê, Salien het hoog opgegee oor hoe groot die opstal is wat sy ná die nare besigheid stoksielalleen moes skoonhou vir g’n mens nie.”

			“Jy ken vir Salien?” 

			“Ons ken mekaar mos maar algar hier rond, Mevrou. Om te dink ek het ’n moordenaar voor my eie oë sien grootraak. Wie sou dit nou kon dink. Maar ek het gesien Cedric raak al hoe slegter. Kon nooit verstaan dat Salien die mannetjie nog in sy kwaad stook nie.”

			“Hoe so?”

			“Nee, mos vir Cedric so drank aangedra uit Oumeneer se huis uit. Elke tweede Woensdag of so wanneer sy op die dorp kom. My ma-goed sê dis omdat Salien nie weer gerape wou raak nie. Is mos Cedric wat haar platgetrek het toe die bytjies nog maar net beginne steek het. Daar was nou vir jou ’n ander soort sleg klong. Salien se seun, bedoel ek. My ma-goed sê dis omdat hy in meer sonde ontvang en gebore was as die res van onse sondaars. Ook dié dat hy so sleg dood is. Met die mes gesteek mos. Hom doodgebloei terwyl sy pa en die res van die daggarokers paartie hou. Maar wag, dat ek die kruiwa kry. Die meneer lyk nie of hy nonsies sal vat nie. Dag, Mevrou.”

			“Net ’n oomblik. As Cedric Salien verkrag het, hoekom is hy nie toe al tronk toe nie?”

			“Maar Mevrou, dit was mos desjare. Die eighties. Wie sou hulle nou steur aan ’n bruin meisiekind? Hulle het Cedric geglo dat dit met konsent was en Salien het nie gestry nie. Selfs gelieg en gesê sy was sestien toe dit gebeure het en niemand kon stry nie want sy het glo nie papiere gehad van wanneer sy gebore is nie. Haar ma-goed het saamgelieg. Was seker bang vir die swerkater. Cedric was self maar sewentien, maar ’n fris mannetjie met ’n sleg humeur.”

			“Pietman! Het jy die kruiwa op die dorp loop koop?”

			“Nee, Meneer, ek kom, Meneer!” Pietman skarrel haastig om die hoek.

			Stas kom met lang treë aangestap, ’n bekommerde frons tussen sy wenkbroue. “Skuus, ek moes hom nie alleen gestuur het nie. Ek het die twee net langs die pad voorgekeer en gevra of hulle ’n geldjie wil maak. Het die man jou gepla?”

			Frieda skud haar kop. “Nee, maar hy het ’n paar interessante goed kwytgeraak. Oor Salien. Kon jy toe regkom met blyplek?”

			“Ja, maar nou moet ek kunsklasse loop. Dit was deel van die deal.” Hy skud sy kop toe Frieda lag. “Dis nie donners snaaks nie. Waar het ek tyd vir sulke twak?”

			“Gebruik die kunsklasse om meer uit te vind van haar en Nils.”

			“Dis wat ek toe ook agterna gedink het.”

			Sy sal liewer nie vir hom sê Stella sal beslis meer van hom uitvind as andersom nie. Ook nie dat sy vermoed dis eintlik uit nuuskierigheid dat Stella hom afpers om die klasse by te woon nie. Stella se sukses as kunsterapeut het baie meer met haar intense belangstelling in haar kliënte se doen en late te make as met haar opleiding. Boonop is haar vermoë om dinge te interpreteer en inmekaar te laat pas, verbysterend.

			“Terloops, jy was reg. Celestine ís baie weird. Maar wag, ek wil daardie vrag afgelaai hê voor donker.”

			“Weirder as ek?” roep Frieda agterna toe hy wegstap.

			“Ons praat later,” antwoord hy oor sy skouer en wuif vlugtig.

			’n Ja, of selfs ’n nee, sou haar meer gerusgestel het. Wel, bogger hom.

			

		

	
		
			Drie en twintig

			Frieda kerf groente vir sop, diep ingedagte oor Salien se verbintenis met Cedric Arendse toe sy Stas se bakkie ’n hele ruk later weer hoor stilhou. Hy gee ’n kloppie voor hy die bodeur oopdruk.

			“Ek is op pad. En jy moet jou bleddie deur gesluit hou. Ons moet sommer vir jou ’n skuifslot aan die binnekant ook aansit.”

			“Ek het gedink jy kom oor Celestine gesels?”

			Hy skud sy kop. “Nie tyd nie. Ek moet die twee manne nog gaan aflaai. Soos dit is, gaan ek laat wees vir my kunsklas.” Sy komieklike gesigsuitdrukking spreek boekdele. “Sal môreoggend vroeg hier wees. Ons het darem alles afgelaai en ’n hele paar goed aangedra gekry tot by die boothuis. Ek wil die deur so gou moontlik gehang kry. Gelukkig pas dit in die ou kosyn. Die glasmense moet nog voor eenuur die glas kan kom insit sodat ek kan sluit. Moes hulle lek om op ’n Saterdag uit te kom. Sien jou dan. En sluit!” Hy trek die deur agter hom toe.

			Eers toe sy die sleutel gedraai het, hoor sy hom wegstap en die bakkie se deur toeklap.

			Frieda sit die sop op die stoof voor sy opstap boontoe. Die een of ander tyd sal sy maar moet kyk wat dit is wat Arendse hier aangedra het. Dit sal ten minste haar gedagtes besig hou, die skielike alleenheid bekamp.

			Sy lig die kwilt, buk en bekyk die stapel skilderye onder haar bed. Die boonste een lê windskeef en sy druk werktuiglik die punt haaks.

			’n Kaleidoskopiese dwarreling voor haar oë, tref haar met verbysterende impak. Sy verloor haar balans. Haar knieë, elmboë en toe haar skouer maak pynlik kennis met die vloer. Lang oomblikke bly sy net met toe oë lê terwyl die steekpyne soos kortsluitings deur haar ledemate skiet. 

			Dis die sterkste psigometriese reaksie wat sy nog ooit ervaar het, maar uiteindelik bedaar die ergste tog. Sy maak haar oë op skrefies oop. Pyn skiet van voor af deur haar kop.

			Voor haar sien sy die stapel toegedraai in bruinpapier. Sy weet wat agter ten minste twee van die omhulsels lê en wag. Die twee skilderye wat sy onthou van die spul wat Nils vir haar gewys het toe sy en Stas by The Trumpet Tree was. Hoe sy dit weet, is nie ter sake nie. Sy weet dit net. 

			Frieda lig haar moeisaam in ’n sittende posisie. Sy vryf oor haar elmboog, voel die velletjies van ’n skaafmerk wat die brandgevoel verklaar. Haar linkerknie gaan blou wees, weet sy sommer. Haar skouer dalk ook.

			Met kreune en steune staan sy op, hinkepink badkamer toe en was haar gesig, drink sommer uit die kraan water. Die dors is egter onlesbaar, die hoofpyn ’n dolk wat by een slaap ingaan en by die ander uitkom.

			“Fok jou, Nils,” prewel sy. “Kan jy nie sien wat jy aan my doen nie?”

			Maar sy weet dis gedeeltelik haar eie skuld. Daar is te veel dinge wat haar aandag in beslag neem, dié dat sy so onverskillig was. Sy moes eers die beskermingsmaatreëls wat sy by Andrea geleer het, toegepas het. Onder meer ’n spieël gereed gehad het om in te kyk voor sy aan iets raak wat met soveel van Nils se energie gevul is. Fokus, Frieda, jy moenie jou fokus verloor nie.

			Sy neem ’n warm stort, smeer daarna salf aan die skaafplekke, vryf Arnica op die kneusplekke. Net om haar slaapklere aan te kry is soos ’n berg waarteen sy moet uit. Toe sy uiteindelik warm toegevou is in haar japon en pantoffels aan haar voete het, wag sy kop onderstebo tot die ergste hoofpyn bedaar het voor sy ondertoe gaan.

			Die sop kook sissend oor. Of die brandreuk van die oorkooksel kom en of die sop aangebrand het, is nie belangrik nie. Sy sal tog nie binnekort kan eet nie. Sy skakel net die plaat af en sleep die kastrol na die koue een langsaan voor sy vir haar ’n groot glas wyn inskink.

			Of dit iets te doen het met die weer, weet sy nie, maar haar selfoon wys ’n sterker sein as toe die wind gewaai en dit gereën het.

			Sy drink haar glas halfpad voor sy Stas SMS. Het jy al klankopnemer gekry? 

			Sy sit terug in die rusbank, maak haar oë toe en laat haar agterkop teen die rugleuning rus. Sy voel oud en moeg en seer. Van buite en van binne.

			Met ’n bietjie geluk aan haar kant is die res van die toegedraaide skilderye ook naakstudies soos die twee wat sy weet tussen die lotjie is en hoef sy ten minste nie bekommerd te wees oor haar bates wat skielik nog verder die hoogte ingeskiet het nie. Snaakse manier van dink, maar dis seker wat egskeidings aan mens doen. Dis nou benewens mens uitmergel, al probeer jy alles sover moontlik opsy skuif tot die swaard val.

			“Gaan weg,” prewel sy nog steeds met toe oë toe die geur van lelie-der-dale om haar stuif. Sy moet droom, want dit voel sowaar asof iemand haar ’n drukkie gee.

			Stella ruim om Stas op terwyl hy nog ’n paar laaste krythale oor die sketspapier maak en toe sy pleegsel takseer. Kuns is dit nie, maar vir hom lyk dit verrassend baie soos die boothuis. Teken jou droom vir die onmiddellike toekoms, was Stella se opdrag nadat sy ’n spul stront oor chakras en wat nog op hom afgedwing het. En dis wat hy gedoen het. Sy onmiddellike droom.

			“H’m. Baie blou en pers gebruik,” sê Stella agter hom.

			“Beteken dit iets?” Hy vryf met sy duim oor ’n deel van die skets om die pers krythale by die bloues in te skakeer.

			“Dalk, dalk nie. Maar as ek moet raai, sit daar êrens ’n klomp seksuele energie in jou opgehoop – dis nou die pers. En jy probeer dit kalmeer met die blou. Die probleem daarmee is natuurlik dat blou plus pers vir jou net ’n ander skakering van pers gee.”

			“Stella, ek glo nie in hierdie twak nie. Die Du Toitskloofberge lyk persblou van die boothuis af en weerkaats boonop in die rivier, dis hoekom dit so in my prent is. Buitendien, ek het my dalk laat inboelie vir die kunsdeel, maar die terapie kan jy regtig hou. Is ons klaar?”

			Sy knik. “Jy kan nou maar na die SMS kyk, maar jy bring nie weer jou selfoon klas toe nie. Dis streng verbode. Dit foeter al die goeie vibrasies op.”

			Vibrasies se gat. Hy vis die selfoon uit sy broeksak en frons bekommerd toe hy die SMS lees. O donner. Hoekom vra Frieda juis nou oor die klankopnemer?

			“Slegte nuus?” vra Stella.

			“Weet jy van Frieda se um ... gawe?”

			Stella knik en kyk af na die buis verf in haar hande. 

			“Glo jy in sulke goed?”

			Stella kyk op. “Ek weet nie. Dit maak my baie ongemaklik. Ek het Frieda net tot ’n punt gehelp en haar toe na Andrea verwys.”

			“Andrea?”

			“’n Kennis van my. Sy het ’n holistiese plaas in die Sneeuberge. Serenity. Een deel is ’n wegbreekplek waarheen gaste vir ’n naweek of so kan gaan. Die ander deel werk amper soos ’n kibboets. Net baie New Age. Dis waar Frieda gebly het. Sover ek weet, het Andrea Frieda gehelp om van haar sogenaamde gift ontslae te raak. Of te beheer of so iets. Hoe minder ek daarvan weet, hoe beter. Dis erg genoeg om ’n dogter te hê wat stemme in haar kop hoor.”

			“Is jou dogter ’n skisofreen?”

			Stella antwoord nie, maar dis ’n antwoord in sigself.

			“Dink jy Frieda is ook een?”

			“Ek sê dan ek weet nie wat Frieda makeer nie en wil nie weet nie. As sy visioene sien, is dit haar saak. Ek wil in elk geval nie weet wat in die toekoms vir my wag nie. Die hede is erg genoeg. En al wat ek kan hanteer. Nag, Stas. Sien jou Maandag, dieselfde tyd.”

			“Stella,” keer hy toe sy wegstap. “Jy dig emosies en goed toe aan kleure. Praat oor chakras en het my allerhande goed laat doen om die goed te laat oopgaan. Is dit nie maar net soveel hokus-pokus as Frieda se sogenaamde heldersiendheid nie?”

			“Ek help mense om hulleself beter te verstaan. Dis my werk en my passie. Kuns is die medium waardeur ek werk. Chakras is bloot energiepunte. Vra enige Oosterling. En enigiemand wat enigiets weet van kleure, kan vir jou sê dat dit gevoelswaarde het. Enigiemand wat iets weet van kuns, sal vir jou kan sê dis selfekspressie. As ek jou kan raad gee, gaan soek ’n goeie roll in the hay en ek waarborg jou daar sal minder pers in jou prentjie wees. Dit het niks met hokus-pokus uit te waai nie.” 

			“Is daar enige ander gevalle van skisofrenie in jou familie?” Hy weet hy soek moeilikheid, maar dis tot daarnatoe.

			Haar oë blits toe sy na hom kyk. “Jy huur net ’n kamer by my. Dit gee jou nie die reg om persoonlike vrae te vra nie. Nág.” En uit is sy by die deur.

			Stas wag tot hy by die kamer kom voor hy Frieda antwoord. Nog nie. Het jy insident gehad? Is jy oukei?

			Sekondes later kom haar antwoord. Aan pa se skilderye geraak. Nie goeie plan nie. Nou darem oukei.

			Nils se skilderye? O. Fok.

			Ek is op pad, tik hy haastig. 

			Die foon pieng weer net toe hy sy bakkie se sleutels onder Die Burger opspoor. Nee, asb nie. Is doodmoeg. Klaar in die bed. Kan môre praat.

			Stas kners op sy tande. Maar of dit frustrasie is by die gedagte dat Frieda dalk in besit is van Linette se skildery, of die beeld wat hy kry van Frieda tussen die lakens, probeer hy liefs nie ontrafel nie.

			Nie dat sy regtig in die bed is nie. Die bank moet vannag goed genoeg wees. Sy slaap waaragtig nie op ’n matras net sentimeters bokant daardie skilderye nie. Die goed het amper dieselfde effek op haar gehad as die verbondsark op die man wat per ongeluk daaraan geraak het.

			Ussa, as sy reg onthou van haar skooldae op Ermelo. Daar is alles wat kon, met skriflesing en gebed geopen en kerkbywoning was verpligtend. Al was Mirella Rooms, het sy saamgestem dat Frieda eerder dienste moet bywoon in die kerk waarheen die meeste van haar klasmaats gaan. Die NG predikant was besonder lief vir die Ou Testament en kataklismiese Bybelverhale.

			Maar Ussa of nie Ussa nie, Stas moet die goed môre onder die bed uithaal en dan kan sy maar besluit wat om daarmee te maak. Nou is sy te moeg om enigiets te doen of selfs te dink.

			Frieda trek die kombers wat sy gisteraand oor Stas gegooi het hoër op en druk dit vaster om haar nek. As sy haar oë toemaak, kan sy haar verbeel sy voel sy arms om haar. 

			Simpel gedagte. Nes toe sy haar verbeel het haar ma het haar ’n drukkie kom gee. 

			Slaap. Dis al wat sy nou wil doen.

			Frieda is nog slaapdom aan die koffie maak toe sy die bakkie hoor nader rammel. Sy trek haar japon se gordel stywer toe sy Stas voor die deur hoor stilhou en maak seker die neklyn is kuis. Hoekom, weet sy nie. Hy loop sekerlik nie gevaar om verlei te word deur vet Frieda Fouché nie.

			Sy weet sy lyk oes. Darem al tande geborsel en ’n kam deur haar hare getrek, maar die kringe onder haar oë lyk soos halwe pizzatjies. Dis ook tot daarnatoe.

			Haar lyf protesteer toe die verwagte klop aan die deur kom en sy effens mank daarheen stap. Alles aan haar is styf en seer. Asof sy in ’n motorongeluk was pleks van neergeslaan het.

			Daar is kommer in sy oë toe sy die deur oopmaak. “Wat de hel het gebeur? Jy lyk sleg.”

			“Presies die soort opmerking wat ’n vrou nodig het wanneer sy pas wakker geword het.” Sy swaai om en gaan kry nog ’n beker. As sy net rottegif gehad het.

			“Nee, man. Ek het dit nie só bedoel nie.” Hy druk die deur agter hom toe. “Dit lyk net asof jy iets oorgekom het.”

			“Ek het. Ek het aan die verbondsark geraak.”

			“Jy het wat?” Hy gaan sit skuinsweg op die kombuistafel se hoek.

			Sy maak eers vir hulle koffie en gaan sit by die tafel voor sy na hom kyk en vlugtig vertel wat gebeur het.

			“Jy’t net aan die ding geraak?” vra hy ongelowig.

			“Jy hoef my nie te glo nie. Jy het my gevra en ek het jou vertel. Sela.” Sy sluk versigtig aan die warm koffie. “Ek sal net bly wees as jy die goed onder my bed kan uithaal en in daardie wakis bêre.” Sy beduie na ’n kis waarin die skilderye behoort te pas. 

			Die kis het van Ermelo af saam met Mirella gekom toe sy Stellenbosch toe getrek het. Dit kom glo nog uit die Groot Trek. Glo the real thing. Dit lyk verweer genoeg. En dis half gepas dat ’n wakis in die huis beland het van ’n vrou wat vir ’n groot deel van haar lewe self van plek tot plek, staning tot staning getrek het. 

			“Waar kom die skilderye vandaan?”

			“Arendse het dit vir my gebring. Dit het in my pa se huis in ’n skeepsmankis gelê en muf. Die dak lek glo en die kis is aan die vrot.”

			Hy knik nadenkend. “Ek sal die goed vir jou bêre, maar dink jy nie mens moet net eers daarna kyk nie?”

			“Daar sal een wees van Mabel met ’n pienk baba. En een van Stella met ‘Die gil’ in haar baarmoeder. Ek dink regtig nie ek wil dit sien nie.”

			“Jy bedoel die skilderye wat Nils jou laat sien het? By die Trumpet Tree?”

			Sy knik.

			“En die ander ses?”

			“Ek weet nie. Wil ook nie weet nie.”

			“Die skilderye kan miljoene werd wees, Frieda.”

			“Ek weet, maar as dit alles naakstudies is, gaan niemand en niks behalwe ’n kunsmuseum daarby baat vind nie.” Voor hy nog kan vra, verduidelik sy wat Verhagen vir haar gesê het van Nils se testamentbepaling, maar sy sê liewer niks van die probleme wat dit in die egskeiding kan meebring as die ander ses landskappe is nie. 

			Hy drink sy koffie in stilte klaar. “Sal jy omgee as ek daarna kyk?”

			Iets in sy stem laat haar wonder. Hy probeer net ’n tikkie te onverskillig klink. “Ek dag jy hou nie van my pa se werk nie? Verkies paint by numbers? Oor Van Gogh se oor?”

			Hy grinnik. “Niks met jou geheue verkeerd nie. Maar dit is so, ek is nie ’n fan nie. Ek is wel nuuskierig.”

			“Om vet, kaal vroue in verdagte posisies te sien? Jy is ’n siek man, Stas Stassen.”

			“En jy is moedswillig.”

			“Nee. Ek is bang. Ek wil nie hê jy moet die goed hier oopmaak nie.” Sy gee hom ’n wederstrewige kyk. Laat hy haar net spot.

			Hy knik egter. “Ek kan dit verstaan. Goed, ek sal die spulletjie vir jou afdra en in daardie kis sit. Miskien sien jy later kans om te kyk. As ek by is, kan ek probeer help as dinge dalk skeefloop. Jy moet tog seker ook wonder wat so spesiaal aan die skilderye is dat jou pa dit toegedraai en gebêre het?”

			“Nee, ek wil nie weet nie.” Maar sy weet ook sy sal seker moet uitvind. 

			“Nou goed, dan dra ek dit gou af.”

			Frieda knik. “Dankie. Ek sal buite wag.”

			Een klein loerslag. Dis al wat hy nodig het, dink Stas gefrustreerd toe hy die eerste vier met die trap af dra. Maar hy kan nie in al agt loer sonder dat Frieda iets gaan agterkom nie. Hoe gaan hy weet agter watter stuk bruinpapier skuil Linette se staatsgeheim? 

			Eers toe hy al agt onder het en een-een in die kis bêre, sien hy die datums daarop. Hy probeer uitreken watter jaar Linette s’n geskilder moet wees, maar kry nie sy somme reg nie. Onthou dan sy het iets van 2007 gesê. En sowaar, daar is een met daardie jaartal op geskryf.

			Die papier ritsel hard toe hy die plakband versigtig probeer lostrek.

			“Klaar? Ek kry koud.”

			Hy ruk van die skrik. Hy het nie eens gehoor Frieda maak die bodeur oop nie.

			“Amper.” Hy pak die 2007-skildery heel bo in en laat sak die kis se deksel.

			“Daar hang ’n slot aan die sleutelrak. Sal jy die kis sluit, asseblief?” Frieda bly steeds buite staan – haar wange pienk van die oggendkilheid, haar oë effens klam en baie groen. 

			Hy knik net en onderdruk ’n sug. Sy maak dit nou vir hom al hoe moeiliker, maar darem nog nie onmoontlik nie. Hy sal sy kans afwag. Dit moet net eenvoudig Linette se skildery wees. Die heelal kan nie so wreed wees nie. Hy sluit die kis met die verroeste slot en hang die sleutel aan ’n hakie.

			“Dankie, Stas.” Frieda kom weer binnetoe. 

			“Wanneer gaan jy weer dorp toe? Miskien moet jy dan liewer ’n nuwe slot kry. Die skilderye is kosbaar.” Hy het vrede met die slot, hy wil weet wanneer hy hier kan inkom. Sy sal nie eens agterkom as hy die spaarsleutels “leen” nie.

			“Jy moet maar vir my een kry wanneer jy weer hardewarewinkel toe gaan. Ek sal seker eers weer so teen Woensdag gaan. Dis nou as ek nie voor die tyd weer by die prokureur moet uitkom nie.” Iets skuif oor haar oë, verdof die blinkheid. “Stas, ek kan maar net so wel vir jou sê. Jy sal dit seker in elk geval die een of ander tyd by Stella hoor. Buitendien, dit sal in die biografie moet uitkom. Jy was toe reg. Stella se tweeling is my pa se kinders en Celestine is inderdaad skisofrenies.”

			“Maar ...” Hy weet waaragtig nie hoe om verder te gaan nie. 

			“Meneer Verhagen, die prokureur, het dit bevestig. En daar is nog iets.” Sy vang daardie vol onderlip met haar tande vas. Moet sy nou waaragtig weer sy aandag op haar mond vestig? “My pa het nog ’n kind verwek.”

			“Wát?” Dit het hy nie sien kom nie. Sal hom leer om na haar mond te kyk pleks van te konsentreer. “Het hy gesê wie die kind is?”

			“Hugo Hamman.”

			“Waaaat?” Die implikasies vertiendubbel. Hy kan nie eens begin dink hoe Frieda daaroor moet voel nie.

			Sy haal haar skouers op. “Wat kan ek sê? Die man was bedrywig.”

			“Weet Hamman dit?” 

			“Ek neem so aan. ’n Polis of ’n ding is aan hom uitbetaal toe hy teruggekom het Suid-Afrika toe. Nee, nie ’n polis nie, maar in elk geval ’n bedrag geld. So iets. Ek het nie mooi geluister nie.”

			“Was dit voor of ná Nils se dood?” Geld en haat. ’n Dodelike kombinasie.

			Sy frons. “Ek weet nie. Ek het nie gevra nie.” Sy trek die lapelle van haar japon na mekaar toe. “En nou moet jy asseblief skoert. Ek wil die deur sluit en gaan stort.”

			Stas hoor haar, maar die betekenis van haar woorde dring nie heeltemal tot hom deur nie. “Dink jy die prokureur het Hugo se adres? Of foonnommer?”

			“Ek kan hom vra. Hoekom?”

			“Ons sal met hom moet gaan gesels. Vir die biografie. ’n Stiefseun is een ding, ’n biologiese seun is ’n perd van ’n heel ander kleur.” En hy het so ’n idee Hugo gaan nie te in sy noppies wees as hulle dit wil uitbasuin dat hy “die vark” se bloedkind is nie. 

			Selfs sonder Frieda se hokus-pokus gaan hierdie biografie nie ’n maklike een wees om geskryf te kry nie. Vier kinders, drie ma’s. Die een seun voorlopig nog nie aan hom bekend nie, die ander gay en aggressief. En die twee dogters. Een ’n skisofreen, die ander kastig psigies. Die een ma dood in ’n tref-en-trap, die tweede pleeg selfmoord en die derde een is wacko op haar eie manier. En dan is die pa nog vermoor ook. Deur een van sy kinders dalk? Sy minnares? Sy skoonseun, die professor? Een van sy modelle? Dit klink asof hulle almal goeie rede gehad het. Selfs einste Stas Stassen se eksswaer of -skoonsuster.

			Nee, bliksem. Dit lyk vir hom al hoe aanlokliker om Linette se skildery aan haar te verkwansel en te fokkof van hierdie vervloekte plek en die spul mal Van der Sluijse af. Buitendien, hy steel nie regtig van Frieda nie. Tegnies gesproke net van ’n kunsmuseum. Yeah right, en dis beter? En hoe verduidelik hy dat daar skielik net sewe skilderye oor is terwyl sowel Frieda as Arendse weet daar was agt? Hy is die enigste een benewens Frieda wat weet waar die goed op die oomblik is. Fok. Hy is vas. Voorlopig, in elk geval.

			“Stas? Jou glasmense is hier.” Frieda se stem ruk hom terug na die werklikheid.

			Deur die venster sien hy die trokkie agter syne intrek. Shit, die happy door is nog nie gehang nie. Hy sal moet gou speel terwyl hulle die gebreekte vensterruite vervang. 

			Dis nie sy dag nie. Maar nou ja, wanneer laas was dit?

			

		

	
		
			Vier en twintig

			Teen Maandagaand toe hy by die huis met die blou deur se hekke indraai, is Stas moeg, lyfseer en keelvol. Hy het die laaste drie dae sy blaker afgewerk aan die boothuis en dit voel nie asof hy vorder nie. Ja, hy het baie uitgerig, maar die plek is nog nie naastenby bewoonbaar nie. 

			Net mooi sodra hy een ding heel of reg of vervang het, duik daar nog iets op wat dringend aandag nodig het. Hy hoop nou nie die loodgieter gaan te veel fout vind nie, maar Stas het so ’n nare spesmaas daar is van die pype wat naby aan deurgeroes is. Wat ’n gekap aan die mure kan meebring.

			As Stella nou waaragtig nog gaan aandring dat hy haar simpel kunsklas bywoon, kry hy stuipe. 

			Die enigste ligpunt is dat hy darem vir Frieda ’n skuifslot aan die bodeur vasgesit het. En hy het uiteindelik ook ’n klankopnemer in die hande gekry. Dié kan hy by Frieda los ingeval sy dit nodig kry. Net jammer hy het dit nog nie gehad toe hy met Hamman gepraat het nie. Dis nou een gesprek waarna hy graag weer sou wou luister.

			Stas is pas uit die stort uit en aan die afdroog toe hy Stella ongeduldig by sy kamerdeur na hom hoor roep.

			“Nie vanaand nie, Stella!” roep hy terug.

			“’n Deal is ’n deal. Jy is binne tien minute in my studio of jy is sonder blyplek.”

			Stas ruk die handdoek om sy onderlyf vas en pluk die badkamerdeur oop. “Ek is moeg en ...”

			Stella trek al by die wingerdheining, haar ruim agterstewe skommelend in ’n ligpers spanbroek.

			Stas ryg stilweg ’n paar woorde aanmekaar waarop ’n bergie sal trots wees, pluk klere aan sy lyf en skink vir hom ’n groot glas wyn wat hy ná een sluk saamvat toe hy studio toe stap.

			Stella kyk hom bemoerd oor haar bril aan. “Dis al halfsewe. Ek is ernstig, Stas. Geen kunsklas, geen verblyf. Soos dit is, wil die mense van die gastehuis hier anderkant my deure vir my toemaak. Maak aanhoudend moeilikheid omdat ek nie as gastehuis geregistreer is nie. Asof ek kan help hulle het te veel vir hulle plek betaal, te veel daaraan bestee en kan nou nie die voete kry wat hulle verwag het nie. Wat het die spul Transvalers gedink toe hulle hiér wou kom geld maak?”

			Stas gaan sit en bekyk die goed wat sy vir hom reggesit het. Prente uit tydskrifte geknip. Gom. ’n Skêrtjie. Verf en kwasse. Sketspapier. Dieselfde items lê reg vir gebruik voor haar. Stella speel vanaand klaarblyklik saam.

			Hy neem nog ’n sluk van sy wyn. “Stella, ek is ’n bietjie oud vir kindergartenspeletjies.” Nie dat hy iets weet van kindergarten nie. Sy ma het gedink hy is al ses toe sy hom op vyf skool toe gestuur het. Of so het sy gesê toe sy pa agterkom hy is nie by ’n voorskoolse groep nie maar reeds in graad een. Sy onderwyseres het gereken hy doen goed genoeg om maar aan te bly toe sy ingelig is mevrou Stassen het haar kind se geboortedatum per ongeluk verkeerd ingevul. Per ongeluk? Sy wou hom net ’n jaar vroeër uit die huis gehad het.

			“’n Mens is nooit te oud om te speel nie, Stas. Buitendien, in kuns is dit nie wat jy doen of wat jou medium is, wat belangrik is nie. Dit gaan oor die hoe. En in terapie, oor die waarom.”

			“Ek het jou gesê ek is nie hier vir terapie nie.”

			Sy kyk hom net oor haar bril aan.

			Stas sug diep. “Oukei, ek sal saamspeel. In albei betekenisse van die woord. Maar dan wil ek meer hoor van Nils.”

			“Vir die biografie?” Stella begin haar eie uitgeknipte prentjies heen en weer oor die sketspapier skuif. Vir die eerste keer sien hy hoe mooi haar hande gevorm is. Die lang, slanke vingers wat nie pas by haar groot lyf nie.

			“Hoe weet jy van die biografie?”

			“Linette Nel het my gesê.”

			“Kom sy dan nog steeds na jou toe?”

			“Van tyd tot tyd. Maar ons het ook met die jare vriendinne geword. As ek Bos toe gaan, drink ons soms koffie of so.”

			Sou Stella weet Linette het ook ’n ander soort vriendin? ’n Intieme een? Hy bekyk die prentjies voor hom. Lyk nie asof daar ’n tema is nie. Hy begin die goed rondstoot. Kies ’n foto van ’n huis op stelte en sit dit in die middel van die sketspapier. ’n Seiljag in die regterkantste, boonste hoek.

			“Hoekom het Nils juis vet vroue geskilder?” vra hy sonder om op te kyk.

			“Want vet vroue is interessanter as maeres.” 

			Hy gee haar ’n kyk.

			“Is so. Daar is meesal interessanter redes agter hulle vetgeit as wat daar is agter maer vroue se maergeit.”

			“Stella.” 

			Dit duur ’n rukkie voor Stella klaarblyklik besluit om ernstig te raak.

			“Vergeet nou maar eers van vet en maer. Vroue in die algemeen het Nils gefassineer. Miskien juis omdat hy deur hulle bedreig gevoel het.”

			“Bedreig?” Dis nie die indruk wat hy gekry het nie.

			“Mens voel bedreig deur dinge wat jy nie verstaan nie. Dis hoekom hy vroue wou deurgrond, wou leer verstaan. Miskien ook omdat hy nie ’n oedipuskompleks beskore was nie. Moenie na my sit en kyk nie, werk aan jou collage.” 

			Hy kyk af na die prentjies, kies een sonder om werklik daaraan aandag te gee.

			“Sy ma is dood toe hy drie was. Gedurende die Tweede Wêreldoorlog, maar nie direk as gevolg daarvan nie. Tuberkulose. Nils se twee ouer broers is ook daaraan dood, sy pa in ’n fratsongeluk toe hy van sy fiets afgeval en ’n vragmotor hom raakgery het. Nils se suster Kato was vyftien jaar ouer as hy. Sy het hom grootgemaak. Met hom in die prentjie, kon sy selfs ná die oorlog nie ’n man kry nie. Is ’n oujongnooi dood. Waarskynlik nog steeds ’n virgin.”

			Stas skuif ’n boom met berge daaragter halflyf agter die huisprentjie in.

			“Hulle het uit ’n baie streng Gereformeerde familie gekom. Kato het hom dan ook volgens streng Protestantse kerkvoorskrifte opgevoed. En sy was waarskynlik nog strenger omdat hulle die uitsonderings was, deel van ’n bitter klein gemeenskap in die Vlaamse Ardenne. Hulle was Calviniste in ’n land waar hulle net danksy ’n toleransie-edik ’n kerk in ’n gehuggie genaamd Korsele kon bou. 

			“As tiener met ’n sterk libido en ’n ewe sterk kunsdrang, het Nils gerebelleer. Op sestien het hy weggeloop en ’n straatkunstenaar in Brugge geword. ’n Ryk weduwee met ’n liefde vir kuns het sy talent raakgesien en hom by haar aan huis geneem. Sy het vir hom ’n privaat onderwyser gekry sodat hy sy skoolopleiding in ’n rekordtyd kon klaarmaak en hom laat kunsklasse neem. Daar het ’n seksuele verhouding tussen hom en die weduwee ontstaan, al was sy ’n goeie twintig jaar ouer as hy en nie alte aantreklik nie.”

			Stas loer op van die sketspapier wat half vanself bevolk geraak het. “Vet?”

			Sy knik sonder om op te kyk. “Sy het hom Sorbonne toe gestuur. En dis in Parys waar hy Mirella toe ontmoet. Beeldskone, misterieuse Mirella met haar wilgerlatlyf. Dit was liefde met die eerste oogopslag.” 

			Stella knip ’n prentjie kleiner en pas dit tussen die ander in. “Dis Mirella wat hom oortuig het om te gaan vrede maak met Kato. Hulle is saam na Sint-Maria-Horebeke – die dorpie naby Gent waar sy teen daardie tyd ’n kwekery bedryf het. Kato het hom vergewe. Alles het goed gegaan tot Mirella erken het sy is Rooms en sy het boonop in ’n klooster grootgeword. Nils was nog nie mondig nie en as sy voog het Kato geweier dat hulle trou. 

			“Mirella het by haar gaan pleit. In haar onskuld het sy gedink sy sal Kato se simpatie wen as sy haar vertel van haar tragiese agtergrond, dat sy Kato sal kan oortuig sy verdien geluk saam met die man wat sy liefhet. Kato het haar aanvanklik net laat praat, later meer en meer uitgevis – op so ’n subtiele manier dat die meisiekind gebieg het haar ma was nie net ’n sigeuner nie, maar ook ’n fortuinverteller. Ook dat haar ma en haar ander vier kinders in ’n woonwabrand dood is nadat sy Mirella by ’n priester gaan aflaai het. Selfs dat haar ma die brand self gestig het.”

			Stas kyk vinnig op. “Sy het haar eie kinders vermoor?” Asof ’n sigeunerfortuinverteller nie erg genoeg is nie.

			“Om hulle die konsentrasiekampe te spaar. Vir sigeuners is dit ondenkbaar om vasgekluister te sit. Maar oor daardie kwessie moet jy Frieda maar verder uitvra, alhoewel sy waarskynlik nie veel meer weet nie. Nietemin, Kato, so eng as wat sy was, was wêreldwys genoeg om twee en twee bymekaar te tel en te besef die priester moes Mirella se biologiese pa gewees het. Kan jy jou indink hoe die vrome Kato daaroor moes gevoel het? ’n Priester en ’n gypsy. ’n Fortuinverteller boonop. Uiteraard buite die huwelik. Ieder geval, sy het Mirella haar huis belet. Nils is saam met haar daar weg. In sy onnoselheid het hy by die ryk weduwee om hulp gaan aanklop. Dié het hom natuurlik weggejaag. 

			“Dit was Mirella wat voorgestel het dat hulle emigreer na ’n plek waar oordele en vooroordele nie so fel is nie. Sy het natuurlik bedoel as hy eers mondig en hulle getroud is, en genoeg geld gespaar het. Nils se geduld het nie so ver gestrek nie. Hy het op die eerste die beste skip werk gekry en só in Suid-Afrika beland. Mirella het agtergebly en in ’n bakkery werk gekry. Die vrou by wie sy loseer het, was ’n naaldwerkster. Dié het Mirella leer kleremaak en haar later betaal om haar in haar vrye tyd te help.”

			Stas draai die proppie van die Pritt af en smeer lomperig daarvan agterop die huisprentjie. Sy vingers voel groot en dom.

			“Toe hy hier land, het Nils verlief geraak op die ander soort lig van Afrika. Hy het werk gekry op die dokke, gespaar en toe vir Mirella laat uitkom. Teen daardie tyd was hy mondig en Mirella het by haar kerk toestemming gekry om te trou. Nils het werk gekry by Bradlows, ’n meubelwinkel, êrens in die Transvaal, en Mirella by ’n bakkery. Vier jaar later, ná ’n miskraam, is Frieda gebore. Kort daarna is die priester dood en het hy geld aan Mirella nagelaat. Dit het Nils in staat gestel om hom toe te lê op skilder.” Stella sit terug en steek ’n sigaret aan. 

			Stas volg haar voorbeeld. “Is die les oor?” 

			“Dis al oor sewe. Jy kan môre jou collage kom klaarmaak.”

			“Dankie, Stella.”

			Sy lig haar wenkbroue. “Waarvoor? Omdat ek jou in kunsklasse wat jy nie wil neem nie, ingeboelie het?”

			Hy skud sy kop. “Jy het vir my baie waardevolle inligting oor Nils gegee. Ek wonder hoeveel Frieda daarvan weet.” Daar is net ’n paar deeltjies in Stella se weergawe wat ooreenstem met wat Frieda hom al vertel het.

			“Kinders weet nooit soveel van hulle ouers af as wat hulle dink nie. Ek dink byvoorbeeld nie sy weet van die ryk weduwee nie. Maar sy het van haar sigeunerbloed by Kato uitgevind.”

			“Hoekom is sy na Kato toe? Vir iets soos twee jaar daar gebly, as ek dit nie mis het nie?”

			“Daar was ’n paar redes. Vir Frieda het Mirella gesê Kato is haar enigste tante en sy voel Frieda moet haar leer ken. Sy het ook gesê dit hinder haar dat Kato en Nils so lank al in vyandskap leef en sy het gehoop Frieda sal die brug wees om vrede te maak.”

			“Maar dit was nie die hoofrede nie?”

			“Nee. Mirella en Nils het mekaar weer begin sien en hulle wou hulle nuwe verhouding toets sonder Frieda in die omgewing. Hulle het nie besef sy gaan so lank wegbly omdat sy begeesterd geraak het met Kato se kruie- en heirloomkwekery nie.”

			“Maar hoekom het Frieda in die eerste plek ingestem om te gaan? Om vrede te gaan maak? Terwyl haar pa en ma al hoe lank geskei is?”

			“Frieda was in ’n slegte plek in haar lewe. Dit was aan die einde van haar honneursjaar. Sy het sielkunde gaan swot om te probeer agterkom hoe haar gift inmekaarsteek. Teen die tyd dat Mirella die voorstel gemaak het, het Frieda lank reeds besef sielkunde kan haar nie help nie. Al wat haar studies meegebring het, is dat sy al hoe meer oortuig geraak het sy ly aan ’n geestesafwyking. Een van die vele waarvan sy in haar studies geleer het. Sy kon net nie besluit presies wat nie.

			“Veral een visioen wat sy daardie jaar gehad het, het haar geweldig verwar. Dit was nie ’n skrikwekkende een nie, eintlik ’n komieklike een, maar dit het haar nog des te meer ontstel, juis omdat dit oënskynlik so belaglik was.”

			Hy leun nader. “Hoe so?”

			“Dit was die jaar toe Nelson Mandela vrygelaat is. Sy het onder meer “gedroom” hy sit op ’n troon en dra ’n kroon gemaak van wynbottels.” Sy gee ’n laggie en druk haar stompie dood. “Raai van watter wynbottels?”

			Stas skud sy kop.

			“Graça.”

			Stas kan nie help om te grinnik nie. “En hoe lank was dit voor Mandela met Graça Machel getroud is?’

			“Agt, dink ek. En vir agt jaar lank het Frieda gedink sy is van haar trollie af om so ’n simpel visioen te kry. Anyway, om terug te kom by haar besoek aan haar tante. Frieda het besluit dit sal haar miskien goed doen om weg te kom en ook gehoop Kato kan haar ’n beter prentjie van Nils en Mirella se agtergrond gee. Albei was glo maar baie snoep met inligting. Wat Frieda natuurlik nie geweet het nie, is dat sy haar ma nie weer sou sien nie.”

			“Die tref-en-trap-ongeluk.”

			Stella knik. “Alhoewel, Nils het geglo dit was selfmoord. Dat Mirella gedink het Frieda wil nie terugkom nie omdat sy gehoor het van haar ma se gure verlede en voorsate.”

			“Dis darem ’n flou rede. En sy het haar dan self gestuur? Sy moes geweet het die moontlikheid bestaan dat Frieda by haar tante sal uitvind?”

			Stella kom met ’n steun orent. “Ek vermoed sy wou hê Frieda moet uitvind haar ouma was ’n fortuinverteller omdat dit haar gawe sal verklaar, maar sy het nie die moed gehad om haar self te vertel nie. Toe Frieda egter so lank wegbly, het sy dalk besluit dis ’n teken dat Frieda haar en haar agtergrond verwerp. Wie weet? Mirella was maar altyd ’n misterie. Dis juis wat Nils tot die dag van sy dood geboei het. Al het hy hoe rond en bont geslaap en kinders verwek, was daar maar altyd net een vrou vir hom. En dit was die wonderbaarlike Mirella. 

			“Glo my, Frieda is nie sy hooferfgenaam omdat sy die enigste wettige dogter is nie. Dis omdat sy Mirella se dogter is.”

			Stas se spiere protesteer toe hy ook opstaan. “Jy klink nie bitter nie?”

			“Ek is nie. Nils het vir my en die tweeling ook gesorg. En wat Mirella betref, sy is ’n enigma gebore en is een dood. Wat ek en Nils gehad het, was op ’n heel ander vlak as sy bykanse obsessie met Mirella. Geesgenote was sy en Nils nie. Ek en hy wel. Ons het mekaar se kunstenaarskap, mekaar se siele verstaan. Dit het my lank geneem om dit in te sien en te verwerk, maar ek het uiteindelik besef liefde het vele aansigte. Ek ken self ook meer as een soort. Nag, Stas.”

			“Nag, Stella.” Hy huiwer op die trap en draai terug. “Nils was ’n gelukkige man. Nie almal ontmoet hulle sielemaats nie.”

			Stella se glimlag is skewerig. “Nils was die ongelukkigste mens wat ek ooit geken het. Nie oor wat die lewe aan hom uitgedeel het nie, maar oor die manier waarop hy dit hanteer het. Hy kon gelukkig gewees het as hy wou. Hy het verkies om veronreg te voel. Oor alles. Selfs ’n sielemaat was nie genoeg om sy lewenshouding te verander nie.” Sy skakel die hooflig af. Die stoeplig waaronder hy staan, gooi sy baan buitetoe. Stella is in skemer gehul.

			“As sielemaat het ek hom liefgehad, maar as vrou het ek hom by tye regtig verskriklik gehaat.”

			Stas staan nog verdwaas op die trap toe Stella die deur tussen hulle toedruk en sluit.

			Frieda draai vir die soveelste maal om in die bed. Sy het gedink sy is moeg en vaak toe sy ingeklim het ná ’n paar dae se frenetiese werk op die skootrekenaar, maar toe die lig eers af was, het die slaap gewyk.

			Dis nie net die pyn in haar nek en skouers – deels van die val en deels van die rekenaarwerk – se skuld nie. Ook nie haar bekommernis oor die egskeiding nie – daaraan kan sy immers min doen voor hulle hoor wat Victor te sê het. Dis merendeels al die herinneringe wat losgewikkel word terwyl sy skryf, al die onbeantwoorde vrae wat hulle een na die ander voordoen. Vrae wat net dooies sou kon beantwoord.

			Sy moes nooit na Kato geluister het nie. Sy moes haar sigeunervoorsate probeer opspoor het. Marim of nie marim nie. Minstens die klooster gaan soek het waar Mirella Manouche grootgeword het. Nou is dit te laat. 

			“Manouche is nie eens ’n regte van nie,” het Kato afkeurend gesê. “Dis ’n woord wat na sigeuners verwys. Soos Gitane, Roma, Sinti en wat nog. Die priester het waarskynlik nie geweet wat jou ma se van is nie. Of wou haar nie besmet met haar regte van nie. ’n Moordenares se van. Jou ouma moes van die duiwel besete gewees het.”

			Frieda draai op haar rug. Of dit besetenheid is of nie, Mirella het geglo Frieda se gawe kom van Frédérique af, maar waar de hel kom Celestine se skisofrenie vandaan? 

			Met ’n sug wend sy ’n doelbewuste poging aan om te ontspan en haar gedagtes leeg te maak. Dis stil buite. Geen verkeer nie. Net paddas en krieke – die alternatiewe stilte van afgesonderdheid wat eintlik ’n lawaai in eie reg is.

			Die donkerte agter haar ooglede breek so stadig dat sy dit skaars agterkom – tot sy besef sy sien skerwe. Die beeld wat sy in die chroomketel gesien het, kom deur die brokstukke nader gedryf. Die rugkant van ’n skildery op ’n verfbesmeerde esel. 

			Sy sper haar oë oop, verbreek die greep van die dreigende beeld, al is dit steeds pikdonker om haar. Wat is dit met Nils en die esel?

			Sou die skildery op die esel een van die agt in die kis wees? Maar nee, Nils het self daardie skilderye toegedraai, datums opgeskryf en weggesteek. Uiteraard voor sy dood. Die spieëlskerwe dui op wat hy laaste gesien het. Vermiljoen. Esel. ’n Skildery waaraan Nils nog gewerk het. ’n Onvoltooide een. Of pas voltooi?

			Arendse. Sy moet Arendse vra wat van daardie skildery geword het. 

			

		

	
		
			Vyf en twintig

			“Ek onthou daar was ’n skildery, Mevrou, maar ek het nie eintlik daarna gekyk nie. Ek onthou net daar was baie rooi. Eers gedink dis ook bloed, maar dit was verf. Nog nat.” Arendse klink redelik vriendelik vir iemand wat voor agt in die môre gepla word. “Wat daarvan geword het, weet ek nou nie. Ek is mos sommer gouerig van die saak afgehaal.”

			“En jy kan nie onthou wat die skildery uitgebeeld het nie?”

			Arendse bly ’n rukkie lank stil. “Gits, nee, Mevrou. Kan nie onthou dat dit eintlik ’n prent was nie. Seker maar ’n moderne ding. Soos daai met die blokke en kolle en goed.”

			Nils draai in sy graf om. Hy het abstrakte kuns, veral kubisme, gehaat. Arendse moes verkeerd gekyk het. “Kan jy dalk uitvind of dit as bewysstuk geneem is of so iets?”

			“Kan nie dink dat dit sou gebeur het nie. Ons het mos kort daarna met Salien gepraat en sy het sommer dadelik gesê van Cedric. Dat sy nie vir hom drank gebring het nie en dat hy toe plaas toe is om self vir hom te gaan haal. Ook saam met wie hy plaas toe gery het. Dis hoekom ons Cedric so gou kon arresteer en die vingerafdrukke kon vergelyk. Wat toe ooreengestem het. Syne en dié op die French doors. En daar was die Zippo met meneer Nils se voorletters op.”

			“Maar jy dink nie dit was hy nie?”

			“Nee. My broer is nie ’n goeie man nie. Hy verdien om in die tronk te sit, glo my. Maar hy is ’n mesman, nie ’n vuurwapenman nie.”

			“Julle het nooit die Astra opgespoor nie?”

			“Nee, Mevrou. Maar meneer Van der Sluijs is mos in elk geval nie daarmee geskiet nie. Ons kon dit vasstel omdat daar ’n plek op die plaas was waar meneer Van der Sluis vir mevrou Stella en Etienne leer skiet het. Met die Astra. Ballisties het die koeëls wat ons daar gekry het, vergelyk met die een wat meneer Van der Sluijs gedood het en dis nie dieselfde nie en kom ook nie uit dieselfde handwapen nie. Die lope se greine het heeltemal verskil.”

			Frieda dink ’n oomblik na. “Met al die forensiese goed tot julle beskikking, kon julle agterkom presies waar die moordenaar gestaan het toe my pa geskiet is?” 

			“Skuus dat ek nou vra, Mevrou, maar hoekom wil Mevrou nou skielik weet? Ek verstaan Mevrou het nie eens die hofsaak bygewoon nie?”

			“Ek probeer die waarheid nou konfronteer, AO. Noudat ek weer hier bly, is alles weer soveel werkliker.” Dis nie ’n leuen nie, net nie die volle waarheid nie.

			“Ek verstaan. Ja, die hoek waarmee die koeël meneer Van der Sluijs getref het, dui daarop dat die skuldige naby die esel moes gestaan het.” Dit klink amper of hy aanhaal uit ’n verslag wat hy meer as een maal gelees het. 

			“Die moordenaar sou dus kon sien waaraan my pa gewerk het?”

			“Ja, Mevrou. Eintlik van die stoep af al. Ek wil nou nie ongeskik wees nie, maar ek moet regmaak vir werk, Mevrou. Ek sal hoor of iemand weet waar die prent is.”

			“Dankie, AO. SMS my liewer, die seine is maar sleg op die plaas. SMS’e kom uiteindelik deur, maar oproepe sukkel. En ek is jammer ek het so vroeg gepla, maar ek wou nie polisiestasie toe bel nie.”

			“Dis in die haak, Mevrou. O, en Mevrou, net sodat Mevrou weet, Japie word Vrydagmiddag drieuur begrawe. Sy niggie reël dit by onse kerk. Lekker dag.”

			Frieda bedank hom, groet en lui af, staar na die Du Toitskloofberge deur die voorruit van die RAV. Die sein was te swak by die huis. Eers hier halfpad grootpad toe was daar meer as een strepie. The joys of country living.

			Sal sy welkom wees om die begrafnis by te woon of sal sy net die verrigtinge ontstig? Sy het darem tot Vrydag om daaroor te dink.

			Sy skakel die enjin aan, ry stadig oor die gate en slote tot waar sy omdraaiplek kry en suiker terug. Pleks van afdraai na die stalhuis toe, staal sy haar en hou aan ry tot by die groothuis. In die oggendlig lyk dit nie sinister nie. Net nog meer verwaarloos as wat sy onthou. En so verlate.

			Die Victoriaanse deel kan dalk nog mooi gemaak word. Van die aanbousels, veral die deel waar Nils sy ateljee ingerig het, is sy nie so seker nie. Maar as sy wil verkoop, sal sy moet opknapwerk laat doen. Dit sal baie verg. Werk en geld. En selfs al kry sy die spulletjie opgeknap, wie wil ’n huis koop waarin die vorige eienaar vermoor is? 

			Dit beteken egter nie Hier Is’t is waardeloos nie. Dis ’n vrugbare vallei. As die grond se markprys in berekening gebring word by die aanwas, gaan Victor al die pad bank toe glimlag.

			’n Woensdagmiddag. Die een middag behalwe Sondagmiddae wat Salien amptelik vry gehad het. As dit nie Cedric was nie, moes dit iemand gewees het wat geweet het Salien het Woensdae twaalfuur vir Nils middagete gebring en daarna óf in haar eie huis gebly óf dorp toe gegaan. 

			“Maar dis mos ver,” het sy desjare vir Salien gesê toe sy agtergekom het sy stap die amper tien kilometer.

			“Onse mense is gewoond aan stap,” was haar bot antwoord.

			Dit is die waarheid, het Frieda uitgevind toe sy hier kom bly het, maar ook dat daar baie minder vrese hier rond bestaan. Dis nie so moeilik om ’n geleentheid dorp toe of terug te kry met al die bakkies in die omgewing nie.

			Maar Salien het nie elke Woensdag gegaan nie. Hoe het die moordenaar geweet sy is juis daardie dag wel dorp toe? ’n Kans gewaag? Want selfs al was Salien in haar en Japie se huis, sou sy niks gesien het nie. Die granaatheining en bome skort hulle heeltemal af. Huishulpe moes nie gesien of gehoor kon word wanneer hulle nie werk nie.

			Het die moordenaar geweet Japie is so doof soos ’n kwartel? Salien sou egter die skoot gehoor het as sy hier was. Dit moes die moordenaar geweet het. Wat weer eens beteken hy, of sy, moes geweet het Salien is weg. Of was daar ’n knaldemper? 

			Hoe dit ook al sy, Salien was op die dorp. Japie het niks gehoor nie. En as dit nie Cedric was nie, loop die moordenaar nou nog vry rond.

			Frieda tru die ent tot by die afdraai na die stalhuis en durf verlig die pad na haar tuiste toe aan. Oggendlig of te nie, die groothuis gee haar nog steeds die rillings. Selfs op ’n afstand.

			Sy het skaars voor die stalhuis stilgehou toe die geluid van ’n enjin opklink. Eers toe sy uitklim, sien sy dis nie Stas se bakkie soos sy aanvaar het nie. ’n Rooi motor. Nuut. Nie die soort waarmee mens dit vrywillig op so ’n slegte pad sal waag nie.

			Die motor hou ’n hele ent weg stil, net voor die deel waar die pad die ergste verspoel het. ’n Oorgewig man met ’n welige snor klim uit en stap nader met ’n knyperbord in sy hand.

			“Mevrou Friedelinde Frédérique Fouché?” vra hy toe sy hom tegemoetstap. Rooi aartjies lê soos ’n padkaart oor sy wange. Die knoets van ’n neus is die ene lemoenskil met blou are wat die rooies deurvleg. Die beneukte uitdrukking op sy gesig bevorder nie juis sy voorkoms nie. Die vergeelde grys snor ook nie. 

			“Dis ek, ja?”

			“Pieterse. Ek is die balju en moet hierdie dagvaarding op u beteken.” Skrik gaan sit in haar en sy gee onwillekeurig ’n tree terug toe hy ’n dokument na haar toe uithou.

			Het sy vergeet om ’n verkeerskaartjie te betaal? ’n Rekening? 

			“Dis ’n egskeidingsdagvaarding en u moet asseblief daarvoor teken.” Hy hou die knyperbord ook na haar toe uit.

			O hemel, hier begin die nagmerrie. Victor het nie op hom laat wag nie. 

			Die rooi motor het al lankal weggehobbel toe sy nog net so met die dokument in haar hand bly staan. Die emosies daarin vasgevang, vibreer so sterk deur haar dat sy nie ’n tree vorentoe of agtertoe kan gee nie.

			Stas is nog aan die swets oor die rooi kar wat sy wrakkie ’n entjie terug naelskraap misgery het toe hy Frieda voor die stalhuis sien staan. Hy skrik hom oor ’n mik toe hy nader ry. Sy is doodsbleek. Haar skouers hang asof daar ’n onsigbare juk op rus.

			Hy hou haastig stil en is met ’n paar treë by haar. “Frieda?”

			Haar hele lyf ruk asof sy in ’n ander wêreld was en pas weer in die werklikheid teruggeplaas is. Asof sy nie die bakkie of vir hom tot op hierdie oomblik gesien het nie. Sy kyk op na hom toe. “Eenuur.”

			“Hoe nou?”

			“Victor het in sy dagboek aangeteken: Rawsonville, eenuur. Op die dag wat my pa vermoor is. Hoekom juis eenuur?”

			“Maar hoekom is jy nou so geskok? As jy die inskrywing vroeër gesien het, moes jy toe al gewonder het?” Dankie tog sy laat self die aap uit die mou. Nou hoef hy ten minste nie te erken hy het die dagboekinskrywing gesien en haar privaatheid liederlik geskend nie.

			“Dis asof dit nou eers regtig tot my deurgedring het. Die tyd, datum en plek is een ding. Maar Victor het geweet Japie is doof. Hy het uiteraard geweet waar die ateljee is. Victor het ook geweet van die patiodeure wat in die somer oopstaan – het my pa nog vermaan daaroor, toe hulle nog met mekaar gepraat het. En hy het geweet Salien is Woensdae van twaalfuur af vry en gaan dikwels dorp toe. Hoeveel mense dink jy weet al daardie dinge?”

			Stas vryf oor sy ken. “Het Victor ’n vuurwapen?” 

			“Ek weet nie.”

			Amper ’n dekade getroud en sy weet nie of haar man ’n vuurwapen het nie? 

			“Nog iets. Edie kon hom nie die dag van die moord in die hande kry toe ek, sê maar ’n insident, gehad het nie. Dit was eenuur se koers. Sy het gedink ek kry ’n hartaanval of beroerte en het ’n stemboodskap met dié strekking op Victor se sel gelaat. Hy het eers ure later teruggebel en dit het nog ’n uur geduur voor hy by die huis aangekom het. Teen daardie tyd het die polisie al laat weet van die moord. Dít het ek nou eers onthou.”

			“Jy het ’n insident gehad die dag van jou pa se dood?”

			Sy sug. “Op die oomblik van sy dood. Kom in. Ek het koffie nodig.”

			Hy neem die sleutel by haar toe haar hande te veel bewe om die sleutelgat te kry. “Waar was jy dat die deur gesluit is?”

			“Gaan bel.” Sy stoot die deur oop, gooi die dokument op die toonbank neer en skakel dadelik die ketel aan.

			“Wil jy my van die insident die dag van die moord vertel?”

			Sy gebruik min woorde, maar hy kry die prentjie baie helder. Die pynlikheid van die herinnering is duidelik in haar oë geëts.

			“Toe ek oor die ergste was en weer kon dink, het ek my pa gebel. Daar was nie antwoord nie. Dit was nie vreemd nie. Hy het dikwels nie die foon geantwoord nie. Dit aan Salien oorgelaat. En ek het geweet sy sal nie op ’n Woensdagmiddag in die huis wees nie. Al het ek op een vlak geweet hy is dood, het ek op ’n ander gehoop ek is verkeerd. Ek het gevoel ek raak van my verstand af in daardie paar uur tot die polisie dit bevestig het.”

			“En boonop was jou man nie daar vir jou nie.”

			Sy antwoord nie. Skep net koffie in die bekers.

			“Het hy gesê waar hy was?”

			“Hy het seker. Ek kan nie onthou nie. Dit was ’n nagmerrietyd.”

			“Frieda, dink jy regtig Victor kon jou pa geskiet het?” ’n Man wat kan dig soos Fouché? Wat, as hy sy gedigte reg interpreteer, ’n sielstryd gehad het, onder meer oor sy identiteit? Maar dit was voor Calliope Fouché se talent in die kiem gesmoor het. Voor Fouché Stas Stassen, Calliope se chief cook and bottlewasher, sy teiken gemaak het. Op professionele en persoonlike vlak. “Is hy ’n man wat griewe so ver kan neem dat hy sal moord pleeg?” Eintlik vra hy meer homself dit af as vir haar. “En wat sou sy motief wees?”

			“Die antwoord op daardie vraag lê moontlik daar.” Sy beduie na die dokument wat in haar hande was toe hy op haar afgekom het. “Dagvaarding tot egskeiding. Ek het nog nie na die inhoud gekyk nie, maar ek dink ek weet wat daarin staan. Die trant, in elk geval.” 

			Sy sug. “Ek het iets aangevoel toe ek dit by die baljuman geneem het. Ek vermoed die skikkingsvoorstel is ingesluit.”

			“Dan is dit waarom jy so out of it gelyk het? Nie omdat jy aan die dagboekinskrywing gedink en puntjie by paaltjie begin bring het nie?”

			“’n Bietjie van beide. Dis asof die dokument aanleiding gegee het tot die puntjie by paaltjie bring.”

			“En wat het jy aangevoel?”

			Haar oë raak mistig. “Nyd. Venyn. Haat dalk. Dis asof die hele dokument vibreer daarvan.” Sy skud haar kop. “Soveel vyandigheid het ek nie verwag nie.”

			Hy skink die kookwater in die bekers toe hy besef sy het vergeet van die koffie. “Maar, Frieda, met jou vermoë om goed aan te voel, goed te sien, selfs fisiek te ervaar soos in jou pa se geval, en jou ma s’n ook, hoekom kon jy jou eie man se gevoelens nie reg lees nie?” Hy skuif haar beker nader.

			“Jy verstaan nie. Dit werk nie so nie. Dis juis die mense naaste aan jou wat vir jou duister is. Omdat jy jou eie toekoms nie kan sien nie.”

			“Maar hoekom kry jy dan juis nou ’n gevoel oor sy vyandigheid? Julle is nog steeds getroud?”

			Sy kyk hom ’n oomblik stil aan. “Dalk omdat hy nie meer deel is van my toekoms nie.”

			Aan haar gesigsuitdrukking kan hy sien sy besef dit self ook nou eers. 

			Vir die eerste keer wonder hy hoe dit moet voel om uitgelewer te wees aan wat dit ook al is wat sy het. ’n Siekte? ’n Gawe? ’n Vloek? 

			“En sy verlede? Sal jy dié nou ook kan sien? Of aanvoel?”

			“Ek weet nie.”

			“Daar moet ’n rede wees waarom die dokument jou so hewig laat reageer het. Jou laat dink het aan die dag van jou pa se dood.” Hy hou die dokument na haar toe uit. Sy deins terug. “Vat dit, Frieda, en dan dink jy aan Victor op 29 Februarie ’n jaar gelede. En aan jou pa. Voor sy esel. Hoe hy na die jonkmanskas stap. Hoe ...”

			“Dis nie ’n episode van Psychic Detectives dié nie, Stas Stassen!”

			Hy kan sien sy is na aan trane. “Probeer net.”

			Sy ruk die dokument uit sy hand, druk dit met albei hande teen haar bors. Maak haar oë toe.

			Lang oomblikke staan sy net so voor sy aan die bewe gaan. Trane pers onder haar wimpers uit. Hy vang haar net betyds toe haar bene meegee, smyt die dokument eenkant toe en help haar rusbank toe. Sy sak soos ’n lappop daarop neer.

			“Ek is jammer, Frikkie. Fok, ek is jammer.” Hy vou sy hande om haar gesig. “Kyk vir my? Frikman? Kyk vir my!”

			Haar oë fladder oop. “Water. Ek is dors. So verskriklik dors.”

			Die hoofpyn skroei deur haar kop en in haar nek af. Sy drink gulsig aan die water wat Stas vir haar bring. Vee daarvan oor haar gesig en nek, gee die beker terug, soek die drukpunte met dom vingers.

			“Hou net op,” fluister sy hees toe hy vir die soveelste keer sê hy is jammer. Sy maak haar oë toe, laat die pyn deur haar eb en vloei tot sy weer kan dink.

			Toe sy uiteindelik weer na hom kyk waar hy op die koffietafel voor haar sit, is daar saam met berou ’n duisend vrae in sy oë.

			“Frik, is jy oukei? Beter, bedoel ek?” is egter al wat hy vra.

			“Ek sal nou-nou wees.” 

			Asof hy nie weet wat om anders te doen nie vat hy haar hand, vryf dit warm. Toe die ander een. Hoekom, weet sy nie, maar dit help.

			“Ek verstaan dit nie, Stas. Daar was die emosies opgesluit in die dokument, maar ook iets anders. Dit maak nie sin nie. Die beeld was baie dof, verwronge, maar ek kan sweer ek het vir Linette Nel onder die akkerboom sien staan.”

			Sy asem ruk effens in, sy adamsappel klim op en af in sy keel. “Niks anders van Victor nie?”

			Frieda skud haar kop. “Miskien het ek vanuit sy perspektief gekyk, maar ek dink nie so nie. Ek is amper seker ek het haar gesien soos Nils haar gesien staan het. Deur sý oë.”

			“Wat het hy gesien? Was daar iets in haar hand?”

			Sy maak weer haar oë toe. “Ja, maar nie ’n vuurwapen nie. Iets soos ... ’n beursie? ’n Tjekboek dalk.” Haar oë gaan net betyds oop om te sien hoe onkant betrap hy is voor hy beheer kry oor sy gesigsuitdrukking.

			“Wat is dit, Stas?”

			Hy staan op en druk sy hande in sy broeksakke, loop ’n paar treë op en af. Dit lyk asof hy ’n besluit neem en kom staan weer voor haar. “Linette wou ’n skildery wat jou pa van haar gemaak het, terugkoop.”

			“My pa het Linette geskilder?”

			Stas knik. “En net vir die rekord, en glo my ek wil dit nie graag erken nie, maar vir die eerste keer begin ek jou amper glo. Oor hierdie gawe of wat dit ook al is wat jy het.” Hy skop gefrustreerd na die koffietafel se poot. “Of jy is die beste donnerse aktrise wat ek nog die voorreg gehad het om in aksie te sien. Meryl Streep se moer.”

			Dors. Hoofpyn. Slaap. Dis klaarblyklik hoe dit elke keer verloop nadat sy deur ’n insident is.

			En toe vergeet hy boonop skoon van die bliksemse klankopnemer. Dié lê nog in sy kamer by Stella. Daar is net te veel bleddie balle in die lug. Hy kry nie almal daar gehou nie.

			Stas rol die verf aan dat druppels in alle rigtings spat. Hy lyk al klaar soos ’n tarentaal. Hy kan maar net so wel die res van sy frustrasie ook op die muur uithaal. Gelukkig het hy ’n seil oor die vloer gegooi. Ongelukkig is ’n tenniselmboog sy voorland as hy so aangaan.

			Vir wie hy die kwaadste is? Vir homself. Oor die idiotiese eksperiment wat hy op Frieda afgedwing het. Hy het die arme girl deur hel gesit. En wat is die gevolg? Sy sê vir hom iets wat hy weet. Linette was daar. Wou die skildery terugkoop. Die enigste verskil is dat Frieda nou ook weet. 

			Boonop het hy hom nou in die voet geskiet. Daar gaan sy laaste opsie om uit hierdie gemors te kan ontsnap.

			Sou jy regtig die ding vir Linette gesteel het? 

			Dis nie ’n stemmetjie wat vra nie. Asseblief! Van stemme in mense se koppe het hy genoeg gehad. Dis net iets wat enigiemand met ’n greintjie selfkennis homself sal afvra. En die antwoord behoort ’n verligting te wees. Nee. Hy dink nie hy sou nie. 

			Maar dis maklik om te sê noudat jy die kans verspeel het. 

			Gewete. Dis net sy gewete wat hom aankla. Of so iets.

			Hy gooi die verfroller in die leë verfpan en stap by sy spoggerige happy door uit tot op die stoep. Die perfekte herfsdag. Watervoëls wat raas in die oewerplantegroei. Die rivier wat die berge terugkaats. Die geplons van ’n vis. Wingerde wat verbruin en iets van witter lug. N.P. van Wyk Louw het dit so meesterlik verwoord dat hy nie nou die gedig se presiese woorde kan onthou nie.

			En sê nou dit wás Linette wat Nils geskiet het? Wat benewens ’n beursie of ’n tjekboek ook ’n vuurwapen in haar handsak gehad het? Maar Linette sou nie so onnosel gewees het om honderd duisend rand wat sy in elk geval nie nodig het te steel nie. Nog minder om die papier waarop die inhoud van die kluis gelys is, agter te laat. Buitendien, hoe sou sy geweet het waar die kluis is? Die sleutel? En hoekom sou sy in die eerste plek die kluis oopgemaak het? 

			Omdat sy die skildery gesoek het. Nee, die kluis was te klein. Omdat sy dit wou laat lyk soos roof. Omdat sy wou hê dit moet lyk asof dit ’n minder intelligente persoon is wat die moord gepleeg het. Een wat die lys sal agterlaat. En omdat sy die geleentheid gehad het om agter te kom waar die kluis is. En die sleutel. Toe sy daar was om geskilder te word. 

			Die Linette wat hy leer ken het, was nie tot so iets in staat nie. Maar daardie Linette het lankal plek gemaak vir ’n ander mens. Die een wat oorkant hom in die Blue Orange gesit het, hoe goed sy ook al gelyk het, is net ’n afgietsel van die oorspronklike een wat hy desjare as goeie vriendin beskou het. 

			Wat loop alles in ’n vrou se kop skeef as sy oortuig is dis haar skuld dat haar kind verdrink het?

			

		

	
		
			Ses en twintig

			Die SMS-piep ruk Frieda wakker uit ’n nagmerrie. Die angs lê nog haar lyf vol, maar sy weet nie wat haar so bang gemaak het nie. Iets van Victor en ’n reusekraai. Dis al wat sy kan onthou.

			Sy steek haar hand uit na die sel, loer deur skreefoë na die boodskap. Prent is in SAP13-stoor saam met ander bewysstukke. Kontak kaptein Oelofse. ’n Landlynnommer volg.

			Frieda gaan stort eers voor sy buitetoe stap tot waar sy ’n redelike sein kry en bel. Die konstabel by die skakelbord lig haar in Oelofse is nie daar nie, maar neem haar nommer en beloof hand en mond die kaptein sal haar terugskakel. Dit laat haar juis vermoed Oelofse, wie hy ook al mag wees, is nie ’n terugbeller nie.

			Stas se bakkie staan nog waar hy dit gelos het. Sy oorweeg vlugtig om boothuis toe te stap, te gaan kyk hoe hy vorder, maar besluit daarteen. Haar knie is nog te seer om die ongelyktes aan te durf.

			In die stalhuis lê die dagvaarding en wag om gelees te word. Daarvoor sien sy die minste van alles kans.

			Haar gedagtes tot rus bring, asem kry, afleiding – dis wat sy nou nodig het. Sy stap om die huis na waar haar groente- en kruietuin was. Sodra haar lewe ’n bietjie ewewig herwin, wil sy hier aan die werk kom. Al is dit net ’n bedding Purple Plum-radyse. Dié was baie gewild by haar kliënte vanweë die helder pers kleur. 

			Tussen die onkruid is daar tog duidelike tekens dat dié stukkie aarde voorheen meer opgelewer het. Die roosmaryn het oorleef en ’n digte struik geword. Origanum bedek die grond al om die mure van die stoortjie waarop die watertenk staan. Daar is ’n paar opslagvinkelplante met pers pluime, ’n klompie dragon, ’n salieplant op sy einde. En dit ná al die jare. Maar net voortgegaan om self te saai sonder dat iemand omsien of maai.

			Van die groente is daar uiteraard niks oor nie. En die heirloomsade wat sy in haar Somerset-Wes-tuin geoes en in die stoortjie gebêre het saam met ’n paar stukke tuingereedskap, sal waarskynlik ná agt jaar nie meer bruikbaar wees nie. Maar vreemder dinge het al gebeur. Veral die radys- en tamatiesade hou baie lank en sy het dit lugdig verpak met silikoonsakkies in die houers.

			Sy is drie tree van die stoortjie af toe sy vassteek. Verf dop van die hout af, maar dis ’n stewige deur waarmee sy dertien jaar terug nog self die ou vrotte laat vervang het. Die grendel is op, maar die deurgeroeste hangslot lê op die grond. 

			Het wind en weer oor meer as ’n dekade sy tol geëis of is hier ingebreek? Om wat te steel? Ou grawe en spitvurke wat sekerlik ook al vrot van die roes is? ’n Tuinslang wat nie meer bruikbaar sal wees nie? En dan skuif die dief die grendel weer toe? 

			Iets is nie lekker nie.

			Dis nie die gedagte aan diefstal wat haar verhoed om nader te gaan en die grendel oop te skuif nie. Ook nie die moontlikheid dat goggas en gediertes daar skuilhou nie. Dis die donker gevoel wat in haar opstoot. Die benoudheid wat haar beetkry. 

			Uit! Uit! Sy moet uit! Gille klink in haar ore op. Haar vingernaels pyn.

			Frieda druk haar ore toe, maar dit help nie. Sy draai blindelings om en begin hardloop. Sy struikel oor klippe en plante. Slaan ’n keer neer. Sukkel weer met brandende knieë op en hardloop verder. 

			Toe sy die boothuis sien, roep sy Stas se naam. Oor en oor en oor.

			Stas gooi die verfroller neer toe hy die rou krete hoor. Toe hy om die hoek kom en Frieda aangestrompel sien kom, word hy yskoud. Haar jean is op die knieë geskeur en bloederig. Haar hare staan wild en haar gesig is vertrek. Hy hardloop nader en gryp haar vas toe sy weer struikel.

			“Wat gaan aan? Frieda, wat het gebeur?”

			Sy skud net haar kop, huil en kerm tegelyk.

			“Frieda!” Die sweepklap van sy stem het die gewenste uitwerking.

			Sy kyk hom met enorme oë aan, haar wange bestreep van stof en trane.

			“Daar is iemand in die stoor onder die watertenk.” Sy beduie in die rigting van die stalhuis. Haar handpalm is nerfaf. “Agter by die ou groentetuin.”

			Hy onthou vaagweg dat hy die watertenk gesien het. “Wie? Wat maak hy daar?”

			“Ek weet nie. Ek weet net daar het iets verskrikliks gebeur. Asseblief, jy moet gaan kyk. Dis te laat, maar jy moet gaan kyk. Asseblief.”

			“Te laat? Bedoel jy ...?”

			Sy knik. “Ek dink so.”

			“Kom ons kry jou eers by jou huis. Die nerfaf plekke moet skoon kom.”

			Dit neem ’n ewigheid oor die ruwe terrein met Frieda wat sukkel om te loop. 

			Die trap solder toe is duidelik vir haar ’n pyniging, maar uiteindelik het hy haar in die badkamer.

			“Ek sal regkom. Gaan kyk. Asseblief.” 

			“Ek skakel die ketel aan op pad uit. Wanneer jy klaar is hier, maak jy vir jou soet tee. Oukei?”

			Sy knik en gaan sit op die badrand.

			Die watertenk wat redelik prekêr bo-op ’n klein geboutjie staangemaak is, is skaars honderd meter van die stalhuis af. Dis een van daardie goed wat mens in die verbygaan sien, maar nie regtig raaksien nie. Miskien omdat die hele spul so mosbegroei is.

			Nêrens om eens in te loer nie. Die stoortjie is vensterloos. Hy is waaragtig nie lus hiervoor nie. As Frieda reg is, wag daar ’n lyk agter daardie deur. Hopelik sit sy die pot mis. Hopelik is sy net oorspanne. ’n Nutcase.

			Hy haal ’n paar keer diep asem en skuif die grendel oop. Hy tel tot tien en trek die deur oop. Die middagson dring net ’n klein entjie in die donkerte in. Dis genoeg. 

			Die bont rok lyk verstommend vrolik. Makaber, só aan die liggaam van ’n bruin vrou wat in ’n patetiese bondel voor sy voete lê. Die stank is iets verskrikliks. Die diep krapmerke aan die binnekant van die deur vertel sy eie storie.

			Stas druk die deur toe. Skuif die grendel weer op. Die naarheid haal hom binne twee tree in. Dit voel naderhand asof sy ingewande saam met die braaksel wil uit, maar uiteindelik bedaar die gekokhals tog.

			Terug in die stalhuis hoor hy Frieda stort. Hy maak vir haar tee en skink vir hom ’n glas wyn in. Hy drink dit in drie teue leeg, maar die bewerasie wat hom oorval het, raak nie juis beter nie. Die smaak in sy mond ook nie. Fok, hy sal op hierdie oomblik moor vir ’n Captain Morgan en Coke.

			Hy hoor die badkamerdeur oop- en toegaan en gaan staan aan die onderpunt van die trap. “Frieda? Waar is jou selfoon?” Hy probeer normaal klink, maar kry dit nie reg nie.

			Sy het ’n handdoek om haar lyf en een om haar kop toe sy aan die bopunt van die trap verskyn. ’n Straaltjie bloed maak ’n rooi streep teen haar maermerrie af. Haar ander knie is potblou. ’n Ouer kneusplek, besef hy.

			Sy kom halfpad teen die trap af en hou die foon na hom toe uit, haar ander hand om die handdoek geklem om dit bo te hou.

			“Daar is toe iemand daarbinne?” Haar oë is geswel, haar stem hees.

			Hy knik. “Al ’n hele ruk dood.” Hy neem die foon. “’n Bruin vrou in ’n bont rok.”

			Frieda sluk ’n paar maal. “Salien?” 

			“Sal nie kan sê nie. Al wat ek weet, is dat dit lyk asof sy willens en wetens daar toegemaak is, nog gelewe het en daar gelos is om dood te gaan.”

			Trane begin weer oor haar wange stroom. 

			“Ek is jammer ek kan jou dit nie spaar nie, Frieda, maar dit sal in elk geval aan die lig kom. Ek gaan ’n beter sein soek. Jy het mos Arendse se nommer op jou foon.”

			Sy vee die trane af en knik. “Ek gaan aantrek.”

			“Ons sal Japie se niggie Caroline vra om haar amptelik uit te ken, Mevrou. Sy is mos nou hoeka hier van Genadendal af vir Japie se begrafnis. Ek kan nou nie vir seker sê nie, maar ek dink ons kan maar aanvaar dis Salien.” 

			Arendse vryf in ’n ongedurige gebaar oor sy kortgeskeerde hare. “Shame, dit gaan vir Caroline swaar wees. Sy het Salien goed geken.” Arendse skud sy kop. “Die ding met Japie was klaar vir haar so ’n groot skok. Sy het glo in Desember nog vir Salien kom uithelp met Japie toe Salien Villiersdorp toe was. Dit hoor ons toe eergister, toe sy hier aankom om die begrafnis te reël.”

			“Hoe bedoel jy nou?” Stas haal die woorde uit Frieda se mond.

			“Ja, Salien was so skuins voor Krismis na haar antie toe. Caroline het Japie kom oppas. Salien het haar goed betaal daarvoor. Caroline sê Salien het nog gevra dat sy ná Nuwejaar weer moet kom help. Sy en Japie wou glo Villiersdorp toe trek, maar Salien moes nog eers gaan seker maak van blyplek. Toe Caroline nou niks van Salien hoor nie, het sy gedink sy het seker van plan verander. 

			“Dit beteken die familie het toe nie gelieg oor Salien wat daar was maar nie teruggekom het nie. Salien het glo ’n klomp geld gebring, meubels en goed laat aflewer en hulle aangesê om aan te bou aan haar antie se huis. Gesê hoe ook. Dis nou vir haar en Japie.”

			“En hulle weet seker nie waar al die geld vandaan gekom het nie?”

			Arendse skud sy kop. “Dit bly ’n raaisel.”

			“Weet julle hoeveel geld sy vir hulle gegee het?” vra Stas. Hy lyk vreemd ongemaklik.

			“Haar antie wil nou nie sê nie, maar die AO van Villiersdorp wat vir ons navraag gedoen het, reken die goed wat gekoop is en die aanbouery kon nie veel minder as dertig duisend rand gekos het nie. Al het Salien se nefie wat ’n bouer is die aanbouwerk gedoen. Selfs al het hy dalk stene en goed by ander boupersele waar hy gewerk het, geskaai. Hy is hoeka laas maand uitgevang en sit nou in die tronk.”

			“Dit het nie dalk iets te doen met die honderd duisend wat uit my pa se kluis gesteel is nie?” Frieda versit versigtig. Haar een knie brand nog vir die vale hel.

			“So het ons ook gewonder, maar waar sal die ander geld wees? Ons het gesoek, maar niks in die kothuis gekry nie. Dis ’n klomp geld om weg te steek.”

			“Maar as julle dit kry en dit kom aan die lig dis Salien wat dit gesteel het, is dit moontlik dat sy my pa se moordenaar was?”

			“Kan dalk wees, Mevrou, maar hoekom sal iemand haar dan wil staan en doodmaak? Kan nie Cedric wees nie. Hy sit al vandat hy in hegtenis geneem is in die tronk. Selfs al het hy borgtog gekry, sou niemand dit betaal het nie. Hy is te gevaarlik.” 

			Arendse kom orent en skuif sy leë beker na die middel van die kombuistafel toe. “Dankie vir die koffie. Ons moet maar pad vat. Eers seker maak dis Salien. By die lykskouer hoor hoe sy dood is en so. Maar as dit sy is, verklaar dit waarom Japie sommer net so agtergelaat is. En waarom sy nie vir Caroline laat kom het nie.” 

			Hy stoot sy stoel onder die tafel in. “Mevrou moet maar verskoon, hier sal heelwat gekom en gegaan word na die watertenk toe. En met Mevrou se permissie sal ons graag weer deur die kothuis ook wil gaan. En die groothuis. Ek sal Laverne-hulle laat weet hulle kan nie môre al kom skoonmaak nie.”

			“Dis in die haak. Ek hoop net iets lewer êrens antwoorde op.” 

			Arendse maak keel skoon. “En Mevrou, daar is ’n bietjie slegte nuus oor die prent waaroor Mevrou navraag gedoen het.”

			Frieda kyk hom vraend aan. 

			“Kaptein Oelofse het dit opgespoor, maar daar is ’n probleem. Sien, ek dink die manne wat dit weggevat het of dalk dié wat dit by die stoor ontvang het, het seker nou nie besef van die nat verf nie. Is mos olieverf. En toe het dit nou beskadig geraak.”

			“Hoe erg?” vra Stas.

			“Mens kan nie eintlik uitmaak wat dit was nie. Die ene rooi smeersels. Net een deel is glo nie beskadig nie, maar dis klein.” Hy lig sy hande beteuterd. “Ek is baie jammer, maar dis hoe dit is. Alles loop nie altyd soos op die TV nie.”

			Frieda se moed sink in haar skoene en dit laat haar besef hoeveel sy op daardie skildery gereken het vandat sy besef het Nils wil haar aandag daarop vestig. “Kan ek dit in elk geval terugkry?”

			“Ek glo dit sal reg wees. Ek sal dit sommer saambring wanneer ons weer hierheen kom. Sal seker môre wees. En ek sal probeer uitvind wie verantwoordelik was vir die skade.”

			Frieda skud haar kop. “Gedane sake.” 

			Dis later as wat sy gedink het, besef sy toe hulle Arendse se bakkie agternakyk. Al ná ses, sien sy toe sy op haar polshorlosie kyk.

			Die geluid van ’n SMS wat deurkom, laat haar wegdraai en binnetoe gaan. As Stas nog daar is, sê vir hom hy moet sy gat roer of hy is sy blyplek kwyt.

			Sy kyk na Stas wat net op die kombuisstoel wou gaan sit. “Boodskap vir jou.” Sy gee vir hom die foon. Hy lees deur skrefiesoë en gee dit ergerlik vir haar terug.

			“Ek slaap hier oor. Stella moet maar net verstaan. Ek kan jou nie alleen hier los nie.”

			“Jy kan en jy gaan. Wat ook al gebeur het, wie dit ook al was, dit het ’n hele ruk terug gebeur. Buitendien, my prokureur het my gewaarsku om my kant skoon te hou, onthou?”

			“Ek het nie gesê ek gaan bý jou slaap nie. Ek dink net dis veiliger as ek hier oorslaap. Op die bank.”

			“Kyk, Stas, ek weet dit klink dalk vir jou belaglik dat enigiemand eens kan dink jy wil by my slaap. Die punt is, Victor kan dalk van so iets misbruik maak in die egskeidingsgeding.”

			“Ek dink nie dinge werk meer so in ’n egskeidingsaak nie. Nietemin, as hy anyway gaan misbruik maak, al slaap ek net op die bank, kan ons maar net so wel ’n kooi deel. As dit is wat jy wil hê. Ek is game.”

			Haar mond sak vanself oop.

			Hy gryp sy sleutels, sy kaak stram. “Ek wens jy wil jou hang-ups oor jou lyf laat staan, Frikman. Dis glad nie ondenkbaar dat iemand by jou wil slaap nie – dis nou in die sin van eintlik wakker bly. Ek weet ék sal glad nie omgee nie. Ek probeer net eerbaar wees. Ek sal my ry kry om jou ’n dilemma te spaar, maar as jy bang raak of selfs net ongemaklik voel, SMS my. Ek kan binne vyftien minute hier wees. Dis jou keuse of die oorslaap in jou bed of op jou bank is.” 

			Sy is steeds sprakeloos toe hy wegtrek. 

			Dis maar net sy verwronge sin vir humor. Hy het haar probeer opbeur. Die oomblik ligter probeer maak. Dis al.

			Hy het in sy doel geslaag, maar dit gaan nog steeds ’n lang nag wees. Sy hinkepink deur toe. Sluit oorhaastig. Asof sy só die demone wat binne-in haar broei ook kan buite hou.

			Dis die stres. Moegheid. Of daardie waarheidserum wat Frieda die eter instuur en waarvoor hy so ontvanklik is. Wel, nou weet sy. For better or for worse. Die bal is nou in haar doelgebied. Anglisisme ofte not. Dis haar besluit wat sy met daardie bal wil doen. En met hom.

			Stella wag hom hande in die sye in toe hy stilhou. 

			Stas klim uit en laat die wrakkie se deur dit ontgeld. “Kyk, Stella, ek het vandag ’n moerse oordeelsfout begaan en iemand anders daaronder laat ly. Ek het ook my malle moer losgewerk, ’n lyk ontdek, my longe uit gekots en boonop ’n krater van myself gemaak by iemand vir wie ek omgee. En dis in reële volgorde, nie volgorde van belangrikheid nie. Nou gaan ek stort en ’n halwe bottel wyn uitdrink. En as jy dan nog prentjies-en-Pritt met my wil speel, sal ek dit oorweeg. Oukei?”

			“’n Lyk?”

			Shit. Dit kom daarvan as mens jou cool lose. Hy stap net aan kamer toe.

			“Oukei!” roep sy agter hom aan. “Ons praat daaroor wanneer speeltyd aanbreek. Moet net nie te lank draai nie. Ek het my beauty sleep nodig.”

			Terwyl hy in die stort is, hoor hy die een na die ander SMS deurkom. Hy gaan sit met sy glas wyn in sy hand op die stoep voor hy na sy foon kyk. Materiaal wat aangekom het en reg is om afgehaal te word. Die loodgieter wat sê hy is jammer hy kon dit nie vandag maak nie, maar hy sal môre deurkom. FNB wat ewe ongevraag laat weet hoeveel hy op sy kredietkaart skuld. En lo and behold, Linette wat vra of hy enige nuus het.

			Hy weet hy maak droog toe hy haar bel. Hy is te moeg, voel te onstabiel, maar vandat hy gehoor het hoeveel geld Salien rondgestrooi het, het sy ongemak met Linette se bekentenis dat sy Salien omgekoop het, verdriedubbel. Dat sy hom in die eerste plek gevra het om die skildery vir haar in die hande te kry, begin nou vir hom al hoe meer vermetel, indien nie krimineel nie, klink. Miskien juis omdat dit so ’n verloklike versoek was.

			“Hi, Stas, dis ’n verrassing?” In die agtergrond hoor hy Édith Piaf: “No, no regrets ...” Die musiek word sagter gedraai.

			“Hoeveel geld het jy vir Salien gegee om haar mond te snoer?”

			’n Geskokte stiltetjie. Miskien omdat daar meer aggressie in sy stem was as wat hy bedoel het. “Dit het niks met jou uit te waai nie.”

			“Dit het. Ek is nie lus vir redekawel nie, Linette. Hoeveel?”

			Sy huiwer sekondes lank. “Vyf duisend.”

			“Was daar meer as een keer?”

			“Net twee keer. Salien het een middag hier aangesit gekom. My onverhoeds betrap. Gesê sy besef nou dit was nie Cedric wat Nils gepot het nie. Sy sal polisie toe gaan as ek nie vir haar nog geld gee nie.”

			“Wanneer was dit?”

			“Êrens in Desember. Stas, wat gaan aan met jou?” 

			“Hoeveel die tweede keer?”

			“Tien.” Kortaf. 

			Sou sy lieg? As die AO van Villiersdorp reg geskat het, is dit maar die helfte van die geld wat Salien daarheen geneem het. “Jy moes besef het dit gaan nie ophou nie, Linette?”

			“Ek het geweet dit kan net aanhou totdat die hofsaak afgehandel is en ek het haar baie duidelik laat verstaan dis die laaste keer. Sy het gesê sy gaan in elk geval trek. En sy moes, want ek het nog nie weer van haar gehoor nie. Ek glo ek is nou van haar ontslae.”

			“Was jy ooit weer op Hier Is’t?”

			“Natuurlik nie. Wat sou ek daar gaan soek het?”

			“Vir Salien dalk? Om haar stil te maak? Permanent?”

			“Jy bedoel tog seker nie ... Moenie belaglik wees nie, Stas. Dink jy nou waaragtig ek is tot so iets in staat?”

			“Ek weet nie, Linette. Ek het ook nie gedink jy is daartoe in staat om ’n vriend te probeer oortuig om diefstal te pleeg nie. Wat nog te sê die gereg dwarsboom deur omkoopgeld aan iemand te betaal. Het jy al daaraan gedink dat jy ’n aandeel het in die feit dat die moordenaar dalk nog op vrye voet verkeer? Net omdat jy ’n ding of twee om selfsugtige redes wou toesmeer?”

			“Die polisie het die skuldige gekry en toegesluit. Ek het niks gedwarsboom nie.”

			“Glo jy dit werklik?”

			“Ja.”

			“En as ek vir jou sê Salien is ook vermoor? Glo jy dit steeds?” Dis dalk nog nie bevestig nie, maar wie anders as Salien kan dit wees?

			Sy bly so lank stil dat Stas begin dink sy het die verbinding verbreek. “Stas, ek móét daardie skildery kry.”

			Nie “O, dis verskriklik” nie. Nie “Wat op aarde bedoel jy?” nie. Al wat haar pla, is die fokken skildery.

			“Dis jou probleem, professor Nel. Moet dit nie myne maak nie.” Hy lui af sonder om op ’n antwoord te wag.

			Toe hy opkyk, staan Stella net duskant die prieel. Hoe sy so stil kan beweeg met daardie groot lyf van haar, is vir hom duister. Wat sy alles gehoor het ook.

			“Kom ons slaan vanaand se klas maar oor, Stas. Ek kan sien jy het groter probleme as die feit dat jy gefikseer is op huise.” 

			“Gewat op wat?” Sy kop is nog driekwartpad by Linette. 

			“Eers die boothuis. Toe ’n huis op stelte presies in die middel van jou collage. Jy weet natuurlik dat ’n huis dui op die self. En ’n behoefte om te behoort. Onder meer. Ons praat môre.” Sy draai weg, doen dan ’n Columbo oor haar skouer. “Salien het met die leeu se snorbaarde gespeel. En as ek reg aflei, verloor. Ek sou versigtig wees as ek jy was, Stas.” 

			“Wat bedoel jy?” roep hy agterna toe sy om die heining stap.

			“Wat ek sê.” En weg is sy.

			

		

	
		
			Sewe en twintig

			“Oom Boetie sê ons kan nie vandag daar bo skoonmaak nie, toe sê my ma ek moet maar die katel kom doen.” Laverne se beeldskone dogter lyk glad nie beïndruk nie, ontmoet nie eens Frieda se oë nie.

			“Het jy saam met hom gekom? Jou oom?” ’n Voertuig het ’n rukkie gelede al verbygeratel, net ná agt.

			Laetitia knik en vryf oor haar arms wat net met ’n dunnerige trui bedek is.

			“Oukei, kom in. Ek moet netnou uitgaan, maar jy kan maar aangaan. Ek sal voor middagete weer terug wees.”

			Laetitia bly staan toe sy binne is. “Het jy Brasso?”

			“Ek het gekry.” As die kind wil dikbek wees, gaan sy wraggies nie haar nek breek om vriendelik te wees nie. Frieda onderdruk ’n kreun toe sy onder die opwasbak moet inbuk om die blik en lappe uit te haal. Gister se lyfseer was ’n vulletjie teen vandag s’n. 

			Laetitia vat die skoonmaakgoed sonder ’n woord by haar en stap trap toe. Houdinkie is nie die woord nie.

			Frieda probeer die ergernis wat in haar opstoot, beteuel, maar kry dit nie heeltemal reg nie. “Laetitia?”

			Die lang swart vlegsel swiep parmantig toe sy omkyk.

			“Is jy maar só of het jy iets teen my in die besonder?”

			Die sjerrieoë rek effens. Sy draai terug na Frieda toe, vroetel met die lappe, maar sê niks.

			“Ek kan nie dink dat ek jou rede gegee het nie. Ek het jou nog net een keer gesien en toe het jy my al aangekyk. Wat is dit?”

			“Jou pa,” antwoord sy verrassend vinnig. Asof sy net vir ’n gaping gewag het.

			Frieda sug heimlik. “Wat van my pa?”

			“Hy het gesê oor sy dooie liggaam sal Etienne met ’n bastermeid deurmekaar raak. Nie net bruin nie, het nog ’n Indiër vir ’n pa ook.”

			“Etienne?” Die kloutjie wil nie mooi by die oor kom nie. Ook nie oor Laetitia se pa nie, maar dis nie nou belangrik nie.

			“Ja. Etienne. Ons is lief vir mekaar. Jou pa het gesê hy weier om klonkies vir kleinseuns te hê en as Etienne met my trou, kry hy nie sy erfporsie nie. Maar nou is jou pa dood. En Etienne kom terug en ons gaan trou. En daar is niks wat jy daaraan kan doen nie. Net sodat jy weet. ” 

			Frieda kyk haar verward aan. “Hoekom sal ek iets daaraan wil doen? Ek het Etienne in jare nie gesien nie. As julle wil trou, is dit julle saak.”

			“Celestine sê jy sal vir ons moeilikheid maak. Dalk nog keer dat die polisse uitbetaal. Jy maak vir almal moeilikheid. Sy sê dis jou skuld dat jou pa Stella-hulle van die plaas af weggejaag het. Jy haat hulle.”

			“Dis nie waar nie.” Verdwasing het ’n manier om soos verdediging te klink. “Ek haat hulle nie. En ek kan nie glo dat jy Celestine ernstig opneem nie. Stella sê jy pas haar partykeer op. Jy moet mos weet hoe sy is.”

			“Celestine is nie altyd ewe erg nie. Sy het dit gesê toe sy nog haar pille gereeld gedrink het. Nadat sy in die Karoo was. Sy was vir ’n ruk lank baie beter. En Stella het gesê dis waar, jy het jou pa teen hulle opgemaak. Celestine sê ook jy sal nie vir Etienne toelaat om die groothuis te huur nie.” 

			“Die groothuis?” Sy klink al soos ’n papegaai. “Wat wil hy daarmee maak?”

			Laetitia skud die Brasso-blik en kyk weg. “Stella en Etienne wil ’n galery oopmaak en mense oplei om kunsgoed te maak. ’n Soort gemeenskapsprojek. Ek en my ma wil ’n koffiewinkel in die ou deel begin. Later ’n restaurant. Jou pa het ’n oorval gekry toe Etienne met hom daaroor gepraat het. Hom sleggesê dat die see hom nie kan afwas nie. Gesê sy lappe is nie kuns nie, dis craft en Stella teken kinderprentjies. En nou, het jou pa gesê, wil hulle boonop mense leer om nog ’n groter klomp snert te maak.” 

			“Wanneer was dit?”

			“Nog voor ons gehoor het Etienne het die prys gewen. Aan die begin van laas jaar. Salien het jou pa in sy kwaad gestook, gesê dit kan net op ’n gemors uitloop. Was seker bang sy sal haar huis kwyt wees.” 

			Frieda hertakseer die meisie voor haar. Sy is dalk ’n bietjie ouer as wat sy met die eerste oogopslag lyk. Dalk al twintig. En dis duidelik dat sy goeie skoolopleiding gehad het, daarvan getuig haar taalgebruik en uitspraak.

			“Celestine sê Salien was nog altyd naar met haar en Etienne, maar veral met haar.”

			Frieda onthou dat Salien altyd na Celestine verwys het as “daardie mal een”. Sy het haar ook “Fillistien” genoem pleks van Celestine en was nog norser met haar as met die res van hulle.

			“Wanneer kom Etienne terug?” vra Frieda met ’n sug. One big happy family was hulle beslis nie.

			“Sy vlug land môreaand.” Laetitia se vyandskap het tot onsekerheid gemuteer.

			“Sê vir Etienne hy is welkom om met my te kom praat. En Laetitia, ek is nie my pa nie. Ook nie wie Celestine, of wie ook al, dink ek is nie. As jy ’n probleem met my het, praat met my. Moenie vooraf besluit wat ek dink of sal sê nie.”

			Dit lyk asof Laetitia nie kan besluit of sy haar wil wip of nie. Uiteindelik knik sy net en gaan met die trap op.

			Frieda onderdruk ’n sug. Verbeel sy haar of het net mooi almal ’n appel met Nils te skil gehad? En dit so kort voor sy dood.

			Meneer Verhagen sê niks daaroor dat sy nie self die dokument gelees het nie.

			Frieda is dankbaar sy hoef nie te verduidelik dat sy net eenvoudig nie kon nie. Dit was erg genoeg om dit net te hanteer tot sy dit voor hom neergesit het.

			Terwyl hy lees en blaai, lees en blaai, probeer sy haar gedagtes neutraal hou. Wegstuur van haar gesprek met Laetitia. Van die liggaam wat in die stoortjie was. Wat die polisie gaan vind of nie vind nie. Ook van wat ook al in die dokument staan.

			“Het jou man enige insae in jou finansiële sake?” vra Verhagen uiteindelik toe hy terugsit. Sy gesig is ’n masker. 

			“Hy hanteer ons belastingsake, dus het hy volle insae gehad tot op datum.”

			Verhagen haal sy bril af en kou aan een steel. “Hy het ook saam met ’n waardeerder ’n geraamde skatting van jou bates gemaak, dit sluit die plaas en skilderye in Nils se huis in.”

			Frieda skud haar kop. “Hy was nie naby die plaas nie – met of sonder waardeerder. Nie sedert ons besluit het om te skei nie.”

			Verhagen skuif sy bril hoër op sy neus en bekyk iets op die dokument. “Die waardasie is ’n hele ruk terug gedoen. Volgens die aangehegte dokument, verlede jaar al.” Hy kyk weer op. “Die lys van skilderye is baie presies uiteengesit. Victor noem ook ’n bedrag wat tans in jou geldmarkrekening lê, en ’n aantal beleggings. Hy het die verskil in aanwas bereken en eis vyf miljoen rand. Volgens hom is dit besonder billik en hy wys daarop dat hy nie eens jou ma se juweliersware in berekening gebring het nie.”

			“Vyf miljoen? Billik? Dis belaglik. Syfers op papier het min gemeen met die werklikheid. Al sou ek hom wou betaal, het ek nie vyf miljoen nie – bates ofte not.” Die sug bibber tussen haar lippe deur. En Victor weet nog nie eens van die agt toegedraaide skilderye nie. Hopelik is dit alles naakstudies soos die twee wat sy by The Trumpet Tree “gesien” het. 

			“Meneer Verhagen, die beleggings is vaste beleggings. Die kanse om die plasie verkoop te kry is skraal. Die skilderye wat in die groothuis hang, is landskappe. Teoreties gesproke is dit dalk heelwat werd, maar dit verkoop nie. Victor behoort dit te weet. Mense betaal net buitensporige pryse vir my pa se naakstudies en selfs dié verkoop nie sommer net sito-sito nie. Buitendien, as daar dalk naakstudies sou wees, mag ek dit volgens my pa se testament nie verkoop om só geld in die hande te kry om Victor te betaal nie.” 

			’n Diep moedeloosheid kom oor haar. Haar hele lewe het gedraai om wat Victor verlang, wat hy van haar verwag. As sy net dink aan alles wat sy ter wille van Victor opgeoffer het. Alles wat sy vir hom gedoen het. Sy het haar hele identiteit op die altaar geplaas. En niks daarvan tel nou nie. Net geld. 

			Hoe het Victor dit reggekry om haar so te manipuleer? Hoe kon sy dit toegelaat het? Sy was ’n patetiese idioot.

			“Daar is nog iets. Victor noem as een van sy redes waarom hy wil skei, dis nou benewens die gewones, die verhouding wat jy met Stas Stassen het. Dat jy geweier het om dit te verbreek selfs nadat hy jou gesmeek het dat julle van voor af probeer. En hy het glo goeie rede om te dink jy het Stassen die afgelope tyd onderhou en onderhou hom steeds.”

			“Dis onwaar! Ek het geweier om Stas af te lê as biograaf. Dis al. Buitendien, dis Victor wat al jare lank ’n verhouding het met Mandie Stassen!”

			“Kan jy dit bewys?” 

			Frieda staar hom verstorwe aan. Victor sou nie spore gelaat het van enige romantiese verbintenis tussen hom en Mandie nie. Dat hy haar geken het en haar studieleier was, is geen bewys van ’n verhouding nie. Ook nie dat hy en Mandie in dieselfde motor op pad Hermanus toe was nie. En wie sal Stas glo noudat sy naam skielik met hare verbind word? Dit sal net sy woord teen Victor s’n wees. Buitendien, Stas kan net getuig dat Victor en Mandie jare gelede ’n verhouding gehad het – lank voor sy Victor nog ontmoet het.

			“Ek neem aan hy het wel bewyse, of kan kry, dat jy Stassen onderhou.”

			Haar bankstate. Dié word weekliks aan sy e-posadres gestuur omdat sy in die verlede ’n paar verlore laat gaan het. Nog ’n bewys dat sy ’n volslae idioot is. Sy moes dadelik iets daaraan gedoen het. “Ek het ’n kontrak met Stas om my te help met die skryf van my pa se biografie. Jy het dit nog self opgestel. Dis waarvoor ek hom betaal.”

			“Dis ’n goeie punt. Solank julle kan staaf hy het gedoen waarvoor hy betaal is en dat dit nie net ’n skuiwergat is nie.”

			“Ek het hom ’n voorskot gegee. Ons het nog net begin saamwerk. Nog niks van die biografie is op skrif nie, behalwe my aantekeninge. Hy doen nog navorsing. En herstelwerk aan ’n buitegebou op die plaas. Ons ...”

			“Op jou plaas?”

			Frieda weet dis ’n verlore stryd. Nog ’n spyker in die doodskis sal seker geen verskil maak nie. “Hy maak die boothuis reg om daarin te kan woon.”

			Verhagen skud sy kop. “Op jou onkoste? ’n Klipgooi van jou stalhuis af?”

			“Ons het nie ’n buite-egtelike verhouding nie.” Een klapsoen en Stas wat in ’n verspotte oomblik reken hy is game om by haar te slaap kwalifiseer sekerlik nie as ’n verhouding nie.

			Verhagen besluit klaarblyklik om dit daar te laat. Hy blaai in die dokument rond, lees vlugtig asof hy hom van iets wil vergewis voor hy weer na haar kyk. “Ek sou jou aanraai om ’n teenaanbod te maak. Sy advokaat verwag dit waarskynlik, daarom mik hulle hoog.”

			“Wat stel jy voor?” Sy kry te warm. Voel benoud.

			“Ons kan met hom onderhandel oor die bedrag en ook voorstel dat jy hom oor ’n sekere tydperk afbetaal of sodra die plaas verkoop is.” 

			“Ek woon tans op die plaas. Ek weet nie of ek dit wil verkoop nie, al sou ek iewers vandaan ’n koper kry met ’n voorliefde vir afgetakelde huise waarin iemand vermoor is. Victor kan al die landskappe kry.” 

			“Ek twyfel of hy daarvoor sal val. Ek neem aan hy weet dit verkoop nie goed nie.”

			Frieda tel haar handsak op en kom orent. “Een miljoen kontant en die restant in landskappe. En uiteraard die helfte van die trougeskenkskildery wanneer dit ook al verkoop word. En dis dit. Hy het my vir agt jaar lank geboelie. Nie meer nie.” Sy hoop sy klink meer oortuig as wat sy voel.

			“Ál die pype en krane?”

			Die loodgieter knik. “Badkamer en kombuis. En die buitekraan. Die goed is opgeroes, ou pel. Jy kan bleddie bly wees van die pype het nie al gebars nie.”

			“Maar dit gaan ’n vreeslike gemors afgee.” En dit beteken natuurlik ook hy sal langer van Stella se genade afhanklik wees. En die loodgieterwerk gaan donners duur wees. “Pel” is net ’n aanspreekvorm wat sagmaak.

			Die loodgieter haal sy skouers op. “Sorry, pel. Dis hoe dit is.”

			Stas sug. “Kan jy vir my ’n kwotasie gee?”

			“Ek sal sommer nou vir jou een uitskryf.”

			“En wanneer sal jy kan begin as ek die kwotasie aanvaar?”

			“Môre is Menseregtedag en Vrydag ’n publieke vakansiedag. Dit beteken eers Maandag. Op die vroegste. Dis nou as my handlangers hulle koppe kan lig ná die langnaweek se gesuip. Jammer jy het al begin verf. Die kombuismuur sal oorgedoen moet word as ek weer toegepleister het, maar gelukkig het jy nog nie die stort begin teël nie. Ek sien die teëls staan reg.”

			Stas bly moedeloos agter toe die man uitstap. Langnaweek. Hy sal vir vier dae lank hande gevou moet sit. Nee, langer. Die nuwe pleister sal ook eers droog moet word. Hy sal ook nie die vloere kan teël nie. Die toilet moet eers vervang word. 

			Boonop kan hy nie in die stalhuis ingaan om te sien of die 2007-skildery Linette s’n is nie. Een van die skoonmakers is die koperbed aan die poets. Dit het Arendse laat val toe hy by Stas wou weet wanneer Frieda gaan terug wees van die dorp af. 

			Wat ’n fokkop.

			Frieda hoor Laetitia bo in haar slaapkamer neurie toe sy by die stalhuis instap. Teen die een muur staan ’n doek gestut, die gesigkant weggedraai.

			“Ek dág ek hoor Mevrou se kar.”

			Frieda wip toe Arendse agter haar praat.

			“Skuus, wou Mevrou nie laat skrik nie. Wou net kom sê ek het toe die prent gebring. Almal met wie ek gepraat het, sweer hoog en laag dis nie hulle wat die skade veroorsaak het nie.”

			“Dis in die haak. Dankie, AO. Ek waardeer jou moeite.”

			“Wil Mevrou sien?” Hy mik om die skildery om te draai.

			“Nee!” roep sy onwillekeurig uit. “Ek bedoel nee, dankie. Ek sal later kyk.”

			Hy kyk haar agterdogtig aan, knik uiteindelik. “Sal seker vir Mevrou arig wees. Om te dink dis die laaste prent wat meneer Nils ooit gemaak het. Ieder geval, Mevrou sal seker wil weet, maar Caroline het toe vir Salien amptelik uitgeken. Die arme vrou is stukkend. Nog aan die gang met die een begrafnis en dan lê daar nog een voor. Maar dit sal nog ’n rukkie duur. Met die langnaweek op hande sal die lykskouer seker eers Maandag by Salien uitkom.”

			Sy het geweet dit moet Salien se liggaam wees en tog is dit ’n skok. So nors as wat Salien was, het Frieda tog waardering gehad vir die manier waarop sy Nils versorg het. En om só te sterf, gun sy niemand nie. “Het julle enige idee wat haar oorgekom het? Hoe lank sy al dood is?”

			“Niks vir seker nie, maar ek reken dis veilig om te aanvaar sy is op Kersdag of kort daarna dood. Anders sou sy mos die kos en skottelgoed en so opgeruim het. Ons het nou weer gaan kyk in die eetkamer. Dit lyk asof sy beginne het. Om kos van borde af te krap en op mekaar te sit. Al wat ek kan dink, is dat Japie ná ete moes gaan lê het en dat iemand toe vir Salien kom weglok het. Die voordeur was mos hoeka nie gesluit toe ons laas daar was nie en Japie sou natuurlik niks gehoor het nie.” Arendse klik sy tong. “Die arme Japie het seker nie geweet wat om te dink toe Salien net so verdwyn het nie. Seker te deurmekaar gewees om die polisie te bel. Of al te siek gewees teen die tyd dat hy agtergekom het Salien kom nie terug nie.”

			“Dink jy ek sal welkom wees by die begrafnis? Japie s’n?”

			Die speurder dink ’n oomblik na. “Dis nou nie dat Mevrou onwelkom sal wees nie, maar ek sou nie gegaan het as ek Mevrou was nie. Daar is dalk mense wat sal voel Mevrou het nie genoeg aandag hier gegee nie.” Hy lyk verleë. “Mense wil mos maar iets of iemand die skuld gee.”

			“Ek hét seker nie genoeg aandag gegee aan Salien en Japie nie,” erken Frieda. Hoe kan sy verduidelik dat sy nie hierheen kon kom nie? In elk geval tot sy nie meer ’n ander opsie gehad het nie. “Iemand in die besonder wat my kwalik neem?”

			Hy roer sy skouers. “Japie se niggie Caroline het so iets genoem, maar sy was baie opset oor Salien.”

			“AO!” Die skril stem verraai opwinding.

			Arendse frons en gaan uit. “Konstabel?”

			“Die Astra! Ons het die Astra gekry. Langs die watertenk ingedruk. Geen patrone in nie. Lyk asof ons ’n goeie print het.”

			“Ek kom.” Hy draai na Frieda toe. “Ek sal Laetitia later kom haal. Sê maar net vir haar sy sal dalk bietjie geduldig moet wees.”

			“As die Astra daar is, sal die geld ook miskien daar wees?”

			“Ons sal maar moet sien, Mevrou. Tot later.”

			“AO,” roep sy hom terug toe hy wegdraai. Hy kyk haar vraend aan. “Dink jy dieselfde persoon het Salien en my pa vermoor?”

			“Ons sal maar moet sien,” herhaal hy. Maar hy dink so, kan sy agterkom aan die manier waarop hy nie haar oë ontmoet nie. Of hy hoop so. Vir sy broer se onthalwe. 

			

		

	
		
			Agt en twintig

			Stas lyk moeg en moedeloos en is vaal van die stof toe hy skuins voor skemer inklok, net nadat Arendse vir Laetitia kom haal het. Nou nie juis ’n vriendelike Laetitia nie, maar definitief minder vyandig. 

			Hy hou ’n stuk papier na haar toe uit. “Kwotasie vir die waterpype. Alles moet vervang word.”

			Sy neem die kwotasie outomaties en laat haar oë daaroor gly. Die stewige bedrag laat haar oë rek.

			“Ek het self die mure oopgekap om te sien of die man my nie bullshit nie. Hy het nie. Jy moet maar sê as ons liewer die hele spulletjie moet los.”

			Sy skud haar kop. “In for a penny.” Victor moet maar dink wat hy wil. “’n Bier vir jou? Ek het vanoggend gekoop.” Sy stap yskas toe.

			“Dit sal hemels wees, dankie.” Hy sak op die naaste kombuisstoel neer. “Die bottel is fine,” keer hy toe sy ’n glas uithaal.

			Hy wag tot sy vir haar wyn geskink het en ook gaan sit voor hy ’n behaaglike sluk neem. “Nektar. Dankie. Watter dorp?”

			“Worcester. Die prokureur gaan sien.”

			“En?” Hy hou sy pakkie sigarette vraend in die lug. Sy knik haar toestemming en rek om ’n asbak voor hom neer te sit. Dis een wat haar pa hier aangedra het, een van die kere toe hy nog af en toe kom inloer het.

			“Erger as wat ek gedink het.” Sy skud haar kop toe hy sy wenkbroue vraend lig. “Ek wil nie daaroor praat nie. Ons sal maar sien wat word.”

			Dit lyk asof hy wil uitvra, maar sy spring hom voor. “Belangriker, die Astra is opgespoor.” Sy lig hom kortliks in oor alles wat Arendse kwytgeraak het.

			“Lyk asof Cedric in die tronk sit vir die verkeerde misdaad?”

			“Die AO dink so. En soos jy weet, ek ook.”

			“Kom ons hoop maar die waarheid kom uit.” Dit klink nie of sy aandag by sy woorde is nie. Stas druk sy sigaret dood, staar daarna asof hy oor iets wik en weeg voor hy opkyk. “Frieda, ek wil jou ’n guns vra.”

			“Vra maar?”

			“Die skilderye wat uit die groothuis gekom het. Daar is een wat ek graag wil oopmaak. Die 2007-een. Ek dink dis dalk die een wat Linette met ’n seer hart soek. Wat sy by jou pa wou koop.”

			“En as dit is? Wat dan?”

			“Dan weet ons en kan jy besluit wat jy wil doen. Of jy vir Linette wil sê of nie.”

			“Hoekom het sy my nie self kom vra nie?”

			“Dis ’n naakstudie en vir haar ’n groot verleentheid. Daarom het sy my genader om dit vir haar terug te kry.” Hy vroetel met die sigaretpakkie. “Sy wou gehad het ek moet daarna soek sonder dat jy weet. Dit steel.”

			“Steel?”

			“Nes jy nie oor jou egskeidingsding wil praat nie, wil ek nie verder oor Linette en haar versoek praat nie. Ek wou net hê jy moet daarvan weet.” Hy kyk weg. Frons. “En dié?” Hy beduie na die doek wat teen die muur staan.

			“Die skildery waaraan my pa voor sy dood gewerk het, die een wat glo beskadig is.”

			Stas draai die doek om voor sy kan keer.

			Dis asof die rooi op die besmeerde doek haar wil insluk. Dit voel asof sy val en val en val. Die val word gestuit toe sy regs onder die voet met die hoë boog raaksien. ’n Dun enkel met ’n slanke kuit daarbo. Die enigste deel van die skildery wat nie onherkenbaar verniel is nie.

			“Stas, asseblief,” kry sy dit uiteindelik uit. 

			Stas gee haar een kyk en pluk die skildery weer om sodat die beeld weggekeer is. “Fok, ek is jammer. Ek het nie gedink nie. Jammer, Frieda.”

			Sy skud haar kop en vryf haar slape. “Dis oukei.” Sy maak haar oë toe teen die pynaanval.

			“Kom drink.”

			Stas hou ’n beker water na haar toe uit, sien sy toe sy deur haar wimpers loer. Sy drink ’n paar diep teue. “Dankie.” Sy sit met toe oë terug teen die stoelleuning. “’n Maer vrou.”

			“En onherkenbaar.”

			“My pa het nooit maer vroue geskilder nie.” Die naarheid kom en gaan.

			“Weet jy hoekom?”

			Sy begin haar kop skud, maar dit laat die pyn weer opskiet. “Hy het net gesê groot vroue is sensueler as maeres.” Sy waag dit om haar oë oop te maak. Die oftalmiese flikkeringe dans om Stas se besorgde gesig. “En tog was my ma slank. En hy het ’n afsku in my ontwikkel toe ek ’n oorgewig tiener geword het.”

			“Dink jy hierdie skildery was dalk van jou ma?”

			“Nee. Sover ek weet, het hy nooit my ma geskilder nie. Buitendien ...” Die beeld van die voet flits weer voor haar verby. “Die lang toonnaels. Amper soos arendskloue.”

			“Jy is reg. Selfs uit daardie een onbeskadigde stukkie kan mens aflei hy het nie van sy model gehou nie. Die benerigheid van die voet, die lang tone.” 

			Frieda glimlag flou. “Wie is nou die psychic?”

			“Waarnemingsvermoë, dis al.” Sy wange verkleur liggies. 

			Die moegheid tref haar vlaag op vlaag. “Ek gaan lê, Stas. Drink jou bier klaar. Sluit maar net agter jou met die spaarsleutel.” Sy steier orent. 

			Hy help haar teen die trap op en pluk die kwilt vir haar oop toe hulle bo kom. Sy gaan sit op die rand van die bed.

			“Ek sal hier bly tot jy wakker word.”

			“Nie nodig nie.” Sy kantel met klere en al om en trek die duvet oor haar. “Sal oukei wees.” Sy dwing haar oë weer oop. “En Stas, jy kan maar kyk as jy wil. Of die Linette-skildery daar is. Bêre net weer. Die rooie ook.” Die slaap oorval haar voor hy kan antwoord.

			Stas probeer so min as moontlik lawaai maak toe hy ondertoe stap, al weet hy sy is so uit soos ’n kers. Drie insidente in twee dae moet sy tol eis. En twee daarvan was sy skuld.

			Hy kry vir hom nog ’n bier uit die yskas, draai weer die rooi skildery om en trek ’n kombuisstoel nader. Hy gaan sit, bestudeer dit stukkie vir stukkie tot hy weer onder by die regterkantste hoek uitkom. 

			Hoe kan ’n voet van soveel spreek? Hy leun nader. Trek met sy vinger die lyne na. Frieda was reg. Die lang naels laat die voet soos ’n klou lyk. Karikatuuragtig. Glad nie soos enigeen van Nils se ander skilderye wat hy al gesien het nie.

			Sy oë dwaal na die wakis. Het Frieda geweet wat sy sê toe sy hom toestemming gegee het om te kyk? Dit bedoel?

			’n Man met strenger morele waardes as hy sou dalk die versoeking kon weerstaan het tot hy seker gemaak het. Stas kry die sleutel en sluit die slot oop.

			Hy lig die 2007-skildery uit en haal met so min as moontlik lawaai die papier af.

			Die banaliteit is ’n skop in die knaters. Die oopgesperde vulva met ’n direkte kyk in die leë, bebloede baarmoeder is die fokus. Daar is geen sprake van sensualiteit nie. Bene wyd oop met knieë gebuig, arms na weerskante toe uitgesprei, die hande krampagtig inmekaargetrek in hulle greep op die pers lap waarop die vrou lê. Die gesig is weggedraai, die verwronge mond en toegeknypte oë hoofsaaklik suggestie. Haarslierte bedek een oog en wang gedeeltelik. Aan die haak teen ’n pers deur, ’n paar skakerings donkerder as die lap, hang ’n swart toga en ’n akademiese baret met ’n rooi tossel.

			Geen wonder Linette wil hierdie skildery ten alle koste hê en uit die oog van ander hou nie. En geen wonder Nils het gedink dis een van sy bestes nie. Dis nie net die vernuf en fyn tegniek, die ongelooflike detail wat hiervan ’n meesterstuk maak nie. Dis die vermoë wat Nils openbaar om emosie daaruit te laat spreek: Onverdunde veragting hang soos ’n deursigtige sluier tussen die kyker en die beeltenis.

			Hy kan hom nie indink dat enigiemand hierdie skildery sal wil besit nie. Behalwe die persoon wat so wreed blootgestel word. En beslis nie om dit teen ’n muur te hang nie. 

			Hoe Len dit pornografies kon noem, gaan sy verstand te bowe. Daar is niks eroties of prikkelends daaraan nie. Dis suiwer verguising van die objek.

			Hy hoef nie psigies te wees om te besef Linette is bereid om ver oor ’n miljoen te betaal net sodat sy dit kan vernietig nie. Op persoonlike vlak kan Stas dit verstaan. As waarnemer van die werk van ’n meester weet hy dit sal heiligskennis wees.

			Stas lê koulik inmekaargetrek op die bank, sy hande tussen sy knieë vasgeknyp toe Frieda ondertoe gaan. 

			Sy oë flikker oop toe die onderste trap harder as die res kraak. Hy rek lui uit, ril en sit regop. 

			“Hoekom het jy nie ’n kombers daar bo kom haal nie?” Frieda weet nie mooi hoe sy daaroor voel dat Stas die nag daar deurgebring het nie. Dit was gaaf van hom. Maar.

			Sy wonder wat hy te sê sou hê as hy weet Victor beweer hulle het ’n verhouding?

			“Die versoeking sou te groot gewees het om langs jou in te kruip.” Hy gaap ’n lang gaap agter sy hand. “Môre, Frikman. Jy lyk lekker uitgerus.”

			Sy ignoreer die eerste deel. “Ek het goed geslaap. Heelwat langer as gewoonlik.” Sou sy instinktief aangevoel het hy is hier? Want sy hét lekker en droomloos geslaap. Vir die eerste keer in wie weet hoe lank. Of miskien was sy maar net tot die dood toe moeg.

			“Mag ek jou badkamer gebruik?”

			“Natuurlik,” antwoord sy en maak die bodeur oop om die helder oggendlig te laat instroom. “Koffie?”

			“Hoef jy te vra?” Hy sukkel sy groot voete in sy drafskoene in en verdwyn met die krakende trap op.

			Die koffie staan reg toe hy terugkom.

			“Ek het van jou tandepasta gebruik. Hoop nie jy gee om nie. Darem nie jou tandeborsel nie.”

			“Dankie tog daarvoor. Beskuit?” Sy hou ’n bakkie na hom toe uit.

			Hy kies een uit. “Ek het gisteraand na die 2007-skildery gekyk. Jy het gesê ek mag, onthou?”

			Sy knik. “Linette?”

			“Soos jou pa haar gesien het. Beslis nie soos sy haarself wil sien of deur ander gesien word nie. Sy sal iets oorkom as sy weet dit kan dalk in ’n kunsmuseum beland. Maar dis een van sy heel bestes, al is dit walglik om na te kyk. Eintlik hoort dit in iemand vir wie dit net om kuns gaan se privaat versameling. Ek dink dis dalk verskriklik baie werd. Ek verstaan nou vir die eerste keer waarom een Picasso soveel duurder is as ’n ander.”

			“En kon jy die versoeking weerstaan om na die res van die skilderye te kyk?” Sy doop haar beskuit in die koffie. Victor het dit gehaat as sy dit doen, onthou sy uit die bloute. Glo onbeskaaf.

			“Net-net. En waarskynlik ook maar net omdat die skildery ’n mens so oorweldig dat jy nie kans sien vir nog een nie.”

			“Wil jy dit nog vir Linette steel?”

			Hy skud sy kop. Ontken nie dat hy dit oorweeg het nie.

			“Jy kan as jy wil. Ek sal jou nie aankla nie.”

			“Moenie laf wees nie. Dis nie fun om te steel met die eienaar se medewete nie.”

			Frieda eet eers haar beskuit klaar voor sy antwoord. “Wat sou jy my aanraai om daarmee te doen?”

			Hy haal sy skouers op. “Ek weet waaragtig nie. Maar ek dink Linette sal dit wil vernietig en dit sal op kunsvlak ’n sonde wees. Aan die ander kant sal dit wreed wees om dit aan ’n kunsmuseum te skenk. Kenners sal navorsing doen en uiteindelik agterkom wie die model was.”

			“Dan moet dit maar voorlopig in die kis bly.”

			Stas knik. “Dis dalk wys.” 

			Hulle drink hulle koffie in stilte klaar.

			“Stas, as jy na die ander wil kyk, kan jy. Asseblief net nie wanneer ek by is nie. Ek wil nie eens weet wanneer nie.”

			Hy grinnik. “Skelm, maar met jou toestemming?”

			“So iets.” 

			“Nee wat, ek dink nie ek het die krag daarvoor nie.”

			Sy huiwer. “Dink jy Linette sou sover gegaan het om my pa oor daardie skildery te vermoor?”

			Hy bly lank stil. “Ek weet nie.”

			“En toe sy dit nie kon opspoor nie, vir Salien sover probeer kry om dit vir haar te steel soos sy vir jou gevra het om te doen? En toe Salien nie wou nie of dit nie kon kry nie ... Nee, dit maak nie sin nie.”

			Stas maak keel skoon en staan op, druk sy hande in sy sakke. “Salien het vir Linette afgepers.”

			“Ekskuus?” Frieda sien iets uit die hoek van haar oog by die deur, maar Stas het haar volle aandag.

			“Linette was hier. Die oggend van jou pa se moord. Sy het Salien omgekoop om stil te bly daaroor. Later het Salien op nog geld aangedring en Linette het betaal. Dit sal interessant wees om te weet waar Linette Kersdag deurgebring het.”

			’n Geluid by die deur is dié keer te duidelik om te ignoreer.

			Frieda ruk haar nek om. 

			Stella kyk hulle met rooi wange deur die oop bodeur aan. “Jy behoort jou te skaam, Stas. Linette dink jy is haar vriend. Iemand wat sy kan vertrou. En hier sit en beskinder jy haar. Om te dink ek het my nog oor jou bekommer toe ek jou vanoggend gaan soek en agterkom jy het nie gisteraand daar geslaap nie. Veral toe jy nie jou selfoon antwoord nie. En Frieda ook nie.”

			“Dis ongeskik om af te luister, Stella. Dis nou al die tweede keer.” Stas lyk nie besonder gepla oor haar beskuldiging nie, behalwe vir ’n spiertjie wat aan sy kuiltjieplooi trek. 

			“Ek het kom hoor of Frieda weet waar jy is en om te hoor of sy oukei is ná die ding van Salien – nie om te kom afluister nie. Maar terwyl ek nou gehoor het hoe jy Linette beswadder, sy was Kersdag by my en die tweeling.”

			“Niemand het haar beswadder nie,” sug Frieda. “Kom in, Stella.” 

			“Ek dink nie so nie.” 

			Frieda spring op toe Stella op haar hakke omdraai en wegstap. “Stella!” roep sy agter haar aan, maar Stella stoom net voort na haar motor wat anderkant die grootste slaggat in die pad staan.

			“Los haar. Sy is ontstig,” sê Stas reg agter Frieda. “Ek sal met haar gaan praat. Ek wil in elk geval daarheen ry en gaan stort. Môre is nog ’n dag.”

			“Jy is seker reg.” Frieda sê dit met min oortuiging. As Stella eers spreekwoordelik haar rug op jou gedraai het, neem dit meer as net ’n gesprek om haar van plan te laat verander. 

			“Terloops, jy het toe nie dalk Hugo se adres en foonnommer by meneer Verhagen gekry nie?”

			“Ek het. Hy bly in Muizenberg.” Met alles wat intussen gebeur het, het sy skoon vergeet om hom te sê. 

			“Dis goeie nuus. Kon seker Musina gewees het.” 

			Sy vroetel in haar handsak en kry die nota wat Verhagen vir haar gegee het uit. 

			Stas kyk vlugtig daarna en druk dit in sy hempsak. “Nou toe. Ek haat dit om jou alleen hier agter te laat, maar as ek nie spoedig onder ’n stort en in skoon klere kom nie, kan ek net so wel ’n bergie word. Wat miskien in elk geval my voorland is as Stella my uitgooi.”

			“Hoe lank dink jy het sy daar gestaan? Hoeveel gehoor?”

			“Seker net die laaste deel van ons gesprek. Sy sou waarskynlik ingetjip het toe jy gevra het of ek dink Linette sou jou pa kon vermoor het. Ek neem aan sy het net die deel gehoor waar ek jou vertel het van die afpersery.”

			“Ek hoop so.”

			Stas hoop ook so toe hy die pad Rawsonville toe vat. Dis al erg genoeg dat Stella gehoor het hy klik by Frieda oor die res. 

			Maar interessant dat Linette by Stella was vir Kersfees. Van hoe laat tot hoe laat? Hier Is’t is ’n baie kort rit van Stella af en lê op die pad Stellenbosch toe. Nogal gerieflik as mens van jou afperser wil ontslae raak.

			En interessant dat dit lyk asof Stella reeds daarvan bewus was dat Linette afgepers is. Sy het net op die Kersfees-ding gereageer.

			Dit sal ook besonder interessant wees om uit te vind waar ’n klompie ander mense op Kersdag was. Dis nou as Salien wel op Kersdag willens en wetens in daardie stoortjie toegesluit is. 

			Linette, Etienne, Celestine en Stella was bymekaar. Sê Stella. Maar waar was Hugo? En natuurlik Victor. Dêmmit, hy moes Frieda gevra het waar hulle Kersdag was.

			Toe hy ’n sein kry, trek hy van die pad af en stuur ’n SMS. Dit duur ’n rukkie voor sy antwoord. 

			V by rektor vir middagete. Was nie saam nie. Maaggriep.

			Nare manier om Kersdag deur te bring. Syne was ook nie te waffers nie. Hy en Len sou gebraai het, maar Len het kop uitgetrek toe hy op die nippertjie na een van sy skrywers se wynplaas naby Wellington genooi is. Stas moes maar self sien kom klaar. As hy reg onthou, het hy ’n pizza geëet. Of was dit Kentucky?

			Stas staar nadenkend voor hom uit, net halfpad bewus van die verkeer wat verby hom beweeg. Of was Len dalk nie Wellington toe nie? Of het met ’n ompad oor Rawsonville teruggekom? 

			Nee wat, nou is hy laf. Wat sou Salien met Len uit te waai hê?

			Victor is ’n baie beter kandidaat. Maar hy was by die rektor. Volgens sy dagboekinskrywings boer Victor behoorlik by dié. En dan nog op Kersdag ook? ’n Dag wat familie gewoonlik saam deurbring? Of kruip Victor net verskriklik gat met die dekaanskap in gedagte? Maar sal die huidige rektor vir so iets val? Stas kan dit amper nie glo nie.

			Kry jy maklik maaggriep? SMS hy op ingewing van die oomblik. 

			Nee. Oukersaand oesters geëet. Een moes af gewees het, kom die antwoord oomblikke later.

			Victor nie siek geword nie?

			Victor eet nie oesters nie. Hoekom wil jy weet? Oor Salien?

			Stas huiwer ’n oomblik. Praat later, kies hy die lafhartige uitweg. Eers skoon kom en Stella pak. Dan kan hy weer speurder probeer speel.

			Frieda het ’n goeie spesmaas waarop Stas afstuur. 

			Sy was verras toe Victor Oukersmiddag met die oesters daar aangekom het. Hy gril gewoonlik daarvoor. Sy het egter sy woord aanvaar toe hy vir haar gesê het hy wou haar maar net ’n bietjie bederf.

			Toe sy daardie nag siek geword het, het sy gedink hy is seker verlig dat sy die volgende oggend nie kon saamgaan na die rektor toe nie. Sy het geweet hy is bang sy kan haar nie in sulke geselskap handhaaf nie. Maar as sy reg onthou, was hy nogal regtig bekommerd oor haar. Of so het dit in elk geval gelyk.

			Sy het die rektor al by funksies ontmoet, maar hulle het nog nooit aan huis gekuier nie. Om die waarheid te sê, selfs by die funksies het hy baie min aandag aan enigeen van hulle gegee. Wat dit baie vreemd gemaak het dat hulle vir ’n middagete uitgenooi is en juis op Kersdag. Victor het gesê hy hoop dis ’n goeie teken vir sy toekoms by die universiteit.

			Sou Victor haar doelbewus siek gemaak het? Dit klink ’n bietjie vergesog. Al was hy skaam vir haar. Al was hy dalk bang sy gaan sy kanse in die wiele ry. 

			Frieda probeer terugdink of sy iets kan onthou van die res van die dag. Veral toe Victor teruggekom het. Sy verbeel haar hy was baie stil. Ja, dis reg. Sy het nog gewonder of iets skeefgeloop het. Al het hy gesê dit was ’n baie aangename geleentheid en hy het dit geniet. Maar sy was so siek en uitgemergel teen daardie tyd, sy het nie die krag gehad om verder uit te vra nie. 

			Het Victor dalk ná die ete vir ’n heen-en-weertjie hierheen gekom? Maar hoekom sou hy Salien wou vermoor? Of het sy hom dalk ook afgepers? Miskien omdat sy vir hom ook, soos vir Linette, daardie dag hier in die omgewing gesien het? Dalk nader aan die tyd van die moord? Hoe toevallig sou dit nou nie wees nie.

			

		

	
		
			Nege en twintig

			Ná sy stort kry Stas vir Stella by die wasgoeddraad waar sy ’n spul bont lappe ophang. Sy gee hom ’n kyk en ignoreer hom verder. Skud net die volgende lap ’n bietjie te kragdadig uit.

			“Waaroor het jy jou nou eintlik gewip, Stella?”

			Sy knyp die wasgoedpennetjie onnodig hard op die lap vas. “Hoe kan jy nog vra? Wat Linette jou vertel het, was vertroulik. En dit klink asof jy dink sy het iets verskrikliks gedoen. Jy verdink haar tog nie van Nils se moord nie? Dink jy ek sou nou nog met haar vriende gewees het as ek gedink het daar is die geringste kans dat dit so is? En dan wil jy nog Salien se dood ook aan haar afsmeer.”

			“As jy so seker is van haar onskuld, waarom is jy so kwaad? Dan maak dit mos nie saak wie sê wat nie?”

			“Jy het haar vertroue in jou geskend. Gruwelik. En my vertroue in jou ook.”

			“Kyk, Stella, daar het ’n klomp nare dinge op Hier Is’t gebeur. Ek en Frieda probeer net goed uitpluis. Buitendien, dit was verregaande van Linette om van my te verwag om daardie skildery vir haar te steel.”

			“Hoekom het jy dan nie in die eerste plek so gesê nie? Geweier en klaargekry nie?” Stella lyk nie in die minste geskok nie. Sy weet dus ook van Linette se pleidooi.

			“Want ek was getempteer. Die aanbod was ’n aanloklike een vir ’n kerkmuis. Ek het dit oorweeg, maar kon gelukkig die versoeking weerstaan.” Nou nie heeltemal die waarheid nie, maar darem naby daaraan. Stella hoef nie te weet dat die keuse uiteindelik uit sy hande geneem is nie.

			Stella vou haar arms. “Jou eerlikheid is ontroerend. Maar dis nog geen rede om agter Linette se rug by Frieda te sit en skinder nie. Jy het haar seker van die skildery ook vertel?”

			Stas knik. “Het jy dit al gesien? Die skildery?”

			“Nils het dit vir my gewys ’n ruk nadat hy dit geskilder het.” Stella lyk nie meer heeltemal so kwaad as wat sy was nie.

			“En?”

			“As kunstenaar het ek waardering daarvoor. As Linette se vriendin verafsku ek dit. Het jy dit toe opgespoor?”

			“Nee.” Die leuen kom glad, dalk net effens te vinnig. Hy kan sien Stella dink ook so. Sy glo hom nie. “Hoekom het jy my vanoggend gesoek?” verander hy liefs die onderwerp.

			“Ek wou kom sê ek gaan vanaand Kaap toe. Ek gaan na ’n uitstalling van een van my kliënte voor ek Etienne by die lughawe gaan haal. Hy kom elfuur se koers aan. Laetitia, Laverne se dogter, en Celestine sal alleen hier wees. Ek wou vra dat jy ’n oog hou.”

			“Wat bedoel jy met ’n oog hou?” Vir Laetitia het hy nog nie ontmoet nie en vir Celestine het hy waaragtig nie lus nie. Die vroumens gee hom die kriewels. 

			“Ek het vir Laetitia gesê sy kan op jou knoppie druk, maar net as Celestine regtig handuit ruk. Sy verneuk die afgelope tyd met haar medikasie. Drink net wat sy wil wanneer sy wil en sy weier dat ek dit vir haar gee. Sy glo ek wil haar vergiftig. Sy gaan deur sulke fases.” Die moegheid in haar oë grens aan wanhoop.

			Die stryd tussen sy simpatie met Stella en sy ergerlikheid jeens haar is kort. “Ek sal help waar ek kan, Stella. Maar dink jy nie dis tyd dat jy jou dogter êrens laat opneem nie?”

			“Waar? Ek het haar al twee keer na Andrea toe gestuur, maar nie eens Andrea kon vir langer as ’n paar maande op ’n slag met haar huishou nie. Al was sy albei kere beter nadat sy teruggekom het. Die inrigtings wat wel bereid is om haar te neem kos ’n plaas se prys. Nils het vir my gesorg, maar dis nie genoeg om haar vir die res van haar lewe daar te hou nie. Celestine word nou maar eers ses en twintig. Wie weet hoe lank sy nog gaan leef. Selfs saam met haar deel van Nils se erfgeld wat sy op haar verjaardag kry, kan ek haar nie ad infinitum in ’n inrigting onderhou nie.”

			“Ek weet nie hoe hierdie goed werk nie, maar kan jy haar nie laat sertifiseer nie? Is daar nie staatsinstellings nie?”

			“Die sielkundiges reken sy hou nie ’n gevaar vir ander in nie en reageer positief op medikasie. Jy kan maar sê sy is nie mal genoeg nie.” In die sonlig sien Stas vir die eerste keer hoe diep die plooie op Stella se gesig ingewroet is. “Dink jy nie ek het al hemel en aarde probeer verskuif nie? Ek het selfs al oorweeg om net weg te loop soos ’n sleg hond en Celestine aan haar eie genade oor te laat. Desnoods my naam te verander en in ’n ander land te gaan bly sodat sy my nie kan opspoor nie. Maar dan verloor ek Etienne ook. En daar is ...” Sy gooi haar hande in die lug en kyk weg. “Ander dinge.”

			’n Legkaartstukkie pas van nêrens af ewe skielik in sy plekkie. “Jy wou sê: En daar is Linette.” Hy sê dit sag.

			Stella kyk hom verwilderd aan. 

			“Jy is meer as net haar terapeut of selfs vriendin. Julle is lovers, of hoe?”

			Stella druk haar hande oor haar gesig en skud haar kop, maar Stas weet sy ontken nie die aantyging nie. Sy kan net nie glo hy het hulle geheim raak geraai nie.

			“Stella, dis mos nie die einde van die aarde nie? Soos jy gesê het, die liefde het vele aansigte.”

			Haar gesig is vertrek toe sy haar hande laat sak. “Dink jy dis so eenvoudig? Maar ek moet sê, ek neem jou nie kwalik nie.” Trane wel in haar oë op. “Ek het ook gedink dis nie ’n train smash dat ek en Linette ’n ruk nadat sy by my kunsterapie begin neem het, agtergekom het ons het meer as net vriendskaplike gevoelens vir mekaar nie. Ek moes eintlik lankal ingesien het daar is meer as een rede waarom ek gedink het Nils was ’n vrot lover. Ek het vrede gemaak daarmee dat ek ’n vrou bo ’n man verkies en toegelaat dat my verhouding met Linette groei. En toe ek ’n ruk later vir Linette sê ek is gereed om uit die closet te kom en die music te face, al sal dit baie reperkussies hê, kry sy byna ’n oorval en sê dit kan nooit gebeur nie. Wat van haar huwelik? Haar familie? Haar werk? En dit was destyds al. Nou is haar kosbare dekaanskap ook nog op die spel.”

			“Maar nou is sy geskei en Nils is dood? Haar ma ook. En wat het haar dekaanskap daarmee uit te waai? Hulle kan tog nie op grond van haar seksuele voorkeur teen haar diskrimineer nie?”

			“Probeer dit vir Linette vertel. En onthou dis ’n close call tussen haar en Victor Fouché. Albei is goeie administrateurs, albei uitblinkers op hulle gebied. Hulle was albei ewe veel keer en met ewe veel sukses departementshoof. Sal dit nie net makliker wees om ’n heteroseksuele man as dekaan te hê as ’n vrou wat pas uit die kas gekom het nie?” Sy lig haar arm en vee haar neus aan haar tuniek se mou af. “Buitendien, haar ma is nou wel dood, maar Linette se hele familie sal in kraam gaan. Jy behoort dit te weet. Bolandse aristokrasie is baie gesteld op hulle naam. En sy is deel daarvan, of sy nou wil of nie.”

			Hy verstaan nie familiedinge nie. Veral nie lojaliteit aan ’n familienaam nie, maar hy weet dis vir mense soos Linette anders.

			“Haar familie is konserwatief tot op die been. Homoseksualiteit is sonde, dit staan so in die Bybel en basta. Never mind dat daar ook in die Bybel staan enigiemand wat op die Sabbat werk, moet gestenig word.” Stella snuif weer. “Maar dis nie al nie. Daar is nog Celestine ook. Selfs al sou al die ander dinge wegval, sien Linette nie kans vir haar nie. Ek dink amper dis die belangrikste rede.” Stella se rou stem verraai die diepte van haar ellende. “Hoe het jy geweet, Stas?” 

			“Linette het haar mond verbygepraat en erken daar is ’n vrou in haar lewe.”

			“Dis ’n godswonder. Sy moet jou waaragtig vertrou. Sy is in vir ’n ontnugtering. Maar hoe het jy geweet dis ek?”

			“Maar net geraai.”

			Stella skud haar kop. “Nee, jy het die skildery gesien. Gesien wat Nils uitgebeeld het en die haat waarmee hy dit gedoen het. Jy het instinktief geweet dis ’n baie persoonlike haat.”

			Stas frons. Ja, hy kon die haat sien, maar iets klop nie. “Hy het geweet? Van jou en Linette?”

			“Vermoed. Nugter weet op grond waarvan. Op Linette se aandrang het ons dit albei ten sterkste ontken. Ook besluit om mekaar nie meer te sien nie. Soos ek gesê het, ek was bereid om my kanse te vat, maar dit sou ook nie maklik wees nie. Ek was finansieel afhanklik van Nils vandat ek by hom ingetrek het. Vir verblyf ook, my huis was uitverhuur. En daar was die tweeling. Dit was beter vir hulle op die plaas as in die dorp. Etienne was versot op die plek. Miskien omdat hy daar soveel makliker van Celestine kon ontsnap.”

			“Maar julle het wel teruggetrek dorp toe?”

			“Dit was ’n nagmerrietyd. Alles het tegelyk gebeur. Nils het my en die kinders van Hier Is’t af weggejaag ná ’n voorval met Celestine. Toe kom konfronteer Linette se man nog boonop vir Nils. Len was onder die indruk Nils en Linette het ’n verhouding gehad. Die idioot weet klaarblyklik van interpretasie niks nie, of hy het Mandie net blindweg geglo toe dié stories by hom aangedra het. Seker om Linette te spite. Terug te kry omdat Linette jou in die oor gefluister het van haar en Fouché.”

			Dit kan hy van Mandie glo. Sy kan vir jare lank ’n grief vertroetel.

			“Ieder geval, Len en Linette is geskei. Toe is haar ma ook nog oorlede. Ek is deur ’n krisis met Celestine. ’n Groter een as gewoonlik. Wat op sy beurt ’n verpletterende uitwerking op Etienne gehad het. Boonop kon ek feitlik geen kliënte kry ná die paar jaar op die plaas nie. Ek was finansieel gebreek en emosioneel gebroke. Dit was asof die heelal se venyn net op my en Linette toegespits was.”

			“Maar jy en Nils was dan weer bymekaar ’n ruk voor hy dood is?”

			“Beslis nie as lovers nie. Ons het wel die strydbyl begrawe. Soort van, in elk geval. Jy sien, Etienne het probeer selfmoord pleeg. Dit was ’n keerpunt vir my en Nils. Ons wou vir hom weer stabiliteit skep. Nils het miskien kritiek gehad op Etienne se medium, maar hy was trots op hoe goed Etienne gevaar het. Etienne is ook die enigste een van sy kinders wat redelik sterk op hom trek, dit kon ons duidelik sien toe hy ouer word. As Nils die soort mens was wat witbroodjies sou gehad het, sou dit Etienne gewees het.” 

			Stella sug. “Dis nou totdat Etienne en Laetitia mekaar ontdek het. Nils was buite homself toe hy uitvind. Al het ek hom daarop gewys dat hy ’n hypocrite is. Mirella het immers sigeunerbloed gehad, maar dit het hom klaarblyklik nie gepla nie. Hy het geglo dis anders.”

			“En as ek moet raai, was dit kort nadat die Laetitia-bom gebars het dat Nils vermoor is?”

			Stella knik. “Maar daar het baie bomme gebars. Waarvan Nils se uitval met Frieda op sy voorlaaste verjaardag nie ’n geringe een was nie. En ook nie sy uitval met Hugo toe dié teruggekom het van oorsee nie.” 

			En daar was Linette wat vir oulaas daardie skildery van haar probeer terugkry het. Dit hang egter ongesê tussen hulle. “Wanneer het jy en Linette weer by mekaar uitgekom ná julle aanvanklike verhouding?”

			“Ná Nils se dood eers.” Sy trek ’n lap op die draad reg waar een deel aan ’n ander kleef. “Kyk, Stas, ek stem saam daar is ’n hele paar mense vir wie mens kan verdink van Nils se moord. Linette ingesluit. En vir my. Ja, Celestine en Etienne ook.” Sy draai weer na hom toe. “Die punt is, dit was nie een van ons vier nie.”

			Stas kan sien sy wil dit desperaat graag glo, maar of sy werklik oortuig is, betwyfel hy. “Wie dink jy was dit?”

			“Cedric Arendse. Ek glo dinge is dikwels eenvoudiger as wat mens dink. Hy wou gaan drank steel en het kop verloor toe Nils hom betrap.”

			“En wie het vir Salien uit die weg geruim?”

			“Hoe seker is jy dat sy vermoor is?”

			“Ek dink die kanse is uitstekend.”

			“En julle reken dit het Kersdag gebeur?”

			Stas knik. “Was julle al vier heeldag bymekaar?”

			Stella kyk weg. “Ek moet gaan regmaak om Kaap toe te gaan. Ek het ’n hele paar draaie om te ry voor ek Etienne gaan haal.”

			Daarmee, sien hy sommer, gaan hy nie verder kom nie. “Waarom het Etienne probeer selfmoord pleeg?”

			“Los dit, Stas. Die moorde ook. Dit was nie een van ons nie.” Sy skud die laaste lap uit en hang dit op. Sonder om te groet stap sy met die skottel in die een hand huis toe terwyl sy met die palm van die ander hand haar wange afvee.

			Frieda druk die verestoffer agter goed in waar daar skaars ’n stoffie ruskans sal kan kry. Die res van die huis blink al.

			Die agterdog wat Stas nou weer jeens Victor wakker gemaak het, so op die hakke van die belaglike skikkingseis, het van voor af ’n innerlike storm in haar ontketen. Besig bly is die enigste antwoord. Ongelukkig neem huis skoonmaak nie die gedagtes weg nie.

			Kan ’n mens vir agt jaar lank so verblind wees? Net sien wat jy wil sien?

			Ja, hulle was verlief. Of liewer sý was. Sy het ook gevlei gevoel dat iemand soos Victor met haar wou uitgaan en later trou. Aanvanklik was die seks goed. Maar op feitlik geen ander vlak het hulle aanklank gevind nie.

			As sy die steriele lewe saam met Victor vergelyk met die gemaklikheid tussen haar en Stas – ’n man wat sy skaars ken – kan sy nie glo sy het vasgevang gebly in haar huwelik nie. Al dink Stas sy het ’n klap van die windmeul weg, is hy eintlik die enigste man by wie sy nog ooit op haar gemak gevoel het. Haarself voel. Haar sê kan sê soos sy dit wil sê. Sy het nie besef dis moontlik nie, nie van beter geweet nie. Sy is haar hele lewe lank verskree of ondermyn of, in Wilhelm se geval veral, gemanipuleer.

			Met Wilhelm het sy heeltyd gevoel sy loop op eiers. En sy kon dit nooit regkry om nie minstens een stukkend te trap nie. Gewoonlik die een wat sy die minste verwag het. Of dit nou ’n man was wat ’n oomblik te lank vir haar gekyk het, en of sy volgens haar kar se afstandmeter vyf kilometer verder gery het as wat haar rit haar waarheen ook al behoort te neem – Wilhelm kon feitlik enigiets gebruik as ’n verskoning om eers te ontplof, daarna in selfbejammering en depressie te verval. En uiteindelik vir haar te vertel sy vernietig hom, maar hy bly lief vir haar en hy probeer haar vergewe omdat sy hom nie so lief het soos hy vir haar nie. 

			Jaloesie was Wilhelm se manier van liefde betoon. Hy kon nie insien jaloesie gaan nie oor liefde nie, maar oor besitterskap.

			In vergelyking daarmee het sy gedink Victor is die ewewigtigheid vanself. Wat sy nie besef het nie, is dat dit wat sy as gebalanseerde rasionaliteit gesien het, eintlik kil afstandelikheid was. Het sy gehoop hy sal haar voete op die aarde kan hou met sy oorwoë menings en twyfelvrye uitsprake? Het sy hom gesien as die teenwig vir haar sogenaamde gawe? 

			Tot ’n mate was hy. Victor wou niks weet van haar gawe nie. Nie eens van die klein bietjie wat sy heel aan die begin met hom gedeel het nie. Meer om hom te waarsku as iets anders.

			Hy het dit eers afgemaak as een van haar idiosinkratiese neigings en later sommer net as twak, en basta daarmee. Miskien daarom dat daardie deel van haar vir ’n lang ruk heeltemal op die agtergrond was. Ja, sy het voorgevoelens gehad, goed sommer net geweet voor dit bevestig was, maar daar was niks aardskuddends nie. Tot die dag van Nils se moord. En daarna. Teen daardie tyd kon sy niks meer met Victor deel nie, laat staan vir hom sê sy hoor ’n dooie man se stem in haar kop. 

			Nils self het die afgelope weke stil geraak. Hoekom? Omdat hy alles wat hy kon, vir haar gegee het om mee te werk? Vir Stas. Die beeld van die skilderye in die kis. Die een van die esel wat sy in die chroomketel gesien het.

			En wat doen sy? Sy weier om in die gesig te staar wat Nils onder haar aandag bring. Sy weier om iets daadwerkliks te doen. Die insidente wat sy wel ervaar het, het sy nie willens en wetens met behoorlike voorbereiding na haar toe laat kom nie. Dit het haar oorval, ondanks haar onwilligheid.

			Sou sy, as sy nie so banggat en lafhartig was nie, dalk al by antwoorde kon uitgekom het? Die raaisels in die spieël opgelos het? Of ten minste op koers gewees het om te ontrafel wat Nils ontrafel wil hê? 

			By Andrea het sy geleer dat sy nie dinge wat sy vooraf sien, of sien terwyl dit plaasvind, op ’n mistieke manier láát gebeur nie. Ook dat sy niks kan verhoed nie, al sou sy kon ontsyfer wat gaan gebeur. Iets wat in elk geval ’n onbegonne taak is, omdat prekognitiewe beelde meesal simbolies na haar toe kom. Soos Madiba en Graça se ding. Coppélia. Die elf wat ’n A geword het.

			Andrea het egter niks vir haar gesê van ’n dooie wat met jou praat – klaarblyklik omdat hy sy eie moord opgelos wil hê – nie. Om die eenvoudige rede dat dit nog nooit voorheen met Frieda gebeur het nie.

			Logika sê egter vir haar as sy weer ’n relatief normale lewe wil lei, sal sy moet dapper word en uitvind wat Nils vir haar probeer wys. Dis hoe eenvoudig – en hoe moeilik – dit is.

			Frieda gaan staan voor die kis met die skilderye in. Nils het nie verniet vir haar by die Trumpet Tree beelde daarvan gestuur nie. Sy sal die skilderye saam met haar vrese in die gesig moet staar. Maar om dit te kan doen, moet sy haar kan weerbaar maak. En om haar weerbaar te maak moet sy probeer verstaan hoe sy gekom het waar sy nou is. Deurgrond hoe die hele proses werk.

			Goed, begin by die begin. Wanneer het Nils vir die eerste keer sedert die dag van sy dood met haar begin praat? Hoe het dit daardie dag gebeur? 

			Frieda vryf oor haar slape waar ’n hoofpyn begin vatplek soek. Dit was nie onmiddellik ná sy dood nie. Eers so drie, vier maande gelede. Sy was alleen by die huis, dié weet sy. In die tuin. By die weggesteekte Wendy house waar die tuingereedskap gebêre word.

			Verdomme! Genoeg is genoeg! het Nils se stem haar onkant betrap. Dit was twee dae ná Kersfees, onthou sy nou duidelik. 

			En skielik maak dinge meer sin. Met daardie spesiale soort sekerheid wat sy nog nooit kon verklaar nie, weet sy ineens dat terwyl sy in een skuurtjie gevroetel het, Salien in die een op die plaas gesterf het. Op daardie oomblik.

			Salien is dalk op Kersdag toegesluit, maar die einde het eers twee dae later gekom. 

			Frieda gaan sit met wankelende bene op een van die stoele. Hoe lank kan mens sonder kos en water oorleef? Sekerlik langer as twee dae? Salien het tog net voor sy toegesluit is, ’n groot middagmaal geëet?

			Nog iets, daar was gereedskap in die stoortjie. Hoekom het sy met haar naels aan die deur gekrap as sy ’n graaf of tuinvurk kon gebruik het om die deur te probeer oopkap? Daar was moontlik selfs ’n pik. So sterk was daardie deur en grendel nie.

			Sou die polisie langnaweek hou? Sekerlik nie. As Boetie Arendse nou net aan diens is.

			Frieda sukkel op en kry haar selfoon waar dit op die kombuistafel lê. Een strepie.

			Sy stap buitetoe en is amper by die groothuis voor ’n tweede strepie verskyn. Dankie tog vir wolklose mooi weer.

			Arendse antwoord nie sy selfoon nie. Geen antwoorddiens wat teem nie. Hy sal wel sien sy het gebel, maar wanneer? Sy tik ingedagte met haar selfoon teen haar bolip, neem ’n besluit en bel die polisiekantoor.

			“Nee, die AO is met verlof tot Maandag toe, Mevrou. Familiedinge.” Die konstabel aan diens klink verveeld.

			“Is daar iemand anders met wie ek kan praat? Kaptein Oelofse miskien?” Dis die enigste naam waaraan sy op die oomblik kan dink.

			“Hy is uit op ’n saak, Mevrou.”

			“Witbooi?” kom nog ’n naam iewers vandaan, maar sy kan nie die man of die rang onthou nie.

			“Ja, hy is hier.” Die gehoorbuis word toegedruk en sy hoor net dofweg hoe die konstabel die naam uitroep.

			“Konstabel Witbooi,” kom dit ’n rukkie later.

			“Konstabel, dis Frieda Fouché. Jy was saam met AO Arendse hier? Die Japie Davidse-saak?”

			“Dis reg.”

			“Konstabel, jy werk nie dalk saam met die AO aan die Salien Davidse-saak ook nie?”

			“Ja, ek is deel van die span. Kan ek help?”

			“Ek het net gewonder, die patoloog was seker op die toneel. Kon hy dalk vasstel of Salien beseer was voor sy toegesluit is?”

			Daar is ’n lang stilte. “Hoekom vra Mevrou?”

			“Ek het net gedink met die gereedskap in die stoortjie kon sy tog uitgekom het? Sy was nou wel nie meer jonk nie, maar sy was sterk en kon ver loop. Sy was fiks.”

			Sy verbeel haar sy hoor ’n sug. “Ons sal eers regtig ná die lykskouing kan weet, maar die patoloog reken Salien Davidse is geskiet voor sy toegesluit is. Die kanse is goed dat sy aan bloedverlies dood is. Maar Mevrou, ek mag dit eintlik nie vir jou sê nie.”

			“Dan sal julle die koeël kan identifiseer? Sien of dit uit dieselfde vuurwapen kom as die een waarmee my pa geskiet is?” En as dit die geval is, bewys dit finaal dit kon nie Cedric gewees het nie.

			“Nee, Mevrou, dit lyk asof die koeël dwarsdeur haar gegaan het. En ons het rede om te glo sy is nie naby die stoortjie geskiet nie. Ook nie, sover ons kan agterkom, in die groothuis nie. En dis al wat ek nou kan sê, Mevrou. En Mevrou moet dit asseblief nie aan iemand anders noem nie. Kaptein maak my dood. Hy staan op feite en bewyse, nie vermoedens nie.”

			“Ek hou dit stil. Dankie, Konstabel.”

			Bloedverlies. Te swak om haarself te bevry. Frieda druk die foon in haar jean se agtersak en staar ingedagte na die groothuis.

			Salien was dalk geskiet, maar hoe het haar aanvaller geweet sy sal nie uit die stoortjie kan ontsnap nie? Of het hy gedink sy is reeds dood en haar net gaan toesluit om van die “lyk” ontslae te raak? In daardie geval het hy die plaas bes moontlik geken. Daar moes ook bloed aan sy klere gewees het.

			Frieda probeer weer terugdink aan Kersdag. Toe Victor by haar kom inloer het, het hy dieselfde klere aangehad as waarmee hy na die rektor toe is? Nee, hy het reeds gemakliker aangetrek. Sy het nog gedink hy het darem sy tyd gevat voor hy kom kyk het of sy oukei is.

			Maar dis Victor se manier. As hy by die huis kom en nie weer hoef uit te gaan nie, stort hy gewoonlik eers en trek gemakliker aan. Maar moenie glo gemakliker beteken ’n jean en ’n T-hemp nie. Nee, Victor Fouché se ontspanningsdrag bestaan uit chino’s en hemde met ’n kraag – darem kortmou in die somer. Verkieslik Pringle. In ’n denim of ’n kort- of driekwartbroek sal hy sy bene nie steek nie. 

			Stas se beeld kom voor haar op. Ontspanne en informeel in klere wat deur die bank al beter dae gesien het. Nie ’n herkenbare etiket van ’n dag oud nie. Pringle sal hom waarskynlik eerder aan aartappelskyfies as klere laat dink.

			Die gedagte laat haar glimlag. Stas is so ... Stas.

			’n Hadida krys in die lug, ruk haar terug na haar omgewing. Wat vang sy aan? Staan en vergelyk Victor en Stas. Kry ’n kilte wanneer sy aan die een dink en ’n warmte wanneer sy oor die ander bespiegel. En dit terwyl sy veronderstel is om te probeer agterkom wie haar pa en Salien vermoor het. 

			

		

	
		
			Dertig

			Hier van die stoepie af in Stella se agterwerf is die sonsondergang besonder aanskoulik. Van die boothuis af sal dit eers ’n skouspel wees. 

			Stas kan nie wag om daar in te trek nie. In ’n plek te wees wat hy sy eie kan noem – al is dit nie tegnies gesproke syne nie – en wat hy kan inrig soos hy dit wil hê. 

			Met toe oë probeer hy hom indink hoe vanaand se sonsondergang daar sal lyk. Die weerkaatsing op die rivier. Hoe die strale die berge sal verf. Die wingerde tint in ougoud. 

			“Etienne kom huis toe.” Die plat stem ruk hom uit sy verbeeldingsvlug. Celestine staan voor hom, hande op die heupe.

			“Ek hoor so. En ek het ook gehoor jy mag nie hier kom nie.” Hy sien waaragtig nie nou kans vir die winkelpop nie.

			“My ma is nie hier nie. Sy het haar witbroodjie gaan haal. Ek is mos niks. Sy haat my. Sy gaan my nog vergiftig. Ek het eenkeer siek geword van die kos wat sy vir my gegee het. Sy sê dit was omdat die smoorsnoek te lank buite gestaan het. Omdat ek vergeet het om dit in die yskas te sit. Maar dis haar skuld. Sy het my alleen gelos. Vir ’n hele naweek lank.”

			Japie dood aan voedselvergiftiging. Frieda en ’n oester wat af was. En nou Celestine en snoek wat haar siek gemaak het. Toeval? “Celestine, ek is seker dit was ’n ongeluk. Gaan binnetoe. Laetitia gaan wonder waar jy is.”

			“Laetitia kots al weer. Sy verwag. Dit het gebeur omdat Etienne vir Kersfees huis toe gekom het. Al die pad van Duitsland af. Net oor Laetitia. Dis hoekom Etienne vroeër terugkom. Hy is bang my ma vermoor die baba.”

			Stas weet om die dood nie wat om te sê nie.

			Celestine gaan sit op die stoepreling. “My ma het mý baba vermoor. Omdat sy bang was my baba sal soos ek wees. Sy het gesê dit sal net ’n klein operasietjie wees, maar dit was nie. Dit was baie seer. Dis omdat sy alles laat uithaal het, sien. Alles.” Sy laat rus haar hand op haar maag. “Ek is nou heeltemal leeg hier binne. En nou wil sy dieselfde doen met Laetitia. Maar Etienne sê hulle baba sal nie soos ek wees nie. Etienne wou homself doodmaak toe my ma my baba vermoor het. Omdat sy gesê het hy mag ook nie kinders hê nie. Toe stuur my ma hom ook na Andrea toe.”

			Andrea? Die vrou van die New Age-plek in die Karoo, onthou hy. “Wie was jou baba se pa?” Stas is nie seker hy wil weet nie. 

			“’n Ander man. Dit was toe ek by Andrea gebly het.” Sy staar die niet in. “Die man het gedink ek is baie mooi. Maar hy het weggegaan en toe nie teruggekom nie. Andrea het gesê dis oor sy vrou hom nie wou laat terugkom het Serenity toe nie.” Sy kyk weer vir Stas. “Nes Laetitia se pa. Hy was ook getroud.” Sy krom haar hand om haar mond. “Hy was ’n Indiër,” fluister sy. “Laverne het ook nie geweet hy’s getroud nie. Hy het in die hotel gebly waar sy gewerk het. In die Kaap.”

			Hy het vrede met skinderstories oor Laverne. “Is daar ander familie van julle wat soos jy is?” Hy weet hy oorskry die grense van etiek gruwelik. So be it.

			“My ma sê my ouma was so, net erger. My oupa het haar gelos vir ’n ander vrou. My ma moes haar oppas tot sy dood is. Ek dink my ma het gehelp dat sy vinniger doodgaan. Dit was toe ons klein was. Toe trek ons hierheen. Oor Nils hier was. Hy was my pa, nè. Maar hy het my ook gehaat. Hy het my oumagrootjie se boodskapper doodgemaak. Toe haat ek hom terug.”

			“Celestine!” Die meisiekind wat om die heining gedraf kom, is seker die mooiste wat Stas in sy dag des lewens gesien het. Werklik beeldskoon. Moet Laetitia wees. “Ek is jammer. Sy het weggeglip,” sê sy in sy rigting terwyl sy Celestine aan die pols beetkry. “Kom, ons moet eet voor Binneland begin. Daar is malvapoeding.”

			“Malvapoeding is bruin. Ek hou vandag van bruin.” Celestine gaan heel gewillig saam met Laetitia. By die prieel kyk sy om. “Ek haat Frieda ook.” Sy sê dit met ’n glimlag.

			Laetitia pluk haar weg. Hy hoor Celestine protesteer en hoe Laetitia sag en kalmerend met haar praat. Te sag om te hoor wat sy sê.

			Frieda sit en staar na die kis met die skilderye. Face your demons. Al wat jy hoef te vrees is vrees self. A man who fears suffering is already suffering from what he fears. Dis maar ’n paar van die clichés wat kom en gaan in haar gedagtes. Kon erger gewees het. Kon stemme gewees het.

			Soos een wat ewe sarkasties sê: Wat is die ergste wat kan gebeur? Jy kry ’n insident, hoofpyn en dors. Jy slaap daarna en voel net elke keer asof daar minder van jouself oorbly. Wat is nou so vreeslik daaraan?

			Sy neem nog ’n groot sluk wyn.

			“Jy kan jouself net beskerm as jy by jou volle positiewe is,” het Andrea gesê. “Alkohol en psigiese aktiwiteite gaan nie saam nie. Swak eetgewoontes ook nie. En jy moet wegbly van enige vorm van medikasie. Alles goeie redes hoekom jy so gesond as moontlik moet leef. Los rooi vleis. Suiker en sout en stimulante soos koffie en tee ook. Dis gif vir jou.” 

			Net van koffie kon sy nie afsien nie. En wyn. En soet tee mag dalk gif wees, maar die twee keer wat sy dit die afgelope tyd ná ’n insident gedrink het, het dit getroos. Miskien omdat dit albei kere met soveel goeie bedoelings vir haar gegee is.

			Goed, môre sal sy weer streng met haarself wees. Geen wyn of koffie nie. Baie water. Geen vleis nie. En Sondag is dit sy en die kis. En die inhoud daarvan.

			Maar môre is nog ’n paar uur weg. Sy gaan yskas toe en vul haar glas. Vanaand het sy jenewermoed nodig. Dis nie aldag dat mens vaagweg begin vermoed jy kry muisneste oor ’n man wat jy weet jy regtig nie in jou lewe wil of kan toelaat nie. Hemel, hy is haar amper eks se joolprinsesminnares se lankal eks. 

			Sy neem nog ’n groot sluk wyn. Of so iets.

			En sy is vet Frieda. En sy is regtig nie meer nugter nie.

			Seker dié dat sy geluide hoor. Soos ’n motorenjin. Nie Stas se bakkie s’n nie. En ’n deur wat klap. En ’n klop aan die deur.

			Eers toe die klop die derde keer herhaal word, stap sy daarheen.

			“Wie is daar?” Selfs in haar eie ore klink haar stem klein, bang en ’n bietjie dronk.

			“Dis Linette. Linette Nel.”

			Die skisofrenie kom toe van Stella se familie af. Nie van Nils se geslagslyn af nie. Frieda is nie ’n skisofreen nie. Sy is waaragtig psigies. Of ’n ander soort nutcase.

			Stas kyk af na sy selfoon, soek Jojo Richter se nommer. Hy huiwer voor hy bel. Sy gaan hom ’n kakhuis vol geld kos. En daarvoor kan hy nie by Frieda aanklop nie.

			“Stassie! Waar val jy uit?” Laggerige Jojo. Skaars ’n baksteen hoog, plomp, en trek selfs bonter as Stella aan. Hoeveel kaftans sy in haar kas het, sal g’n mens weet nie. En hoe sy haar balanseer op daardie hoë hakke wat sy altyd dra om langer te lyk, nog minder. Nie dat die hakke help nie. Sy lyk bloot soos ’n buksie op hoë hakke. Maar dit sal hy nooit waag om vir haar te sê nie.

			“Hoe gaan dit met my favourite navorser?”

			“Dit gaan soos dit gaan wanneer mens sommer hoor hier gaan weer gunste gevra word. Wat is dit dié keer, Stas?” Sy het beslis al meer as een Southern Comfort agter die blad.

			“Ek dink jy verdien ’n vakansie ná al jou harde werk aan die Van der Linde-saak.”

			Hy hoor haar sigaretaansteker klik, hoe sy die rook intrek en uitblaas. “En jy gaan my sponsor?” 

			“Nee, maar ek sal betaal vir die terugvoer oor die navorsing wat jy doen terwyl jy daar is.” Hy het geen idee hoeveel kos die Andrea-mens se plek nie.

			“En waar gaan ek die vakansie hou wat vir my glad nie soos ’n vakansie klink nie?”

			“In die Karoo. Op ’n plaas met die naam van Serenity. Klink dit nie hemels nie?”

			“Hemels, Stassie, hemels. Maar wat laat jou dink ek wil Karoo toe gaan en, soos dit vir my klink, op my eie onkoste?”

			“Want jy gaan meer agterkom oor hoe intuïsie werk. Die vrou wie se plaas dit is, is ’n kenner op die gebied. En van psigiese vermoëns ook.” Miskien moet hy tog weer begin fiksie skryf. In stories is raai, verdraai en lieg ten minste legitiem. 

			“Jy is ’n etter, Stassie. ’n Regte werfetter. Weet net watter knoppies om te druk. En wat is dit nogal wat ek vir jou moet uitvind?”

			“Net hoe die opset werk. Hoe ’n soort mens Andrea, die eienaar, is. Of sy weet waarvan sy praat en hoe sy mense help. En ’n paar ander goed. Ek sal vir jou ’n lys stuur voor jy gaan.”

			“Nie gesê ek gaan nie, Stassie, my ding. Sal ’n bietjie rondluister en oplees en besluit. En jou laat weet. Maar as dit my nie trek nie, as ek nie regtig voel ek wil gaan nie, betaal jy vir alles. Of die deal is af. Right?”

			Hy hoef nie te antwoord nie. Sy het reeds afgelui.

			Reeds met die intrapslag het Frieda gesien Linette se oë is dik gehuil. Noudat sy oorkant haar sit, ook met ’n glas wyn in haar hand, let Frieda op Linette het opsigtelik ouer geword sedert sy haar laas gesien het.

			Wanneer was dit? Meer as ’n jaar terug. Ja, ’n maand of drie, vier voor die moord. By ’n universiteitsfunksie. Toe het sy Linette beny. Sy het soveel gewig afgegooi, so goed gelyk, al het Frieda haar verbeel sy sien ’n hartseer trek in die oë. 

			“Jy weet seker hoekom ek hier is?” Linette draai die glas om en om in haar hande. “Stella was by my aan op pad Kaap toe. Sy sê jy weet van die skildery. Het jy dit gesien?”

			Frieda skud haar kop. 

			“Het Stas?”

			“Dink jy nie jy moet self vir hom vra nie? Dis immers vir hom wat jy gevra het om dit te steel.” As sy nugter was, sou sy waarskynlik nie die moed gehad het om dit vir Linette te sê nie. Maar sy is gatvol. Vir Stas wat haar hierby betrek het. Vir Stella. Vir mense en hulle agendas in die algemeen. Vir haar eie lafhartigheid veral.

			“Dis net omdat ek nie ’n ander uitweg gesien het nie, Frieda. Jy moet my glo. Ek wou jou nie indoen nie. Ek wou net nie hê jy moet dit sien nie. En ek wou veral nie hê dit moet in ’n galery beland nie. Selfs al herken niemand my nie, hoe sou ek kon verduidelik waarom ek so ’n afgryslike ding wil koop?”

			Dis maar goed Linette weet klaarblyklik nie ’n kunsmuseum is waarskynlik die skildery se voorland nie. Wat anders gaan sy met die goed maak? 

			“Maar hoekom het jy dan ingestem dat my pa jou skilder?” 

			“Ek het gedink hy sal my sensueel laat lyk. Soos vir Stella en Mabel. Hy het geweier dat ek dit sien voor dit klaar is. En toe hy dit wel vir my wys ...” Linette maak haar oë toe en skud haar kop. “Frieda, asseblief, ek smeek jou. Ek sal jou dieselfde prys daarvoor betaal as sy duurste skildery tot dusver. Volgens die bronne wat ek geraadpleeg het, was dit een van Mabel. Die eerste een, sover vasgestel kan word, wat hy van haar geskilder het. Dit is kort voor sy dood opgeveil vir net oor die drie miljoen. Ek kan meer betaal as dit moet.”

			Seker die drie miljoen in die geldmarkrekening. Frieda het nog gewonder hoekom dit nie ook in ’n langtermynrekening belê was soos die res van haar erfgeld nie. Nils het waarskynlik nie tyd gehad om enigiets daarmee te doen nie. “Hoeveel? Net interessantheidshalwe.”

			Linette neem ’n teug van haar wyn asof sy moed nodig het om die bedrag te noem. “Ek kan gaan tot by vyf miljoen.”

			Sal Victor nie bly wees nie. “Wat gaan jy met die skildery doen?”

			“Verbrand.”

			“Jammer, Linette, maar my pa se testament bepaal ek mag die naakstudies nie verkoop nie. Net aan ’n kunsmuseum skenk.”

			Linette verbleek. “Nee! Frieda, jy kan dit nie aan my doen nie.”

			“Dis nie my besluit nie. Dis my pa s’n.”

			“En dis natuurlik jou pa se gemene manier om te verseker dat sy spesiale skilderye nie onopgemerk verby sal gaan nie. Dat die groter kunswêreld daarvan kennis sal moet neem. Maar, Frieda, geen haan sal daarna kraai as ons die transaksie net tussen ons hou nie. Niemand hoef te weet nie.”

			“En waarheen, sal jy vir Jan Taks sê, het die bedrag uit jou rekening verdwyn?”

			Linette kom met so ’n vaart regop dat Frieda amper haar wynglas laat val van die skrik. “Wat de fok maak dit aan jou saak? Gee net vir my die fokken skildery!”

			Dit was ’n simpel vraag, maar Linette se reaksie is heeltemal oordrewe. “Ek kan dit nie vir jou gee nie.”

			“Moenie eens maak asof jy nie weet waar dit is nie! Stella sê Stas het dit gesien. Dit moet dus hier êrens wees. Weet jy hoe lank probeer ek al om dit in die hande te kry?” Linette gryp haar handsak, ruk dit oop en druk haar hand daarin. Frieda kyk verstar na die donker voorwerp wat sy daaruit pluk.

			Nie ’n vuurwapen nie, besef sy dadelik, maar haar hart gee nog steeds ’n klomp hikke. Dis dieselfde voorwerp wat sy in Linette se hand gesien het in die beeld wat sy van haar gekry het. 

			Linette vou die leerflap van ’n koevertgrootte portefeulje oop, trek haar pen uit die gleuf en maak haar tjekboek oop. Die goue, platinum- en onikskredietkaarte staan ingeryg in die gleufies bokant die tjekboek.

			“Ses miljoen. Dis dubbel wat dit werd is en my finale aanbod, Frieda.” Haar pen girts aggressief oor die papier. Sy gooi die kontanttjek voor Frieda neer. “Dit sal deurgaan. Ek sal nie die risiko loop om van bedrog aangekla te word nie. Dit behoort jy te weet. Gee net my donnerse skildery vir my.”

			“Linette, ek kan dit nie vir jou gee nie. Ek is jammer. En al kon ek, sou ek nie. Ek hou nie van my pa se kuns nie, maar ek kan nie toelaat dat jy een van sy beste kunswerke verbrand nie.” 

			“En hoe weet jy nogal dis een van sy bestes as jy dit kastig nie vir my kan gee nie?”

			“Dit moet wees, anders sou hy dit nie weggesteek het nie.” Frieda stoot die tjek terug na Linette toe. “Vat jou geld. Al wat ek kan belowe, is dat ek jou sal laat weet as ek besluit om dit aan ’n kunsmuseum te skenk. Jy kan dan self met hulle onderhandel.”

			Linette druk die beurs terug in haar handsak, maar laat die tjek lê. “Ek kom my skildery haal, Frieda. Met of sonder jou toestemming. Ek het nou daarvoor betaal. Dis myne. Ek raai jou aan om die tjek in te betaal en my skildery gereed te hê. Aangesien dit langnaweek is, het jy tyd tot wanneer die banke Maandag sluit. Vieruur.”

			Die deur dawer agter haar toe. Die superluukse viertrek waarmee sy aangekom het, word nie ontsien nie. Klippe spat hoorbaar teen die stalhuis se mure toe sy wegtrek.

			Stas gaan op die stoep uit toe hy hom verbeel hy hoor iemand gil. Hy staan en luister ’n paar tellings lank. Niks. Van die prieel af sien hy deur die gordyne die blou gloed van ’n TV flikker. Seker die oorsprong van die geluid, maar hy het Stella belowe.

			Hy stap na die kombuisdeur en klop aan.

			Dit neem ’n ewigheid voor hy voetstappe hoor.

			“Wie is daar?” kom Laetitia se stem dofweg deur die hout. Sy klink effens meer nasaal as wat hy onthou. Asof sy gehuil het.

			“Dis Stas, van hier agter. Ek dag ek hoor iemand skree. Is alles reg?”

			“Alles is reg, dankie, meneer Stassen. Jammer as ons gehinder het. Ek sal die TV sagter sit.”

			“Dis nie nodig nie, maar sal jy kom roep as daar probleme is?”

			“Ek sal so maak. Dankie. Nag, meneer Stassen.”

			“Nou maar goed. Nag, Laetitia.”

			Toe hy wegstap, hoor hy Celestine skril lag. Hy steek vas, maar hoor niks verder nie. Ook nie terwyl hy eers weer ’n sigaret op die stoep sit en rook nie.

			Hy raak paranoïes, besluit hy toe die onrus in hom nie wil gaan lê nie.

			Frieda gaan sit op die armleuning van die leunstoel en bekyk die kis. Die buitelyne is effens dynserig van die wyn. Die geweefde loper wat daaroor hang, dans ’n perserige, blouerige dans.

			“Oormôre is dit ek en jy, kis.” As Shirley Valentine met ’n muur kan praat, kan vet Frieda darem seker met ’n kis ook praat.

			Sy is net dronk, nie mal nie.

			

		

	
		
			Een en dertig

			Stas gaan deur die lys wat hy gister gemaak het van alles waarby hy binnekort wil uitkom. Teen veral twee goed sien hy baie op. ’n Gesprek met Hugo, waarin hy sal moet erken hy was nie heeltemal eerlik toe hulle laas gepraat het nie, en hy sal Hugo moet oortuig om steeds vir hom inligting vir die biografie te gee. 

			Maar die meeste van alles sien hy daarteen op om teenoor Victor Fouché te erken hy het ’n fokkop gemaak toe hy sy gedigte na Len toe gestuur het vir keuring. En het boonop nie self enige van die gedigte gelees nie. Net Len se woord aanvaar.

			Hy hoef dit seker nie te doen nie. Hy kan waarskynlik daarmee saamleef en glo hulle is kwits aangesien Victor hom dubbel en dwars daarvoor terugbetaal het. Op verskeie maniere. Maar in sy hart der harte het daar tog iets agtergebly van die idealis wat die lettere wou dien. Afrikaans wou dien.

			Nadat hy besef het hy is te veel van ’n softy vir ’n loopbaan as politieke joernalis, dat hy te veel kante van ’n saak gelyktydig insien en dit nie in sy bloed is om óf nekslae toe te dien óf dinge te verdraai om by die politiek van die tyd aan te pas nie, het hy ernstig selfondersoek gedoen. Hy het besef die liefde wat sy pa by hom gekweek het vir letterkunde, is die gebied waar hy ’n bydrae wil en sal kan lewer. Sy bestaan kan regverdig deur ’n verskil te probeer maak. Die akademie was nie vir hom nie. Hy wou op praktiese vlak werk. Hy wou boeke maak. Hy wou skrywers tot hulle reg laat kom.

			Hy het ’n paar suksesse gehad. En ’n paar skrywers jammerlik gefaal. Hy weet hy kan in die meeste gevalle nie vergoed daarvoor nie, maar hy kan probeer regstel wat Victor Fouché aangedoen is.

			Die byproduk, as hy daarmee wil voortgaan, is dat hy Len sal moet bel. Sal moet hoor waarom hy daardie verslag só geskryf het. Miskien is dit eenvoudig. Miskien sal Len vir hom kan sê die eerste drie gedigte het meriete gehad, maar die res was ’n klomp twak. Dan kan hy die hele saak met ’n skoon gemoed net daarlaat.

			Hoe hy die kwessie by Len gaan aanvoer ná die manier waarop hulle uitmekaar is, het hy egter nog nie uitgepluis nie.

			Stas stap op die stoep uit en strek sy spiere, asem die vars lug diep in. Stella se motor staan op die gewone plek langs die huis. Stella-hulle moes in die vroeë oggendure teruggekom het. Hy het nie eens die motor gehoor nie. Toe hy eers aan die slaap geraak het, het hy vas geslaap.

			Asof Stella se radar op hom ingestel was, kom sy oomblikke later om die prieel gestap.

			“Môre, Stas.” Sy lyk moeg en oud. Seker nie veel slaap gehad nie.

			“Môre. Alles toe goed afgeloop? Etienne oukei?”

			Sy knik. “Hy slaap nog. Dit was glo ’n uitputtende vlug. Hy moes op Heathrow oorklim en ure daar wag.” Sy vou haar arms. “Ek hoor Celestine het jou kom pla. Wat het sy nou weer alles kwytgeraak?”

			“Goed oor babas en so.”

			“Haar aborsie?” Stella se kaak trek styf. “Ek kon nie toelaat dat sy geboorte skenk net omdat ’n skarminkel nie sy zip kon toehou nie. Die histerektomie was ’n logiese oplossing, sodat so iets nie weer kan gebeur nie. Celestine is nie toerekenbaar vir haar seksuele aktiwiteite nie. Ek het deur die regte kanale gegaan om toestemming te kry.”

			“En Laetitia? Hoe gaan jy daar maak?”

			Stella blaas ergerlik tussen haar tande deur. “Lyk my Celestine het omtrent haar bek gerek. Anyway, ek het hulle aangeraai om liewer nie kinders te hê nie. Hulle is egter albei grootmense en moet self besluit. Etienne weet hoe dit voel om saam met ’n skisofreen in een huis te wees. Laetitia ken Celestine ook goed genoeg om ’n ingeligte besluit te neem. Ongelukkig bestaan daar nie ’n prenatale toets soos byvoorbeeld vir Downsindroom om te bepaal of die kind ’n skisofreen gaan wees of nie. Dis ’n risiko wat hulle bereid moet wees om te waag of nie te waag nie.”

			“Jy het die kans gewaag? Jy het immers geweet hoe jou ma was.”

			Haar kaak raak nog stywer. “Dan het sy jou daarvan ook vertel.”

			Stas knik.

			“Toe ek verwagtend geraak het, was aborsie nog nie wettig nie. Ek moes toestemming kry. Teen die tyd dat die finale besluit geneem moes word, was dit reeds duidelik dat ek ’n tweeling dra. Ek dink die idioot wat moes besluit, kon dit nie oor sy hart kry om twee fetusse op een slag te laat aborteer nie. Maar dis nie hy wat met die gebakte pere sit nie, dis ek. Pleks ek na ’n kwak in die agterstrate toe gegaan het, maar nee, ek wou dinge op die regte manier doen.”

			“Dan was Etienne ook nie hier nie.”

			“Soms wonder ek of dit nie beter is om geen kinders te hê nie. Soos Frieda. En jy ook. Hoekom het jy nie?”

			“Ons wou wag tot my besigheid op die been is. Toe dit eers was, moes ek te hard werk om eens daaraan te kon dink om ook pa te speel. Mandie was ook nie baie gretig om kinders te hê nie. Sy wou nog nagraads studeer. Ja, en toe gebeur die een ding na die ander. Hoekom het Frieda nie kinders nie, dink jy?”

			“Sy het ’n miskraam gehad toe sy met haar eerste man getroud was. Dank die gode daarvoor. Daarna het sy besef sy kan nie kinders blootstel aan ’n pa soos Wilhelm nie. En sy was al lank in die tand vir kinders toe sy met Victor getroud is, amper veertig, en op vier en veertig het Victor nie kans gesien vir die getrippel van kindervoetjies nie.” Stella sug diep. “Julle weet nie hoe gelukkig julle ...”

			Die gelui van sy selfoon in sy kamer onderbreek haar. Stella lig haar hand en kies koers huis toe.

			Jojo, sien hy, en antwoord dadelik.

			“Dis jou gelukkige dag, Stassie, my ding. Ek het ’n bietjie gaan uitvind oor Andrea Lovell en die hele ding staan my baie aan. En toe Cara my vanoggend bel, noem ek dat ek graag ’n bietjie wil wegbreek, en raai, sy bied toe aan om te betaal. Ons is deur ’n rowwe tydjie hier, glo my. Ek het vir die Paasnaweek bespreek. Maar vir inligting wat ek daar vir jou moet inwin, betaal jy, nè.”

			“Jy is ’n baie blink sterretjie aan my hemeltrans, Jojo. Ek stuur vir jou binne die volgende paar dae ’n e-pos met meer detail. Maar voorlopig: Vier van Andrea se vorige ‘gaste’ interesseer my. Stella Liebenberg, haar dogter Celestine, haar seun Etienne. En ook Frieda Fouché. Nee, sy sou seker nog Frieda van der Sluijs gewees het toe sy by Andrea was. Of dalk nog haar eerste man se van gebruik het. Weet nie wat dit was nie. Jy sal maar moet uitvind. Andrea sal haar goed onthou. Sy het Frieda glo gehelp met haar sogenaamde psigiese vermoëns.”

			“Oh, the plot thickens! Nou toe. Kom ons sien wat uitbroei. En Stassie, jy kan maar jou sinisme sluk oor voorgevoelens en dinge. Onthou wat Hamlet destyds kwytgeraak het: ‘There are more things in heaven and earth, Horatio, than are dreamt of in your philosophy.’”

			Stas voel sommer meer opgewek toe hy laggend groet en aflui. Een eendjie het darem staanplek in die ry gekry.

			Dit gee hom die moed om Hugo Hamman te bel. Vandag is dalk net bedoel om sy gelukkige dag te wees en met dié soort dae aan die skaars kant, moet hy volle gebruik maak daarvan.

			“Stassen? O ja, jy was by my ná die uitstalling op Stellenbosch,” onthou Hamman toe Stas sy naam gee. 

			“Dis reg. Ek het gewonder of ek dalk ’n afspraak met jou kan maak. Dit gaan oor ...”

			“Spaar jou die moeite om ’n nuwe liegstorie uit te dink,” kom dit kortaf.

			“Ekskuus?”

			“Ek het toe al geweet jy lieg. Ek het jou herken van die dag toe jy by die uitstalling was. Die Vrydag. Jy het met Frieda gepraat. Julle het my nie raakgesien nie en ek het uit haar pad gebly. Ek het niks vir haar te sê nie. Ek kon sien daar is iets tussen julle. En toe jy weer by my aangesit kom met jou strontstorie oor ’n boek wat jy kastig skryf, het ek dit goed gedink om vir jou te sê wat ek dink Frieda moet weet.”

			Dan is dit hoekom die man so praatlustig was. “Dit was nie heeltemal ’n leuen nie. Ons skryf ’n biografie oor haar pa. Julle pa.”

			Hugo snork. “’n Pa was hy beslis nie. Wanneer het sy uitgevind ons deel ’n paar gene?”

			“Frieda het die afgelope week eers by Nils se prokureur gehoor jy is Nils se biologiese seun en nie sy stiefseun soos sy altyd geglo het nie. Ook van jou erflating. Dis toe dat ons besef het ons het inligting by jou nodig om die biografie so volledig as moontlik te maak.”

			“Erflating se moer. Ek het nie sy donnerse geld nodig nie. Ek het my eie gemaak. En ek het dit vir hom in sy vieslike gesig op sy plaas gaan sê. En sommer ’n paar ander dinge ook. Ek stel nie verder belang in enigiets wat met Van der Sluijs te doen het nie. Nils wou my nie as sy seun erken nie en ek erken hom nie as my pa nie. Ek het vrede met sy biografie en met julle. Maar as julle kastig ’n volledige biografie wil skryf, moet tog nie versuim om bekend te maak dat my ma heel waarskynlik nie selfmoord gepleeg het nie, maar deur Mirella vermoor is.”

			“Wat bedoel jy?”

			“Hoekom dink jy sal mens slaappille drink as jy van plan is om jouself op te blaas? Dit maak vir my baie meer sin dat my ma slaappille gedrink het, toe gaan lê en gewag het dat dit inskop. Sy was waarskynlik gesuip ook. Dié dat sy nie die gas geruik het nie. Dié dat sy die sigaret opgesteek het. Maar ek dink nie dit was sy wat die gas oopgedraai het nie. Ek glo Mirella het. Terwyl my ma gaan bad het. Onthou, in ’n karavaanpark bad mens in die ablusieblok ’n ent weg van jou karavaan. Mirella het geweet Nils is Kaap toe. En sy het geweet my ma rook.”

			Hamman skep asem. “Miskien het Mirella se gewete haar gery. Daarom dat sy drie jaar later voor ’n kar ingeloop het. Toe sy besef sy het ’n vrou se lewe geneem in ruil vir ’n man wat net eenvoudig nie die moeite werd was nie. Veral toe sy agterkom hy het ’n tweeling by daardie Stella-bitch ook.”

			Stas probeer verwerk wat Hamman sê, maar dis te veel om in te neem.

			“Nou toe, skryf dít in julle danige biografie as julle volledig wil verslag doen van ’n vark se lewe.”

			Dit neem Stas ’n paar sekondes om agter te kom Hamman het die foon in sy oor neergesit.

			Nou kan sy verstaan hoekom Stas so beneuk was die dag toe hy ’n hangover gehad het. Die hoofpyn kan Frieda nog verduur, maar die gedraai van haar maag, die duiseligheid as sy te vinnig beweeg, is een te veel.

			Dit sal haar leer om troos te soek in Bacchus se arms. Hoe de hel het Nils dit gehou? Hy moes elke dag so gevoel het. 

			Daar is ook niks om haar mee besig te hou nie. Niks waarvoor sy kans sien nie, in elk geval. Geen skottelgoed behalwe haar wynglas nie en dié het sy oorweeg om stukkend te gooi. Die huis kan nie skoner ná gister se frustrasiegedrewe skoonmakery nie. 

			Die rekenaar is uit. Sy sal net droogmaak. Buite is die lig te skerp.

			Frieda gaan lê uiteindelik op die bank. Op die boek wat sy probeer lees, kan sy egter nie gekonsentreer kry nie. Dis nie net die wingerdgriep se skuld nie. Haar gesprek met Linette maal deur haar kop. 

			Sy wens Stas was hier sodat sy met hom daaroor kon praat. Miskien kan hy vir haar raad gee.

			Wie sal inderdaad weet as sy die skildery aan Linette verkoop? Veral as Linette dit in elk geval gaan verbrand.

			Gisteraand kon sy nie vir Linette die skildery gee nie omdat sy nie durf waag het om daaraan te raak of dit selfs deur Linette te laat uithaal nie. Sy wil buitendien nie hê Linette moet weet daar is nog sewe ander wat ook vir Nils spesiaal moes gewees het nie. 

			Maar Stas kan die een van Linette hanteer solank Frieda nie in die vertrek is nie. Stas kan dit na Linette toe neem en hulle kan hulle hande daaraan was. Sy kan Victor sy vyf miljoen gee en dit ook afhandel. Sy kan haar oë daarvoor toeknyp dat Linette Nils se meesterstuk gaan verbrand en almal kan aangaan met hulle lewe.

			Nee! Verdomme, Frieda!

			Frieda koes asof Nils hier by haar staan en haar ’n klap teen die kop wil gee.

			Die maklikste weg is nooit die beste nie. Gebruik tog jou harsings!

			My harsings is versuip in wyn, wil sy vir hom sê, maar haar kop draai te veel van die impak wat sy stem so uit die bloute op haar het. 

			Toe die ergste bedaar, klink dit egter nog steeds vir haar na ’n bleddie goeie opsie om net almal tevrede te stel en klaar te kry. Die beste plan nou is egter om toe te laat dat die slaap oorneem. Sy voel regtig nie goed nie.

			Stas raak bekommerd toe hy die derde keer aanklop sonder dat Frieda oopmaak. Haar RAV staan voor die stalhuis, dus moet sy hier wees. Tensy sy gaan stap het of iets. Met een stukkende knie en een bloue? Nie sommer nie.

			Hy probeer by die venster inloer, hou sy hande bak om sy oë. Die spul rooiblonde krulle waar dit soos ’n sluier van die bank se armleuning afhang, laat hom eers ’n sug van verligting slaak voor hy bekommerd frons. Sy slaap dalk. Maar hy het hard geklop.

			Hy hamer teen die venster. “Frieda!”

			Daar is ’n roering. Hy is tegelyk verlig en bebliksem toe sy wankelrig orent kom en deur toe stap terwyl sy gapend haar oë uitvryf.

			“Jy sal my ’n donnerse hartaanval gee!” klim hy haar in toe sy oopmaak.

			Sy kyk hom slaapdronk aan. Sy lyk nie goed nie. Haar oë is effens geswel, haar vel is vlekkerig, haar lippe droog. 

			“Moenie so hard praat nie. Hangover.”

			“Mens verdien nie simpatie vir iets wat jy aan jouself gedoen het nie. Vra my.” Hy skuif die onderdeur se grendel aan die binnekant oop en gaan in.

			“Jy is wreed.” Sy gaan sit weer.

			“Die lewe is wreed. Wat wou jy verdrink?” Die vet weet, sy het seker genoeg om te probeer vergeet, maar dis nie haar aard nie. Sy kapittel hom dan oor sý drinkgewoontes.

			“Alles het net te veel geraak. Eers vind ek uit Salien is geskiet voor sy in die skuurtjie geboender is en toe kom Linette ook nog hier aan.”

			“Linette?” ’n Vuis vat sy hart vas. En laat los nie sy greep toe sy klaar vertel het van die onderonsie nie. Is Linette van haar sinne beroof?

			“Hoekom het jy my nie gebel nie? Ge-SMS nie? Liewe hemel, Frieda, jy weet Linette is iemand wat goeie rede én die geleentheid gehad het om Nils te vermoor. En nie net oor die skildery nie.” Hy som vlugtig die deel van sy gesprek met Stella oor haar en Linette se verhouding op. 

			Frieda lyk nie verras om te hoor hulle is meer as platoniese vriendinne nie.

			“Nils het in hulle weg gestaan, Frieda. Dis nou benewens die swaard van die skildery wat oor Linette se kop gehang het. En nou is die skildery in jou besit.”

			Frieda antwoord nie, staan net op en skink vir hulle vrugtesap in. Eers toe sy die glas voor hom neerplak, kom hy agter sy is kwaad. “Moenie vir my kom preek terwyl jy ’n groot aandeel in die hele gemors het nie. Sê eerder vir my wat om te doen.” Sy pluk iets onder ’n oorlaaide vrugtebak uit en sit dit voor hom neer. ’n Tjek. Die bedrag laat hom duisel.

			“Dis wat jy kon gekry het as jy net die verdomde skildery gesteel en klaargekry het. Hoekom het jy nie? Dan sou ek nie besluite moes neem nie. En dan het Nils nie weer op my begin skree nie.”

			Hy staar lank na die ses met net soveel nulle. Linette se handskrif waar sy die bedrag uitgeskryf het. Haar swierige handtekening. Uiteindelik kyk hy op. “Wat het hy geskree?”

			“Dat ek my harsings moet gebruik en dit terwyl dit juis is wat ek probeer doen het. Gee vir almal wat hulle van my wil hê en gaan aan. Die skildery vir Linette, vyf miljoen vir Victor en for that matter kan jy die oorblywende miljoen kry. Dan is jy ook uit my hare uit. Maar nee, vir Nils van der Sluijs is so ’n praktiese oplossing net eenvoudig te maklik. Kan hy nie maar net aanvaar hy is dood en dat niks enigiets daaraan kan verander nie? So what as sy moordenaar weggekom het daarmee? Hoe minder ek karring, hoe kleiner is die kans dat ek die volgende slagoffer gaan wees. Nie waar nie?”

			“Miskien wil jou pa jou juis beskerm?” Eers toe hy dit sê, besef hy dit klink asof hy waaragtig glo dis Nils wat met haar praat.

			“Hy wou my nie eens beskerm toe hy gelewe het nie, waarom noudat hy dood is?”

			Stas hoor haar skaars. Celestine se woorde dawer in sy kop: My pa het my gehaat. Toe haat ek hom terug. Ek haat Frieda ook. 

			En daar is Stella wat dalk gedink het sy en Linette sal weer bymekaar kan wees as Nils dood is. Linette se buitengewone paniek. En Hugo wat glo Mirella het sy ma vermoor. Etienne wat met Laetitia wil trou. Victor wat dalk hier was toe Nils vermoor is en nou ... Hy ruk sy kop op. “Wat het jy gesê van Victor en vyf miljoen?”

			“Dis hoeveel hy reken hy op geregtig is. Dis nou as sy deel van die bate-aanwas binne ons huwelik danksy my pa se nalatenskap. Hy het verlede jaar al in die groothuis kom bestek opneem van al die skilderye en waardevolle goed. ’n Waardeerder uitgekry om te bepaal hoeveel die plaas en goed werd is. Wat beteken hy het voor die Hermanus-fiasko al beplan om te skei. Toe al sy planne reggekry.”

			Die bliksem. “Wanneer dink jy was dit?”

			“Sekerlik voor Salien en Japie dood is, anders sou hy tog agtergekom het iets skort. En interessantheidshalwe: Hy beskuldig my ook daarvan dat ek ’n buite-egtelike verhouding met jou het en jou onderhou. Een van die redes wat hy aanvoer om van my te skei.” 

			Hy kan haar net sprakeloos aankyk.

			Frieda sug en gaan sit weer. “Jammer as ek ’n bietjie oorboord gegaan het, maar ek raak nou regtig moeg en moedeloos.”

			“G’n wonder nie.” Hy kyk haar vas in die oë. “Dis nie nodig dat jy my ’n miljoen betaal om my uit jou hare te kry nie. Jy hoef dit regtig maar net vir my te sê. Jy hoef nie eens te verduidelik of redes te gee nie.”

			Haar onderlip bewe baie effentjies. “Ek wil jou nie uit my hare hê nie. Ek weet nie wat ek sonder jou sou gemaak het nie. As dit nie vir jou was nie, sou ek nie kon aangaan nie.”

			Hy laat haar woorde insink, lêplek kry in ’n warm holtetjie in sy binneste. “Wíl jy aangaan? Met almal wat net eise aan jou stel? Nils, Victor, Linette. Ek ook. En dan is daar boonop daardie skreiende insidente wat jou uitmergel.”

			Sy skud haar kop. “Nee, ek wil nie, maar ek weet ek moet. Êrens in hierdie gemors moet daar iets wees wat sin maak. En ek gaan daardie iets verdomp soek. Ek gaan my lafhartigheid laat staan en face wat daar te face is. Ek sal net bly wees as jy daar sal wees vir my terwyl ek dit doen. Nie net omdat ek jou betaal nie, maar omdat jy wil.”

			Stas het nie besluit om op te staan nie, ook nie om na haar te stap, oor haar te buig en daardie effens droë maar steeds fluweelsagte lippe te soen en te soen en aan te hou soen nie.

			Hulle is al twee kortasem toe hy regop kom. 

			Haar stem is hees toe sy uiteindelik praat. “Ek neem aan jy wil? Daar wees vir my, bedoel ek.”

			“Jy neem reg aan. Ons is saam in die ding. Nou moet ons saam daardeur.” En jy moet nou maar liewer maak asof jy nie sien hoe daardie soen my geaffekteer het nie, sou hy wou sê, maar haar skewe glimlag en die vonkeling in haar oë verklap dis nie nodig nie.

			“Ek loop net gou ’n draai na die boothuis toe om te sien of alles daar oukei is.” En natuurlik om ontslae te raak van die behoefte om haar op die bank neer te gooi en daar en dan te verorber. 

			Fokkit, dis nie maklik om ’n man te wees nie. Veral nie om boonop ’n eerbare een te probeer wees nie.

			

		

	
		
			Twee en dertig

			“Oukei, as ons dinge saam wil face, is daar ’n hele klomp goed wat ons moet uitklaar en ook moet inhaal. Goed wat ek, en jy, intussen uitgevind het. Wat het jy van Salien gesê?” Dit breek sy hart dat hulle ’n paar ou koeie uit die sloot gaan moet grawe. Frieda lyk vars en tintelend. Haar hare krul nog effens klam om haar kop. Sy moes gebad of gestort het terwyl hy weg was. Van die moegheid en die hangover is daar geen spoor nie. Sy ruik soos ’n hemeltuin.

			Sy vertel hom kortliks wat konstabel Witbooi kwytgeraak het. In ruil lig hy haar in oor die belangrikste punte van sy gesprekke met Celestine en Stella. Van Jojo sê hy haar liewer nie.

			“Ek kan nie glo ek weet niks van die aborsie of Etienne se selfmoordpoging nie. Nils moes tog geweet het? En ek het Stella darem ook ’n paar keer gesien. Nie een van hulle het iets gesê nie.” Sy lyk skoon verslae.

			Dit maak dit nog moeiliker om sy gesprek met Hugo aan te voor. 

			“Daar is nog?” lees sy hom reg terwyl hy probeer woorde soek. 

			“Daar is ’n paar goed wat vir my onduidelik is,” begin hy ongemaklik. Hemel, Mirella was haar ma. “Kan jy my dalk probeer help om duidelikheid te kry sonder om te vra waarom ek sekere goed wil weet?”

			Sy vleg haar vingers inmekaar en kyk hom wantrouig aan. “Soos wat?”

			“Kan jy onthou waar jy was en hoe jy gehoor het van Mabel se dood?”

			“Nogal goed. Ek was in my derde jaar. My pa het my gebel. Dit was ’n groot skok, maar ek is bly ek het dit nie die volgende dag in die koerant gelees nie. Dié het dit natuurlik uitbasuin dat die vetvrouskilder se vet vrou en muse selfmoord gepleeg het.” 

			“Jy het seker jou ma laat weet?”

			“My ma was toevallig by my toe my pa koshuis toe gebel het. Ek kon amper nie glo sy het al die pad alleen gery nie, sy was nie lief vir bestuur nie, maar sy het vir my kom kuier toe sy te veel verlang het. Dit was ’n bietjie uit die bloute, maar ek was maar bly sy was juis toe hier.”

			“Hier, soos op Stellenbosch?” 

			Frieda knik. “My pa het voorgestel ek moet Maties toe kom toe ek op die rype ouderdom van twintig besluit het om universiteit toe te gaan. Hy het help betaal, dus het ek hom sy sin gegee. My ma het toe nog in Ermelo gebly. Sy was teen daardie tyd ’n vennoot in ’n boetiek. Later daardie jaar het sy haar aandeel verkoop en in my honneursjaar hierheen getrek omdat sy gevoel het ons is te ver van mekaar af. Ons het egter net ’n rukkie saam in ’n woonstel gebly voor ek België toe is.”

			“En waar het die tref-en-trap plaasgevind? Dit was sowat twee jaar later as ek reg onthou?”

			“Ja. In Worcester. Sy het in daardie stadium glo reeds ’n ruk by my pa gebly. Natuurlik in ’n nuwe karavaan wat hy ná Mabel se dood gekoop het. Volgens my pa het hy toe al die plasie in die oog gehad en wou hom permanent vestig, maar my ma wou vir oulaas die karavaanlewe geniet. Sy het glo al die jare baie daarna verlang.”

			“Hoe het jou ma op Mabel se dood gereageer?” ’n Bietjie lomp gestel, besef hy dadelik. Hy is te onkant betrap deur Frieda se antwoorde.

			Sy kyk hom skewekop aan. “Stas, dit klink meer na ’n inkwisisie?”

			“Ek probeer net iets uitpluis. Beter verstaan.” 

			Frieda huiwer ietwat behoedsaam, maar antwoord tog. “Sy het natuurlik ’n aksie teen Mabel gehad, wat ek beter begryp noudat ons weet sy was bewus daarvan dat Hugo Nils se seun is, maar sy was seker op medemenslike vlak geskok. Ek kan nie mooi onthou presies hoe sy gereageer het nie. Net dat sy in ’n stadium gesê het dit kom nou van rook in ’n karavaan. Sy het ’n ewige stryd met my pa daaroor gehad toe ek nog klein en hulle saam was. Sy het geglo die brandgevaar is te hoog om kanse te waag.”

			“Miskien oor jou ouma dood is in die brand wat sy self gestig het?”

			“Jy weet daarvan?” 

			Hy knik. “Stella het my die een en ander vertel.”

			Frieda bly ’n rukkie stil. “Jy probeer iets by my tuisbring. Sê dit en kry klaar.”

			“Oukei. Miskien is dit beter so,” stem hy half teensinnig in. Hy het gehoop sy sou kon bevestig dit kon nie Mirella gewees het nie, dat sy in Ermelo was. Of enige ander plek in die wêreld as gemaklike ryafstand van Nils se woonwa af. Maar nou klink dit nie so goed nie.

			Frieda word al hoe bleker terwyl hy haar van Hugo en dié se beskuldiging vertel.

			Sy bedek haar gesig met haar hande toe hy klaar is.

			“Frieda? Dis nie noodwendig waar nie. Hugo is ’n verbitterde man. Ek het net gehoop ons kan die aantyging maklik as vals bewys.”

			Die ontnugtering in haar oë toe sy haar gesig uit haar hande lig, tref hom in die solar plexus. “Stas, een aand, so ’n rukkie terug, het ek haar geruik. Haar parfuum. Lelie-der-dale. Ook gebrande rubber en iets anders wat ek toe nie kon plaas nie. Ek weet nou wat dit was. Gas. Ek dink sy wou my voorberei.” Sy druk haar vuis teen haar mond.

			Hy gaan sit langs haar op die bank en trek haar onder sy blad in. “Oukei, huil nou maar.” 

			Uiteindelik huil sy nie net oor haar ma nie. Sy huil oor tante Kato wat reg was oor die donker bloed. Oor Mabel en Hugo. Oor Stella en Celestine, Etienne en Laetitia. Oor Salien in die skuurtjie en oor Japie. Selfs oor haar pa wat soveel ellende oor homself en ander gebring het. En oor Victor wat haar so lank al aan die neus gelei het sonder dat sy dit agtergekom het.

			Stas laat haar begaan, druk net af en toe sy lippe op haar kroontjie.

			Toe sy bedaar, gaan haal hy vir haar water en bring ’n paar stukke van die handdoekrol saam. “Ek is bevrees ek is nie een van daardie mans wat haelwit sakdoeke in hulle broeksakke ronddra nie.”

			Sy hiklag deur ’n laaste paar snikke en snuit haar neus. “Dié werk beter. Dankie.”

			“Wil jy daaroor praat?”

			Frieda drink eers van die water, probeer haar gedagtes orden. Sy kry dit nie heeltemal reg nie, gryp uiteindelik net na ’n beginpunt. “Ek het al die jare skuldig gevoel dat my ma besluit het om saam met my in Ermelo agter te bly. Ek het geglo dis omdat sy vir my lief was, die beste vir my wou hê. En toe kos dit haar haar huwelik. Wat ek, agterna beskou, nie kon verstaan nie, is waarom hulle my nie in die koshuis gesit het nie. Ek het aanvaar dit was ’n finansiële oorweging.

			“Dit moes haar verpletter het toe my pa met Mabel trou. Tog kan ek net nie glo sy sou sover gaan om Mabel te vermoor nie. Miskien was dit tydelike waansin. Ek weet nie. Ek verstaan dit nie. My ma was altyd ’n raaiselagtige vrou. Mens het nooit geweet wat werklik in haar gedagtes aangaan nie, maar ek het nie gedink daardie gedagtes was so duister nie.”

			Dit voel asof alles wat sy van haar lewe verstaan het, ineens in honderd skerwe gespat het. Haar ma was die goeie een, haar pa die skobbejak. Dit was haar aksioma. En nou? Nou is haar ma ontmasker as iemand wat daartoe in staat was om ’n lewe op so ’n wrede manier te neem. Haar aksioma is op sy kop gekeer. En niks kan die daad wat Mirella gepleeg het, regverdig nie. Nie ’n skobbejak van ’n man nie. Nie die feit dat Mabel hom van Mirella afgerokkel het nie. Nie eens dat Mirella van donker bloed afstam nie. Niks nie.

			Hoe dit werklik gebeur het, sal niemand ooit weet nie, maar die feit bly staan: Mirella het die gas gaan oopdraai in die hoop dat Mabel om watter rede ook al ’n vuurhoutjie sal trek.

			Hoekom juis toe? Hoekom nie vroeër nie?

			Die antwoorde op daardie en alle ander vrae is irrelevant. Mirella het gedoen wat sy gedoen het. En haar selfmoord – of dit uit berou was of omdat sy nie met haar gewete kon saamleef nie of wat ook al haar rede was – vergoed geen jota of tittel daarvoor nie. Dit was uiteindelik net so ’n selfsugtige daad soos die moord op Mabel. Mirella is verlos en bogger die res wat met die gevolge daarvan moet saamleef. Nes Wilhelm.

			Toe sy weer opkyk, sien Frieda die empatie wat uit Stas se gesigsuitdrukking spreek. Sy magteloosheid om haar te help.

			“Stas, ek moet alleen hierdeur werk. Ek sal bel as ek jou nodig het.”

			Hy skud sy kop, wil iets sê, maar sy druk haar hand teen sy mond. “Asseblief. Ek belowe ek sal bel, maar nou moet ek eers alleen wees. En moenie bekommerd wees nie. Ek is nie Mirella of Wilhelm nie. Ek sal nie iets simpels aanvang nie.” 

			Hy vou sy hand om hare, soen haar vingerpunte. “Ek het nie vir ’n oomblik gedink jy sal nie. Jy is te sterk.”

			Stas hou voor Stella se huis stil en bel haar.

			“Hoekom ry jy nie in nie?” vra sy sonder om te groet. Sy het hom seker deur die venster gesien.

			“Ek en jy gaan Worcester toe om koffie te drink. Toe, kom. Etienne kan na Celestine omsien.”

			“Ek kam net gou my hare,” is al wat sy sê.

			Terwyl hy wag, kom Laetitia by die tuinhekkie uitgestap. Sy knik ’n groet en probeer haar kop só hou dat haar lang vlegsel tussen hom en haar is, maar hy kan duidelik die krapmerk op haar wang sien.

			Hy draai die ruit oop, maar sy stap net vinnig weg.

			Oomblikke later klim Stella langs hom in. “Jy kon my nie op ’n beter tyd hier weggekry het nie.”

			Hy hét gedink sy stem darem baie maklik in. Sonder ’n enkele vraag boonop. “Wat het met Laetitia se wang gebeur?” vra hy toe hy wegtrek.

			“Celestine. Gisteraand. Sy wou glo weer na jou toe gaan. Laetitia het haar gekeer. Celestine laat haar nie maklik keer nie. Sy is lief daarvoor om haar naels as wapen te gebruik.”

			Hy kyk vlugtig na Stella. “Ek was dan daar om te help?”

			“Laetitia is daaraan gewoond om haar eie battles te fight. ’n Sterk enetjie daai. Los dit nou maar, Stas. Sê eerder vir my waarom jy my op so ’n geleë tyd kom ontvoer het.”

			“Netnou. Die wrakkie lawaai te veel.”

			Stas wag tot die kelnerin die wortelkoek en stomende koppies koffie bedien voor hy met die deur in die huis val. “Ek het vanoggend met Hugo Hamman gepraat.”

			Stella se wenkbroue wip.

			“Het jy hom ooit ontmoet, Stella?”

			“Nee. Ek weet net wat Nils my van hom en sy ma vertel het. En ook maar eers nadat die klein stront van ’n Hugo vir Nils op Hier Is’t gaan slegsê het omdat Nils nie na Mabel se graf omgesien het nie. En dit nadat Hugo al die jare weggebly het. Glo nie eens na sy ma se begrafnis toe gekom het nie.” 

			“Volgens hom het hy eers ná die begrafnis uitgevind van haar dood.”

			Stella werk deur ’n kwart van haar wortelkoek voor sy knik. “Dis seker moontlik. Nils het nie juis tred gehou met Hugo se bewegings nie. Klaarblyklik nie eens toe Mabel nog geleef het nie. Al het Mabel en Hugo gereeld gekorrespondeer.”

			“Wat het Nils jou van hom en Mabel vertel?”

			“En hoekom sal ek nogal daaroor wil praat?”

			“Omdat ek jou tydelik gered het. Ek lei af dit was toe nie die blye weersiens waarop jy gehoop het nie? Met Etienne, bedoel ek.”

			“Hy was moeg. En Laetitia het hom teen my opgemaak. Maar goed, kom ons praat eerder oor die dooies as die lewendes. Die dooies kan ten minste nie nog verder probleme veroorsaak nie.”

			Hy sê maar liewers nie vir haar Frieda sal dalk nie saamstem nie.

			Stella eet eers haar koek klaar en beduie vir die kelnerin sy wil nog koffie hê. “Jy weet seker teen hierdie tyd Nils het Mabel bygekom terwyl Mirella in België was.”

			Hy knik. “Maar hoe het die twee by mekaar uitgekom?”

			“Nils was op die uitkyk vir tweedehandse woonwaens en sleepvoertuie. Hy en Mirella het reeds besluit hoe hulle haar erfporsie gaan gebruik. Die woonwa en voertuig wat hulle uiteindelik gekoop het, was Mabel se pa s’n. Nils het ’n paar keer na die man se huis toe gegaan om te kyk, seker te maak en te onderhandel. Mabel was elke keer soos ’n stertjie agter hulle aan. Nils was op sy dag ’n aantreklike blikskottel. Nie net sy looks nie. Hy het ’n manier gehad. Was sexy. Mabel was op pad agtien toe, wulps en gewillig. Vroegryp, het die ou mense sulke meisiekinders genoem. Met Mirella wat toe langer weggebly het as wat hulle gedink het, het Nils al hoe ontvankliker geraak vir die kind se bewondering en bereidwilligheid. Toe hy vir oulaas die voertuig gaan toetsbestuur, is sy saam. Die res is voorspelbaar. Al wat mens kan sê, is dat Nils nie daarna gaan soek het nie. Dit het hóm gesoek en gekry.

			“Mirella was al terug toe Mabel uitvind haar kaperjolle het gevolge gehad. Teen daardie tyd het Nils en Mirella reeeds die land begin plattoer. Hugo was al twee jaar oud voor Mabel se steeds woedende pa Nils vasgetrek en tot verantwoording geroep het. Nils het hom daarop gewys dat daar geen sekerheid bestaan dat hy die pa is nie. Hy was nie Mabel se eerste lover nie en hy kan nie help as die man nie sy dogter in toom kan hou nie. Daarna het Nils gesorg dat hulle so kort as moontlik op ’n plek bly sodat hy nie weer opgespoor kan word nie. Mirella wis van niks.”

			“Hoe het Nils dan weer by Mabel uitgekom?” vra Stas terwyl Stella eers van haar koffie drink.

			“Dit was eers baie jare later. Hugo was reeds in sy puberteit, so dertien, veertien, en het aangedring om sy pa te ontmoet. Mabel se pa was toe al saliger. Mabel het gedink dit kan nie kwaad doen as Nils net sy seun ontmoet nie. Sy sal op niks aandring nie en Nils se vrou hoef van niks te weet nie. Sy het elke Van der Sluis in die land gebel en uitgevind die enigste skilder wat min of meer dieselfde naam as hy dra, se van word anders gespel. Van der Sluijs met ’n ‘j’ tussenin. Met meer vasberadenheid as wysheid het sy die kunsgaleryspoor gevat. Sy het in daardie stadium vir Evkom gewerk en in Newcastle gebly.

			“Sonder dat sy dit geweet het, was Mabel se tydsberekening uitstekend. Nils-hulle was indertyd in Dullstroom. Dinge was sleg tussen hom en Mirella. Hulle het noustrop getrek en al het Mirella van die treklewe gehou, het Nils net te dikwels van staanplek verander. Sy wou seisoenaal trek en lank genoeg op een plek bly dat sy haar kan tuis maak en kontakte opbou vir haar bak- en naaldwerk om hulle te kan onderhou. Frieda weer, wou haar laaste twee skooljare in een skool deurbring. 

			“En dis net mooi toe dat Mabel hoor Nils het onlangs skilderye na ’n galery naby Dullstroom geneem. Sy het ’n brief vir hom daarheen gepos, baie mooi bewoord, waarin sy sê sy wil niks anders hê as dat hy Hugo ontmoet nie, maar ook gesê sy het hom nog altyd lief. 

			“Nils het opgepak en Ermelo toe gegaan – ’n baie rybare afstand van Newcastle af, maar ver genoeg dat hy kan gat skoonmaak as dit nodig is. So honderd en vyftig kilo’s, dink ek. Hy het Mabel gaan besoek. Hugo was ’n stil, teruggetrokke kind wat geen aansprake gemaak het nie en Mabel was jonk, nog mal oor Nils en steeds belustig. Hulle het in die bed beland en daarna het hy redelik gereeld na haar toe gegaan. 

			“Intussen het Frieda op Ermelo begin skoolgaan en aangedring om haar standerdnegejaar en matriek daar klaar te maak. Ná ’n paar maande wou Nils opsluit Utrecht toe trek. Daar was berge om te skilder en dit was natuurlik ’n klipgooi van Newcastle af. Mirella het egter Frieda se kant gekies. Nils het besluit hy het genoeg gehad van al Mirella en Frieda se geneul en gekerm en die gesukkel om kop bo water te hou. In ’n oomblik van woede het hy Mirella van Mabel vertel. Nie van Hugo en hulle verlede nie, maar wel dat hy iemand ontmoet het. Dat Mabel ’n goeie werk het en bereid was om hom te onderhou tot hy die sukses behaal wat hy weet hom toekom, sukses wat vinniger na sy kant toe sou kom as hy nie heeltyd na Mirella en Frieda se pype hoef te dans nie.

			“Mirella het saam met Frieda agtergebly. Nils het ’n egskeiding aanhangig gemaak. Mirella het dit nie teengestaan nie, maar hom ingelig dat sy dit nie as geldig beskou nie omdat die huwelik nie deur die Roomse Kerk ontbind is nie. Toe Frieda in een van haar helder oomblikke sien dat Nils weer gaan trou, is Mirella na hom toe. 

			“Hy wou haar nie terughê nie, gesê Mabel is sy toekoms. Iets het in Mirella geknak. Frieda het vir my gesê sy was nooit weer dieselfde nie. Wat Frieda nie weet nie, is dat Mirella toe ook uitgevind het van Hugo en wat agter haar rug aangegaan het toe sy in België was. Mirella is terug Ermelo toe waar sy gebly het tot ...” Stella se woorde steek vas.

			“Ek weet daarvan. Dat Hugo beweer dis sy wat Mabel vermoor het.”

			Stella knik. “Hy het dit vir Nils ook gesê toe hulle daardie uitval kort voor sy dood gehad het. Dit het hom eindeloos ontstel.”

			“Het hy Hugo geglo?”

			“Ek weet nie, maar ek vermoed Nils het ná Hugo se aantyging gewonder oor Mabel wat so tydig besluit het om selfmoord te pleeg. Jy sien, dis nie Nils wat Mirella weer opgespoor het ná Mabel se dood soos hy vir Frieda gesê het nie. Dis Mirella wat Nils wou terughê. Sy het hom opgesoek ’n rukkie ná Mabel se dood, hom getroos en geleidelik weer oortuig hulle hoort bymekaar. Dis sy wat aangedring het dat Frieda België toe gaan. Frieda was skaars weg, toe trek Mirella weer by Nils in. 

			“Indertyd het hy egter nie gedink daar is iets vreemds aan nie. Inteendeel. Volgens Nils het hy toe besef Mirella is tog wel die groot liefde in sy lewe. Danksy Mabel wat hom sover gekry het om haar te skilder was hy welaf. Met daardie geld het hy Mirella tot in die afgrond bederf. Juweliersware gekoop, de lot.

			“Dit was egter nie alles maanskyn en rose nie. Die voorval met Mabel het Nils bang gemaak vir die woonwalewe, daarom wou hy die plasie koop. Die gedagte het Mirella nie aangestaan nie. Sy wou die ou dae terughê. Net weer rondtrek, maar dié keer sonder die finansiële probleme en sonder Frieda om in ag te neem. Die twee het baie daaroor vasgesit. 

			“En toe kom Mirella agter ek en Nils sien mekaar af en toe op Stellenbosch. Sy het geweet ek was een van sy modelle, maar nie geweet ons het nog kontak nie. Sy het gedink Nils verneuk haar met my. Dit was nie die geval nie, nie toe nie. Nils het net op my aandrang nou en dan die tweeling by die huis kom groet. Toe sy hom eendag volg, vind sy uit van Celestine en Etienne se bestaan. ’n Week later is sy dood.”

			Stella skud haar kop. “Die haat wat in haar gebroei het, moes iets verskrikliks gewees het om te doen wat sy gedoen het. Aan Mabel, maar ook aan haarself. En natuurlik aan Nils en Frieda.”

			Toe Frieda teen skemer vir die soveelste keer wakker word, voel dit asof die storm in haar min of meer bedaar het. Sy is selfs honger.

			Dis asof die een of ander meganisme ingeskop het. Die dag het verbygegaan terwyl sy haar telkens aan die slaap gehuil het net om haar ’n ruk later weer wakker te snik. Asof haar liggaam self besluit het slaap en huil is die enigste genesing.

			Sy gaan af ondertoe, maak vir haar ’n slaai en eet vrugte. Daarna lê sy lank en feitlik gedagteloos in die bad. Haar tone en vingers lyk soos bleek pruimedante toe sy uitklim, maar sy voel skoon. Van binne en van buite.

			Op haar selfoon sien sy ’n SMS het deurgekom. Van Stas af. Ek weet jy het gesê jy sal my bel, maar ek raak bekommerd.

			Ek is oukei. Uitgewoed, SMS sy terug.

			Wil jy hê ek moet oorry? kom dit feitlik dadelik deur. 

			Nie vanaand nie.

			Oukei, maar bel enige tyd, dag of nag, as jy my nodig het. Dankie. Lekker slaap.

			Natuurlik wil sy hom hier hê, maar dit sal nie deug nie. Hulle staan op die punt van iets. Iets wat hulle lewe gaan verander. Op persoonlike vlak. Maar dis nie nou die regte tyd om uit te vind wat dit behels nie. Dit moet gebeur wanneer daar groeikrag is, nie terwyl sy ’n drenkeling is wat na halms gryp nie. Mens plant nie ’n somerblom in die winter nie.

			

		

	
		
			Drie en dertig

			Frieda voel soos ’n nuwe mens toe sy vroegdag opstaan. Miskien het sy al die alkohol uitgehuil, maar die groente, vrugte en baie water het sekerlik ook gehelp.

			Sy probeer nie die herinnering aan wat Mirella Mabel aangedoen het, ontduik nie. Sy laat die gedagtes deur haar vloei, sorg net dat dit nêrens vashaak nie. Neutrale bewustheid, het Andrea dit genoem.

			As sy vandag met haar suiwering kan volhou, deur haar verskillende meditasies werk en haar stap vir stap in wit lig kan hul soos Andrea haar geleer het, behoort sy môre die inhoud van daardie kis te kan trotseer. Dis dalk nie lank genoeg nie, maar dis beter as niks.

			“Grounding, shielding, centring, cleansing and balancing,” prewel sy en herhaal dit ’n paar maal – die fases van beskerming wat Andrea by haar ingedril het. 

			Dis maar goed sy het Stas weggestuur. Hy sal van voor af dink sy is van lotjie getik. Hy dink waarskynlik ’n chakra is ’n Oosterse groentesoort.

			Stas sal moet by wees wanneer sy die skilderye trotseer, maar vandag moet sy haar voorbereiding op haar eie en in afsondering doen. Dis nie net die weerstand wat sy moet opbou teen die impak wat haar heldersiende insidente op haar het nie. Sy moet haar ook emosioneel weerbaar maak teen wat moontlik agter daardie bruinpapieromhulsels lê. 

			Dit moet baie spesiale skilderye wees. Die drie waarvan sy al iets weet, is ontstellend genoeg. Die ander sal ook wees. En minstens een kom ver uit die verlede. Die oudste, het Arendse gesê, is 1969 gedateer. Hugo se geboortejaar. Die jaar toe alles begin het wat uiteindelik skeefgeloop het.

			Nee, dit was nie. Drie vroue en hulle kinders se lewenskoers het die vorige jaar reeds op ’n botsing afgestuur. In daardie oomblik toe Nils sy huweliksbelofte eenkant toe gesmyt het ter wille van die drange van die lyf. 

			As Nils nie voor Mabel geswig het nie, dink net hoe anders net mooi alles sou gewees het. Een daad gepleeg in waarskynlik minder as ’n uur en die toekoms van soveel mense sien heel verskillend daar uit. 

			Die vlinder wat sy vlerke aan een kus klap en ’n orkaan in ’n ander inisieer. 

			Hier by Stella se huis gaan hy dit nie ’n hele dag uithou nie. Dit was erg genoeg om die bakleiery aan te hoor kort nadat hy Stella teruggebring het van Worcester af.

			Etienne het seker rede gehad. Hy moes alleen na Celestine omsien en Stas en Stella het lank weggebly. Hulle was ook nie heeltemal nugter toe hulle teruggekom het nie, al was hulle ver van beskonke. 

			Koffie en koek het wyn en middagete geword. ’n Lang, uitgerekte een waarin Stella gapings ingevul het, vertel het van haar en Nils. Van haar en Linette. Etienne se prestasies. Celestine se dinge. Laverne en die Indiër. En die middelste Arendse-broer wat hom oor Laverne ontferm en Laetitia as sy eie aangeneem het. Dat Laetitia se Indiër-pa darem vir haar privaat skool betaal het. Van alles en nog wat. Selfs gemymer oor wat op Japie se begrafnis aan die gebeur is.

			Hy het besef sy stel uit om huis toe te gaan. En besluit navorsing vir die biografie hoef nie ’n straf te wees nie. Dis ook nie asof hy enigiets beters gehad het om te doen behalwe om sy selfoon met ’n arendsoog dop te hou nie. 

			Frieda het hom klaarblyklik nie nodig gehad om haar demone te besweer nie. Sy het hom tot nog toe nie gebel of ge-SMS nie. Dit laat hom nou nie juis onmisbaar voel nie.

			Miskien kan hy later deurry met die verskoning dat hy vir haar die klankopnemer wil gee, maar voor hy by haar uitkom, lê daar eers hierdie berg voor hom. En dis nie Du Toitskloof nie. Dáár is ten minste ’n tonnel deur gebou. Die een voor hom moet hy oor. Barrevoets.

			“As jy jou kool eerste eet, is die pampoen soveel lekkerder,” het sy pa altyd gesê. En hy was reg, maar dit maak kool nog steeds nie lekker nie. Veral nie vir ’n tjokker met ’n suikertand en ’n afsku van die vaal pappery wat kastig so goed is vir hom nie.

			Nietemin. Hy sal Len moet bel en hoor wat met daardie verslag aangegaan het. Van daar af kan hy sy opsies oorweeg, maar Len is die eerste fase teen die berg uit.

			Die foon lui lank. Net toe Stas dink die antwoorddiens gaan inskop, hou die luitoon op.

			“As jy my om verskoning wil vra, dis te laat.” Beneuk. Steeds effens nasaal. “Die doktersrekening is op pad. En ek is lus en kla jou aan van aanranding ook.”

			“Ek dink jy moet eers mooi gaan nadink oor die woord ‘provokasie’ en die wetlike aspekte daar rondom. En nee, ek bel nie om jou om verskoning te vra nie. Ek bel oor ’n digter en ’n verslag wat jy oor sy werk gedoen het. Vir Calliope nog.” Aanval is die beste verdediging.

			“Ek gee nie meer digbundels uit nie. Net literêre prosa. Jy behoort te weet. Buitendien, wat laat jou dink jy kan ’n digter uit daardie tye aan my afsmeer?”

			“Dis nie wat ek probeer doen nie. Jy het die verslag in 1995 geskryf. Die digter ...”

			“In 1995? Hoe de hel moet ek onthou wat ek agtien jaar terug geskryf het?”

			“Ek dink jy sal dalk. Die digter is V. Fouché.”

			’n Lang stilte laat Stas wonder of Len afgelui het. “Ek het nie die verslag gedoen nie. Linette het,” antwoord hy uiteindelik.

			“Hoekom? Jy het geweet daar is bad blood tussen hulle. As ek besef het dis professor Victor Fouché, sou ek nie eens oorweeg het om vir jou te vra nie.” Linette het net te dikwels gal afgegaan oor haar kollega om Len objektief te laat.

			“Ek het ook nie geweet dis hy nie. Linette het die manuskrip sien lê, deurgeblaai en gesê sy sal die verslag skryf. Ek was toegegooi onder die werk. Eers ná die tyd het ek besef dit moet hy wees.”

			“Maar Linette het wel geweet.”

			“Vra haar self.”

			Stas onderdruk sy irritasie. “Len, die man mag ’n agterbakse vark wees, maar hy is ’n onreg aangedoen.”

			Len gee ’n lelike laggie. “Sodra sy weer ’n draai hier kom gooi, sal ek vir Mandie sê om jou mening aan hom oor te dra. Terloops, sy blom, Stas. Ek sê jou, sy blom. My suster is mooier en sexier as ooit. Fouché doen obviously iets reg. Iets wat jy nie kon regkry nie.” Die insinuasie bly in die eter hang lank nadat Len afgelui het.

			As Len bedoel het om hom te beledig of vernederd te laat voel, is hy amper ’n dekade te laat. Die aand toe hy Victor se motor gevolg en hulle betrap het, het hy reeds besef Mandie het heimlike seksuele behoeftes wat nie in hulle huweliksbed volvoer is nie. 

			Dit was erg genoeg om sy vrou saam met ’n ander man te sien, maar dat hulle betrokke was in ’n seksspeletjie wat ’n pornofliekmaker sou aanstaan, was ’n doodskoot.

			Dit het hom ’n paar jaar se gesuip en futiele gewroeg gekos voor hy dit verwerk gekry het, maar uiteindelik het hy wel vrede gemaak. Hy is waaragtig nie preuts nie, het niks teen eksperimenteer nie, maar as mens ’n karwats nodig het om seks plesierig te maak, sit hy uit. 

			Hy het besef dit beteken nie dat hy ’n vrot lover is nie. Dit beteken bloot dat mense verskillende behoeftes het, en syne is nié om deur ’n vrou in spykerhakke, visnetkouse en ’n toga gedomineer en verneder te word nie. As dit Victor kicks gee, is dit egter sy saak.

			Nou, soveel jaar later, gaan Fouché se sekslewe hom nog minder aan as toe – of dit sy gewese vrou in fishnets behels of nie. Victor die seksslaaf moet hy apart hou van Victor die digter. 

			Vir sy doeleindes is dit net die digter wat van belang is. En ook net totdat hy Fouché van sy gewete af het. Laat hy Linette dus bel en klaarkry.

			“Stas.” Daar is gif in haar stem. “Jy weet seker jy’s te laat. Jy het te lank gedraai en te veel geskinder.”

			“Hallo, Linette. Len sê jy het die verslag oor Victor Fouché se digbundel gedoen. In 1995. Waarom het jy dit afgekeur en dit op so ’n snedige manier?” Verrassing is die enigste wapen in sy arsenaal. Waarskynlik net ’n kettie, maar mens werk waarmee jy kan. Vra maar vir Dawid van Goliat-faam.

			Die stilte is kort maar betekenisvol. “As ek geweet het waarvan jy praat, sou ek kon antwoord. Maar as ek ’n bundel afgekeur het en snedig was, sou ek raai dit was kak gedigte?”

			Die dichotomie in Linette val hom weer op. Die gekultiveerde professor wat kan praat van kak gedigte. Die aantreklike aristokraat uit ’n onbesproke geslagslyn, nogal sexy op haar dag, wat heimlik in ’n lesbiese verhouding is met ’n slordige vrou met skisofrenie in haar familie. Praat van teenoorgesteldes. Praat van maskers. “Dit was nie swak gedigte nie, Linette.”

			“En hoe sal jy dít weet?”

			“Ek het die gedigte gesien.” Sy hoef nie te weet dit was net drie nie.

			“O, en ’n man met ’n BA-graadjie het beter insig in poësie as ’n professor in letterkunde?”

			“Cut the bullshit, Linette.” 

			Dié keer antwoord sy nie. Sy van alle mense weet hy is behoorlik onderlê in die letterkunde, die gebrek aan ’n rits afkortings agter sy naam ten spyt. Sy het hom immers self onder hande gehad en in hulle ure lange redenasies oor literêre onderwerpe, was dit duidelik dat sy respek vir hom en sy menings gehad het. Sy het ook gesê aanvoeling en talent vir interpretasie beteken dikwels meer as enige teoretiese kennis, en hy het beide.

			“Kom ek raai. Jy het geweet as Victor ’n gevierde digter word, het jy die professionele stryd verloor voor dit begin het. Maak nie saak hoe briljant jy as literator is nie, ’n ewe briljante een wat boonop ’n suksesvolle digter is, sal loshande wen.”

			Sy antwoord steeds nie.

			“Maar ek vermoed daardie akademiese stryd tussen julle het sy oorsprong elders. Nie in die akademie nie, dié is bloot die slagveld. Ek is seker Victor sal vir my lig daarop kan werp. Veral omdat ek hom gaan bel sodra ek hier afgelui het en vir hom gaan sê hy is dalk ’n doos in elke ander opsig, maar hy is ’n donnerse goeie digter.”

			“Jy sal dit nie doen nie,” kry hy uiteindelik reaksie. “Fok, hy het jou vrou afgevry. Hy het jou Calliope gekos.”

			“En dit het hy gedoen omdat jy daardie verslag geskryf en sy bundel en selfvertroue as digter gekelder het.”

			“Ag, twak. Mandie sou jou in elk geval met hom verneuk het. En as hy op grond van persoonlike redes Calliope doelbewus laat sink het en daarmee saam ’n paar ander skrywers, sê dit vir jou presies watse soort mens hy is.”

			“Ja, net so wraaksugtig soos jy, net talentvoller, en waarskynlik ’n beter keuse as dekaan.” Hy brei nou aan ’n trui met baie gate maar terwyl sy opgewerk is, kom sy dit dalk nie so gou agter nie.

			“Hy is nie ’n dekaan se gat nie. My pa was van onbesproke karakter, het nooit ’n voet verkeerd gesit nie. Hy was ’n statige dekaan. Victor is nie die amp waardig nie. ’n Malan moet in daardie stoel sit.”

			“En Linette Nel, née Malan, is die een? Het sy so ’n onbesproke karakter? Is dit hoekom sy mense dreig en probeer omkoop om ’n sekere skildery te laat verdwyn? Sal sy ’n waardige dekaan wees? Of probeer sy net die stryd teen Victor Fouché wen?”

			“As Victor net destyds vir my geluister het, het alles uitgewerk. Dan kon hy die fokken dekaanskap op ’n skinkbord gekry het. Maar nee, hy laat hom aan sy gulp rondlei.”

			“En jou voorstel aan hom was?” vra hy vinnig toe sy stilbly. Seker besef sy het weer eens haar mond verbygepraat.

			“Dit was so voor die hand liggend,” gooi sy tou op. “Hy ’n senator se seun, ek die dekaan se dogter. Albei uit luisterryke, hoogs intelligente en boonop aantreklike families. Ons sou die perfekte kinders gehad het, van nature aansien geniet het, as span hoogtes bereik het. Ek het dit so logies vir hom uiteengesit.”

			“Maar hy wou nie byt nie.”

			“Hy het my uitgelag. Gesê hy sal hom doodgril om aan my te vat. Dat ek dit dalk goed wegsteek, maar ’n lettie is ’n lettie is ’n lettie.” ’n Snik glip deur. “Ek het dit destyds nog nie eens aan myself erken nie, maar hy het deur my gesien. Seksbehepte swaap wat hy is.”

			“En dis waar julle vyandskap begin het.” Die retoriese stelling klink hol in sy eie ore. Wat wou hy nou eintlik bereik? Nie om vir Linette aan die huil te kry nie, maar hy het. Vir ’n oomblik lank voel hy gemeen, maar net tot hy onthou hoe sy Frieda behandel het.

			“Ek het so verneder gevoel. Ek het hom verkeerd probeer bewys. Getrou. Nogal met ’n Nel. Hulle is dalk nie ’n ryk familie nie, maar word gereken op Stellenbosch. ’n Kind gehad. Maar altyddeur het ek geweet hy lag in sy mou vir my. Dis hoekom ek daardie skildery laat maak het. Sodat almal kan sien ek is ’n sensuele en volwaardige vrou. Maar dit het Nils my nie gegun nie. En ja, as Victor sukses sou behaal as digter, sou dit die finale klap deur my gesig gewees het.”

			Stas wag tot sy haar neus klaar gesnuit het. “Ek gaan my kant skoonmaak by hom, Linette. Ek gaan vir hom sê ek is jammer ek het destyds sy bundel aan die verkeerde keurder voorgelê. Dat ek dink hy is ’n bleddie goeie digter en iets daaraan behoort te doen. Verder het ek vrede met julle hele lot.”

			“Stas! Hy het jou lewe vernietig!”

			“Danksy jou gebrek aan integriteit, ja. Maar dis nie die punt nie. Wat hy gedoen het, definieer hom. Wat jy gedoen het, definieer jou. Die regstelling wat ek nou gaan maak, definieer my.” Hy verbreek die verbinding. Hy het niks meer vir haar te sê nie en wil ook niks meer hoor nie.

			Alles in hom skop daarteen om sy aartsvyand te bel, maar hy kry die landlynnommer by gidsinligting. Die kanse is goed dat Victor nie tuis sal wees oor ’n langnaweek nie, maar miskien lewer ’n antwoorddiens sy selnommer op.

			Die foon lui drie keer. “Mandie Stassen, hallo?”

			Daarop was hy nie voorbereid nie. Hoekom, weet hy waaragtig nie. “Kan ek met Victor praat?” 

			“My hene, as dit nie Stas Stassen se stem is nie. Ongelukkig kan Victor nie nou praat nie. Ons is baie besig. Jy kan seker raai waarmee. Tatta.”

			Hoe kon hy ooit gedink het sy het ’n oulike laggie? Selfs toe hy nog ’n idioot was?

			Hy staar gefrustreerd na die foon. Hy wil die verdomde saak afhandel en met sy eie bliksemse lewe voortgaan. 

			Frieda. Sy sal Victor se selnommer hê. Maar dan sal hy vir haar moet sê hy het haar privaat goed gelees. Bieg oor wat ’n mislukking hy as uitgewer was. Nie eens sy keurders se opinies nagegaan nie. Oorwerktheid is nie ’n verskoning nie.

			Dis tot daarnatoe. As hy huis skoonmaak, kan hy dit net so wel ordentlik doen. Hy skakel haar nommer. Hopelik het sy ontvangs.

			Hy kom deur, maar sy kan hom nie hoor nie.

			Stas is al op pad na sy bakkie toe sy hom terugbel.

			“Oukei, hier buite het ek twee strepies, maar praat gou. Die sein kom en gaan.”

			“Ek soek Victor se selnommer, asseblief.”

			“Om te?”

			“Ek het die afskrifte gesien wat jy van sy gedigte en die verslag gemaak het. Len was toe nie die keurder nie, Linette was en sy het gelieg. Die gedigte is goed. Baie goed. Ek wil my gewete skoonkry.” So iets, in elk geval.

			“Jy kan nie vir hom daarvan sê nie, Stas. Hy weet nie ek het die goed nie. Hy weet nie eens ek weet daarvan nie. Ek het die afskrifte wederregtelik gemaak. By sy studeerkamer ingebreek.” 

			Sy klink ’n bietjie paniekerig. Sou sy bang wees vir die man? “Ek gaan nie eens vra hoekom jy dit wederregtelik gedoen het of hoekom dit nodig was om in te breek nie. Ek neem aan dis ook toe jy die blaaie uit sy dagboek gekopieer het?”

			“Het jou ma jou nie geleer mens mag nie ander mense se goed lees nie?”

			“Nee, my pa het. Maar mens doen nie altyd wat jy geleer is nie. En ek moet sê dis ’n bietjie vermetel van jou om my kwalik te neem vir iets waaraan jy net so skuldig of nog skuldiger is.”

			“Ek het my redes gehad.”

			“Ek ook. Skaakmat. Kan ons nou verder kom as potte en ketels wat mekaar verwyt dat hulle swart is? En so terloops, wil jy vir my sê niemand behalwe ons weet hy het ’n afspraak op Rawsonville gehad die dag toe jou pa dood is nie? Ook nie die polisie nie?”

			“Dis net ons,” erken sy. “Dis nou behalwe Victor en die persoon met wie hy die afspraak gehad het. Ek kon vir niemand sê nie omdat ek dan sou moes erken ek het ingebreek en kopieë van sy dagboek gemaak. Ek het my mond verbygepraat toe ek jou daarvan vertel het.”

			Die gepiep in sy oor kondig ’n oproep aan. “Frieda, ek kom nou oor. Moet net gou hoor wie bel my.”

			“Nee, nie vandag nie, ek cleanse.”

			Cleanse? Wat de hel? “Bel later.” Hy druk die knoppie sonder om te kyk van wie die oproep kom.

			“Victor wil met jou praat. Hou aan.” Mandie klink dikbek.

			Fok. Wat nou?

			“Stassen, ek hoor jy soek my? Ek kan nie wag om te hoor waaroor nie.” Die professor se meerderwaardige stemtoon is soos sandkorrels tussen die tande.

			Daar is nie tyd vir irritasie nie. Dink! “Ek um ... Ek ruim tans ’n bietjie op. Gaan deur ou dokumente en bokse gemors wat mens om die een of ander rede wat jy nie nou kan onthou nie gebêre het.” Hoe lieg hy nou verder?

			“Is dit nou omdat jy regmaak om by my tans nog wettige vrou te kan intrek?” 

			Stas kners heimlik op sy tande. “Jou tans nog wettige vrou sal my nie toelaat nie, al wou ek. Sy het te veel integriteit. Daar gelaat. Ek het op ’n spul manuskripte, kopieë, afgekom. Uit my Calliope-dae. Een daarvan, vermoed ek, is joune.” 

			Die stilte aan die ander kant is gelade.

			“Dis nie die volledige manuskrip nie, inteendeel, daar is net drie van die gedigte oor, maar ook die keurdersverslag.”

			“Wil jy my nou staan en afpers oor gemors wat ek amper twintig jaar gelede geskryf het? Dis darem baie flou.” Daar is ’n kraak in sy stem.

			“Ek weet nie hoekom jy dink ek jou kan afpers of waarom ek sou wou nie, maar die punt is, dis nie gemors nie. Ek weet nie wat die keurder se beweegredes was om dit af te keur nie, maar die drie gedigte wat ek gelees het, het baie meriete. Ek wou net hê jy moet dit weet. Ek hoop dit inspireer jou om weer te dig.” 

			“Probeer jy my belaglik maak? Probeer jy kruip sodat ek die skikkingsbedrag heroorweeg? Is Frieda nie so ’n goeie proposisie met minder geld nie? Of wat probeer jy doen, Stassen?”

			“Nie alle mense het verskuilde agendas nie, Fouché. Al wat ek probeer doen, is om vir jou te sê ek dink persoonlik jy’s ’n drol, maar jy is ook ’n uitstekende digter. Of kan wees. En ek is jammer ek het die manuskrip na die verkeerde keurder toe gestuur. Een met ’n vendetta teen jou. Ek het dit nie besef nie. Jou talent het beter verdien. Ek vra om verskoning vir my aandeel in die onreg wat jou aangedoen is. Dit was nie doelbewus nie.” Stas lui af. Daar’s hy. Dis gesê. In alle eerlikheid en opregtheid. Al moes hy lieg oor die oorsprong. Fouché kan nou daarmee doen wat hy wil.

			Stas kry ’n bier uit die yskas en gaan sit op die stoep, trek diep en behaaglik aan sy sigaret. Dit voel goed om die regte ding te doen, al is dit op die verkeerde manier en hopeloos te laat.

			Sy bier en tweede sigaret is amper klaar toe sy sel weer lui.

			Mandie se naam op die skerm, maar seker weer Victor. Nee fok, hy sien nie kans nie. Hy het alles vir die man gesê wat hy wil. Uiteindelik antwoord hy tog. Dit moet verbykom.

			“Wat de hel het jy vir Victor gesê, Stas Stassen?” Mandie klink na aan histeries.

			“Hoekom vra jy my? Vra hom.”

			“Hy wil nie vir my sê nie. Eers lyk hy soos ’n dwalende gees, loop in sirkels en slaan met sy vuis in sy handpalm en nou het hy sommer net in sy kar geklim en gery ook.”

			“Mandie, hy is jou lover, nie myne nie. Handle hom.” Hy druk dood en ignoreer die gelui wat feitlik onmiddellik weer opklink toe hy sien dis weer sy. 

			Eers toe hy besef Mandie het klaarblyklik moed opgegee, slaan dit hom. Hy het dalk nie die keurder se naam gegee nie, maar Fouché is nie ’n aap nie. “Vendetta” was nie ’n goeie woord om te gebruik nie. Fok, moenie sê die man is na Linette toe nie. 

			

		

	
		
			Vier en dertig

			Toe Linette nie haar foon antwoord nie, SMS hy net: Met Victor gepraat. Nie jou naam genoem nie, maar hy vermoed dalk. Sou nie vir hom deur oopmaak as ek jy was nie.

			Linette se antwoord kom eers ’n rukkie later terug. Dank jou die duiwel. Gelukkig nie by die huis nie. Hoop jou gewete ry jou.

			Wel, hy het sy plig gedoen. Hulle was buitendien vyande. Nou kan hy met ’n geruste hart Worcester toe gaan en die boumateriale optel wat die hardewarewinkel laat weet het aangekom het. Daar klink juis weer ’n paar opgeruide stemme in Stella se huis op. Hy kan ontsnap en het ook sommer ’n verskoning om Hier Is’t toe te ry, al wil Frieda hom nie daar hê nie. Omdat sy cleanse. Wat cleanse ook al beteken.

			Dis belaglik dat hy afgehaal voel omdat sy sonder hom klaarkom. Dis belaglik dat hy planne bedink om haar tog te sien. Dis belaglik dat hy nie kan wag om haar weer vas te hou en haar te soen nie. Fok, hy is soos ’n bleddie tiener wat vir die eerste keer in ’n meisiekind se cleavage afgeloer het. Op amper vyftig!

			Hy is al by die bakkie toe hy ’n heidense herrie in Stella se huis hoor losbreek. Meer as harde stemme. ’n Deur wat slaan, goed wat val. 

			“Nee, Celestine, nee!” hoor hy Stella gil. 

			’n Moerse knalgeluid volg.

			Vir ’n oomblik staan hy vasgenael voor hy instinktief agterdeur toe hardloop.

			Hy is amper daar toe dit oopspat en Celestine uitgevlieg kom. Sy sien hom en steek vas. Hy vries op die plek. Daar is bloedsmeersels aan haar gesig en lyf. ’n Lyf waaraan net ’n hempie aan flarde hang, haar borste ontbloot, die res van haar wasagtige kurwes ook. 

			Haar gesig vertrek; sy wys haar tande soos ’n vasgekeerde dier. “Jy is nie ’n boodskapper nie,” krys sy dit uit. “Ek het gedink jy kom my red. Maar jy vat my ma se kant. Jy help haar om my te vergiftig. Julle wil my geld hê. Julle wil my stemme wegvat. Soos my baba. Dis mý stemme. Dis al wat ek het. En julle wil dit wegvat. Julle sal nie. Dis myne. Myne!” 

			Sy lig haar arms, haar hande soos kloue om die pistool se kolf geklem.

			“Celestine!” Stella kom by die kombuisdeur uitgestrompel. Haar een arm hang slap en bebloed teen haar lyf.

			Celestine ignoreer haar. Die loop bewe, maar is reg op Stas gemik.

			Die oomblik toe haar oë vernou, sak Stas blitsig op sy hurke en duik uit daardie posisie na haar toe. ’n Koeël slaan êrens agter hom vas. Die volgende een se wind voel hy verby hom fluit.

			Sy hande sluit oor hare. Nog ’n ontploffing volg. Hy voel dit eerder as wat hy dit hoor. Sy ore het met die eerste skoot al toegeslaan. Die pistool val. Hy gryp haar vas. Sy draai haar rats uit sy greep, trek diep hale met haar naels oor sy wang en hardloop straat toe, vinniger as ’n vlakhaas. 

			Stella help of Celestine probeer inhaal?

			“Kyk na my ma!” skree iemand en vlieg by hom verby. Moet Etienne wees.

			Stas ruk sy selfoon uit sy broeksak. Druk 10111 en hurk by Stella wat in die chaos op die grasperk beland het met bloed wat uit haar skouer vloei. Hy druk die palm van sy hand teen die wond om die bloeding te probeer stop. “Hou uit, Stella.”

			Iemand antwoord die foon. Hy kan nie hoor wat dié sê nie. 

			“Skietvoorval. Poging tot moord. Kom onmiddellik.” Hy gee die adres. Sê hulle moet ’n ambulans stuur. Dringend. En daar is ’n mal meisiekind met haar broer agterna êrens in die strate. Dis ten minste wat hy dink hy sê. Sy ore sing nog.

			Frieda word uit haar meditasie geruk. Iets het gebeur. Êrens het iets in die heelal geskuif. Sy voel dit so duidelik asof dit ’n fisieke roering van die lug om haar is. So vinnig as wat sy kan, kom sy orent uit die lotusposisie waarin sy op die vloer gesit het en soek haar selfoon.

			Stas antwoord nie. Stella ook nie.

			Sy stap ’n ruk op en af in die woonvertrek. Probeer weer Stas se nommer.

			“Kan nie nou praat nie,” kom sy stem so hard dat sy die foon van haar oor af wegruk. Toe sy dit weer nader bring, het hy afgelui.

			Die verligting dat hy geantwoord het, verdamp so vinnig as wat dit gekom het. 

			Frieda gryp haar handsak, soek ongeduldig en kry die motorsleutels. Stas kan seker enige plek binne die radius van ’n paar honderd kilometer wees, maar sy jaag instinktief Rawsonville toe.

			Net voor sy by die afdraai na Stella se huis kom, hoor sy die gekerm van ’n sirene en oomblikke later sny ’n ambulans voor haar in.

			Sy rem skerp en kom op die skouer van die pad tot stilstand. ’n Paar oomblikke lank sit sy net doodstil om weer beheer oor haar verskrikte spiere te kry voor sy stadig wegtrek en in die residensiële straat indraai, bang om uit te vind wat gebeur het. Nog banger dis Stas in die ambulans.

			Op die laaste moment, en net uit die hoek van haar oog, sien sy die figuur voor haar inhardloop. Sy trap die rem plat teen die vloer, maar die RAV se neus moes die skraal vrouelyf tog skrams geraak het. Vlasblonde hare wip die lug in.

			Iemand gil. Toe nog iemand. Frieda spring uit.

			Celestine lê in die straat met feitlik geen klere aan nie. ’n Man kom aangehardloop, druk Frieda eenkant toe en val op een knie langs Celestine neer. Soos ’n winkelpop wat skielik lewend word, gryp Celestine na hom, krap hom deur die gesig en spring regop.

			’n Klein ewigheid lank kyk Frieda waansin in die oë. 

			“Dis alles jou skuld.” Celestine se stem klink onaards. ’n Sirene klink êrens op – ’n polisievoertuig wat aangejaag kom. Celestine swaai om, hardloop mank-mank weg en verdwyn in die herfsbruin wingerd aan die rand van die dorp.

			Die man staan op, diep kriskrashale oor sy wange. Dis nie die eerste keer dat hy gekrap is nie. Van die bloed het al droog geword terwyl druppels deur die nuwe hale syfer.

			“Etienne?” vra sy, al kan sy aan die blou oë en tande wat effens bak staan, sien dis Nils se seun. Haar halfbroer.

			Hy knik. “Sy het dit heeltemal gelose.” Trane dam op voor een oor ’n krapmerk rol en bloederig koers kry na sy kaak toe.

			Die polisievoertuig skuif tot stilstand langs hulle. “Waar is sy?” vra die bestuurder.

			Etienne beduie in die rigting waarheen sy gehardloop het. Drie polisiemanne sit haar agterna met rewolwers wat teen hulle heupe klap.

			“Klim in, Etienne. Ons kan niks meer doen nie.” Alles jou skuld, weergalm Celestine se woorde in haar kop.

			Eers toe hy in die RAV sit en Frieda weer die enjin aan die gang het, kyk Etienne na haar. “Sy het my ma geskiet en amper vir Stas ook. As hulle haar nie vang nie, het ons groot moeilikheid.” Sy skouers begin ruk. 

			“Jou ma? Die ambulans?” Sy leef nog, anders was daar nie sirenes nie.

			Hy knik. 

			“Is Stas oukei?” 

			“Gelukkig. As dit nie vir hom was nie ... En ek was so ’n fokken lafaard, ek het in die fokken klerekas weggekruip toe Celestine haar klere van haar lyf begin afskeur het. Toe moet my ma probeer keer en die volgende oomblik het Celestine die fokken pistool in haar hande en sy skiet. En ek bly in die kas sit.” Trane stroom oor sy wange.

			“Waar kom sy aan ’n pistool?”

			“Fok weet. My ma sal nooit een in ons malhuis aanhou nie. Celestine moes dit gesteel of geruil het by een van die skollies of iets. Fokken sielkundiges. Hou kastig nie gevaar in nie. Reageer kastig positief op medikasie. As my ma doodgaan, sue ek hulle dat hulle nooit weer hulle koppe kan lig nie.”

			“Sy sal oukei wees.” Frieda is nie seker of sy dit weet en of sy Etienne net tot bedaring probeer bring nie. Sy hou stil agter ’n polisievoertuig wat voor die huis met die blou deur staan. 

			Etienne word deur ’n polisiebeampte weggeroep toe hy uitklim. Stas kom uit sy kamer gestap. Celestine het hom ook beetgekry, maar dit lyk asof iemand reeds iets aan die krapmerke gesmeer het. Seker die paramedici.

			Stas hou sy arms vir haar oop en sy stap in sy omhelsing in. Lank staan hulle net so, wieg hy haar effentjies, hou haar vas asof hy haar nie weer wil laat gaan nie.

			“Hoe het jy geweet?” vra hy ’n klein ewigheid later, sy stem harder as gewoonlik.

			Sy kyk op. “Ek het net geweet. Nie wat gebeur het nie, net dat iets gebeur het.”

			Hy glimlag skewerig. “Ek sal seker daaraan moet gewoond raak.” Hy laat haar uiteindelik gaan. “Kom ons gaan sit, dan vertel ek jou wat gebeur het en sommer van ’n paar ander goed ook. Dit sal die tyd omkry tot ons hoor van Stella. Sê maar net as ek te hard of te sag praat, ek kan nie mooi hoor nie.”

			Celestine is in hegtenis geneem, word hulle ’n hele ruk later meegedeel. Kort daarna dat Stella suksesvol geopereer is en nie in gevaar verkeer nie. 

			Dis egter al laatmiddag voor die polisie klaar verklarings afgeneem het, bewysstukke ingesamel en hulle ondersoek voorlopig afgehandel het. Stas mag in sy kamer aanbly, maar nie in die huis of naby die skiettoneel gaan nie. Etienne is na Laverne-hulle toe.

			Frieda voel soos ’n ballon wat geprik is. Sy kan sien Stas is ook doodmoeg. Sy gehoor is darem min of meer terug.

			“Ek gaan maar my ry kry, Stas.” 

			Hy knik. Dit lyk asof hy iets wil sê, maar hom bedink.

			“Wil jy saam met my kom?” Sy weet nie waar sy die moed vandaan haal nie. 

			’n Skewe glimlag trek aan sy kuiltjieplooi. “Natuurlik wil ek, Frikman. Maar ek dink nie dis so ’n goeie plan nie. Dit was ’n vol dag. Ek is ’n bietjie broos. Jou rusbank is mooi en als, maar nie die gemaklikste plek om ’n nag op deur te bring nie.” Sy oë praat ’n intieme taal wat sy maklik ontsyfer.

			“Ek het nie gevra of jy op die bank wil slaap nie. Ek het gevra of jy wil saamkom.”

			“Jy is ’n getroude vrou. Dis nogal waar ek die streep trek.”

			“’n Stuk papier is nie ’n huwelik nie. Ek dink ek is al ’n paar jaar lank nie meer in een nie. Ek het dit net nie besef nie.”

			“My eksvrou het jou man afgevry.”

			“My ’n guns gedoen.”

			“Is jy seker, Frikman?”

			Sy knik. Vanaand het hulle mekaar nodig. Sy wil vasgehou word. Verder as dit kan sy nie dink nie. Want dan moet sy daaraan dink dat Stas nou dood kon gewees het.

			“Ek kry gou my stortgoed en sluit. Ry jy solank.”

			Sy wil maar net nie alleen wees nie. Sy is deur ’n klomp skokke. Sy is nie haarself nie. Jy maak misbruik van haar terwyl sy kwesbaar is.

			Die selfkastyding hoop op terwyl hy sy goed bymekaar kry. Dit kan egter nie kers vashou by die een enkele soet wete dat sy hom by haar wil hê nie. 

			Al is dit net hierdie een nag, wil hy haar vashou. Langsaam liefde maak. Haar troos, en ja, getroos word. 

			Dit gaan sit nie in mens se klere as jy die dood in die oë gekyk het nie. Dis die soort ding wat jou laat besef hoe kortstondig die lewe is. Hoe onbelangrik konvensies en ander kunsmatige drek is.

			Frieda se moed sink in haar skoene. Die wit Audi wat voor die stalhuis staan, is alte bekend. Victor stap nader toe sy stilhou en sy wonder of sy dit kan waag om uit te klim.

			Só het sy hom nog nooit gesien nie. Met hare wat in alle rigtings staan, sy hemp halfpad uit sy broek. Sy skoene stowwerig. Hoe lank sou hy haar al hier inwag?

			Frieda laat die ruit effens sak toe hy by haar kom staan. Dankie tog die RAV se deure is gesluit.

			“Wat maak jy hier, Victor?”

			“Hoe het Stassen geweet van my gedigte?”

			Sy kan seker maak asof sy nie weet waarvan hy praat nie, maar sy weet dit gaan nie help nie, net die gesprek uitrek. Gelukkig het Stas vir haar die kruks gegee van wat tussen hom en Victor gesê is.

			“Stas het ...”

			“Moet net nie saam met hom lieg nie, Frieda. Ek weet jy was in my studeerkamer. Jy was versigtig, maar nie versigtig genoeg nie. Jy is nie van nature skelm nie. Ek los nooit minder as tien blaaie in die drukker se papierlaai nie. Daar was ses nadat jy klaar was. Jy weet mos ek is ’n presiese man.”

			“As jy dink jy weet, hoekom vra jy?” So presies?

			“Sodat jy kan erken jy het in my goed gekrap, kopieë gemaak van goed wat jou nie aangaan nie. Hoekom het jy?”

			“Ek wou vir Stas wys. Hy kon nie onthou dat jy ’n digbundel by Calliope ingedien het nie.” Dink sy. Haar gedagtes is ’n warboel.

			“Hoe het jy in die eerste plek daarvan geweet? Van die manuskrip?”

			Frieda bly net stil. Dit sal geen doel dien om te probeer verduidelik nie.

			“Wel, as jy my op die een of ander wyse by Stassen wou bespotlik maak, het ek vir jou nuus. Jou plannetjie het geboemerang. Stassen dink die gedigte het meriete. Maar hy het seker al vir jou gesê.” 

			“Ek wou jou nooit bespotlik maak nie. Ek is bly vir jou onthalwe dat alles nou ten goede gebeur het, Victor. Ek hoop jy bereik sukses. Maar ek sal verkies as jy nou gaan. Jy maak my ongemaklik.” En Stas is op pad hierheen. Dit kan net ’n gemors afgee. 

			“Ten goede? Is jy van jou nietige verstandjie af? Het jy enige idee hoe dit voel om te weet ek kon teen dié tyd ’n suksesvolle digter gewees het? Een wat dalk nog in dieselfde asem as die Van Wyk Louws, die Oppermans genoem kan word?” 

			Hy hark met sy vingers deur sy hare toe sy nie weet wat om te antwoord nie. “Digterskap se kraantjie kan nie net weer oopgedraai word nadat dit jou jare geneem het om dit toegedraai te kry nie. Ek wens ek het liewer nie geweet nie, ek wens Stassen het sy smoel gehou. En jy is die een wat al die spoke weer opgeroep het. Met jou gesnuffel waar jy niks verloor het nie.” Hy klap met sy plathand teen die syruit dat die RAV daarvan bewe.

			Frieda koes instinktief, maar probeer kalm bly. “Victor, jy oortree op privaat eiendom. Gaan nou. Asseblief.”

			“Nie voordat jy daardie skildery van Linette Nel vir my gegee het nie. Dis tyd dat almal weet wie en wat sy is. Sy moet boet. Ek weet dit was sy wat die verslag gedoen het. My verguis het. My vir agtien jaar laat glo het my pa was reg. Dat ek my bespotlik sal maak met my versies. Dat ek toe regtig nie kan dig nie, al brand die behoefte in my vandat ek kan onthou.” 

			Frieda kyk verdwaas na die trane wat oor sy wange loop. Nog iemand wat agter die skildery aan is. En nog ’n Victor wat sy nie ken nie, want die een met wie sy getrou het, verafsku melodrama. 

			“En moenie eens probeer ontken jy weet van die skildery nie.”

			“Die vraag is hoe jý daarvan weet, Victor.” 

			“Het jy vergeet Mandie is Len Nel se suster?” 

			Vir ’n oomblik het sy. “Ek kan die skildery om verskeie redes nie vir jou gee nie, nes ek dit nie vir Linette kan gee nie. En selfs al kon ek, sou ek nie.” 

			Sy hande klem om die ruit waar dit op die kiertjie oop is, rem daaraan. 

			Terwyl sy eers gebid het Stas moet langer wegbly, wens sy nou hy wil kom. Al vind Victor uit dis op haar uitnodiging. Om hier oor te slaap.

			Sy skakel die RAV haastig aan en sit dit in trurat. Hoe sy oor die verspoelde pad agteruit gery gaan kry sonder om vas te val, is ’n goeie vraag wat wel beantwoord sal word. Hopelik nie met die verkeerde antwoord nie. Dis nou haar enigste opsie.

			Victor ruk aan die deur. Frieda gee vet. Te veel. Die enjin stol.

			Frieda kyk die vreemdeling by die motorruit vas in die oë. “Victor, fokkof!” sê sy met ’n beslistheid wat sy nie in haar binneste voel nie.

			Dit lyk asof hy ’n klap deur die gesig gekry het. Kennelik het niemand nog ooit durf waag om só met Victor te praat nie. Dis waarop sy peil trek. Hopelik bring dit hom tot besinning.

			Vir ’n oomblik dink sy sy het presies die teenoorgestelde reggekry, maar toe fokus die metaaloë weer.

			Victor gee haar ’n giftige kyk, swaai om en storm op sy Audi af. Hy kry die motor gedraai net toe sy Stas se bakkie aangerammel hoor kom.

			In die truspieël sien sy hoe hy uitswenk sodat Victor verby kan kom, toe nader jaag. Sy is skaars uit die RAV voor hy ook uitspring en met lang treë aangestap kom.

			“Wat de fok gaan hier aan?” 

			“Wat de fok vat jou so lank?” 

			Sy antwoord is om haar vas te gryp en vir die tweede keer vandag net styf vas te hou tot haar bewerasie bedaar. 

			Stas voel hoe die spanning in haar lyf finaal skietgee. Haar oë is albasters toe sy na hom opkyk, haar mond ’n pleidooi wat hy nie kan weerstaan nie. Begeerte sing deur hom toe hy die uitnodiging aanvaar.

			Die vingers van sy een hand verstrik in haar hare, die ander dans oor haar lyf terwyl sy mond soek na meer en nog meer van die fluweelsagtheid van haar lippe, die soepelheid van haar tong. 

			Langsaam liefde maak? Daarvan gaan net mooi dadels kom. 

			Sy selfbeheer knak soos ’n riet in ’n stormwind.

			

		

	
		
			Vyf en dertig

			Sy het nog nooit so onbeskaamd kaal in ’n man se arms gelê nie. Frieda verwonder haar aan die gevoel. Haar lyf is net so groot soos voorheen, verloor steeds die stryd teen swaartekrag en ouderdom, en tog voel sy nie verleë daaroor nie. Dit voel goed en reg dat Stas se middeljarige lyf teen haar rug aandruk, sy hand om die volheid van haar bors.

			Deur die venster kan sy sien die nuwe dag het lankal gebreek. 

			Hoe hulle in die stalhuis ingekom het, kan sy nie onthou nie. Net dat hulle dit die eerste keer nie tot by die kamer gemaak het nie. Die bank was skielik nie meer so ongemaklik nie. Nie een van hulle so broos as wat hulle gedink het nie. Inteendeel, waar al die energie vandaan gekom het, sal g’n mens weet nie.

			En toe hulle later wel kamer toe gekom het, was hulle samekoms miskien rustiger, maar nie minder intens nie.

			Fluweellippies was toe nie duskant veertig met ’n wasplankmaag nie, het Stas in die droomstaat daarna gebieg. Ook dat hy toe al die hots vir haar gehad het. 

			Stas se voet skuur effens skurwerig teen haar kuit op, amper ingedagte, maar sy weet dis met intensie. Dít verklap sy onderlyf wat teen haar boude aandruk.

			“Is jy wakker?” vra hy skor by haar oor. Kriewels dans deur haar lyf.

			“H’mmm.” 

			Sy hand dwaal teen haar maag af, stuur hitte deur plekke in haar lyf wat sy nie geweet het bestaan nie. Sy draai op haar rug toe hy hom op sy elmboog lig, oor haar buig en haar in die nek soen. 

			Hy kyk haar diep in die oë. “Jy, Frikkie die Frikman, sal ’n man mal maak.”

			Maar dis hy wat haar mal maak. Met sy hande, sy mond, sy lyf, sy Stas-wees.

			“Nie ’n krieseltjie nie?” Stas staar ongelowig na haar vrieskas se inhoud. “Nie bacon nie? Nie boerewors of tjops of steak nie? Niks nie?”

			“Niks nie.”

			“Nou hoe moet ek my stamina, daardie einste stamina wat jy so totaal en al uitgemergel het, weer opgebou kry? Sonder proteïne?”

			Haar oë vonkel. “Muesli?”

			Hy rol sy oë. “Ek kan ’n os opeet. ’n Bakkie sade en graan gaan regtig nie die ding doen nie.” Hy maak die yskasdeel oop. “Eiers?” Hy kan al klaar sien dis ’n vergeefse vraag. Groente, vrugte, sojamelk, jogurt, ’n bottel sonneblomsade gemeng met nog sade of goed.

			“Dis net tydelik, Stas. Ek cleanse op die oomblik.” Sy lyk effens ongemaklik.

			Hy maak die yskas toe. “Jy cleanse?” Haar wange is pienk, haar oë gelukkig. Die wete dat hy ’n aandeel daaraan het, slaan ’n diep, warm hou in die sagste deel van sy hart. Die vrou is ’n wonderwerk. Hy kan nie genoeg van haar sagtheid, warmte, ontvanklikheid en totale oorgawe kry nie. Maar op die oomblik is hy regtig vrek honger.

			“Ek berei my voor om die skilderye in die kis te face. Vandag nog.”

			Die werklikheid wat buite die periferie lê van die droomnag wat hulle deurgebring het, storm op hom af. 

			“Ek sê jou wat, Stas. Daar is so ’n plaserige restaurant nie te ver hiervandaan nie, op die Slanghoekpad. Gaan eet ’n lekker groot brunch daar. En ek sal bly wees as jy die klankopnemer hierheen kan bring. Intussen sal ek my meditasie en witligvoorbereiding doen en wanneer jy terugkom, takel ons die skilderye.”

			“Die klankopnemer is in my wrakkie.” Hy sê dit meganies. Wit lig? Trust Stas Stassen om die beste seks van sy lewe te hê en dan eers te onthou die girl is ’n bliksemse nutcase. As hy enige gesonde verstand het, sal hy nou hier uitstap en gat skoonmaak. Nee, sou hy in die eerste plek nooit in hierdie situasie beland het nie. 

			En nooit daardie lippe geproe het nie? Gevoel het hoe haar sagtheid om hom vou nie. Haar oervroulikheid op elke vlak ervaar het nie. Nooit in die nagloed gevoel het asof hy koning van die heelal is nie.

			“Nog iets van die dorp af nodig?” is al wat hy vra, maar hy weet dis meer as dit. Dis die bevestiging van ’n nederlaag van reuseproporsie. Selfs met sy seksuele frustrasies tydelik uitgewoed, is hy mal oor die vrou. Wil hy deel van haar lewe wees. Nutcase of nie nutcase nie. 

			So zijn de helden gevallen.

			Stas kom terug net toe ’n sagte reën begin uitsak. Die bewolkte weer maak dit skemer in die huis. Frieda skakel ligte aan.

			“Vader Krismis is tuis.” Hy sit ’n paar superettepakkies op die toonbank neer en haal ’n dingetjie wat soos ’n iPod lyk uit sy gatsak. “Jou klankopnemer.”

			Frieda se hande bewe effens toe sy die klankopnemer by hom neem. “Lyk my jou knorrigheid is darem saam met die honger gestil,” probeer sy haar aandag wegtrek van wat voorlê. Is sy werklik gereed vir daardie skilderye? Sy het so gedink, maar nou weet sy nie meer nie.

			“Wie was dan nou knorrig?” Hy kyk haar takserend aan. “En as jy skielik so bleek om die kiewe is?”

			“Ek hoop my beskerming hou.”

			“Frieda.” Hy kry haar aan die skouers beet en draai haar na hom toe. “Jy hoef dit nie te doen as jy nie gereed voel nie.”

			“Ek wil Nils en al hierdie drama uit my lewe uit hê, Stas. Die enigste manier is om te doen wat ek dink hy van my vra. Daarna wil ek my hande kan was. Die paar jaar voor my pa sy opwagting gemaak het, was ek oukei. Ek het nou en dan iets gesien, aangevoel of geweet, maar vandat ek by Andrea was, was dit nooit meer so intens soos voorheen nie. Sy het my geleer om die gawe te beheer. Dis waar ek weer wil wees en dit gaan ek net regkry as ek so gou moontlik Nils se dinge agter die rug kry.”

			Emosies woel in sy oë voor hy knik. “Nou kom ons kry dit dan agter die rug. Wat wil jy hê moet ek doen?”

			Hieroor het sy baie nagedink. Hoe om die saak te benader. Of dit die regte manier is, sal net die tyd leer. “Sodra ek vir jou sê ek is gereed, moet jy die skilderye uithaal en in die volgorde van die datums rangskik. Daarna moet jy die bruinpapier van die eerste een afhaal en die skildery só neersit dat ek dit in ’n handspieël kan sien. Sal jou wys waar. Ek wil nie daaraan raak as dit nie nodig is nie. Goed wat ek uit ’n ander se verlede sien, is baie pynlik. Soos jy sekerlik al agtergekom het. Ek hoop dit sal minder pynlik wees as ek soveel moontlik afstand behou.”

			“Wat moet ek doen as jy weer in ’n trance, of wat dit ook al is, ingaan?”

			Sy kan sien hy is ook maar benoud. “Luister wat ek sê, vra vrae, sorg dat die klankopnemer werk en gee vir my water aan. Ons sal beter weet ná die eerste een.”

			Stas blaas sy asem hard uit. “Ek weet dis ’n baie slegte ervaring vir jou, Frikman, maar dis vir my ook verskriklik om jou só te sien. Nie te weet wat om te doen, hoe ek kan help nie.”

			“Ek weet.” Sy skulp haar hande om sy gesig en soen hom lig, maar vol op die mond. “En dankie dat jy nie vanoggend weggehol het nie. Ek dink jy het dit oorweeg.”

			Hy grinnik. “Ek het. Vir my bly dit crazy stuff. Dit kan ek nie ontken nie.”

			“Hoekom het jy teruggekom?”

			“G’n mens weet nie. Seker die befokte seks.” Hy knipoog vir haar. Agter die guitigheid lê ’n warmte. ’n Erns met dit wat tussen hulle aan die gebeur is. “Nou toe. Waar begin ons?”

			Sy beduie na die klankopnemer wat sy vir hom op die koffietafel reggesit het. Langsaan staan reeds ’n beker water en ’n glas. “Daar is alles wat jy nodig het. Gee my ’n ruk kans om my ewewig te vind. Ek sal vir jou sê wanneer jy die skilderye kan uithaal.”

			“Jy gaan nie buitetoe nie?”

			Sy skud haar kop. “Eerstens reën dit, maar dis ook beter dat ek geleidelik blootgestel word aan die vibrasies.”

			Sy haal ’n paar keer diep asem. “Oukei, hier gaat ons.”

			Vibrasies? Crazy stuff se gat. Dis waansinnig. Hý is waansinnig om deel te hê aan hierdie klomp abrakadabra. Hy moes maar die gaat gevat het. Wat het Linette nou weer gesê van mans wat hulle aan die gulp laat rondlei?

			Frieda gaan sit kruisbeen op die mat met haar rug na die kis gekeer. Haar oë is toe en haar hande met die palms boontoe, rus op haar knieë. Hy ken ’n jogaposisie as hy een sien. Nie dat hy dit self al ooit probeer het nie.

			Hy kan sien hoe sy haar asemhaling reguleer. 

			“Is die klankopnemer aan?”

			“Jip.”

			“Oukei, haal maar uit.” Haar stem klink vreemd. Amper te kalm.

			Met ’n diep sug haal hy die lap van die kis af, sluit die slot oop. Hy is nou eenmaal by die waansin betrek. Laat dit nou net verbykom. “Ek gaan oopmaak.”

			Sy knik.

			Terwyl hy die deksel lig, hou hy haar oor sy skouer dop, sien ’n ligte trilling deur haar gaan, maar verder gebeur niks nie.

			Hy haal die eerste skildery uit. Die een van Linette. Hy keer toe die bruinpapier wat hy reeds oopgemaak het, afglip en sit die skildery eenkant neer.

			Frieda haal net dieper asem. 

			Fok, dis soos ’n low budget rillerfliek.

			Een na die ander lig hy die skilderye uit, rangskik dit volgens die datums.

			“Die oudste een eerste. Haal die papier af.” Die bewing in haar stem is amper onhoorbaar, maar daar.

			Stas gehoorsaam. Hy is verras toe hy sien Nils het hom klaarblyklik toe nie net by landskappe bepaal in die vroeë dae van sy loopbaan nie. Die skildery verbeeld ’n jong vrou met ’n plomperige lyf. Wulpsheid straal uit haar, maar uit haar gelaatstrekke ook ’n soort kommin domheid. Die beeltenis is nie naastenby so grusaam of so goed geskilder soos Linette s’n nie, maar daar is iets van dieselfde soort venyn wat deurskemer. 

			“Stut dit teen die stoel skuins agter my, gesigkant voor. Sorg net dat jy nie tussen my en die skildery inbeweeg nie.” 

			Hy staan weg van die skildery, só dat hy haar kan dophou.

			Frieda tel ’n handspieël op wat voor haar gereed lê. Nou eers sien hy hoe presies sy haar geposisioneer het vir die hele affêre. Sy haal diep asem en maak haar oë oop. Lig die spieël.

			Dit kan van ingehoue spanning wees dat haar hand so bewe.

			Sy kantel die spieël effens. “Mabel,” sê sy skor. “Kort nadat hy haar ontmoet het. Minagting gemeng met belustigheid. Hy probeer sy seksuele aangetrokkenheid tot haar besweer deur haar te skilder. Uit sy geheue. In die proses word hy egter net meer opgerui. Hy haat homself daaroor. Wat van Mirella? Maar sy lyf wil dit anders hê as sy gewete. Hy het die skildery voltooi kort voor hy weer na Mabel se pa toe is. Voor hy met haar seks gehad het. Homself verag daarna. En tog, elke keer wanneer hy na die skildery kyk, het hy haar van voor af begeer. Hy wou dit vernietig, maar kon nie. Steek dit weg. Al die jare. Al die jare reis sy geheim saam met ons in die karavaan rond.” Sy laat sak die spieël, maak haar oë toe. ’n Traan rol oor haar wang. Sy lyk uitgeput, maar relatief oukei.

			Hy wil vra hoe sy meer kan weet as wat sy uit die skildery self kan interpreteer, maar is bang vir die ietwat voor die handliggende antwoord. En hy wil ook nie haar ekwilibrium te veel versteur nie. Hy kan behoorlik sien hoe sy weer opbou aan haar kragte.

			Dit voel soos ’n ewigheid voor sy knik. “Die volgende een. Wat is die datum?”

			“1988.” Hy skeur die papier af. Knip sy oë ’n paar maal. Dieselfde vrou, ouer, minder ordinêr uitgebeeld. Woede spreek uit die kwashale. ’n Baba op die arm – helderpienk. Nes Frieda dit by The Trumpet Tree “gesien” het.

			“Hy het uitgevind Hugo is gay. Hy voel verneder dat ’n seun uit sy lende mans bo vroue verkies, maar dis Mabel wat die skuld kry. Daarom skilder hy haar as jong vrou met die baba – uit ’n tydperk toe hy nie eens geweet het Hugo bestaan nie. Die minagting wat hy vir die bedeesde kind gevoel het, skakel om in veragting vir ’n jong man wat ...” Sy skud haar kop en laat sak die spieël. “Hy gebruik baie kras woorde.” 

			“Jy hoor hom? Vir Nils?” vra hy tog die gewraakte vraag.

			“Net sinsnedes. Dis asof hy net oor beperkte energie beskik. En ek sien nie net die skildery nie. Ek sien flitse van beelde.” Sy blaas haar asem rukkerig uit. “Ek weet nie hoe lank ek gaan hou nie. Die volgende een, asseblief.”

			“Is jy seker?”

			Sy knik net.

			Weer Mabel. Hy ril. Sy lê op ’n bed, opsigtelik dronk, ’n sigaret tussen haar vingers, ’n aansteker in die ander hand. Sy is baie ouer en het nie goed verouder nie. “Ek dink nie ...”

			“Wat is die datum?”

			“1990. Frieda, ek dink regtig nie jy moet na hierdie een kyk nie.” Die hoon spreek so duidelik uit die skildery dat sy armhare daarvan rys. 

			“Sit neer, Stas.” 

			Hy gehoorsaam teensinnig.

			Die spieël ruk in haar hand toe sy dit lig. Sy vou haar ander hand ook om die steel. Haar lyf begin bewe. “Dis ná haar dood geskilder. Hy verbeeld die oomblik voor die karavaan ontplof het. Haar verdiende loon. Mirella het hom verlos.” Die spieël val uit haar hand net voor sy vooroor sak.

			Stas swets. Hy gooi die lap wat oor die kis was haastig oor die skildery. Met enkele treë is hy by haar en vou haar in sy arms toe. 

			“Hy het geweet, Stas. Nie net ná die tyd nie. Daar moes kontak tussen hulle gewees het voor Mabel se dood. Hy het vooraf vermoed Mirella gaan iets aan Mabel doen. Net nie wat nie. Hy het toegelaat dat sy dit doen. Dalk selfs die geleentheid geskep.” Haar hele lyf ruk teen hom.

			“Dis genoeg, Frieda. Jy kan dit nie aan jouself doen nie. Fok Nils! Fok als!” Selfs Stella het nie geweet of geraai dat Nils ook betrokke was nie. Hy kan hom indink wat ’n skok dit vir Frieda moet wees.

			“Water. Ek is dors. So verskriklik dors.”

			Frieda kom agter sy lê op die bed toe sy wakker word. Sy onthou vaagweg dat Stas haar met die trap opgehelp het. In die badkamer ook. Die ergste naarheid is oor. Die hoofpyn dawer egter nog deur haar kop. Sy kan nie waag om haar oë oop te maak nie.

			Stas se arms om haar, troos. Sy voel sy kommer aan. Voel hoe hy haar probeer voed met die hitte van sy lyf, met sy lewenskrag. Maar sy bly koud. Bly bibber. Bly getap van alle energie.

			Nils. Hoe kan mens so fel haat? Nils se venyn jeens Mabel skrei nog deur haar. Hoe kan mens jou eie vrou, die ma van jou kind só veragtelik vind? Weet dat iemand haar kwaad wil aandoen en dit toelaat? Of is hy die een wat in die eerste plek die saadjie by Mirella geplant het? Ek wil jou terughê, maar ek sit opgeskeep met Mabel.

			Mirella het nie agter haar dogter aan Stellenbosch toe gery nie, weet Frieda nou. Sy het haar man kom opsoek. Sy het immers nooit aanvaar hulle is geskei nie. 

			Hoe kan sogenaamde liefde so boos wees?

			Nils was ’n monster. Mirella ook, maar hý was die veragtelikste een. Waarom wou Mirella hom terughê? Wat kon sy in so ’n man liefgehad het? Was dit toe sy besef het wie en wat hy werklik is dat sy ’n einde aan haar lewe gemaak het?

			’n Donkerte, dieper as dié van toe oë, dreig om oor te neem. Frieda veg oomblikke lank daarteen, maar sy is te swak.

			Mirella se gesig is vertrek. ’n Tweeling? Jy het ’n tweeling en jy sê nie vir my daarvan nie? Jy lok my terug terwyl jy nog twee ander kinders het? Nog ’n vrou in jou lewe? Dit was vergeefs. Ek het my ter helle laat neerdaal ter wille van jou! Ek gaan ewig brand en jy ... 

			Nils: Vir jou wat ek liefgehad het, Mirella. Jy het ons albei verlos. Vir Mabel ook. Stella is niks. Niks nie!

			Wat het ek gedoen! Wat het ek gedoen? Mirella gil dit uit.

			Tonele vlieg voor Frieda se oë verby. Mirella hardloop. Sien die motor en versnel.

			Vergewe my!

			Remme. Bande gly.

			Vergewe my, Friedelinde!

			’n Harde slag.

			’n Seun. Nie ’n rybewys nie. My pa maak my dood. Sy leef in elk geval nie meer nie. Kop vol bloed. Weg. Ek moet wegkom.

			’n Gordyn sak tussen Frieda en die beelde en stemme. Toe ook tussen haar en die werklikheid. 

			Stas voel hoe Frieda slap word in sy arms, te skielik om dit aan slaap toe te skryf. Hy leun oor haar, kantel haar versigtig om sodat sy op haar rug lê. Sy haal vlak asem. Is amper bleker as die kussing waarteen sy lê.

			Hy vee haar hare van haar wang af. Haar vel is yskoud onder sy vingerpunte. 

			“Frieda?” 

			Hy voel haar pols. Haar hartklop is onreëlmatig. Hy tik haar liggies teen die wang. Geen reaksie nie. 

			’n Paniek soos hy nog nooit vantevore ervaar het nie, stu deur hom.

			

		

	
		
			Ses en dertig

			“Jy gaan dit nie weer aan jouself doen nie. Kyk hoe lyk jy! Uitgeput asof ’n donnerse vampier jou beetgekry het. En jy gaan dit ook nie weer aan my doen nie.” Stas staan soos ’n wraakengel voor haar. Agter hom knetter die kaggel. Sy voel nie die hitte daarvan nie. Ook nie dié van die kombers wat hy om haar gewikkel het toe hy haar gehelp het om hier op die rusbank te kom lê nie.

			“Stas, bedaar. Asseblief, ek kan nie jou tantrum ook nog verduur nie. Soos ek gesê het, ek het nie lank genoeg voorberei nie. Daarvan sal ek werk maak. Ek kan nie nou ophou nie. Die ergste is verby. Ek weet wat om van twee van die vyf oorblywende skilderye te verwag. Dié van Stella en Linette. Die skildery met die pienk baba het nie naastenby so ’n effek op my gehad soos die ander nie omdat ek daarop voorbereid was. Dus is dit eintlik nog net drie waardeur ek sal moet worstel. ” 

			“My liewe fok, Frieda! Ek het gedink jy het in ’n bleddie koma verval daar op die bed. Is dalk aan die doodgaan. Weet jy hoe voel dit as die vrou in jou lewe net slap raak in jou arms? Op niks reageer nie?”

			“Ek het net my bewussyn verloor. En nie eens vir lank nie. Dit was bloot my liggaam se verdedigingsmeganisme om die oorlading te voorkom. Soos ’n trip switch.” Die vrou in sy lewe? Dit lyk nie asof hy besef wat hy gesê het nie.

			“Trip switch? Nét jou bewussyn verloor? Weet jy hoe lank voel ’nie eens vir lank nie’? As jy nie weet wat de moer om te doen nie? Nie weet of jy ooit weer jou oë gaan oopmaak nie?” Stas skud sy kop. “Nee, Frieda, ek sien nie kans nie. Ek sien waaragtig nie weer hiervoor kans nie.”

			“Ek gaan ’n week wag, Stas. Elke dag werk aan my voorbereiding. Wanneer ek gereed voel, sal ek jou vra om my te help. Dis jou goeie reg om te weier. As dit die geval is, sal ek ’n ander plan moet maak. Want weet jy waarvoor sien ek nou weer nie kans nie? Om vir die res van my lewe deur Nils gekasty te word. En dis wat sal gebeur. Hy gaan my nie uitlos nie. Daar is iets wat hy wil hê ek moet weet. Hy lê alles bloot, selfs wat ’n veragtelike mens hy was, om daarby uit te kom. Hy wys my alles wat hy kan, maar ek kry nie die kloutjie by die oor nie.”

			Hy kom sit langs haar op die bank, vou sy warm hand oor haar yskoue een. “Frieda, asseblief. Gaan weer na daardie Andrea-vrou toe. Laat sy jou help om van Nils ontslae te raak. Of ek kan probeer uitvind van iemand anders wat jou kan help. Enigiets, maar los die bliksemse dooies uit. Dis heiligskennis.”

			“Ek is jammer ek stel jou hieraan bloot, Stas, maar die probleem is die bliksemse dooies wil mý nie uitlos nie. Niks en niemand gaan Nils kan keer nie. Nie Andrea nie, nie enigiemand anders nie.” Sy maak haar oë moeg toe, voel hoe Stas oor haar hare streel. Voel sy frustrasie en magtelose woede aan.

			As hy maar weet hoe bang sy is. Hoe verskriklik bang. Sy kan miskien nie haar eie toekoms sien nie, maar sy weet iets lê voor. Iets skrikwekkends. Sy weet net nie wat of wanneer nie. Of van waar sy dit moet verwag nie. 

			Sy weet net dit moet verbykom. Sodat sy kan aangaan met haar lewe. Hopelik ’n lewe met Stas nog daarin. Maar hoe lank gaan hy nog bereid wees om hom bloot te stel aan die konsekwensies van haar gawe?

			“Is jy nou doodseker, Frik?” Die oggendlug is koel; ná die reën lyk alles blinkvars.

			Frieda kyk af na Stas waar hy agter die stuur in sy bakkie sit. Sy knik. “Ek moet veral saans alleen wees vir die voorbereiding.” Dis seker een van die moeilikste goed wat sy nog gedoen het, om Stas te vra om terug te gaan na Stella toe tot hy in die boothuis kan intrek. Nie snags by haar deur te bring nie. 

			Maar hoe vinniger hulle deur hierdie beproewing kan kom, hoe beter. Dit het sy van voor af besef toe sy gisteraand in sy arms aan die slaap geraak het. Hy was so teer met haar. So sensitief vir haar behoeftes. So amper desperaat om haar vir ’n ruk lank te laat vergeet van alles wat gister gebeur het.

			En sy het. Tydelik. Miskien daarom dat sy vanoggend weer helderheid kon kry. Maar sy weet ook sy geduld word beproef. Haar gesonde verstand sê vir haar hy gaan moeg raak om haar hoeder te wees. Om deel te wees van ’n vloek wat buite die grense van begrip lê.

			Stas se vingers trommel op die stuurwiel. “Oukei, ek sal saans wegbly, maar deur die dag loer ek in. Hopelik kom die loodgieter vandag en kan ek weer vordering maak. As hy hier aankom, sê vir hom hy moet solank aangaan. Ek het die boothuis se deur vir hom oopgesluit. Ek gaan net gou die kleiteëls vir die vloere haal en by Stella inloer, dan is ek terug.”

			“Ek sal vir hom sê. Groete vir Stella. Ek hoop sy is gou weer op die been.” Nie dat Stella se grootste probleem is om uit die hospitaal ontslaan te word nie. Selfs sy sal sekerlik sukkel om te verwerk wat met Celestine gebeur het, wat haar dogter aan haar probeer doen het.

			Stas steek sy arm deur die oop ruit. 

			Sy vat sy hand wat hy in stille opdrag na haar toe uithou en gee dit ’n drukkie. “Toe, ry nou.”

			Frieda voel leeg van binne toe hy gehoorsaam en met ’n laaste groet en ’n waarskuwing om te sluit wegry. Bang hy is heimlik verlig om te kan ontsnap wat hy sekerlik as ’n dwase beheptheid moet sien.

			Sy gaan staan weer voor die kis. Die skilderye is opnuut weggepak, maar binne-in daardie kis lê iets boos en wag. Dit weet sy. Net nie wat nie.

			Die loodgieter is al boothuis toe en Stas nog nie terug nie toe Frieda deur die venster die viertrek sien stilhou. O hemel, sy het skoon vergeet van Linette en haar ultimatum. Maar Linette het gesê sy het kans tot vieruur. Dis nou eers elfuur.

			Frieda hou haar vertwyfeld dop terwyl sy uitklim. Maak sy vir haar oop of nie? Sy lyk weer soos die ou Linette. Elegant en in beheer van haarself. Sy lig haar hand in ’n groet toe sy Frieda deur die ruit sien. Lig die ander ook in ’n gemaakte hensopgebaar.

			“Ek kom in vrede, Frieda,” hoor sy haar dofweg sê.

			Linette het nie ’n handsak by haar nie. Om die een of ander rede is dit deurslaggewend en Frieda maak ná net ’n kort huiwering die bodeur oop.

			“Hallo, Linette.” 

			“Môre. Jy kan my maar innooi. Ek sal dit nie weer lose nie. Belowe.”

			“Ek kan nog steeds nie vir jou die skildery gee nie.”

			“In daardie geval kan ek seker my tjek terugkry?” Haar glimlaggie bereik nie haar oë nie, maar sy lyk en klink onskadelik genoeg.

			Frieda ontgrendel die onderdeur met ’n sug.

			Linette stap binnetoe en hou net haar hand uit toe Frieda die tjek onder die vrugtebak uithaal.

			“Ek is jammer ek het jou nou die dag so die skrik op die lyf gejaag.” Linette skeur die tjek metodies in fyn stukkies en druk die flenters in haar baadjiesak. “Ek is bevrees ek was in so ’n bietjie van ’n histerie oor die skildery. Gelukkig het ek tot besinning gekom.” 

			“Hoe so?”

			“Onder meer danksy Stas. Hy het vir my iets gesê wat by my vasgesteek het. Dat wat mens doen, hoe jy optree, jou definieer. Ek wil nie gedefinieer word as ’n paniekgedrewe maniak nie.”

			“Sommer net so maklik?”

			Linette skud haar kop. “Dit het nie maklik gekom nie. Maar toe ek gisteraand by Stella in die hospitaal was, het sy my oortuig jy sal inderdaad vir my sê as jy sou besluit om die skildery aan ’n kunsmuseum te skenk. Dat niemand my in elk geval kan herken nie. Dat jy my nie moedswillig in ’n predikament sal plaas nie. Dat jy ’n eerbare mens met integriteit is. En dat die skildery nie ses miljoen werd is nie.”

			“Dan is ek bly. Hoe gaan dit met Stella?”

			“Fisiek so goed as wat dit met mens kan gaan nadat daar ’n koeël deur jou skouer is. Gelukkig is dit ’n skoon wond. Die koeël het niks getref wat blywende skade sal laat nie. Op emosionele vlak weet ek nie so mooi nie. Stella wens Celestine al lankal uit haar lewe uit, maar noudat dit gebeur het, is dit nie vir haar maklik om te verwerk nie. Veral nie die manier waarop dit gebeur het nie.”

			Nes sy vermoed het. “Wat gaan van Celestine word?”

			“Sy is reeds in Stikland opgeneem. Hulle kon nie met haar huishou in die aanhoudingselle nie. Sy het onder meer geweier om klere aan te trek en enigeen wat naby haar kom, gekrap en gebyt soos ’n mal ding. Hulle het al hulle dae gehad om haar verdoof te kry. Ek neem aan daar sal bevind word sy was nie toerekenbaar nie. Sy sal seker gesertifiseer word. Stella sal met haar lewe kan aangaan.”

			“Sluit daardie lewe jou in?” Frieda weet sy waag baie. 

			Linette skud haar kop. “Ek sien nie kans om uit die kas te kom nie. Noudat die swaard van die skildery nie meer oor my hang nie, kan ek op my aansoek om dekaanskap konsentreer. Ek dink dis die feit dat ek nie geweet het waar die skildery is en waar dit dalk kan uitpeul nie, wat my laat kop verloor het. Nou weet ek jy het dit en Stella het my die versekering gegee ek kan jou vertrou. Voorlopig is dit genoeg. Solank jy my plegtig belowe dat jy, wanneer jy besluit om die skildery te skenk, my onmiddellik sal laat weet sodat ek dit so diskreet as moontlik kan bekom. Daar is altyd maniere. Nie almal is teen ’n vet tjek bestand nie.”

			“Ek sal jou laat weet, maar troos jou daaraan, dit sal nie binnekort wees nie.” Noudat sy meer insae in haar pa se gees gekry het, wonder sy of sy ooit die goed sal skenk. Miskien sal dit ’n goeie ding wees as Nils se venyn en kwaadwilligheid nooit die lig buite die kis sien nie. Hy het sy talent misbruik. Al wat in sy guns tel, is dat hy haar die keuse gelaat het om dit aan die kunspubliek bloot te stel of nie. Waarom, kan sy nie raai nie. Moontlik uit respek vir Mirella?

			“Nou toe, dat ek wegkom. Ek het vanmiddag ’n spul ekstra klasse om waar te neem met dié dat Victor skielik verlof geneem het.”

			Frieda vra liefs nie waarom Victor verlof geneem het nie, stap net saam uit. Sy is nie lus om hierdie besoek onnodig uit te rek nie. Linette klim in haar motor en laat die ruit afgly. “Dankie, Frieda.”

			Lank nadat die motor verdwyn het, bly Frieda nog net so staan. Die onrus wat aan haar knaag, is nie naastenby gestil nie. Die Linette-kwessie is te maklik opgelos. Heeltemal te maklik.

			Frieda het haar onrus voorlopig onder beheer teen die tyd dat Stas met sy vraggie kleiteëls opdaag. 

			“Alles oukei?” vra hy toe sy vir hom oopmaak.

			“Linette was hier, maar alles is reg. Sy het tot besinning gekom. Sê sy. Haar tjek kom haal.”

			Hy swets onderlangs. “Ek het vir haar gesê jy sal die tjek opskeur as sy jou vra. Dat sy nie hierheen moet kom nie en jou nou moet uitlos.”

			“Jy het haar gesien?”

			“By die hospitaal. Sy was op pad uit. Een ligpunt, ek kan sien sy het regtig oor haar sondes gaan nadink. Sy lyk weer soos die vriendin wat ek gedink het ek ken. Nie dat ek dink sy sal dit ooit weer wees nie.”

			Frieda knik net. “En Stella?”

			“Stella het my van ’n kant af sleggesê omdat ek Linette oor die gedigte gekonfronteer het. Daarna in trane uitgebars en my bedank dat ek haar lewe gered het. Wat natuurlik nie die geval was nie, maar nietemin. Kort daarna het Etienne en Laetitia daar aangekom en moes ek waai. Al lyk die twee ’n bietjie worse for the wear, dink ek hulle sal oukei wees. Maar genoeg van daardie spulletjie. Ek sien hier staan weer ’n polisievoertuig by die groothuis.”

			“Ja, die AO het kom sê hulle gaan weer deur die huis en kothuis. Noudat hulle die Astra gekry het, soek hulle opnuut na die geld. Ek wens dit wil nou einde kry.”

			“Dit sal. Binnekort. Nou moet ek eers by die boothuis kom en kyk wat daar aangaan. Sien jou ’n bietjie later.”

			Frieda wens sy kan hom terugroep toe hy wegstap. Wens sy kan hom vra om haar vas te hou. Om haar onrus te stil. Maar hy sal net weer van voor af bekommerd raak.

			Frieda is net klaar met ’n uitgerekte meditasie toe Arendse weer sy opwagting maak.

			Sy bied kruietee aan, maar hy wys dit hoflik van die hand.

			“Ek wou net vir Mevrou kom sê ons het toe die uitslae van die lykskouing gekry. Salien is geskiet voor sy toegesluit is. Dis hoekom sy nie kon uitkom nie. Ons dink sy is vir dood agtergelaat. Sy het haar klaarblyklik doodgebloei. Maar konstabel Witbooi sê my Mevrou het al daaroor uitgevra.” Hy lyk ’n bietjie wantrouig.

			“Het julle toe die geld gekry?” ignoreer sy die geïmpliseerde vraag.

			Hy skud sy kop. “Maar daar is ander nuus. Kaptein het nou net gebel. Ballisties sal nog moet bevestig, maar ons vermoed baie sterk sowel Salien as meneer Van der Sluijs is met dieselfde wapen geskiet as wat Celestine Liebenberg gebruik het om mevrou Stella te skiet.” 

			Die nuus ruk haar. “Dan was dit Celestine?”

			Hy sug effens. “Dit lyk al hoe meer so. Mevrou Stella is glo nie seker waar Celestine was op die dag van meneer Van der Sluijs se moord nie. Sy was self nie by die huis nie. Een van haar terapiemense het mevrou Stella gevra om saam met haar Worcester toe te gaan om kunsgoed te koop. Shamein moes Celestine opgepas het, maar dié het haar ontglip. Mevrou Stella sê sy moes nog ’n afspraak afstel om haar te gaan soek. En Celestine het vir ’n deel van Kersdag, toe Salien vermoedelik geskiet is, ook weggeraak.” 

			“Maar hoe sou sy tot hier kon kom?”

			“Mevrou Stella se kar. Celestine het dalk nie ’n rybewys nie, maar sy kan bestuur. Haar broer het haar nog geleer. Voor hulle besef het hoe ernstig haar siekte regtig is.”

			“Wat het Kersdag by Stella-hulle gebeur?”

			“Mevrou Stella, Etienne en hulle gas dié dag, ’n professor, het die middag glo net klaar geëet gehad toe mevrou Stella agterkom Celestine kom nie terug uit die badkamer waarheen sy gesê het sy gaan nie. Hulle het natuurlik dadelik gaan soek toe hulle agterkom die kar is ook weg. Die professor in haar eie kar, Etienne in ’n ander rigting met sy motorfiets, terwyl mevrou Stella te voet die strate gevat het. En toe hulle ure later onverrigter sake terugkeer, was Celestine klaar weer terug by die huis. Sy het gesê sy kon nie die boodskappers kry nie. Wat dit ook al beteken. Mevrou Stella grys hare gegee, daardie kind. Dis maar beter dat sy nou in Stikland is.”

			“Maar waar het sy aan die pistool gekom?” Dis darem baie netjies. Albei moorde sommer net so opgelos en die skuldige is reeds vasgetrek. Motief? Daar hoef nie ’n identifiseerbare een te wees nie. Sy is geestelik versteurd.

			“Dis ’n gesteelde wapen. Nommers afgevyl, en die loop is waarskynlik met ’n hanger bygekom. Skollies maak die goed onherkenbaar en verkoop dit vir ’n appel en ’n ei om tik en ander dwelms te koop. Cedric was hoeka een van hulle. Hopelik kan ons bewys dit was hy sodat hy darem nog ’n ruk agter die tralies kan sit waar hy hoort. Dié keer net vir die regte oortreding.”

			“En die Astra? Hoe het dit langs die watertenk beland? Juis waar Salien vir dood agtergelaat is?”

			“Miskien het Celestine dit ná meneer Nils se moord al daar gebêre. Mens sal seker nooit alles weet nie. Dis maar hoe dit gaan met polisiewerk, Mevrou.”

			“Dit sal ’n verligting wees as alles so mooi uitwerk.” Frieda kan die skeptisisme nie uit haar stem hou nie.

			Arendse bemerk dit klaarblyklik nie. Hy knik. “Dit sal en dis hoog tyd. Mevrou sal seker ook veiliger voel as die saak afgehandel kan kom.” Dit lyk of hy op die punt is om te groet toe sy sel lui. “Verskoon my?” Hy stap ’n entjie weg. “Ja, Kaptein.” Hy knik ’n paar keer. “Ek sien. Dan wag ons nou net vir forensies? Dankie vir die laat weet, Kaptein, ek is hoeka hier by mevrou Fouché. Ek sal haar sê.”

			Hy glimlag breed toe hy weer voor haar kom staan. “Goeie nuus, Mevrou, ons het die geld wat uit die kluis verdwyn het, gekry. Wat daarvan oor is. Net onder die tagtig duisend rand.”

			“Waar was dit?”

			“In Celestine se kamer. Onder haar matras weggesteek.”

			Celestine het Stas onder meer daarvan beskuldig dat hy en Stella haar geld wou hê, onthou Frieda. Toe hy haar daarvan vertel het, het sy nog gedink Celestine het seker verwys na die beleggingsfonds wat binnekort uitbetaal word. Toe nie.

			Arendse het nog nie ophou glimlag nie. “Dis nou ’n verligting. Mevrou kan nou maar weer rustig slaap. Lyk my ons is daar.”

			Iets bly Frieda hinder nadat hy sy ry gekry het. Iets wat hy gesê het, maar haar verbygegaan het. Dis toe sy vir die soveelste keer na die kis staan en staar dat Frieda besef Stella se uiteensetting van die gebeure op Kersdag laat Linette ook sonder ’n alibi vir die tydstip toe Salien geskiet is. En vir Etienne. 

			En albei het toegang tot Stella se huis. Hoe moeilik is dit om die pistool en die geld in Celestine se kamer weg te steek en te wag dat sake hulle loop neem? En só sommer van Celestine ook in die proses ontslae te raak. Iets wat sowel Etienne as Linette uitstekend sou gepas het.

			Dis met ’n swaar hart dat Stas laatmiddag wegry van Hier Is’t af. Die vet weet wat Frieda se voorbereiding alles behels as sy hom met soveel beslistheid kan wegstuur.

			Een troos is dat Celestine nou in veilige bewaring is en dat hulle weet wie op daardie noodlottige dag vir Nils uit die weg geruim het. En later vir Salien.

			Frieda het nie heeltemal oortuig gelyk nie, maar sy het Celestine nie gesien soos hy haar gesien het nie. Nie in die loop van daardie pistool vasgekyk nie.

			Hy is skaars op die teerpad toe die selfoon sy piepe begin piep en só verklap hy het weer ’n sein. Hy is amper by Stella se huis toe ’n oproep deurkom.

			Dis Mandie se naam wat op die skerm wys, maar dit kan Victor ook wees. Hy wil met nie een van die twee praat nie, maar op die nippertjie antwoord hy tog.

			“Waar was jy heeldag? Hoekom antwoord jy nie jou foon nie?” 

			Was Mandie se stem altyd so skril? “Ek was besig. Wat skort?”

			“Jy is seker nou tevrede. Jy het uiteindelik gekry wat jy met jou inmengery gesoek het.”

			“Jy praat in raaisels, Mandie.” Hy hou voor die huis stil. Dit lyk verlate. Geel polisielint wapper nog waar die gebeure afgespeel het.

			“Victor het ’n senuwee-instorting gehad.”

			“Wat?” Dis nie die soort ding waarmee hy Fouché kan assosieer nie. 

			“Weet jy hoe lank dit Victor geneem het om daarmee vrede te maak dat dit hom nie beskore is om ’n digter te wees nie? Weet jy deur hoeveel wroeging hy is? Eers was daar sy pa wat sy talent afgelag het, vir hom gesê het dis net moffies wat dig. Dat Victor die Fouché-naam deur die modder sal sleep as hy nie ten minste vir Opperman kan ore aansit nie, want Fouchés moet mos altyd beter as die beste wees in enigiets wat hulle doen. 

			Weet jy onder hoeveel druk hy was? Met hoeveel angs hy daardie manuskrip ingestuur het? En toe daardie vernietigende verslag. Dit het hom gebreek. En nou kom jy en sê: Oeps, jammer, daar het ’n foutjie ingesluip. Het jy gedink Victor sal net kan sê: Ag dankie, pel. Nou kan ek weer begin dig? Agtien jaar lank worstel hy om sy kreatiwiteit te onderdruk. Danksy jou lamsakkigheid en onkunde. En nou is hy heeltemal van sy verstand af.”

			“Hoe bedoel jy van sy verstand af?” Hy ignoreer liewer die beledigings. Dis nie die moeite werd om kwaad te word nie.

			“Hy is die kluts kwyt. Hy het waaragtig die teenaanbod wat jou kosbare Frieda voorgelê het, geteken. Een miljoen! En wat doen hy met daardie landskappe? Niemand wil die goed koop nie. Vir agt jaar onderhou Victor haar, verduur hy haar, en nou dit. Nou het hy nie die krag om terug te veg vir ’n billike ooreenkoms tussen hulle nie. Omdat jy hom oor die afgrond gestuur het.”

			“Die man het sekerlik die reg om van plan te verander. Miskien omdat hy besef het sy skikkingseis was allesbehalwe billik en eerder ’n skreiende onreg teen Frieda? Maar Mandie, niks hiervan is my saak nie. Ek is jammer as ek ’n aandeel het in sy wroeginge, but that’s life. Dit werk nie altyd soos mens dink dit moet nie. Nie eens vir Fouchés nie. As hy oor die ergste is, sal hy besef hy kan wel weer die drade optel en begin dig. Wees net daar vir hom. As jy dit in jou het.”

			“Ek het hom in ’n senukliniek laat opneem. Hopelik kan terapie hom help.” Sy klink op die verdediging.

			“Ek sou dink hy het die vrou wat hy liefhet nodig, meer as terapie. Bye, Mandie.” Hy lui ergerlik af. Wat de hel het dit met hom te doen? Ja, hy het drooggemaak, maar hy het dit probeer regstel toe hy dit besef het. As hy sake daarmee gekompliseer en vererger het, sal hy weer eens om verskoning vra. Maar vir die vent self. 

			Tog voel hy skuldig. Miskien het hy ondeurdag opgetree. Nie gedink aan die sensitiewe siel wat Victor klaarblyklik huisves wanneer hy nie ’n doos is nie maar ’n digter.

			Sal hulle in die kliniek kan bepaal wat groter is, sy digterskap of sy doosskap? Hy twyfel. 

			

		

	
		
			Sewe en dertig

			Die week was kort, maar hy het goed gevorder met die boothuis. Hy moes maar ekstra hulp inkry met nog ’n bleddie langnaweek wat lê en loer. Maar môre, so op die Goeie Vrydag, trek hy in, al is alles nog nie klaar nie. Stella word glo Saterdag ontslaan en hy sien nie kans om ’n dag langer as wat absoluut nodig is op haar werf te bly nie.

			Die gemoedere loop van voor af hoog. Met Stella wat vanuit haar hospitaalbed nou nog sterker daarop aandring dat Laetitia ’n aborsie moet ondergaan, word die nerwe fyn gesny. Etienne word daagliks bleker om die kiewe en Laetitia is in ’n toestand.

			Stas kry hulle jammer, maar dis nie sy oorlog nie. Hy wil betyds uit die pad van die grofgeskut kom. Hy wil sy eie nes vir hom inrig. En ja, naby Frikman wees. Dié raak al hoe stiller. En hy het so min van haar gesien so tussen die boothuis en al die ander dinge deur. Hulle het skaars tyd gehad om te gesels. Hy het haar egter wel van Mandie se oproep vertel.

			Selfs die nuus dat Victor haar teenaanbod aanvaar het, het nie ’n groot verskil gemaak aan Frikkie se gemoedstoestand nie. Miskien omdat Verhagen haar gewaarsku het Fouché se advokaat gaan glo aanvoer Victor was nie by sy volle positiewe toe hy geteken het nie.

			Dis nie dat sy neerslagtig is nie. Net half afwesig. Asof sy alles in haar toespits om gereed te wees vir daardie bliksemse skilderye. Hy wens die goed het opgevrot in daardie skeepsmankis in die groothuis. Nee, hy wens Nils het self sy bose werk vernietig.

			Stas was sy hande en sy gesig onder die buitekraan en ril. Dit raak donners koud teen skemer. Hy sal nie verbaas wees as dit die naweek gaan reën nie. Is mos Paasnaweek. Hy wil nog ’n Paasnaweek sien wanneer dit nie sous nie.

			Die ligte is aan en daar krul ’n rokie uit die skoorsteen, sien hy toe hy stalhuis toe stap.

			’n Vreemde voertuig staan voor die deur. ’n Jong knaap sit met ’n verveelde gesig agter die stuur en speel die een of ander speletjie op sy selfoon. Stas klop aan die ruit.

			“Kan ek help?”

			Die mannetjie skud sy kop en draai die ruit effens oop. “My antie is daar binne.”

			Stas rek sy treë en stap in sonder om te klop.

			Frieda lyk bleek, maar dit lyk darem nie asof daar probleme is nie. Oorkant haar sit ’n petite vrou met hoë wangbene wat haar Khoisan-herkoms verraai. Sy sit kiertsregop, haar hande in haar skoot gevou.

			Frieda lyk verlig toe sy hom sien. “Hallo, Stas. Laat ek julle voorstel. Caroline Carelse en Stas Stassen.”

			“Dag, meneer Stassen.” Haar stem ’n effens temerig, maar haar oë is wakker.

			Stas groet Caroline met die hand. Op die koffietafel lê Die Burger. Arendse onskuldig? verkondig die hoofberig.

			“Caroline is Japie se niggie. Sy het na hom omgesien toe Salien Villiersdorp toe was verlede jaar. Sy het ook sy begrafnisreëlings getref en doen nou dieselfde vir Salien. Sy het vir my die koerant gebring en wil glo iets verduidelik daaroor. Jy kan maar voor Stas praat, Caroline. Hy is ’n goeie vriend.”

			Sy kon seker nie sê “my lover” nie, maar “vriend” klink so platonies. Stas gaan sit al vrek hy nou van die lus vir ’n bier.

			“Soos ek gesê het, Mevrou, ek het gevoel dis my plig as Christenvrou om vir Mevrou te kom vertel wat Salien vir my vertel het noudat ek vir die polisie ook daarvan gesê het. Noudat Salien afgesterwe het, maak dit nie meer saak nie. Dis net hartseer dat sy nie haar Verlosser betyds aangeneem het nie. Maar mens weet ook nie wat in haar gemoed aangegaan het voor sy gesterwe het nie. Ek bid maar dat sy haar bekeer het.”

			“Wat het sy jou vertel, mevrou Carelse?” vra Stas.

			Caroline sit nog regopper. “Oor wat gepasseer het die dag van meneer Nils se dood. Die polisie weet nou ook,” herhaal sy. “My hart voel lig om van die sware las wat sy op my gewete geplaas het ontslae te raak.”

			Stas wens hy kan haar opwen sodat dit vinniger kan gaan. Daardie bier roep hom met ’n seer hart.

			“Sien, dit was mos Salien se af middag. Woensdae. Partykeers is sy dorp toe, ander kere nie. Dis maar ’n ent se stap en meneer Nils was nie geneë om haar spesiaal aan te ry as hy nou nie ook van plan was om dorp toe te gaan nie. Ieder geval, so het Salien toe daardie Woensdag besluit om nie dorp toe te gaan nie. Ook maar omdat daar dié oggend die onenigheid was tussen meneer Nils en die vrou wie se portret hy glo jare gelede gemaak het. Sien, Salien was ’n bietjie bekommerd. Meneer Nils was baie ontstig. Sommer vroeg al begin drink.

			“Salien sit haar toe oor haar werkgewer en verkommer daar in haar se huisie met Japie wat lê en slaap. Japie het mos elke middag ná ete skuinsgelê. Al was dit Woensdag en al eet hulle Woensdae ook vroeg soos meneer Nils. Oor Salien se af middag nou, sien.”

			Kom tot die punt! wil Stas skree, maar hou hom in.

			“En daar hoor Salien weer ’n mouter se enjin. Maar pleks dat dit voor die groothuis stilhou, bly dit ’n ent weg van die huis af staan. Salien kon niks sien nie, maar sy ken mos die kom en die gaan hier op die plaas. En sy luister om te hoor of daar weer onenigheid is, maar dis stil. ’n Hele ruk lank. Net toe sy gerus raak, toe hoor sy ’n vreeslike harde geluid. Sy skrik haar toe skoon in ’n toestand in. Sluit die deur met haar en Japie binne. Mens hoor mos so van die plaasmoorde en so.

			“Kort voor lank hoor sy die mouter wegtrek, maar sy bly net so sit. Te bang om te gaan kyk. Hoe lank, weet ek nou nie, maar toe gaan sy groothuis toe en daar sien sy vir meneer Nils lê. Morsdood. Sy weet toe daar kom groot moeilikheid en sy besluit om dorp toe te gaan.”

			“Hoekom het sy nie die polisie dadelik gebel nie?”

			“En dan sê hulle dis sy wat hom doodgemaak het?” Caroline skud haar kop. “En daar was nog iets. Die kluis het oopgestaan, sien. Die jewellery het sy net so gelos, want wat kan sy tog daarmee maak. Maar daar was ’n skietding ook in. Toe dink sy maar dis mos net die ding om Cedric te keer as hy weer met haar sukkel. En ingeval die mens wat meneer Nils geskiet het vir haar wou kom uithaal, kan sy haar verdedig. Toe vat sy dit. Later, toe die polisie so aanhou soek en soek, was sy bang hulle kry dit by haar. Toe het sy dit glo iewerster gaan wegsteek. Sy’t nie gesê waar nie. Maar dit was ook nie net die skietding nie. Daar was die geld ook. Sommer baie. En die duiwel sê vir haar meneer Nils het dit nie meer nodig nie. Vir my het sy gesê sy het later getel en dit was oor die tien duisend rand.”

			“Net tien?” frons Frieda. 

			“Mevrou, vir ons is dit baie geld.” Die lippies vorm ’n woestynroos. “Ek weet daar is later gesê dit was ’n honderd duisend, maar Salien het gesweer daar was net tien of so en dis wat sy gevat en gaan wegsteek het.”

			Hoekom sou Celestine tien duisend rand agtergelaat het? En waar is die ander tien heen? Wat sou Celestine met tien duisend rand gekoop het?

			“Toe eers gaan sy dorp toe?” probeer Stas weer koers gee. Hulle kan maar later wonder oor die geld.

			“Ja, sodat niemand nou sal dink sy het die meneer geskiet en die geld gevat nie. En gelukkig kry sy toe ’n geleentheid op een van die plaasbakkies. Mense met mouters stop mos nie vir onse mense nie. Vir die polisie het sy gesê sy het geloop. Dis nou sodat dit lyk of sy vroeër by die huis weg is as wat sy regtig is.

			“En daar op die dorp keer Cedric haar voor. Maar met alles wat gebeure het, het sy vergeet om vir hom drank te bring soos sy altyd gemaak het wanneer sy dorp toe gaan. Dis nou sodat hy haar kan uitlos. En dis toe net daar waar die duiwel weer ’n keer op haar skouer gaan sit. Toe Cedric haar daar begin skel, toe sê sy vir hom hy moet maar self plaas toe loop. Die huis staan oop en meneer Nils is nie daar nie. Dan kan hy nou soveel drank vat as wat hy wil. Net toe kom daar nog ’n plaasbakkie verby. Cedric is agterop en plaas toe. 

			“Salien het in die dorp rondgeloop, seker gemaak soveel mense moontlik sien haar voor sy terug is huis toe. Van Cedric was daar nie ’n spoor nie. Toe ontdek sy kastig vir meneer Nils en bel die polisie oorlat sy weet die mense in die dorp sal onthou hulle het haar daar gesien. Vir die derde keer kry die duiwel toe sy sit. En sy sê toe ook Cedric het haar gedreig en dat hy drank aan die soek was en dalk was dit hy want hy weet hier is drank omdat sy altyd vir hom moet bring. En daar kry hulle toe sy vingermerke en voetspore en so.

			“Nadat die koerante toe nou so vol was van die moord – nog voor dinge seker was oor Cedric – kom die vrou van die portret na Salien toe. En sy vra mooi dat Salien nie sal sê sy was daar nie. Salien weet toe nie of dit dieselfde vrou is wat later teruggekom het nie en of dit ’n ander mouter was nie. Maar sy is bangerig vir die vrou en sê sy sal nie sê nie, maar ’n geldjie sal haar baie stil hou.

			“En so gee die vrou toe vir haar ’n geldjie en belowe haar nog as sy niks sê nie. Gee Salien tot haar founnommer sodat Salien weet sy praat nie sommer net nie. Die vrou het woord gehou en een Sondag vir Salien die geld kom gee. Dis toe so ’n hele ruk daarna dat Salien die plan kry om by haar antie te laat aanbou sodat sy en Japie daar kan gaan bly. Hulle was maar eensaam so alleen hier en Mevrou se man het toe al hoeka ’n mens hier gehad om te sê hoeveel die plaas en al die goed in die groothuis werd is. Hulle het geweet die skrif is aan die muur.”

			Dan was Frieda reg. Fouché het lankal sy eende in ’n ry begin kry. Die bliksem. Stas loer na haar kant toe, maar sy laat sak net haar oë. 

			“Maar die geldjie saam met die klomp uit die kluis was te min,” dring Caroline se stem weer tot hom deur. “En toe bel sy die vrou en vra nog geld. Die vrou was nie alte gewillig nie, maar het maar ingegee. Sy wou net nie weer hierheen kom nie. Salien is toe al die pad Stellenbosch toe met ’n taxi. Kry mekaar toe by die bank. En toe gaan Salien nou ’n paar dae later Villiersdorp toe en ek kom pas vir Japie op. Toe wis ek natuurlik nog niks van die waarheid nie. Salien het eers vir my vertel toe sy terugkom. Baie in haar se noppies omdat daar nou vir haar en Japie gebou sal word.

			“Die volgende ding wat ek hore, is van Japie wat dood is en Salien wat weg is. En dit terwyl haar antie-hulle laat aanbou het met die gedagte dat hulle nog in die lewe is. En toe kry Mevrou-hulle mos vir Salien ook. En dis wat ek vir Mevrou-hulle vandag kom vertel het, noudat ek my hart by die polisie oopgemaak het.”

			“Weet jy wie die vrou was wat vir Salien die geld gegee het om stil te bly?” vra Stas en wonder wat Linette van die nuutste verwikkelinge gaan dink.

			“Nee, dié het Salien nou nie gesê nie. Net gesê sy ry ’n dure mouter en was ’n paar keer op die plaas oor die portret.”

			“En sy het nie gesien of dit dieselfde motor was die tweede keer nie?”

			Caroline skud haar kop en staan op uit die stoel. “Ek moet nou huis se kant toe staan. Ambrose, dis nou my susterskind, het my gebring. Hy is seker al kriewelrig.”

			“Caroline, hoekom het jy Salien beskerm? Vir Cedric onskuldig laat tronk toe gaan?”

			“Onskuldig?” Sy snork. “Hy het dalk nie vir meneer Nils doodgemaak nie, maar soveel ellende as wat daardie man gesaai het. Sy eie kind by Salien met ’n mes doodgesteek, maar almal is te bang vir hom om hulle se bekke oop te maak.”

			“Maar nou het jy gepraat en sal hy loskom?”

			“Die dood van mense naby aan jou laat mens anders dink, Meneer. Oor jou eie sterflikheid. Toe ek nou so aan Salien en haar onsaligheid dink, toe dink ek eendag gaan ek voor my Maker moet staan en Hy gaan vir my vra, Caroline Carelse, waarom het jy stilgebly selfs ná Salien se dood? Waarom het jy My nie vertrou om reg en geregtigheid te laat geskiede nie? En wat sou ek, arme sondaar, kon antwoord? Nou kan ek my kop weer lig en my Heiland in die oë kyk. Hy moet maar sôre dat Cedric die loon kry wat hom regtig toekom. En wie ook al Salien en meneer Nils se lewe geneem het ook.”

			Stas slaan sy arm om Frieda se skouers toe hulle weer die huis instap nadat hulle Caroline afgesien het. “Linette gaan kraam as sy agterkom wat Caroline alles gesê het.”

			“Ek hoop net nie sy gaan dink ek of jy het iets teenoor die polisie laat val oor wanneer sy daar was nie.” Frieda ril effens en staan op. “Bier?”

			Stas knik ingedagte. “Hoekom het jy nie vir Arendse gesê nie? Van Linette.”

			Sy grawe in die yskas. “Dis nie vir my wat sy vertel het nie. Ek het dit tweedehands by jou gehoor. En ek kon skaars vir Arendse sê ek het haar gedurende een van my insidente gesien. Hoekom het jý nie?” 

			“Dankie,” sê hy toe sy vir hom die koue botteltjie aangee. “Ek het haar geglo. Dat sy werklik net per ongeluk op die verkeerde dag hier opgedaag het.”

			“En nou?” 

			Hy vat ’n lang sluk bier. “Nou weet ek waaragtig nie.”

			“En sy kon op Kersdag ook hier gewees het.”

			“Hoe so?”

			Sy hart sink in sy skoene toe Frieda hom vertel van haar gesprek met Arendse oor die Kersdaggebeure. Hoe dit heeltemal moontlik is dat Linette die pistool en die geld in Celestine se kamer kon weggesteek het.

			“Hoekom het jy nie vir my gesê daarvan nie, Frikman?”

			“Daar het so baie dinge gebeur, en jy was so besig. En jy was so oortuig dis Celestine nadat jy gehoor het van die geld onder haar matras. Ek het gedink ek is onnodig agterdogtig.”

			Hy kyk haar vas in die oë. “Frieda, jy maak nooit weer die deur vir daardie vroumens oop nie, belowe my.”

			“Dis een belofte wat ek graag maak. Dis asof daar drie mense in een liggaam woon. Wie Linette na die uiterlike is, wie sy werklik is en wie sy eintlik wil wees.”

			Sy is reg, besef hy. En hoe ouer Linette word, hoe groter word hierdie driespalt.

			Teen die tyd dat hy sy bier klaar het, is sy besluit geneem. “Ek gaan met Arendse praat. Vir hom vertel wie daardie oggend by Nils was. Die vriendskap wat daar tussen my en Linette was, bestaan lankal nie meer nie. Sy het alle lojaliteit wat ek teenoor haar gevoel het, opgehef toe sy met jou kom lol het. As dit blyk Celestine is wel die skuldige, of wie ook al ná Linette hier was, en ek plaas Linette onnodig in ’n moeilike posisie, sal ek maar net daarmee moet saamleef. En sy ook. Die waarheid moet uit. Dis omdat almal óf lieg óf stilbly dat dinge so skeefgeloop het.”

			“Ek stem saam, maar kom ons wag net tot ek deur die skilderye is. Miskien kry ons daar antwoorde.”

			“Frieda ...”

			“Ek is gereed, Stas. So gereed as wat ek ooit sal wees. Môreaand wil ek die hele spulletjie afhandel. Daarna sal ons weet of dit iets aan die lig gebring het of nie en kan ons besluit wat ons gaan doen met wat ook al ons uitgevind het.”

			“Maar die vorige keer, wat het dit opgelewer? Jy is net deur die hel en terug en ons was niks wyser nie. Nie wat die moord betref nie.”

			“Nie Nils se moord nie, maar ek weet nou wat regtig met Mabel gebeur het. En met my ma.” Sy maak haar oë ’n oomblik toe voor sy weer opkyk. “Ons is amper daar, Stas. Asseblief, help my net deur hierdie ding wat ek weet ek moet doen.”

			Hy wens Jojo kan al vir hom terugvoer gee oor die goed wat hy gevra het sy moet uitvind. Die lys het uiteindelik heelwat gerek. Hy wil onder meer hê Jojo moet by Andrea hoor of sy kan verklaar hoekom Frieda haar bewussyn verloor het. Dit bekommer hom nog steeds. Maar Jojo kom eers môre by die Andrea-vrou aan. Die tydsberekening is sleg.

			“Kan ons nie net ’n week wag daarmee nie? En intussen vir Arendse vertel wat ons weet nie? Dalk hoef jy nie daardeur te gaan nie.”

			“Ek moet, Stas. En ek moet dit so gou as moontlik doen, anders gaan ek werklik van my verstand af raak.”

			“Vanaand dan?”

			Sy skud haar kop. “Môre. Ek weet net dis die regte tyd.”

			“Dan bly ek vanaand oor.”

			“Nee.” Haar antwoord is so beslis dat hy weet dit sal niks help om te stry nie. Fok, kon hy nie ’n makliker vrou gekies het om voor om te gee nie.

			

		

	
		
			Agt en dertig

			Dit voel soos déjà-vu toe hy die kis oopmaak. Die klankopnemer is aan. Frieda sit gereed. Hy haal die laaste vyf skilderye uit en sit dit weer in volgorde volgens die jaartalle neer.

			Hy wens Frieda het ’n ander dag gekies. Hy is moeg ná die skoonmaak en intrek in die boothuis. Maar uiteindelik is dit klaar en het hy sy eie plek. Hier naby haar. Van nou af kan dinge net beter gaan. As hierdie verdomde beproewing net kan verbykom.

			“Datum?” ruk sy hom terug tot die hede.

			“1992.”

			“Haal maar die papier af.” Haar stem is so egalig soos haar asemhaling.

			Die gekraak van die bruinpapier klink hard op. Behalwe vir die vuur in die kaggel is dit doodstil. Buite dreig die weer, maar dit reën nog nie en die wind het tydelik gaan lê. Agter die ruit wat bedags ’n skildery van die Du Toitskloofberge vorm, is dit donker. Nie eens ’n sterretjie wat flonker nie.

			Hy haal diep asem toe hy die skildery bekyk. Dit kan niemand anders as Mirella wees nie; die sigeuneroorringe en -armbande verklap dit. Sy lê in die stof, haar naakte liggaam gebroke, haar oë star boontoe. Asof dit nie grusaam genoeg is nie, styg daar ’n vaer, verwronge Mirella op uit haar fisieke liggaam. ’n Donker siel op pad om te boet vir haar sondes. In die agtergrond brand ’n sigeunerkaravaan.

			Hy weet dit sal nie help om Frieda af te raai om daarna te kyk nie. Hy kan nou maar net hoop haar skanse hou.

			Stas sit die skildery neer. Wag in spanning toe Frieda die spieël optel en dit reg kantel.

			Haar hele lyf ruk toe sy op die beeld fokus.

			“Dit was nie.” Haar stem is rou. “Dit was nie haar donker bloed nie, Nils. Jy kan haar afkoms nie die skuld gee nie. En sy het nie alleen die skuld gedra nie. Inteendeel, dit was jy.” Frieda raak aan die bewe, laat sak die spieël en probeer haar asemhaling weer egalig kry.

			Naalde en spelde skiet deur Stas se ledemate. Wat maak hy as sy weer haar bewussyn verloor? Fok, dis kranksinnig! Hy is op die punt om die lap oor die skildery te gooi toe Frieda die spieël weer lig.

			“Dis geskilder kort ná Mirella se selfmoord. Ek was al terug in die land. Hy het dit geskilder in die tye wat ek by Wilhelm was vir terapie. Hy plaas die skuld vierkantig op Mirella se skouers. Skryf dit toe aan haar sigeunerafkoms. Die desperate dade wat haar ma gepleeg het, se finale uiteinde.

			“Maar wat jy verkies om te vergeet, Nils, is dat haar pa ’n gadjo was. Waarskynlik die priester. En Mirella het meer eienskappe van hom as van Frédérique geërf. Anders sou sy ook ’n drabarni gewees het. Jý het die boosheid in haar wakker gemaak, nie haar bloed nie! Mirella het dit in haar laaste oomblikke ingesien. En jy het dit geweet, al het jy dit probeer wegskilder. Jy kan nie, Nils van der Sluijs. Mens kan nie jou skuld wegskilder nie. Maar dit weet jy nou uiteindelik.” Frieda sit die spieël met ’n besliste gebaar neer, haal diep en bewustelik asem.

			“Bêre, asseblief, maar gee my net ’n rukkie voor die volgende een.”

			Sy praat met hom, besef Stas en laat sy asem stadig uit. Wanneer laas hy suurstof ingekry het, weet nugter.

			Dis maar goed Stas sien en hoor nie alles wat sy sien en hoor nie. Dit verg elke greintjie van haar kragte om in beheer te bly. Sterk te staan teen Nils. Weerbaar te bly teen die flitse van beelde wat tussen die spieël en die skildery se beeld daarin voor haar verbywarrel.

			Nils en Mirella. Nils en Mabel. Mabel en Mirella. Soms is sy nie seker wie of wat sy sien nie. 

			Frieda roep die wit lig op waarmee sy haar omhul en vul. Maak seker dat die donker verjaag word waar dit inbreuk gemaak het op helderheid.

			Sy blaas die laaste van die donkerte uit.

			“Die volgende een, Stas.” Sy hou haar oë toe. Luister na die geritsel van die papier wat hy afhaal. Buite hoor sy die wind het opgekom. Reën begin spetter.

			“1994,” sê Stas voor sy hom kan vra. “Maar moenie, Frieda, asseblief, moenie.”

			“Ek moet.” 

			Sy tel die spieël op. Maak haar oë oop en kyk na die beeltenis wat Nils van haar gemaak het. Dit was die jaar toe sy die miskraam gehad het. Wilhelm se kind. 

			Die skildery beeld haar uit waar sy in ’n veld lê. Buite om, aan die rande, is kruie en blomme, maar waar dit nader en nader aan haar lyf kom, verander die kruie geleidelik in onkruid en distels. Al hoe donkerder en dorrer uitgebeeld tot haar lyf oortrek is van dooie, doringagtige ranke. Uit haar naeltjie groei ’n pikswart klimop, ’n naelstring na ’n persrooi belladonnablom. Waar die naelstring daaraan raak, is dit swart en verskroei. Rondom lê wit kelkies verstrooi. Lelie-der-dale. 

			Sy het nie psigiese vermoëns nodig om dit te interpreteer nie. Daarvoor spreek die skilder se doelstelling te duidelik uit sy maaksel.

			Ek is jammer. Nils klink gebroke. 

			Te laat, Nils, jou spyt kom te laat. Dis in die lewe waar jou waarde getoets word. Dis in die lewe waar jy besluite neem en jou lewenshouding uitleef. In die dood, vermoed ek, is daar net terugskouing.

			Sy voel Nils se pyn, maar pantser haar daarteen. Dis haar veldslag hierdie, haar lewenshouding wat getoets word, nie syne nie. Hy het sy beurt gehad. Diep binne-in haar weet sy dat alles gelei het tot hierdie keerpunt. Dat sy op hierdie oomblik moet bepaal wie sy gaan wees wanneer sy weer met haar lewe kan aangaan.

			“Die kind is nie dood omdat ek nie ’n volwaardige ma sou gewees het nie. Miskrame gebeur. Buitendien, ek is nie net die som van my gene nie. Mirella was nie boos net omdat sigeunerbloed in haar are gevloei het nie. Jou Protestants-Vlaamse bloed het nie gekeer dat jy ook boos was nie. Julle het gekies om te doen wat julle gedoen het. Om te wees wie julle was. Ek het dieselfde keuse. Ek is nie met ’n naelstring verbind aan die gif wat in julle opgeneem is nie. Maar jy is reg. Jy, die belladonna, was veel giftiger as Mirella se lelie-der-dale.”

			Frieda se oë dwaal weer na die vars kruie aan die buiterande van die skildery. Sy hoor weer hoe Kato verduidelik van die inherente krag van kruie. Sien haar tante se gesig verbyflits.

			“Waar jy verkeerd is, is dat die salie en die basiliekruid nie in my verdor en doodgeloop het nie. Dit waarvoor die kruie staan, leef voort: medemenslikheid, krag, doelgerigtheid, hopelik wysheid en ja, uiteindelik selfrespek. Jy kon nie reg aan my laat geskied in hierdie skildery nie omdat jy my nie verstaan het nie. Jy het jou vrese geskilder. Nie wie ek was of is nie.”

			Frieda sit die spieël neer. Nie omdat sy soos voorheen te moeg is om dit vas te hou nie, maar omdat sy die nuwe krag wat deur haar vloei, ’n oomblik wil koester.

			Buite is die storm aan die optel, hoor Stas, maar iets hier binne het verander. Asof daar ’n kwaadwilligheid besweer is. Voorlopig, in elk geval.

			Toe Frieda sê sy is gereed vir die volgende een, gehoorsaam hy.

			“2003.” 

			Agter die bruinpapier is die skildery verskuil waarvan Frieda hom by The Trumpet Tree vertel het. Stella wat op haar sy lê, in haar baarmoeder ’n horisontale weergawe van Edvard Munch se “Die gil”.

			Ineens maak die beeld wat Nils vir Frieda gewys het sin. Munch het met sy skildery uitdrukking gegee aan die geestesangs en emosionele foltering wat hy in sekere stadiums van sy lewe ervaar het. Of dalk wat kunstenaars in die algemeen ervaar.

			Nils het die beeld gebruik om Celestine se geestesverwrongenheid uit te beeld.

			Frieda staar eers lank in stilte daarna. “Dis geskilder toe hy besef het Celestine is nie net ’n moeilike kind nie, daar moet iets drasties verkeerd wees. Weer eens is dit nie sy skuld nie, Stella kry die blaam. Selfs voor Celestine gediagnoseer is. Maar skisofrenie kan in elk geval nie net aan een enkele rede toegeskryf word nie. Nie net oorerflikheid nie. 

			“Die wisselwerking tussen biologiese, psigologiese en kulturele faktore speel ook ’n rol, Nils. Daar is ander teelaarde ook betrokke. Gebrekkige kommunikasie binne ’n gesin is een van baie moontlikhede, veral waar die kind nie weet waar sy met haar ouers staan nie. ’n Ontwrigte gesinslewe wat met armoede gepaardgaan, is nog ’n moontlikheid. En jy het Stella en die tweeling nie finansieel altyd ewe goed versorg nie, het jy? Van emosionele versorging was daar natuurlik nie eens sprake nie.” 

			Buite woed die storm nou in volle sterkte. Takke van die bloekoms agter die huis kreun en kraak en skuur teen mekaar.

			Hy hoor Frieda amper nie toe sy vir die volgende skildery vra nie. Eers toe sy haar versoek herhaal, gehoorsaam hy.

			“2007. Die een van Linette.”

			Daar is nie veel wat Frieda byvoeg tot wat hy gesien en aangevoel het nie.

			“Hy haat haar des te meer omdat sy hom herinner aan Hugo,” sluit sy af. Haar skouers hang. 

			Stas staan al met die volgende een in sy hande, maar sit dit neer toe hy sien hoe sy verkrummel onder die aanslag van wat sy ervaar het.

			“Ek kan nie meer nie, Stas. Hy mergel my uit met die haat en veragting wat hy gevoel het. Sy emosionele wreedheid.”

			Stas gee vir haar water om te drink, help haar boontoe. Bly by haar in die badkamer tot die naarheid oor is. Sit haar in die bed en klim langs haar in. Hou haar net styf vas soos die vorige keer.

			Dié keer is dit net die gewone nagevolge. Sy verloor nie haar bewussyn nie, huil haar net aan die slaap. Hy wens hy kan saam met haar huil, hierdie verlore verlatenheid in hom, sy magteloosheid om haar te help, uithuil.

			Lank lê hy net na die storm daarbuite en luister. Dis asof Nils agter die woede van die natuur sit, die elemente gebruik terwyl hy sy toys uit die cot gooi.

			Dis amper verby. Nog net een skildery.

			Die geweld van die wind en reën wissel die hele Saterdag deur. Frieda slaap die meeste van die tyd. Sy is dalk meer weerbaar teen Nils se aanslae op haar, maar die hersteltyd neem ook langer.

			Stas dra vir haar kruietee aan, later groentesop wat hy in die vrieskas opgespoor en vir haar warm gemaak het. Hy verpak weer die skilderye, plak dit deeglik toe en sit dit in die kis. Hy wens hy kan die goed een-een in die kaggel gooi. Met welbehae kyk hoe die vlamme die doek, maar ook die emosie daarop vasgevang, verteer.

			Toe die weer hom laatmiddag die kans gun, stap hy boothuis toe. Binnekort sy nuwe tuiste. Een waarna hy so uitgesien het en wat nou leeg en koud voel. Die plek ruik nog na verf en sement, na teëlgom en bry. 

			Net by een venster het dit ingereën. Hy sal die gaping tussen die raam en die skewe muur met Painter’s Mate kan regmaak sodra dit weer droog is. Voorlopig werk hy net ’n stuk lap in die skreef in. Hier kan hy ten minste gate toestop. Aan die kiere wat Frieda oopmaak, kan hy net mooi niks doen nie.

			Frieda het Stas hoor uitgaan, geraai hy gaan kyk wat die boothuis in die storm gemaak het. Sy het haar met moeite uit die bed gesleep. 

			Sy pantser haar van voor af. Grounding. Shielding. Centring. Cleansing. Balancing.

			Nog net een skildery en dan is dit klaar.

			Tot dusver is daar niks wat daarop dui dat Nils haar gaan lei na die identiteit van sy moordenaar nie. Tensy daardie laaste skildery iets verrassends oplewer, sal sy moet aanvaar dis Celestine wat Nils en Salien uit die weg geruim het. Dat daardie skraal voet, dun enkel en slanke kuit op die rooi skildery Celestine s’n is.

			Waarom Nils hom in al sy miserabelheid, sy gemeenheid en nyd aan haar wou blootlê, begryp Frieda nie. Waarom hy die rugkant van die esel vir haar gewys het, nog minder. Hoekom wys hy nie vir haar wat hy geskilder het nie? Nog beter, net die moordenaar se gesig? Of het hy probeer terwyl sy heeltyd weggeskram het?

			Of weet hy dalk nie die onvoltooide skildery is onherkenbaar beskadig nie? Omdat dit ná sy dood gebeur het?

			Waar sou daardie skildery wees? Sy het vir Stas gevra om dit te bêre. Seker ook in die wakis.

			Sy gaan staan vir die soveelste keer voor die kis. Sy wens haar voormense was eerder verdomde Voortrekkers as sigeuners. Dan sou sy die kis kon oopmaak en kyk. Dan sou sy nie ’n Ussa gewees het nie.

			Voortrekkers en sigeuners. Albei groepe op soek na vryheid. Albei uit die plek geforseer waar hulle aanvanklik vandaan gekom het. En albei het maar kos en vee en goed gevat wat nie aan hulle behoort het nie – soms uit hebsug, meesal om te oorleef . 

			Die sigeuners het hulle net nie grond toegeëien om permanent te woon nie. Maar die clans kon nie soveel van die trekkergroepe verskil het nie. Die Voortrekkers het ook maar om die kampvure volkspele gespeel nes die sigeuners hulle flamenco’s of watse danse ook al om vure gedans het. In hulle waens die liefdesdans gedans en kinders gebaar.

			En verskil Siener van Rensburg en Johanna Brandt se Christen-mistiek soveel van Frédérique, die drabarni, se heldersiendheid? Van haar eie? Van Celestine se stemme as dit daarop aankom?

			Tog word die sigeuners verguis en die Voortrekkers opgehemel. Of so was dit tot onlangs toe.

			Saam met Stas kom ’n vlaag wind ingewaai. Dit het so pas weer begin reën. Fyn diamantjies blink in sy hare en op sy skouers.

			Hy glimlag verras. “Jy lyk aansienlik beter?” 

			“Johanna Brandt. Dink jy sy was ’n skisofreen?”

			Stas frons. “Waar val Johanna Brandt nou in die sop? Ek dag sy was ’n spioen in die Anglo-Boereoorlog?”

			“Sy was, maar sy het visioene ook gesien. Baie soos Siener van Rensburg. Sy het boeke daaroor geskryf. En baie ander merkwaardige dinge gedoen. Onder meer in ’n stadium ’n druiwekuur gevolg wat haar glo van kanker genees het. Briewe in sogenaamde onsigbare ink geskryf – suurlemoensap wat, as dit verwarm word, sigbaar word. Só het sy Paul Kruger op die hoogte gehou van wat in Pretoria aan die gang is. Klink dit vir jou soos ’n skisofreen?”

			Stas kry haar aan die skouers beet en kyk haar vas in die oë. “Frieda, jy is nie ’n skisofreen nie, oukei? Jy’s dalk ’n nutcase en ’n freak, maar dis iets heel anders.”

			Frieda kyk hom ’n oomblik lank onthuts aan voor sy begin skud van die lag. “Is dit veronderstel om my te laat beter voel?”

			Hy lag nie saam nie. “Nee, dis ’n mosie van vertroue in jou. Ek wens jy het nie gehad wat jou gawe ook al behels nie, dit sou die lewe vir jou baie makliker gemaak het. Maar nou het jy dit. En dit maak van jou Frieda. ’n Baie gekompliseerde vroumens, maar een oor wie ek nogal mal is.” ’n Glimlag breek tog deur. “Pardon the pun.”

			“Pun pardoned.” Sy wens sy kan hom om die nek val, slaapkamer toe sleep, maar dis nie nou die tyd daarvoor nie. 

			Frieda versober. “Ek gaan jou beloon vir daardie mosie van vertroue, Stas, maar nou moet ons klaarmaak.”

			Die laaste skildery is ’n antiklimaks, hoe wreed Celestine ook al in haar waansin uitgebeeld word. Stas kan nie juis iets daarin sien wat hulle nie weet nie.

			“2011,” kondig hy aan en slaak innerlik ’n sug van verligting. Dis amper verby. 

			Frieda lig die spieël. “Dis geskilder kort ná sy verjaardag toe ons die uitval gehad het. Dis vir Celestine wat hy skilder, maar dis ons al drie wat hy uitbeeld.” Frieda se stem het monotoon geword. “Vir Mirella, vir my en vir Celestine. Sy eerste vrou en twee dogters. Maar dis ook meer. Dis hoe hy vroue sien. Hulle onbegryplikheid vertolk hy as heksagtigheid. Nils het bedreig gevoel deur vroue. Hy het hulle andersheid gevrees en die vrees met veragting probeer besweer.

			“In sy vetvrouskilderye het hy die vrou as sensuele wese uitgebeeld. Hulle aanloklikheid vir mans. Die mag wat vroue oor mans het. Hulle Lorelei-aard. In hierdie skilderye het hy egter die vrees vir daardie mag probeer besweer. Deur af te kraak en te verguis.”

			Sy bly so lank stil dat hy begin dink sy is klaar, maar sy sit steeds met die spieël in haar hand. “Wat hy dalk nie bedoel het om te doen nie,” vervolg sy uiteindelik, “maar wat ook hieruit spreek, is dat Celestine se heksagtigheid, haar gebrek aan gewete en medemenslikheid, nie ’n keuse is wat sy gemaak het nie. Nils en Mirella het besluit om ’n bose daad te pleeg. Celestine nié. Sy is die produk van haar siekte.”

			Sy laat sak die spieël en vryf haar slape.

			“Dink jy dit was Celestine wat hom geskiet het?” waag hy om te vra.

			“Sy was daartoe in staat. Sy het geglo sy het genoeg rede. Nils het daardie skerpioen wat sy geglo het haar oumagrootjie was, moedswillig doodgetrap om haar te verpes. Hy hoef dit nie voor haar te gedoen het nie. Dit was nie ’n brullende leeu wat op hom afgestorm het nie.”

			“En noudat jy al die skilderye gesien het? Sê Nils iets kollektiefs daarmee?”

			“Dat dit die vroue in sy lewe is wat van hom gemaak het wat hy was. Een het hom dalk doodgeskiet, maar die res het sy siel vernietig. Van Kato af dwarsdeur tot by Celestine. Tot op die einde plaas hy die blaam op hulle. Dis die vroue se skuld. Eva se dwaasheid wat deur die eeue heen strek om arme Nils van der Sluijs met haar verdorwenheid aan te tas. Hy was ’n totale misoginis.”

			Stas bêre die skildery terwyl Frieda met haar kop in haar hande bly sit.

			“Die rooi skildery, Stas. Waar is dit?”

			“Onder in die kis.”

			“Kry dit uit, asseblief?”

			“Frieda, ek dag ons is uiteindelik klaar?” Hy probeer sy frustrasie onderdruk, maar hy weet sy kan dit hoor deurslaan.

			“Asseblief, Stas. Êrens haper daar iets. Ek kyk iets mis. Dis te maklik.”

			“Maklik? Hemel, Frieda as hierdie hele gedoente vir jou maklik was, wil ek nie weet hoe jy die hel sien nie.”

			“Ek bedoel dit nie só nie. Natuurlik was dit nie maklik nie. Vir jou ook nie. Maar ek weet net iets skort. Asseblief. Ná die rooi skildery sal ek vrede maak. Belowe.”

			Hy pak die kis mopperend uit. Kon sy nie vroeër gesê het sy wil na die donnerse ding kyk nie. Hy wil ’n glas wyn hê. Voor die vuur sit. Haar opvry. Die beloning wat sy belowe het, opeis. Hy is nou gatvol vir Nils en sy verwronge siening van vroue en die lewe. As die vent nie kon ingesien het dat die regte vrou die beste ding is wat met ’n man kan gebeur nie, is dit sy donnerse probleem. 

			Net jammer die regte vrou shunt Stas Stassen op hierdie oomblik rond.

			“Oukei.” Uiteindelik het hy die ding uit. “Ons kan aanvaar dis in 2012 geskilder.”

			“Stas, raak asseblief rustig. Net nog ’n klein bietjie geduld. Jy befoeter die vibrasies.” Sy klink moeg.

			Hy haal ’n paar maal diep asem. Probeer die ongeduld en frustrasie met suiwer wilskrag stil. “Beter?” 

			Sy knik en tel haar spieël op. Laat sak dit dan weer vinnig. “Jy moenie tussen die spieël en die skildery kom nie, onthou?”

			Stas bly liewer stil. Hy is nie naby die skildery nie, maar hy beweeg tog ’n tree of wat verder weg.

			Sy lig weer die spieël. Kyk daarin. Haar gil weergalm deur die vertrek. Die spieël vlieg uit haar hand, beland op die sementvloer en spat aan stukke.

		

	
		
			Nege en dertig

			“Ek was net oormoeg. Ek het dit oordoen.” Hoeveel keer moet sy dit nog vir hom sê voor hy haar gaan glo?

			“En dis hoekom jy die hele goddelike Saterdagnag en dwarsdeur Sondag geslaap het en vanoggend nog soos ’n zombie lyk?”

			Sy voel inderdaad soos ’n lewende dooie. Soos iemand wat derduisende volts deur haar lyf gekry en net-net oorleef het. As sy net kan onthou wat sy gesien het. ’n Roofvoëlagtige wese met enorme swart vlerke. Dit onthou sy, maar dis al. Sy het geen insig in die beeltenis wat ’n mikrosekonde lank voor haar verbygeblits het of waarvoor dit staan nie. Wat dit verbeeld nie. Wat of wie daaragter lê nie.

			“Frikkie, moenie goed vir my probeer wegsteek nie, jy kan my vertel. Ek neem aan ek was in die beeld wat jy gekry het. Daarom dat jy gevra het dat ek wegbeweeg terwyl ek nie naby die skildery was nie.”

			Frieda skud haar kop. “Ek onthou dít nie eens nie, Stas. Selfs toe jy die klankopname netnou teruggespeel het, kon ek nie onthou dat ek dit gesê het nie. Miskien was dit maar net jou ongeduld wat ek aangevoel het. Dalk het ek gevoel dit kom tussen my en die beeld. Ek probeer niks wegsteek nie. Ek kan werklik nie onthou nie. Net die roofvoëlding met die swart vlerke. Soos ek gesê het, ek het my ooreis. Jy was reg. Ek moes opgehou het by die agste skildery. Hoe ek gedink het ek kan sin maak van daardie smeersels rooi verf, weet ek nie.”

			“Jy het nog iets gesien, Frieda. Miskien wat agter die smeersels was. Jy het aanhou prewel, maar ek kon niks uitmaak nie. Ook nie op die opnemer nie. Jy het te sag gepraat.”

			“As ek het, weet ek nie wat ek gesien het nie.” Sy leun moeg terug teen die kussings. “Asseblief. Dis nou verby en ek smag na ’n koppie koffie en later ’n glas wyn saam met middagete. Ek is klaar met die hele debakel. Nils het vir my gesê en gewys wat hy wou of kon. Die rooi skildery was waarskynlik nog een van Celestine. Dalk het sy dit nog self verniel toe sy gesien het hoe Nils haar uitgebeeld het. Dit het dalk die kameel se rug gebreek. 

			“Celestine het hom teruggekry en vir Salien ook. Vir Nils omdat hy die skerpioen doodgetrap en haar lewe in die algemeen nog meer miserabel gemaak het as wat dit was. En omdat hy hulle van die plaas af weggejaag het. Vir Salien waarskynlik omdat sy haar Fillistien genoem het en altyd van ‘daardie mal een’ gepraat het wanneer sy na Celestine verwys het. 

			“Of miskien het sy hulle net uit die weg geruim omdat sy daarna gevoel het. Miskien het die stemme in haar kop Celestine aangesê om dit te doen en toe doen sy dit. Sela.”

			Stas sug diep. “Goed, ek gaan ophou om ’n druppende kraan te wees. Maar as jy enigiets onthou, sê jy my. Reg?”

			“Reg.”

			“Ek bring vir jou koffie.”

			Stas lig hom van die bed af waar hy langs haar kom sit het toe hy gesien het sy is uiteindelik wakker, en verdwyn met ’n laaste bekommerde kyk teen die trap af.

			Frieda maak haar oë toe. Agter haar ooglede woel ’n kaleidoskoop van kleure, oorwegend skakerings van rooi. Niks neem vorm aan nie. 

			Haar selfoon piep haar uit haar dommeling. Sy frons toe sy die naam op die skerm sien. Victor? 

			Stas antwoord nie foon nie. Vra asb om my te bel. Jammer om te pla. V.

			Victor wat jammer sê? Dis nuut. Maar wat op aarde het hy vir Stas te sê?

			Toe Stas weer bo kom, ruil sy die selfoon vir die beker koffie wat soos die hemel self ruik. “Boodskap vir jou.”

			“Wat de hel sou sy case wees?” 

			Sy haal haar skouers op. “Vat die foon en gaan kyk of jy ’n ordentlike sein kry. Dis al hoe jy gaan uitvind.”

			“Dis Paasmaandag. Ek is nie lus om professore te bel nie. Miskien is dit nog ’n grap. Dis gekkedag ook.”

			“Victor sal nie eens weet van gekkedag nie en hy het buitendien nie ’n sin vir humor nie.” Sy rek en lig die halfmasgordyn. “Dit het ophou reën. Daar is selfs ’n paar stukke blou lug. Jy behoort ’n sein naby die groothuis te kry.”

			Stas kyk haar beskuldigend aan. “Jy wil my uit die huis kry.”

			“Jou bekommernis maak my benoud, Stas. Ek wil net ’n bietjie asem skep,” antwoord sy eerlik. “En ek is seker jy wil ook.”

			Sy kan sien hy weet nie mooi of hy wil vies wees of ’n bietjie verlig is om uit die huis te kan ontsnap nie. “Oukei. Ek sal dalk ’n draai by die boothuis ook gaan maak.”

			Laat hy tog eers donnerswil bel. Miskien kan hy daardie vae skuldgevoel oor Victor gestil kry. Stas hou die strepies dop terwyl hy stap. By die stalhuis se afdraai kry hy ’n redelik goeie sein. 

			“Frieda?” Die man klink oud en moeg.

			“Stas Stassen. My foon werk nie hier nie. Jy het gevra dat ek jou bel?”

			“Ek het. Dankie. Die manuskrip. My gedigte. Ek het weer daarna gekyk. En weer en weer en weer. En ek weet nie of ek jou kan glo nie.”

			“Jy hoef nie. Dis net ’n persoonlike opinie.”

			“Stas, ek weet daar is geen rede waarom jy my sal wil help nie.”

			Nou skielik “Stas” pleks van “Stassen”? Maar hy is reg oor die res. Stas wag liewer net dat hy weer praat.

			“Jy sien, ek weet nie wie anders om te vra nie. Ek wil nie ’n gek van myself maak by ’n kollega nie. Jy het net drie gedigte gesien. Ek het gewonder of jy bereid sou wees om na die ander ook te kyk. Ek weet dis voortvarend van my, maar Mandie het gesê ek kan mos maar net vra. Dis jou goeie reg om te weier.”

			Hoekom hy nie onmiddellik daardie reg uitoefen nie, weet Stas nie. Miskien omdat hy tog ’n aandeel daarin het dat die man in ’n kliniek beland het. Miskien omdat hy nogal regtig graag die ander gedigte sal wil sien. Die uitgewer is dood, lank lewe die uitgewer.

			Voor hy iets kan sê, praat Victor weer. “Ek is tans in ’n ... ’n plek om uit te rus. Naby Paarl, aan Rawsonville se kant. Môre word ek ontslaan en dan is ek weer terug in die geharwar. Ek het gewonder of jy nie dalk hierheen kan kom nie. Net ’n uur aan my sal afstaan nie. Dit sal my baie gemoedsrus gee as ek helderheid kan kry oor my werk voor ek teruggaan.”

			Stas skud sy kop asof Fouché hom kan sien. “Ek is jammer. Nie vandag nie. Ek wil Frieda nie alleen hier los nie. Deur die week kan ek dalk ’n plan maak.”

			“Maar dan is ek op Stellenbosch. Dis soveel verder en ek gaan toegegooi wees onder klasse en vergaderings. Nog meer as gewoonlik aangesien ek gaan moet inhaal.”

			Nee hel, hy is ook nie lus om Stellenbosch toe te karring agter Fouché aan nie. “Koerier ’n afskrif vir my.”

			“Stas, ek wil by wees wanneer jy lees. Met jou kan praat. Ek doen ’n beroep op jou medemenslikheid. Jou liefde vir letterkunde. Jy is die enigste persoon wat nog ooit gereken het my digkuns is iets werd.” Hy gee ’n diep sug. “Ag, ek het geweet Mandie is laf. Oorskat jou welwillendheid. En ek kan jou nie kwalik neem nie. Jammer ek het gepla.”

			“En ek is jammer ek kan nie vandag help nie. ’n Ander keer dalk.” Stas voel soos ’n skurk toe hy groet en aflui. Fouché is ’n trotse vent. Dit moes baie van hom geverg het om hom te beroep op die man wat in die eerste plek daarvoor verantwoordelik was dat sy gedigte afgekeur is.

			Die foon lui weer. Victor se naam vul die skermpie. Stas sug en antwoord.

			“Stas, dis Mandie. Ek staan hier buite Victor se kamer. Hy huil, Stas. Ek dink nie Victor het al ooit in sy lewe gehuil nie. Ek weet jy is niks aan my verskuldig nie, maar jy is aandadig aan Victor se ineenstorting. Ek vra jou mooi, namens Victor. Hy is gebroke.” 

			“Jammer, Mandie. Op ’n ander dag sou ek, maar nie vandag nie.”

			“En as ek vir jou sê ons kan praat oor jou Frieda se teenaanbod as jy Victor help?”

			“Ons?” 

			“Dis ek wat Victor oortuig het om hoog te mik met sy oorspronklike skikkingsvoorstel. En ook om vir die advokaat te sê hy was ontoerekenbaar toe hy Frieda se teenaanbod geteken het. Dis baie geld wat hy weggeteken het, maar sy gesondheid is op die oomblik belangriker. Ek is regtig bekommerd oor hom. Jy was die een wat gesê het ek moet vir hom daar wees. Dis wat ek probeer doen. Ek is bang hy knak heeltemal. Anders sou ek nooit met jou probeer onderhandel het nie.”

			Mandie moet regtig vir die vent omgee. Hoe ook al, dit sal Frieda se lewe soveel makliker maak as die skikking afgehandel kan word. 

			“Ek moet eers by Frieda hoor. Ek bel later terug.”

			Fok! Hoe durf hulle hom in hierdie posisie plaas? Hy rek sy treë terug stalhuis toe.

			Die leë koffiebeker staan op die bedkassie. Frieda moes ingedommel het nadat sy haar koffie gedrink het. 

			Die goudrooi hare krul oor die kussing soos daardie gevleuelde ram uit die Griekse mitologie se goue vag. Chrysomallus, onthou Stas van êrens af, was die ram se naam. 

			Op sy dag was hy nogal ’n boffin wat mitologie betref. Etienne Leroux se boeke het die belangstelling wakker gemaak. Dis ook waar die naam Calliope vandaan kom. Die muse van epiese poësie. Eintlik wou hy die uitgewery vernoem na die muse wat na heilige poësie omgesien het, maar Polyhymnia was ’n bietjie van ’n mondvol. En toe dien nie een van die twee hom nie. En hy nie ’n digter nie.

			Frieda se gesig lyk so ontspanne. Net haar vingerpunte roer onrustig. Victor se gat. Stas probeer stilletjies weer omdraai, maar ’n vloerplank kraak hard. 

			“Stas?” 

			Hy gaan sit langs haar op die bed toe sy hoër op teen die kussing skuif. “Jammer ek het jou wakker gemaak.”

			“Net sommer so weer weggeraak.” Sy gee ’n lang gaap agter haar hand. “Wat wou Victor toe hê?”

			Stas gee haar ’n verkorte weergawe van albei gesprekke. 

			“Dit sal beslis my lewe makliker maak as die skikking gefinaliseer kan word,” sê sy weifelend.

			“Ek sal nie daarop bargain dat sy woord gaan hou nie. Ek vertrou Mandie so ver as wat ek haar kan gooi, Frieda.”

			“Wil jy gaan? Na Victor toe?”

			“Nie regtig nie.” 

			“Maar die uitgewer in jou is nuuskierig oor die ander gedigte?” lees sy hom soos ’n boek.

			Hy hoef nie te antwoord nie. Natuurlik is hy.

			“Nie een van ons het enigiets om te verloor nie, Stas. Gaan. Jy het seker al cabin fever. Ek gaan nou ’n lang bad neem en dan vir ons ’n hoenderbredie aanmekaarslaan. Vat die RAV. Dis darem vinniger as jou wrak. Bring sommer vir ons roomys saam vir nagereg. Ek sien uit na al die taboekos wat ek my die afgelope tyd ontsê het.”

			“Oukei. Ek behoort nie langer as twee, hoogstens drie ure weg te wees nie. Ek sal met die spaarsleutel sluit, maar wanneer jy afgaan, sit die skuifslot ook op. En jy maak vir niemand oop nie, oukei? Ek voel nog baie bekommerd oor Linette. Bel of SMS my onmiddellik as jy my nodig het.”

			“Já, Stas. Kry nou jou ry.”

			“Oukei, oukei. Ek is nou-nou terug. Onthou jy maar net daardie belofte wat jy gemaak het oor my beloning.”

			Haar sagte lag volg hom teen die trap af. 

			Frieda is half verlig toe sy die RAV hoor wegtrek. Sy het ruimte nodig. So lekker as wat dit is om Stas by haar te hê, het sy ook die behoefte aan kalmte en stilte. 

			Sy gaan ondertoe, haal die bevrore hoender uit en kies groente vir die bredie. Sy skil die wortels en aartappels, was die res en kry alles gereed. So ja, nou vir daardie bad.

			Voor sy boontoe gaan, skink sy vir haar ’n glas wyn. Dis seker te vroeg daarvoor en Stas sal hom daarin verkneukel dat sy nou sy streke uithaal, maar sy verdien ’n bietjie bederf ná die strengheid van haar dieet. Dit sal haar help ontspan ook. Dalk die vae onrus wat op die krop van haar maag bly roer, stilmaak.

			

		

	
		
			Veertig

			Stas het die man in die stoel met die kombers oor sy knieë skaars herken toe hy ’n paar minute gelede ingestap het. Victor lyk twintig jaar ouer as sy jare.

			“Ek is verleë dat jy my só moet sien.” Victor vee oor sy oë. “Alles het vir my net te veel geword. Die spanning in die departement, Mandie se eise, die egskeiding, en toe die skok om te hoor iemand ag toe tog my werk.”

			Dis nie net sy voorkoms wat verander het nie. Sy hovaardige houding het ook êrens in die slag gebly. Miskien vanweë sy medikasie. Of dalk maar net omdat dit hom pas.

			“Jy weet nie hoeveel dit vir my beteken nie, Stas. Dat jy hierheen gekom het. Bereid is om my te help ná alles wat gebeur het.” 

			Wat ook al die rede vir Victor se persoonlikheidsverandering, dit laat Stas ongemaklik voel dat die trotse, meerderwaardige Victor Fouché hom ineens soos ’n gelyke, selfs ’n mentor, behandel. 

			“Dis veral vir my prysenswaardig dat jy jou liefde vir die lettere bo persoonlike geskille kan stel. Jou insigte sal vir my van onskatbare waarde wees. Ek is hopeloos te subjektief.” Ten minste praat hy nog so opgeblase soos altyd.

			“Ek kan natuurlik ook net ’n subjektiewe opinie gee.” Stas sit die koppie tee wat een van die personeel vir hulle met sy aankoms aangedra het neer en tel die manuskrip op. “Nou toe, kom ons kyk na jou gedigte.”

			Halfpad deur die glas wyn los die onrus op in die behaaglikheid van die warm water en geurigheid van die badskuim wat Frieda mildelik gebruik het.

			Sy dink aan die bredie wat sy wil maak. Aan die heirloomgroentetuin wat sy binnekort wil begin beplan. En natuurlik aan Stas. Aan die belofte wat sy gaan gestand doen. Aan die ontluikende gevoelens tussen hulle. Die samehorigheid, gemaklikheid, opwinding en soveel meer.

			Sonder Stas sou sy nooit hierdie laaste paar weke kon trotseer nie. Sonder Stas sou sy nie die skilderye kon konfronteer nie.

			Domme kloot! Alles vergeefs. Frieda ruk toe Nils se stem in haar kop weergalm. Waarom sien jy nie wat ek jou wys nie? 

			Water skommel wild om haar toe sy regop sit. 

			Wat het ek nie gesien nie?

			Die skildery! Die laaste een.

			Dis besmeer. Onherkenbaar. ’n Beeld van ’n roofvoël met die swart vlerke, dis al wat ek gesien het.

			Nie swart nie. Purper. Nie vlerke nie. ’n Toga! Nils se stem kwyn teen die einde van sy sin asof sy energie flouer raak.

			Die toga teen die pers deur. Linette se skildery. Maar dis nie die laaste een nie?

			Frieda klim haastig uit die bad, steur haar nie aan die badwater wat oor die rand stort nie. Stas. Sy moet vir Stas bel. Victor sal maar moet verstaan. Stas moet haar help om weer na die skildery te kyk. Na albei. Langs mekaar dalk. So gou moontlik. Nils het nie net beneuk geklink nie, hy was angstig ook. Is die laaste skildery ook een van Linette? ’n Heelwat maerder Linette as ses jaar gelede?

			Sy moet by ’n sein uitkom. Die groothuis.

			Oorhaastig droog Frieda af en trek aan, vat langer juis omdat sy oorhaastig is. 

			Haast uw langzaam. Kato se stem. Sy het ’n hele repertoire van gesegdes gehad en dit op die onmoontlikste tye gebruik. 

			Reën dreig weer, sien Frieda toe sy die voordeur oopsluit, maar dis op die oomblik nog droog. Die pad egter nie. Poele water staan oral. Frieda moet kort-kort haar treë rek of inkort om haar tekkies te probeer droog hou. Met die klem op probeer. Haar voete is koud en nat nog voor sy halfpad groothuis toe is.

			Stas skommel die manuskrip se blaaie weer bymekaar. “Sodra jy vir my die afskrif van die manuskrip koerier, sal ek in meer besonderhede daardeur kan gaan. Maar die gedigte wat ek so lukraak gelees het, bevestig vir my wat die eerste drie belowe het.” Die gedigte is goed. Baie goed. En dis genoeg dat hy dit kon vasstel. Nou wil hy by Frieda uitkom. Hy bly onrustig oor haar.

			“Ek wens ek kan weer behoorlik aan die bundel werk.” Die versugting kom sag, amper ingedagte. “Ek sien aspekte raak wat ek kan verfyn, maar is bang om te torring.”

			Agter die hooghartige drol sit daar toe ’n onseker seuntjie wat smag na goedkeuring en erkenning. Smag na iemand wat dink hy is dalk uitsonderlik. En in sy huidige kwesbare toestand dink Victor hy het daardie persoon in Stas gevind. Dié dat hy sy skanse kon laat sak, sy hovaardigheid kon ophef, al gaan dit sekerlik steeds teen sy grein in. Stas kan nie help om hom op ’n sekere vlak jammer te kry nie, maar hy weet ook Fouché dien steeds net homself en sal dit altyd doen.

			“Hoekom neem jy nie ’n maand of twee studieverlof of iets nie?” 

			Victor skud sy kop. “Dis nie so maklik nie.”

			“Ek weet natuurlik nie hoe universiteitsdinge werk nie, maar volgens Frieda is jy goed bevriend met die rektor. Sal dit nie help nie?”

			Victor se glimlaggie is flou. “Die rektor het niks met my verlof te doen nie, Stas. Buitendien, Frieda is onder die verkeerde indruk. Mens raak nie sommer net bevriend met ’n rektor nie.”

			“Maar die rektor het julle dan Kersdag vir ete genooi? Frieda sê sy kon nie gaan nie, maar jy het?”

			Victor draai sy kop weg, staar na die grouheid buite. “Die rektor nooi nie akademiese personeel op informele vlak vir ete nie. Laat staan vir ’n Kersete. Frieda kan so naïef wees.” Hy kyk terug. 

			Stas hoop nie Victor sien die minagting wat hy vir hom voel nie. Tot dusver het die digter voor hom gesit, nou is dit weer die doos wat sy verskyning gemaak het. Net ’n ander soort doos as voorheen. Een wat van sy eie pedestal afgedonner het.

			“Die aap is tog nou uit die mou oor my en Mandie. Ek kan seker net so wel erken ‘rektor’ is vir my ’n bietjie van ’n kodewoord. Mandie het my verwyt dat ek nooit op Kersdag by haar kan wees nie. Ek het die storie opgemaak sodat ons die middag saam kon deurbring.”

			Al die inskrywings in sy dagboek wat verwys na die rektor, onthou Stas. Nou maak dit sin. Hy wonder hoeveel daarvan na Mandie verwys het. Waarskynlik feitlik almal. 

			“Ongelukkig het Frieda aanvaar sy is saamgenooi.”

			“Jy het Frieda oesters gegee wat haar siek gemaak het?” glip dit uit. “Was dit nie ’n bietjie onverantwoordelik nie?” probeer hy die verontwaardiging afwater.

			Victor lyk nie verras dat Stas daarvan weet nie, net in sy eer gekrenk. “Natuurlik het ek haar nie vergiftig nie.”

			“Nou waarvan het sy dan die maagaandoening op so ’n gerieflike tydstip gekry?” 

			Victor lyk ongemaklik. “Ek het haar sonder haar medewete purgeermiddel gegee. Die oesters was maar net sodat sy sou aanvaar een was af.”

			Bliksemse varkasem. “En toe kan jy en ‘die rektor’ Kersdag saam geniet.” 

			“Dit het toe nie so uitgewerk nie. Ek moes uiteindelik die tyd alleen verwyl tot ek kon huis toe gaan en maak asof ek regtig by die rektor was.” Victor herken klaarblyklik nie sarkasme wanneer hy dit hoor nie. 

			“Ons het rusie gemaak. Ek en Mandie. En jy ken vir Mandie. As sy nie haar sin kry nie, spring sy in haar motor en jaag weg. Dikwels oorreageer sy, maar dié keer was ek werklik ontstig en het dit baie duidelik laat blyk. Ek het alreeds my bedenkinge gehad oor die purgeermiddel.”

			Kersdag. Victor alleen. Mandie ook. ’n Woedende Mandie, as hy reg aflei. Stas bly doelbewus stil. Mense is geneig om gapings in gesprekke te probeer vul. Maar eintlik wil hy Victor aan die strot gryp. Antwoorde uit hom wurg op vrae soos: Waar het jy jou tyd verwyl? En waarheen is Mandie op die dag toe Salien vermoor is?

			Maar al wat hy nou nodig het, is dat Victor soos ’n oester toeklap.

			Dit neem langer as gewoonlik om die sein te kry. Toe Frieda feitlik by die groothuis is, draai sy om. Nader gaan sy nie. Fyn reën begin ook uit die hemele neersif. 

			Sy stap weer stalhuis se kant toe, haar oë op die skerm. Haar aandag is so toegespits op die strepies wat kom en gaan dat die motor feitlik reeds by haar is voor sy die enjin se geluid en die geknars van bande op die nat grondpad agter haar hoor.

			Sy swaai om. Nie ’n luukse viertrek nie, is die eerste gedagte wat deur Frieda skiet. Onwillekeurig slaak sy ’n sug van verligting. Dis ten minste nie Linette nie. 

			Die venster aan die bestuurderskant gly oop. ’n Vrou met lang donker hare sit agter die stuur. Nie meer bloedjonk nie, sien Frieda, maar besonder mooi.

			“Frieda Fouché?” vra sy in ’n gemoduleerde stem.

			“Dis reg?” Sy stap onwillig nader.

			’n Slanke arm rank by die ruit uit. “Mandie Stassen.”

			“Len het Mandie ’n ruk vantevore vertel van ’n skildery wat my skoonpa van Linette Nel gemaak het,” gaan Victor ná ’n weifelende stilte voort. “Mandie het die briljante plan gekry om die skildery op die plaas te gaan soek. Sy het geglo sy kan dit gebruik om Linette te oortuig om te onttrek as kandidaat vir die dekaanskap.

			“Ek het natuurlik geweier. Eerstens omdat dit ’n gek plan was en tweedens omdat ek oortuig was die dekaanskap is in elk geval myne.”

			“Sy wou hierdie plan op Kersdag deurvoer?” ’n Naar gevoel stoot in Stas op. 

			Victor knik. “Haar redenasie was dat ek vir Japie en Salien, as hulle daar is, kan sê ek wil vir Frieda ’n aandenking uit die huis kom haal. Sodat dit sal lyk asof ek vir Frieda die skildery as Kersgeskenk wou gee.”

			“Weet jy of Mandie toe daarheen gegaan het? Na Hier Is’t toe?”

			“Ek weet nie. Sy het nooit weer daarna verwys nie. Maar selfs al het sy, was sy nie suksesvol nie. Soos jy weet, is Linette Nel se skildery nou in Frieda se besit.”

			Frieda staar wie weet hoe lank net versteen na die hand wat Mandie Stassen in ’n groetgebaar na haar uithou. Die naels is perfek versorg, net effens te lank om elegant te wees. 

			Mandie trek haar hand uiteindelik terug. “Victor het gevra dat ek met jou oor die skikking kom gesels terwyl hy en Stas na die gedigte kyk. Stas het jou seker gesê ek moes hom vir alle praktiese doeleindes omkoop om Victor te help?”

			Frieda antwoord nie.

			“Victor is bereid om jou teenaanbod finaal te aanvaar, maar daar is net die kwessie van die skildery, julle trougeskenk, wat hy wil uitklaar. Wie dit gaan verkoop, of dit deur ’n galery moet gaan, hoe lank dit moontlik gaan neem en dies meer.”

			Die reën stuif harder neer. Dit ruk Frieda uit haar stupor uit. “Ek is jammer, maar dis nie nou geleë nie en ek sal verkies om die saak deur middel van ons prokureurs te skik. Verskoon my. Ek wil uit die reën kom.” 

			Frieda draai om en begin stalhuis toe hardloop. Die vrou moet nou maar dink sy is ongeskik of gek of albei. Sy wil binne kom. Nie net uit die reën nie, agter ’n geslote deur. Sy kan haar paniek nie verklaar nie. 

			Stas behou sy uiterlike kalmte met moeite, stry heimlik teen die angstigheid wat in hom aan die opbou is. “Jy gaan my dalk kwalik neem dat ek jou vra, maar Victor, waar was jy die dag van Nils se moord?”

			Victor frons.

			“Asseblief, dis baie belangrik.”

			“Ek hoop nie jy insinueer dat ek my skoonpa uit die weg geruim het nie?”

			“Nee, inteendeel. As ek so iets vermoed het, sou ek nie gevra het nie.” Victor sou nie die guts gehad het nie, dit weet Stas nou. Hy is inherent ’n lafaard. 

			Die lang sug het niks met verligting te doen nie. Dit klink eerder soos nog ’n skans wat val. “Mandie het vir my ’n afspraak by Stella gemaak sodat ek kastig met haar oor Frieda se gemoedstoestand kan gaan praat. Mandie was ongeduldig dat dinge tot ’n punt kom tussen ons, maar ek moes lyk soos die besorgde eggenoot wat dit uiteindelik net nie langer kon uithou nie. Ek weet hoe agterbaks dit moet klink, maar jy weet seker ook hoe Mandie mens kan manipuleer.”

			“Het jy die afspraak nagekom?”

			“Nee, Stella het die afspraak op die nippertjie kanselleer. Haar dogter het glo moeilikheid gegee.”

			“En Mandie? Waar was sy?”

			“Ek neem aan in Paarl. In daardie stadium. Ons het afgespreek om mekaar ná die afspraak op ’n wynplaas te ontmoet vir ’n laat middagete sodat ons kan gesels oor hoe ons pad vorentoe lyk. Ons moes baie versigtig wees om nie op Stellenbosch onnodig saam gesien te word nie. Mandie het nie geweet Stella het gekanselleer nie en ek kon haar nie in die hande kry nie. Toe ry ek maar deur na die wynplaas toe en wag daar vir haar. Ek het darem altyd ’n boek byderhand en kon my vermaak terwyl ek wag.”

			“Hoe laat was jou afspraak?”

			“Met Stella tussen een en twee. Ek en Mandie sou mekaar halfdrie ontmoet, maar ek was al van skuins voor een af op die wynplaas. Gelukkig was Mandie ook effens vroeër as afgespreek daar.”

			Dan is dit waarom die bliksem nie Frieda of haar huishulp se oproepe geneem het nie. Natuurlik sy foon afgeskakel. En toe hy sy foon weer aanskakel, was hy nog ’n hele ent weg van die huis af. Maar dis nie nou van belang nie.

			Stas staal hom heimlik. “Victor, het Mandie ooit as model opgetree vir Nils?”

			Victor se frons verdiep. “Waarom al die vrae, Stas? En raak jy nie ’n bietjie te persoonlik nie?”

			“Dis regtig belangrik. Asseblief?”

			Victor sug weer, lyk effens verleë toe hy knik. “Nils wou glo eers nie byt nie, maar op ’n dag het hy net skielik ingestem. Hy het glo inspirasie gekry.”

			“Wat het van die skildery geword?”

			“Dit moes êrens met die polisieondersoek verlore geraak het of, vir al wat ek weet, is dit nog êrens in die groothuis. Nils is dood voor hy dit kon voltooi.” 

			Stas se ore slaan toe. 

			Frieda het Mandie se vasberadenheid en gebrek aan ontsag vir die pad en haar motor onderskat. 

			Mandie is ’n tree agter haar toe Frieda die deur oopruk – betyds om te verhoed dat Frieda dit toemaak. Sy is binne voor Frieda kan keer.

			“Liewe land, Frieda. Wat gaan aan? Ek wil net gesels?” Sy sit haar handsak op die kombuistoonbank neer, skud reëndruppels uit haar gladde hare en pik ’n paar van haar skouers af. 

			Frieda staar na die handsak. Hoe het sy dit so vinnig gegryp gekry? En hoekom?

			“Oulike plekkie.” Mandie hang weer die handsak oor haar skouer, vou haar arms en kyk om haar rond. “Sal dit ongeskik wees as ek vra vir ’n bietjie tee? Ek is skoon flou ná die slegte pad.”

			Frieda vervloek haar sin vir ordentlikheid. Maar sy kan seker ook nie die vrou fisiek uitboender nie. Sy skakel die ketel teensinnig aan, kyk magteloos toe terwyl Mandie deur die vertrek stap, haar skilderye bestudeer. 

			“Dis nog ’n rede waarom Mandie Kersdag daarheen wou gaan.” Victor se woorde kom van ver af nader gedryf. “Om te kyk of dié skildery nie ook nog daar was nie. Dis nou benewens die een van Linette.”

			Met selfbeheersing wat hy wie weet waarvandaan kry, hou Stas sy stem steeds kalm. “Weet jy hoe die skildery sou gelyk het?”

			Victor bloos waaragtig. “Wel, jy ken Nils se soort skilderye. Kom ons sê maar net dit was die rektortema. Dit was Mandie se idee.”

			Fouché sou dít nooit erken het as hy geweet het Stas het ’n besonder goeie idee waarvan hy praat nie. Mandie in slegs visnetkouse en stiletto’s. En ’n toga. Die vroulike rektor wat in hulle seksuele fantasie die septer oor Victor swaai. Of liewer die karwats. Maar Nils se weergawe daarvan sou heeltemal anders gelyk het. 

			“Ek sien jy het nie een van jou pa se skilderye hier teen jou mure nie?” Mandie lig haar dun geplukte wenkbroue.

			Frieda sit die skinkbord op die koffietafel neer. “Ek het waardering vir sy tegniek en vernuf, maar ek hou nie van die manier waarop hy dit aangewend het nie.” Sy hoop Mandie besef die formaliteit van haar antwoord is ’n verweer teen haar onwelkome indringing. 

			“Ek sal sommer skink,” bied Mandie egter luiters aan en gaan sit. “Wil jy nie vir ons die kaggel aansteek nie? Dis so triestig en ek sien dis klaar gepak.”

			Frieda kners heimlik op haar tande. Die vroumens lyk darem heel onskadelik, maar sy moet nou nie dink sy kan hier sit en kuier tot wie weet wanneer nie. Hopelik snap sy die bodeur wat oop gebly het, beteken Frieda beskou die besoek as ’n kortstondige een.

			Stas is al amper in die gang met sy sleutels in sy hand toe hy omdraai. “Waar is Mandie nou?” 

			“Terug na my huis op Stellenbosch. Sy het gaan rus.”

			Hy kan bid dis die waarheid, maar Stas twyfel of die gebed ex post facto verhoor sal word. “Wanneer is sy hier weg?”

			“Net voor jy hier aangekom het.”

			Stas ruk sy selfoon uit sy broeksak. “Ons praat weer.”

			“Stas, wat gaan aan?” 

			Stas ignoreer hom. 

			Mandie sit haar teekoppie op die skinkbord terug. “Stella se char sê daar is agt toegedraaide skilderye. Hier in die stalhuis. Dit was glo onder die bed, maar dit is nie meer daar nie. Stout van jou om dit vir Victor geheim te hou, nè?” Sy knipoog. 

			Laetitia wat die koperbed blinkgemaak het. Sy het dit seker om watter rede ook al vir Shamein gesê. “Ek dag jy is hier om oor die trougeskenkskildery te praat?” 

			Mandie waai haar hand nonchalant deur die lug. “Soos jy gesê het, die prokureurs kan dit maar uitspook. Ek neem aan die een van Linette Nel is tussen die agt? Ek sal dit graag wil sien.”

			“Hoekom?” Die ongemak neem weer met rasse skrede toe.

			“Miskien wil ek dit koop.”

			Dis nou ’n deuntjie waarvoor sy hartlik moeg raak. Buitendien, Mandie Stassen lieg soos ’n tandetrekker. Waar sal sy soveel geld vandaan kry? Sy moet weet Nils se naakstudies is vrek duur.

			“Of nee, dalk kan ons ’n ruiltransaksie aangaan.” Mandie moes gesien het sy glo haar nie. “Die skildery van Linette in ruil vir aanvaarding van jou teenaanbod.” 

			“Dit beteken jy gaan terug op jou woord? Ek was onder die indruk my teenaanbod word aanvaar as Stas vir Victor help?” 

			Mandie haal haar skouers op. “Dis mos ons vroue se voorreg om van gedagte te verander.”

			Geen wonder Stas het haar gewaarsku Mandie is nie te vertrou nie. “Hoekom sal jy ’n skildery van Linette wil hê?”

			“Kom ons sê maar as sekuriteitsmaatreël.”

			“Victor se dekaanskap.”

			“So iets.”

			Frieda skud haar kop en kom orent. “Jammer, maar ek gaan geen skildery aan jou verkoop of vir enigiets ruil nie. Selfs al kon ek. Wat nie die geval is nie. Verder het ons werklik niks vir mekaar te sê nie. Ek sal dit waardeer as jy liewer nou gaan.” Frieda is verlig en ietwat verras toe Mandie ewe gedwee opstaan, haar handsak oor haar skouer hang en deur toe stap.

			In die hardloop deur ’n ellelange gang, met wie weet hoeveel stelle trappe af en toe tussen karre deur in die parkeerarea, probeer Stas vir Frieda twee maal snelbel. Dit lui nie eens nie. Fokken ontvangs.

			Hoeveel tyd het Mandie gehad? Hy was skaars ’n uur by Victor. Dis meer as genoeg, maar Frieda sou tog nie vir haar oopgemaak het nie, sou sy?

			In die RAV SMS hy so vinnig as wat sy bewende vingers en hortende asemhaling hom toelaat. Sluit jou toe. Skuifslot ook. Mandie = moordenaar.

			Frieda volg Mandie op ’n afstand voordeur toe, half verleë. Sy weet sy het genoeg rede, maar dis nie haar gewoonte om mense weg te jaag nie. 

			Mandie is byna by die deur toe Frieda se selfoon begin piep waar dit op die kombuistoonbank lê. Mandie gryp dit blitsig en vee die foon vlugtig met ’n vadoek af. 

			Frieda steek verward vas. “Hei, los my foon uit!” 

			Sy kry net ’n bitsige kyk vir haar moeite voor Mandie die foon by die oop bodeur uitgooi dat dit doer trek. ’n Plasgeluid verraai die einde van Frieda se kommunikasiemoontlikhede.

			Mandie pluk die deur toe, sluit en druk die sleutel in haar jassak. Sy vou die vadoek op en sit dit weer neer terwyl Frieda haar net kan aanstaar, haar voete vasgesement waar sy by die koppenent van die greinhouttafel tot stilstand gekom het.

			Dis toe hy uit die parkeerplek probeer tru dat Stas agterkom iets skort. Die stuur wil skaars draai. Hy spring uit. Bevestig sy vermoede. Maar dis nie net een pap band nie. Albei aan die passasierskant is so pap as wat pap kan kom. 

			En dit op Paasmaandag wanneer alles toe is.

			

		

	
		
			Een en veertig

			Toe Mandie opkyk, is haar donker oë hard. “Goed. Kom ons begin weer. Daardie skildery is hier. En ek wil dit sien. Nou.” Sy knoop haar arms, leun met haar heup teen die kombuistoonbank en vou haar enkels oormekaar. Breekdun enkels. ’n Hoë boog van die voet in ’n hofskoen. Onder die langbroek, weet Frieda, sal daar slanke, welgevormde kuite wees.

			Rooi skerwe spat voor haar uiteen, ’n steekpyn skiet deur haar kop. Frieda gryp duiselig na die rugleuning van die kombuisstoel om haar regop te hou.

			“Wat nou?” kom Mandie se woorde dof aangedryf.

			Frieda skud net haar kop en sak op die stoel neer. Sy laat haar elmboë op die tafel rus en druk haar hande voor haar oë. Dit voel of die rooi skerwe in haar brein vassteek, toe een vir een in trae aksie loskom en soos ’n legkaart inmekaarskuif. Stuk vir stuk vorm dit die geheelbeeld wat sy in die chroomketel gesien het, maar nie vasgevang het voor dit opgebreek het nie. 

			Sy sien weer die rugkant van die esel in spieëlbeeld, maar nou ook ’n gedeelte van ’n figuur wat langsaan staan. ’n Figuur wat sy nie voorheen raakgesien het nie omdat sy weggeskram het van wat Nils haar wou wys. 

			Lang donker hare maak ’n vet komma oor een skouer. ’n Harde donker oog staar na Nils. Die helfte van ’n rooi mond is vertrek van haat. ’n Entjie laer af is die loop van ’n pistool, sekuur op hom gerig. 

			Die beeld los op in die drywende swart waarin Frieda versink.

			Dit neem Stas nie lank om die snye in die loopvlak op te spoor nie. Een gewone band wat ’n sny opdoen, kan hy toeskryf aan die slegte pad Hier Is’t toe. Maar twee? Seker nie onmoontlik nie, maar donners onwaarskynlik. 

			Boonop is die noodband wat agterop die bagasieruim se deur gemonteer is, ook pap. Dit kan nog nalatigheid wees, want hy kon nie ’n snymerk opspoor nie.

			’n Paar senutergende oproepe later kry hy ’n bandeplek wat ’n nooddiens bied in die hande. Die man klink vaak, maar onderneem om uit te kom.

			Stas bel Arendse se nommer, maar dié se antwoorddiens kom onmiddellik aan.

			Al wat hom troos, is dat hy Frieda ten minste kon waarsku. En sy het belowe om vir niemand oop te maak nie.

			“Wat gaan met jou aan?” Mandie se skril stem kom van ver af.

			Frieda probeer uit die swart beur. “Migraine,” prewel sy.

			’n Nuwe beeld flits verby. Hande. Lang naels. Bloed. Nee, rooi verf. Druk dit uit ’n buis. Vryf die beeld daarmee dood. Die beeld van ’n roofvoëlagtige kreatuur, ’n toga om haar skouers, maar verder naak. Daar bo Mandie se gesig. Alles verdoesel agter die nat rooi verf.

			Een van die redes waarom Nils nie sy boodskap oorgedra kon kry nie. Hy het gedink sy kon op die skildery sien wat hy uitgebeeld het. En wie.

			“Kry nou end. Jy gee my die rillings,” ruk Mandie haar uit die beeld terug. “Wys vir my die skilderye. Alles wat jy het.” 

			Frieda hou haar oë toe, veg teen die pyn. “Ek kan nie opstaan nie. Die migraine. Dis te erg.”

			“Die skilderye. Nou.” Kil, emosieloos, nadruklik.

			Toe Frieda haar oë uiteindelik oopforseer, is Mandie s’n swart soos die loop van die pistool wat op Frieda gemik is. 

			Stas is seker sy frustrasie kan op die Richterskaal gemeet word terwyl hy wag vir die man om die wiele te kom haal. En dan moet dit nog werkswinkel toe gaan sodat die vernielde bande vervang kan word voor hy dit kan terugbring.

			Aanvanklik het Stas dadelik aanvaar die snye moes Mandie se werk gewees het, maar die sekuriteitswag in die parkeerarea het hom pas verseker daar was niemand naby die RAV nie.

			Wat ook nie veel beteken nie. Hy kan omgekoop wees. Dalk nog om self met die bande te lol. Die wag lyk juis verskrik genoeg om skuldig te wees, maar miskien is dit ook maar net omdat Stas maklik twee keer so groot soos hy is en nie sy bebliksemdheid probeer wegsteek nie.

			Mandie gaan staan aan die oorkant van die tafel. “’n Koeël is ietwat erger as ’n kopseer, Frieda. Veral ’n eerste een wat nie noodlottig wond nie.” Sy hou die loop sekuur op Frieda gerig. Minder as twee meter skei hulle van mekaar.

			Frieda skud haar kop. Maak haar oë weer toe en soek wit lig in die donkerrooi duister agter haar ooglede. “Ek kan regtig nie.”

			“Kyk, Frieda, ek weet nie wat jy dink nie, maar ek is ernstig. Ek sal nie skroom om te skiet nie.”

			“En wie gaan hierdie keer die blaam kry?” Frieda lig haar ooglede moeisaam. “Cedric is in die tronk. Celestine in Stikland.”

			Mandie kyk haar ietwat verras aan. “Lyk my jy het ’n paar sommetjies gemaak. Toe nie heeltemal so stupid soos wat jy lyk nie.”

			Dalk nie te stupid om somme te maak nie, maar wel stupid genoeg om haar doodsvonnis finaal te onderteken. Die enigste rede waarom sy nog leef, weet Frieda, is omdat Mandie haar nie wil skiet voor sy vir seker weet waar die skilderye is nie. Maar dit sal haar ook net weerhou tot Mandie besef sy het haarself in ’n hoek vasgeverf. Skiet sal Mandie haar na dese moet skiet. Skilderye ofte not.

			Boetie Arendse antwoord steeds nie sy bliksemse foon nie. Die konstabel by die polisiestasie is nuut op die dorp en het nog nooit van Hier Is’t gehoor nie. Boonop was daar ’n ongeluk op die N2 net duskant Worcester en al die voertuie is daarheen om die pad weer vir verkeer oop te kry. Die konstabel se belofte om iemand plaas toe te stuur sodra een van die patrolliemotors terug is, klink leeg.

			Hy dink waarskynlik Stas is van sy kop af. Hoe oortuig mens iemand dat drie pap bande naby die Pêrel beteken iemand naby Rawsonville verkeer in gevaar? Veral aan ’n nat-agter-die-ore-mannetjie wat nie die agtergrond ken nie. Toe Stas daarop aandring dat die konstabel vir Arendse in die hande kry, desnoods na sy huis toe gaan, moes hy hoor Arendse is by ’n kerkding in Genadendal en kom eers laatmiddag terug. 

			Fok!

			“Cedric was eintlik net toevallige kollateraal. Dit moes van die begin af Celestine gewees het wat die blaam gekry het.” Mandie se glimlag is kil toe sy die langerige stilte verbreek.

			“Jy het my pa nie geskiet in reaksie op die manier waarop hy jou uitgebeeld het nie. Jy het my pa se moord beplan lank voor jy die skildery gesien het.” Frieda praat amper meer met haarself as met Mandie.

			“Hoe weet jy daarvan? Van die skildery?”

			Frieda antwoord nie.

			“Dan is dié ook hier. Dis ’n verligting. Hoe het jy my herken? Net aan die voet in die hoek van die skildery? Met daardie kloue? Jy moes die res gesien het!” Sy skud haar kop in afgryse. “Maar ja, die skildery was aanvanklik nie eens deel van die plan nie, net ’n verskoning om toegang tot die huis te kry, bestek op te neem van moontlikhede. Ek was lankal hartlik sat daarvoor om te wag dat Nils eendag kan dood neerslaan soos ek en Victor al gehoop en gebid het vandat julle getroud is.”

			Het Victor dan sowaar met haar getrou net in die hoop om sy hande op ’n deel van Nils se geld te lê? “Maar Nils was toe maar in sy sestigs?”

			“Hy het gerook soos ’n skoorsteen en gesuip soos ’n vis. Ongesond geëet. Al daardie ryk kos wat Salien vir hom gemaak het. Hy moes die een of ander tyd omkap.”

			“Maar toe wil hy nou nie. Nie gou genoeg nie. Toe begin jy beplan. Ook hoe Celestine aan die pen kan ry vir jou dade.” Frieda kan die walging wat sy vir die vrou voor haar voel, nie uit haar stem hou nie. 

			Mandie glimlag net.

			“Kom ek raai.” Frieda kyk Mandie stip in die oë. “Jy het op die een of ander manier vir Celestine aangemoedig om ’n ent te gaan ry. Sodat sy nie ’n alibi het nie. En jy lok Victor Rawsonville toe, sou hom waarskynlik êrens ontmoet, om nou weer ’n alibi aan jou te verskaf. Toe is jy na Nils toe. Juis op ’n Woensdag wanneer Salien nie hier is nie – hoe jy dit ook al geweet het. Jy skiet Nils en in ’n woedebui besmeer jy die skildery tot dit onherkenbaar is. In jou haas het jy een deeltjie nie behoorlik bygekom nie, maar niemand sou jou in elk geval kon eien nie.”

			“Nie heeltemal feitelik nie, maar na genoeg. Ek is beïndruk.” Mandie lyk eerder selfvoldaan. “Maar ter inligting, ek het Stella se spaarmotorsleutels al vasgelê toe ek by haar ingeloer het op die dag wat Nils sy sketse van my gemaak het. Ek het ook toe gesien hoe hy geld uit sy kluis haal om vir Salien te gee. Dit was ’n Woensdag en sy was op pad dorp toe. Handige inligting in alle opsigte.”

			“O ja. Die kluis. Sodat dit na roof kan lyk. Hoekom het jy tien duisend rand in die kluis gelos?”

			“Ek was feitlik seker Salien sal die een wees wat op hom afkom. En sy sal nie die versoeking kon weerstaan nie. Ek het geweet ek sal só ’n houvas op haar hê as ek dit dalk nodig kry.”

			“En jy het die ander tien duisend vir jouself gehou?”

			“Kompensasie vir my ongerief. Dit kos geld om te lyk soos ek lyk.”

			“Ek neem aan jy het handskoene aangehad?”

			“Lateks is ’n wonderlike uitvindsel. By my ginekoloog gegaps.”

			“Geen bloed of verf aan jou klere nie?” vra Frieda.

			“Êrens is daar waarskynlik ’n bergievrou wat baie bly is oor die supermarksakkie wat sy in die asdrom by ’n vulstasie in Worcester gekry het. Al was daar verf aan die klere. Bloed dalk ook.” Sy kyk na Frieda asof sy lof verwag vir haar fyn beplanning.

			“’n Paar dae later,” vervolg sy toe Frieda niks sê nie, “toe ek met Stella gaan simpatiseer het oor Nils, het ek die geld in Celestine se slaapkamer versteek. Die pistool sou te riskant wees as sy dit sou uitsnuffel.”

			“En ’n paar maande later het jy vir Salien daarmee geskiet.”

			Mandie probeer dit nie eens ontken nie. “Ek het nie gegaan met die bedoeling om haar te skiet nie. Die pistool het ek by my gehad omdat ek wou wegdoen daarmee. Ek het net in die skilderye belanggestel. En daar kry ek Salien ewe in die eetkamer aan die opruim ná hulle Kersete. 

			“Sy het geweier om my te wys waar die skilderye is, maar sê toe ewe vermakerig dis darem baie eienaardig dat ek op presies dieselfde plek stilgehou het as die mens wat Nils geskiet het. Buite sig van die huis af. En sy laat val ook dat Linette die oggend van die moord voor die huis stilgehou het. 

			“Dit was natuurlik die drank wat haar so los en vas laat praat het, maar sy moes besef het sy het te veel gesê. Sy het probeer weghardloop. Ek het haar raakgeskiet, maar sy het weggekom. ’n Ent van die watertenk af het ek haar gekry. Ek het haar in die stoor ingesleep en daar toegesluit. Volgens Victor wou jy nooit weer jou voete op die plaas sit nie, dus sou sy nie opgespoor word nie. In elk geval nie voor daar net beendere oor is nie. Ek het eers nou die dag in die koerant gesien sy was toe nie dood nie. Seker net haar bewussyn verloor. Daar was nie tyd om seker te maak nie.”

			Frieda kan geen teken van berou bespeur nie. “Maar net ingeval Salien se dood op die lappe kom en iemand kan vasstel op watter dag sy dood is, moes jy sorg dat Celestine nie ’n alibi het nie,” raai sy.

			“Ek het Celestine van Nils se landlyn af gebel. Op die selfoon wat ek voor Nils se dood al skelm vir haar gegee het – kastig in opdrag van haar ouma; daarom moes sy dit geheim hou. Ek het my stem vermom en gesê ek is een van haar boodskappers en wag vir haar op die Slanghoek-pad.”

			“Sy het nog die spaarmotorsleutels gehad?’

			Mandie knik. “En toe sê sy vir my op daardie deurmekaar manier van haar Linette is daar. Dit was asof Linette haar aan my opgedring het.”

			Wat sy daarmee bedoel, kan Frieda nie mooi snap nie, maar sy kan die gebeure amper voor haar sien afspeel. “Celestine vat toe Stella se kar en ry. Toe moes jy nog net die pistool in Celestine se kamer plant.”

			“Dit kon ek eers ’n ruk later doen. Toe ek vir Stella gaan vra het of sy nie wil heroorweeg om my vir terapie te neem nie, wel wetende dat sy sou weier. Sy het nie ooghare vir my nie. Maar sy kon nie weier dat ek ’n draai gaan loop nie.”

			“En hierdie pistool?”

			“Ek het dit gekoop waar ek die vorige een gekry het. Dis regtig nie moeilik nie.”

			“Juis met die doel om my te kom skiet?”

			“Dit sou dalk nie nodig gewees het nie, as jy a) Victor se skikkingsvoorstel aanvaar het, b) net eenvoudig die skildery van Linette vir my gegee het en c) nie geraai het dit was ek wat Nils en Salien van kant gemaak het nie.”

			“Hoekom is jy eintlik so agter die Linette-skildery aan? Dit kan nie net Victor se dekaanskap wees nie. Daarvoor sou jy sekerlik nie soveel risiko’s geloop het nie.”

			Mandie se gesig vertrek. “Linette het Victor se lewe lank genoeg versuur. En sy het my broer vernietig. Eers hulle kind laat verdrink. Toe vir daardie walglike skildery geposeer en waarskynlik by daardie vieslike pa van jou geslaap ook. En Len weet dit nie eens nie, maar sy is boonop ’n dyke. Kan jy dink hoe gaan hy voel wanneer hy uitvind hy was met ’n bleddie lettie getroud, ’n kind saam met haar gehad, en het dit nooit agtergekom nie? Kan jy dink wat die mense agter sy rug gaan sê? Dis erg genoeg dat die Nels nooit groot geld gemaak het nie; om nog boonop ’n bespotting te word is onhoudbaar.”

			Haat skitter steenkoolswart in haar oë. “Ek wil Linette vernietig sien. Haar lewe heeltemal verwoes, soos sy my broer se lewe verwoes het. Hy is nie ’n skadu van die man wat hy was nie. En dis haar skuld.”

			“Maar eers moet jy my uit die weg ruim.”

			Mandie antwoord nie. Sy hoef ook nie.

			“En hoe gaan jy dié keer daarmee wegkom?”

			Haar grynslag is triomfantlik. “Linette is vandag by Stella. Dit het ek uitgevind toe ek Stella gebel het om te hoor hoe dit gaan ná die verskriklike ding wat haar oorgekom het. Linette sal die een of ander tyd terug moet gaan Stellenbosch toe. Vandag nog. Sy neem een van Victor se vroeë klasse waar. En sy sal uiteraard moet erken sy het hier verbygery. Toe ek dit besef, het ek geweet dis ’n uitstekende geleentheid. Toe moes ek net seker maak Stas is nie hier nie.”

			Die man bekyk die bande met die snye amper belangeloos. “Jammer, Meneer, maar ons het net een band van hierdie soort by die workshop. Maar ons kan die spare oppomp en gebruik as dit nie ook beskadig is nie. Ons sal dit net eers moet check.” 

			“Nee, vervang net al twee sommer dadelik. Al is dit nie dieselfde nie. Daar is nie tyd om goed te check nie.” Stas probeer sy ongeduld bedwing. Kon Frieda nie ander soort bande aan die RAV gesit het nie? As hy self ook net meer van karre en pap bande en dinge geweet het, sou dit ook gehelp het.

			“Maar Meneer, dit sal beter wees as ...”

			“Ek gee nie ’n fok om nie. Vat nou net die donnerse wiele na julle bliksemse workshop toe sodat dinge kan begin gebeur! Ek moet ry en ek moet nóú ry,” verloor hy sy laaste greintjie kalmte.

			“En hoe gaan jy Linette in die polisie se prentjie kry?” vra Frieda, heimlik tot in haar siel in moeg vir hierdie nagmerrie waaruit sy maar net nie kan wakker word nie. As dit maar werklik ’n droom was. 

			“Ek gaan haar skildery aan flarde sny, net halfpad laat verbrand in die kaggelvuur wat jy so vriendelik was om te maak. Stas weet van die skildery. Hy het met Len daaroor gepraat. En Len sal die ding kan identifiseer. Hy het dit gesien, selfs al het Stas miskien nie. Sowel Stas as die polisie sal gou twee en twee bymekaar tel en die antwoord sal Linette wees. 

			“Linette het boonop toegang gehad tot Celestine se kamer. Die Burger se berig oor Cedric Arendse insinueer dat Salien iemand afgepers het wat die oggend van Nils se moord op die plaas was. Ons weet wie dít was. En wie weet waar sy op Kersdag kastig vir Celestine gaan soek het nadat sy vir haar Stella se motorsleutels gegee het? Alles, Frieda, net mooi alles, sal op Linette dui. Vir albei moorde. Joune ook. Al wat die polisie nodig het, is daardie een knooppunt. Die skildery. En dié gaan ons vir hulle gee.”

			“En dan kan jy en Victor vir ewig en altyd gelukkig leef op die geld wat hy uit die skikking kry. Waarskynlik die volle vyf miljoen omdat hy nie toerekenbaar was toe hy my teenaanbod geteken het nie. En daar is natuurlik die miljoen of twee wat die trougeskenk gaan oplewer. Maar ek het darem gedink iemand soos jy sou vir meer mik, Mandie?”

			Dié gee ’n enigmatiese laggie. “Raai wie het vergeet om soos enige regdenkende mens haar testament te verander toe die skeisaak aanhangig gemaak is? En raai wie is die langslewende aan wie al haar bates bemaak word? Ook die sewe ander skilderye wat, as ek dit nie mis het nie, ’n enorme fortuin werd moet wees en sal vergoed vir die verlies van die Linette-skildery.”

			Natuurlik hoef Frieda nie te raai nie. Aan testamente het sy nog nooit eens gedink nie. Of die skilderye steeds nie verkoop mag word wanneer dit deel word van haar boedel nie, is irrelevant. Sy was ’n idioot.

			“Ja, ek gaan met Victor trou sodra dit ordentlik lyk, maar ’n toekoms saam met ’n man wat nou skielik in afsondering wil gaan dig? Kom ons sê maar net sy depressie pas my goed. En dit gaan my nog beter pas as ek die langslewende is waarna daar ná die troue in ’n nuwe testament verwys word. Dink net, jou geld gaan die Nels uiteindelik die middele gee om hulle aansien te steun.”

			Frieda skud haar kop in ongeloof. “Jy is waaragtig bereid om ons almal te vernietig om in jou doel te kan slaag. Nils. Salien. Op ’n manier Celestine. Vir my. Binnekort Linette. En in die afsienbare toekoms Victor. Selfs vir Stella het jy direk in die gevaar gestel. En al wat jy nodig het om daarmee weg te kom, is die Linette-skildery. Wat laat jou dink ek sal jou sê waar dit is?”

			Mandie lig die pistool ’n fraksie. Die loop is ’n presiese donker gaatjie. “Jy is ’n swak strateeg, anders sou jy my nie laat agterkom het jy weet ek het die skildery van my besmeer nie. Dit kan net beteken jy het dit gesien. Dit beteken ook dit moet hier wees, by die ander, want jy gaan nooit na die groothuis toe nie. En dis maar een voorbeeld wat ek vir jou kan opnoem van vele onnoselhede wat jy vandag begaan het, maar waarvoor ons regtig nie tyd het nie. Of wag, miskien is daar darem net een fatale flater waarop ek jou kan wys.” 

			Haar glimlag is smalend. “Poker is definitief nie ’n spel waarin jy sal uitblink nie. Die feit dat jou oë ’n paar keer al na daardie kis onder die pers lap gedwaal het, verklap wat ek wil weet. Ek het jou nie meer nodig nie.”

			Dis asof die heelal besluit het om vandag teen Stas Stassen saam te sweer. 

			Die wieleman het ’n rukkie terug ewe rustig laat weet die noodwiel het toe ook ’n gat in en gevra of dit ook moet vervang word. Stas kon sy hare uit sy kop trek van frustrasie. Dit het al sy selfbeheer gekos om weer te verduidelik die man moet net so gou as moontlik minstens twee fokken bande in werkende toestand hier kry. Dit het klaarblyklik min uitwerking gehad. Die man het nou nog nie sy opwagting gemaak nie.

			Volgens die konstabel is die N2 steeds ’n gemors en nog nie een van die polisievoertuie is al terug nie.

			Arendse is nog onbereikbaar.

			Paniek is op die punt om Stas se verstand te laat toeslaan toe hy die wieleman se voertuig sien aankom.

			Haar gesigsuitdrukking moes verklap het Mandie het reg geraai. Die sagte laggie beaam dit.

			Frieda se hande klem stywer om die onderkant van die tafelrand. Sy het net een kans. Soos ’n wafferse gewigstoter lig sy die soliede houttafel en kantel dit met elke greintjie krag waaroor sy beskik teen Mandie vas. ’n Skoot klap. ’n Blompot val aan skerwe. Nog ’n skoot klap, en nog een. 

			Frieda gryp een van die stoele, kap na Mandie wat skuins teen die muur geval het. Die pistool vlieg uit haar hande. Frieda sit dit agterna, maar Mandie is ratser. Sy gebruik die muur as stut en storm vorentoe, skop die pistool buite bereik, verloor in die proses haar ewewig. Frieda duik agterna, kry die kolf beet en swaai op haar seer knieë om.

			Mandie het haar balans herwin, maar bly staan asof sy gevries het. Haar mond gaap verdwaas oop. Bloed loop teen haar voorkop af waar die stoelpoot haar getref het, rol oor haar wang.

			“Nie so lekker om aan die verkeerde kant van die loop te wees nie, is dit?” Frieda hou die pistool op haar gerig terwyl sy moeisaam orent kom, haar oë vasgenael op Mandie.

			Dié begin retireer. “Jy sal nie skiet nie. Jy het dit nie in jou nie.” Daar is geen vrees op die mooi gesig te bespeur nie. Hoogstens verydeling. “Al het ek jou pa in ’n spieël in die oë gekyk ’n sekonde voor ek hom geskiet het. Al het ek Salien in die rug geskiet en haar laat doodbloei.”

			Frieda se handpalms begin sweet. “Jy was indirek vir Japie se dood ook verantwoordelik.”

			“En ek het Celestine oortuig haar ma wil haar vergiftig. Haar geld steel en haar stemme stilmaak. Dit weer onder haar aandag gebring die oggend voor sy Stella geskiet het.” ’n Tartende glimlaggie speel om die rooi mond.

			Lok Mandie haar uit omdat sy hoop Frieda maak van ontsteltenis ’n oordeelsfout? Of wil Mandie eintlik hê sy moet haar skiet? Mandie weet immers haar turf sit. Weet watse hel vir haar voorlê as sy vir die res van haar lewe in die tronk moet deurbring. Nog erger, die vernedering wat dit sal voorafgaan. Die verlies van alles waarnatoe sy so lank gewerk het. Jare lank. Stappie vir stappie, en elke keer gebruik sy ’n nuwe geleentheid wat hom voordoen om meer en meer in te palm. En nou was dit alles tevergeefs.

			Frieda verwag die stormloop toe dit kom. Mandie was egter reg. Sy kan nog steeds nie skiet nie. Sy kan net nie. Nie ’n mens nie. Sy trek die sneller sewe keer tot daar net ’n klikgeluid is. Links van Mandie, wat verdwaas vasgesteek het, blom stoffeersel uit die leunstoel se gate. Frieda lig die skuifruit sonder om Mandie uit die oog te verloor en gooi die pistool so ver moontlik weg.

			“Wat is jou volgende wapen, Mandie? ’n Mes? Hou net in gedagte, jy is dalk ratser, maar ek het die gewigsvoordeel. En ek ken my huis. Ek weet waar elke ding is en kan makliker ’n wapen in die hande kry as jy.” Selfs in haar eie ore klink die bravade vals.

			“Jy kon my nie eens skiet nie. Hoe gaan jy my met ’n mes doodkry?” Mandie gee haar ’n minagtende kyk. “Jy dink jy het gewen. Jy is so ’n idioot.” Sy grawe in haar jassak, stap deur toe. Frieda hardloop hinkepink nader, maar Mandie het die deur reeds gesluit teen die tyd dat sy daar kom. Frieda hoor die motordeur oopgaan, sien oomblikke later hoe Mandie weer by die venster verbyloop, buk.

			O hemel, die pistool. Sy moes ekstra ammunisie in die motor gehou het. ’n Ander magasyn dalk. Frieda stamp inderhaas die bodeur se skuifslot toe.

			Sy hoor die sleutel draai, die handvatsel kraak. ’n Harde stamp, maar die skuifslot hou. ’n Kort stilte. Die sleutel draai weer.

			Oomblikke later spat die skuifvenster se ruit aan skerwe. Frieda duik agter die U wat die kombuiskaste vorm in, trek haar in die verste hoek van die venster af op die kleinste moontlik hopie. Koeëls fluit deur die lug. Sy gil onwillekeurig toe sy een se asem verby haar voel blaas. ’n Ander slaan skrikwekkend naby haar in ’n laai vas.

			Die stilte ná die laaste skoot is so oorverdowend soos die kortstondige kabaal.

			Sekondes later brul ’n enjin aan die gang. Frieda hoor hoe Mandie die motor omdraai en toe oor die klippe en gate wegjaag. 

			Eers lank nadat die geluide weggesterf het, kom Frieda moeisaam uit haar ineengekrimpte posisie. Die staldeur is weer van buite gesluit en te stewig om dit te probeer oopbreek. Haar bene voel onseker toe sy na die venster met die stukkende ruit stap. ’n Snydende wind stroom na binne. 

			Sy skuif die raam versigtig oop. ’n Paar splinters val uit, ander sit nog soos draketande vas. Maar dis nie wat Frieda vasgekeer hou nie. Dit verg geen wiskundige om uit te werk sy is te groot om te kan deurklim nie. Die soldervenster is ook te klein en buitendien te hoog. Sy oorweeg om die groot venster wat die Du Toitskloofberge omraam te breek, maar sy weet dis van sterk veiligheidsglas en sy voel ineens heeltemal te kragteloos. Haar beste opsie is om te wag. Stas sal nou-nou hier wees met die spaarsleutels.

			Frieda gooi ’n paar stompe hout op die vuur. Miskien verdryf die vlamme die boosheid wat nog talm. Sy sak in ’n dwaal op die bank neer. Stas moet nou kom. Sy het hom nodig.

			Dis meer as twee ure later toe daar wel ’n voertuig stilhou, maar dis nie die RAV nie. Deur die venster sien Frieda hoe Etienne uit Stella se motor klim. 

			Hoekom Etienne? Waar is Stas? Sou Stella ...?

			“Skuus, ek kan nie die deur oopmaak nie,” sê sy deur die skuifruit. “Is Stella oukei?”

			“Sy’s fine.” Etienne vra nie hoekom sy die deur nie kan oopmaak nie en kom ook skynbaar nie agter die ruit is gebreek nie. Die rede waarom hy hier is, moet voorop in sy gemoed wees. “Maar daar is slegte nuus. Laetitia se oom, Boetie Arendse, is nog op pad terug van Genadendal af, maar het my gevra om jou solank te kom sê. Mandie Stassen het glo soos ’n mal ding, teen ek weet nie hoeveel kilometer per uur nie, aan die verkeerde kant op die hoofpad gery en ’n ander kar getref.”

			Hoekom kom sê hy dit vir haar? 

			“Sy is op slag dood.”

			Dan het Mandie die laaste uitweg gekies. Maar hoekom Etienne spesiaal hierheen stuur om die nuus oor te dra?

			“Die ding is,” dring Etienne se stem deur haar moegheid en verwarring, “die ander kar is jou RAV.”

			

		

	
		
			Twee en veertig

			“Dank die hemel jy is hier.” Die suster druk die deur na die mansaal toe oop. Vyf paar oë draai na hulle toe. Op die verste bed lê Stas halfmas teen die kussings opgeskuif met toe oë asof hy bid. 

			“Lyk my die inspuiting het uiteindelik ingeskop. Ons al ons dae gegee tot jy van jou laat hoor het,” fluister die lang, skraal vrou met die sagte oë. Sy du Frieda liggies vorentoe. 

			Frieda voel asof sy sweef terwyl sy na hom toe stap. Daar het vandag net te veel gebeur. Niks voel werklik nie. Sy kan min onthou vandat Etienne die deur oopgemaak het met die sleutel wat Mandie in haar haas moes laat val het.

			Toe sy langs Stas se bed gaan staan, kan sy aan sy stywe kaak sien hy slaap nie.

			Stas lig sy wimpers. “Frikman.” Die een woord sê soveel dinge, maar sy oë nog meer. Verligting voer die botoon. 

			Frieda gaan sit op die stoel langs sy bed, haar bene te lam om haar langer te dra. Dan het hulle nie gelieg nie. Hy gaan net styf en vol blou kolle wees, verder het hy skaars ’n skrapie, het die suster haar op pad Worcester toe oor die foon al verseker. En drie keer gesê dis ’n wonderwerk. Hulle hou hom net oornag in die hospitaal om seker te maak daar is nie inwendige skade nie, maar niks dui daarop nie.

			Stas hou sy hand na haar toe uit. Sy gehoorsaam. Sy hand vou warm en sterk om hare toe. “Ek wil seker maak jy is regtig,” glimlag hy. 

			Sy woorde verjaag die slaapwandelaargevoel. Frieda wil tegelyk lag en huil. “Natuurlik is ek. Jy sien mos nie spoke nie?” 

			Stas kyk haar ernstig aan. Dit lyk asof hy iets wil sê, maar hy skud net sy kop effentjies. ’n Glimlag neem by die erns oor. “Ek het toe nooit vir ons roomys gekry nie. Sorry.”

			“Is oukei. Ek het toe nooit die bredie gemaak nie.” Frieda se oë begin brand. In Stas s’n sien sy dieselfde ontsetting wat sy voel, ondanks hulle lighartige woorde. Maar vanaand kan hulle nie oor enigiets praat wat hierdie oomblik voorafgegaan het nie. Dis nog te rou. 

			Bredies en roomys is die naaste wat hulle daaraan kan kom. 

			“The real thing, sê ek vir jou, Stassie.” Jojo se hande fladder deur die lug en haar skreeubont kaftan dans saam. “Daardie Andrea sien tot reg in die droesem van ’n mens se siel in.”

			“Nie geweet siele het droesems nie.” Stas blaas die houtstof van die tafel wat hy aan die skuur is af. Die polisie het reeds al die koeëls wat vir Frieda bedoel was uit die stalhuis se meubels en mure verwyder. Elke gat, het hy hom vanoggend voorgeneem, gaan hy laat verdwyn. Hulle het waaragtig nie herinneringe nodig aan die boosheid twee dae gelede nie.

			As Frieda vir Mandie nie onkant betrap het nie, as een van die ander koeëls wat deur die venster gekom het haar getref het, as dit ’n swaarder kaliber wapen was soos die pistool waarmee Nils en Salien geskiet is ... Hy sidder nog steeds as hy daaraan dink.

			“Moenie ydellik praat van dinge waarvan jy niks weet nie, Stassie,” roep Jojo hom terug uit sy angswekkende gedagtes.

			“Moet net nie vir my sê jy gaan nou ’n fortuinverteller word nie, Jojo?” Hy weet sy poging tot humor is flou, maar hy is tot weinig meer in staat.

			“Verspotte mansmens. Wat weet jy nou? Dit het niks met fortuinvertellery te doen nie. Buitendien, ek het nie die gift nie. Andrea sê ek het wel ’n sterk intuïsie en ek moet dit ontwikkel deur meer daarop staat te maak, maar heldersiende is ek nie. Sy sê sy het nog net een persoon in haar lewe teëgekom wat dalk werklik heldersiende is. Sy sê dit is eintlik ’n verskriklike ding en sy kon die arme mens nie eens regtig help nie.”

			Stas loer na haar voor hy verder skuur.

			“En nee, sy het nie enige vertrouensverhouding verbreek nie. Sy het nie gesê wie dit is nie, maar ons weet, of hoe?”

			Stas antwoord nie, skuur net harder.

			“Sy moet dit embrace, Stassie. Jou Frieda moenie daarteen veg nie. Sal nie help nie. Dis ’n gawe en mens smyt nie ’n gawe terug in die gesig van die Universe nie.”

			“Wat jy nou eintlik vir my kom sê het, is dat Andrea nie ’n charlatan is nie. En dis eintlik maar al wat ek jou gevra het om uit te vind. Ek kry die boodskap. En dankie, Jojo.” 

			Die plomp vinger swaai voor sy oë. “Dis g’n al wat jy gevra het nie. Ek het ’n klomp goed vir jou uitgevind wat gate in daardie biografie gaan toestop. Oor Stella en Celestine en Etienne. Goed wat hulle van Nils van der Sluijs gesê het ook.”

			“Ek dag Andrea het nie enige vertrouensverhouding verbreek nie?”

			“Onthou, daar is mense wat al wie weet hoe lank op Serenity wegkruip vir die lewe, nie net Andrea nie. Een in die besonder het met Stella bevriend geraak toe dié daar was ná Nils se dood.”

			Stas reageer nie toe Jojo hom met ’n dramatiese stilte probeer aanpor om uit te vra nie.

			“Het jy byvoorbeeld geweet Nils was nie doodseker of Frieda sy dogter is nie?” swig sy oomblikke later.

			Sy kaak sak onwillekeurig oop. “Jy kan nie ernstig wees nie.” Oor so ’n moontlikheid het Stella nie ’n woord gerep nie. Wou sy Frieda die nasleep van sulke vernietigende inligting spaar?

			“Ha, gedink ek kan jou niks nuuts vertel nie, nè? Nils het hom klaarblyklik nie veel bekommer oor Mirella se vriendskap met die eienaar van die bakkery waar sy desjare gewerk het nie. Hy het dit waarskynlik skaars agtergekom. Die bakker was immers veel ouer as Mirella en nie aansienlik nie. Maar toe Frieda gebore word en Nils sien die rooierige hare en haar oë raak al hoe groener, het hy gewonder. Veral omdat Mirella so lank geneem het om swanger te raak. En daar was die miskraam. In ’n stadium het hulle juis gedink hulle kan dalk nie kinders hê nie. Onthou, dit was voor Hugo.

			“Toe Nils haar beskuldig, het Mirella ten sterkste ontken dat daar meer as platoniese vriendskap ter sprake was, en die bakker ook. Dalk omdat dié reeds ’n vrou en vyf kinders gehad het. Maar teen die tyd dat Mirella België toe is, was die huwelik amper op die rotse. Dis net omdat Mirella toe die karavaan wou koop en aan Nils die vryheid kon besorg om te swerf en te skilder, dat hy met haar getroud gebly het.”

			As Nils inderdaad nie Frieda se pa is nie, sal dit baie verklaar, besef Stas. Die hare en die oë, ja, maar ook die gebrek aan kunstalent. Dalk selfs Frieda se geneigdheid tot oorgewig. Stella het gepraat van Mirella se wilgerlatlyf. Frieda het ook genoem dat haar ma skraal was. En as hy reg aflei van foto’s wat hy in die groothuis gesien het, was Nils ook aan die skraal kant. Fyner as Frieda gebou. Korter.

			Die vermoede dat Mirella ontrou aan hom was, kon miskien ook vir Nils ’n verskoning of aansporing gewees het om Mirella met Mabel te verneuk toe sy haar rug draai. 

			Hoe sal Frieda voel as sy dit moet uitvind? Maar nee, hy en Jojo sal die storie baie goed moet nagaan voordat hy eens daaraan durf dink om dit te opper.

			“Jy gaan dus ’n behoorlike verslag kry en behoorlik daarvoor betaal,” onderbreek Jojo sy gedagtegang. “En ek is sommer lus en charge jou ook vir die skrik wat ek opgedoen het toe ek gister bel en moet hoor jy lê pens en pootjies in die hospitaal.”

			“Ek het nie gesê jy moet soos ’n mal ding hierheen deurjaag nie. Ek het juis gesê ek is piekfyn en word binnekort ontslaan.” Hy steun toe hy regop kom. Hy is nog so styf soos ’n boom. 

			Maar boom of nie boom nie, daardie sogenaamde sekuriteitswag by die kliniek kan sy sterre dank hy is gefire en het gat skoongemaak. As hy die vent in die hande kry, bliksem hy hom dat hy nie weer ’n mes kan optel tot en met die Wederkoms nie. Ewe erken dat ’n vrou vir hom ’n klomp geld en ’n mes gegee het om haar vriend ’n April Fool’s-streep te trek. En toe die wag weifel en sê dis darem nie ’n grap om ’n meslem in drie bande te steek nie, het Mandie glo gesê die man van die RAV het haar al baie erger dinge aangedoen. Uiteindelik het die geld harder as common sense en die gewete gepraat.

			“Piekfyn, sê jy, en jy steun en kreun só?” Jojo snork. “Maar ek moet sê, ek ken ’n man wie se hart sy moses teengekom het as ek hom sien. En ek sien hom voor my staan, Stassie.” Haar geanimeerde gesigsuitdrukking versag. “Ek is baie bly vir jou onthalwe. Frieda lyk na ’n baie gawe meisiekind. Net die soort girl wat jy in jou lewe nodig het.”

			“Sy is, Jojo, sy is. But don’t tell a soul.” Hy knipoog kastig en hoop maar nie Jojo sien raak dis oor sy oë begin brand het nie. Dinge kon so verskriklik skeefgeloop het. 

			“Ons het gemediteer die Maandagmiddag toe alles gebeur het, Stas.” Jojo klink nie meer laggerig soos gewoonlik nie, haar gesig is die ene erns. “Andrea moes iets aangevoel het. Ons het in ’n sirkel gesit. Hande vasgehou. Sy het gesê ons moet wit lig stuur na iemand in die teenwoordigheid van boosheid. Iemand in lewensgevaar. Iewers so tussen die wit lig deur het ek sommer net pleinweg begin bid. Dis omtrent dieselfde, dink ek.”

			Stas vee met sy mou oor sy oë. Sy keel te dik om te praat.

			“Dit was ’n onbeskryflike ervaring. Om so te sit en net alles wat goed en suiwer in jou is, uit te stuur na ’n onbekende ontvanger. Alhoewel, ek dink Andrea het geweet dis jou Frieda.” Jojo bly ’n rukkie stil, staar net ingedagte na die berge voor sy weer glimlag. “Dalk charge ek jou nog daarvoor ook. Dis nou vir my wit lig. Bid is gratis.” Sy gee hom ’n kammavuishou op die arm.

			“Vir wit lig kan jy my dubbel charge,” grinnik hy en probeer die skorheid wegkug. “En by the way, ek gaan nog werk hê vir jou wanneer die biografie klaar is.” As hy nie nou die onderwerp verander nie, grens hy kort voor lank snot en trane.

			“Nè? Met jou gat in die botter geval?”

			“Ek werk vir my geld. Glo my, daardie biografie gaan nie kinderspeletjies wees nie. Ek sal elke sent dubbel en dwars verdien. Maar daarna wil ek ’n roman skryf en dis waarvoor ek jou gaan vra om navorsing te doen – sodra ek my deel van die tantième begin kry.”

			“Waaroor gaan die storie?”

			“Twee vroue. ’n Drabarni. En haar dogter wat in ’n klooster grootgeword het.”

			“Asof jy weet wat in ’n vrou se kop aangaan, laat staan kloosters. Maar skryf maar, Stassie, ek gaan jou lekker melk. En daarvan gepraat, ek dink dis tyd vir ’n Southern Comfort, of hoe?”

			Stas kyk op sy horlosie. “Twaalfuur. Net mooi die tyd daarvoor. Frieda sal seker enige oomblik van die prokureur af terug wees. En Jojo, jy sê niks oor die bakker nie, oukei?”

			Jojo draai ’n denkbeeldige sleutel voor haar getuite mond. “Tiekeloks.” 

			Die verligting toe Frieda in Stas se wrakkie uit Worcester wegry, is enorm. Oor ses weke behoort sy amptelik geskei te wees, maar sy voel reeds vry.

			Victor bly klaarblyklik voorlopig nog eers in die kliniek aan om oor die skok van Mandie se dood en dade te kom. Dit het meneer Verhagen haar vertel. In die foongesprek tussen haar en Victor gistermiddag het dit nie ter sprake gekom waarvandaan hy skakel nie. 

			Hy het haar net oor en oor verseker hy het niks geweet van Nils se moord nie. Ook nie van Salien s’n nie. Hy het nie eens geweet Salien is op Kersdag geskiet nie, net dat sy dood aangetref is in die stoortjie. 

			Vir ’n woordekonomiese literator, laat staan ’n digter, het hy behoorlik oorboord gegaan. Iets het definitief in hom losgekom. En meer as net woorde. Of dit ’n goeie of slegte ding is, sal die tyd seker leer. Maar dis in elk geval sy saak.

			Hy het ook gebieg hy het wel om die verkeerde redes met haar getrou, maar beklemtoon dit was nie omdat hy agter Nils se geld aan was nie. Dis juis daarom, reken hy, dat hy aanvanklik nie eens gesien het die aanwas sluit nie erfporsies uit nie. Dit was Mandie wat dit raakgesien en hom oortuig het dis niks minder as regverdig nie om ’n gedeelte te eis, aangesien hy Frieda vir agt jaar onderhou het. 

			Hoe waar dit is, kan Frieda nie peil nie. Sy vermoed tog hy het doelbewus die HVK só laat optrek dat dit nie erflatings uitsluit nie, maar in die lig van die gebeure ontken hy dit liewer en laat vaar sy kanse om baat te vind by haar erfporsie. Dalk uit trots, dalk uit skuldgevoel.

			Oor die redes waarom hy met haar getrou het, was hy nie so loslippig soos oor die res nie. Al wat hy gesê het, is dat hy daarmee probeer het om Mandie se jare lange houvas op hom te verbreek. Oor wat haar houvas op hom was, het hy nie uitgebrei nie. En toe Frieda vir Stas gevra het wat hy dink dit is, het hy net gesê hy het ’n vermoede, maar sy wil regtig nie weet nie.

			En eintlik is hy reg. Sy is dalk nuuskierig, maar sy wil nie regtig weet nie. Sy wil die fase van haar lewe wat Victor ingesluit het net so gou en so skoon as moontlik afsluit. 

			In die nuwe skikking eis Victor niks van haar nie, vra net die helfte van die opbrengs van die trougeskenkskildery wanneer dit ’n koper kry. Wat heeltemal regverdig is en nie een van hulle wil in elk geval die ding hê nie. 

			Frieda se hande klem onwillekeurig om die stuurwiel toe sy by Stella se straat indraai en Linette se viertrek voor die huis met die blou deur sien staan.

			Sy wik en weeg net ’n oomblik lank, hou toe tog stil.

			Stella maak oop, haar arm nog in ’n hangverband. Haar oë vertel hulle eie storie, maar sy glimlag. “Kom in. Linette is nou net op pad.”

			Agter haar kom Linette in die gang afgestap. Sy steek vas toe sy Frieda sien. Haar wange verkleur effens.

			“Hallo, Linette.”

			Linette knik. “Hallo en bye.” Sy gee Stella ’n onwennige pikkie op die wang. “Pas jou mooi op.”

			Stella stap nie saam met haar toe Linette met die stoeptrappies afgaan en koers kry na die tuinhekkie nie. Oomblikke later brul die enjin.

			“Nog ’n hoofstuk afgesluit,” sê Stella lakonies en maak die deur agter hulle toe. “Kom ons gaan sit in die sitkamer.”

			Dié is so bont en deurmekaar soos altyd.

			Stella steun effens toe sy gaan sit. “En daar is jy toe ooggetuie van die laaste sien van die blikkantien.”

			“Hoe so?”

			“Victor het onttrek uit die dekaanstryd. Hy gaan glo ’n sabbatical vat om aan sy gedigte te werk. En natuurlik om van die geskinder te ontsnap. Linette is home free. Koebaai, Stella.”

			“Ek is jammer.” 

			“Moenie wees nie. Dis beter so.”

			“Celestine?”

			“Sy gaan geïnstitusionaliseer word. Die detail is nog onbekend. Dis ’n verligting, maar snaaks genoeg mis ek haar nogal. Ek sal gewoond moet raak daaraan dat ek haar nie meer die skuld kan gee dat my lewe ’n gemors is nie.” Sy glimlag skewerig. 

			“’n Gemors kan opgeruim word, Stella. Jy kan weer iemand ontmoet. Jy is finansieel versorg. En jy het Etienne.”

			Stella knik. “Ja, Etienne. Hulle gaan die baba behou. Hy het met ’n spul statistiek hier aangekom. Die kanse dat die kind ’n skisofreen gaan wees met ’n oumagrootjie wat een was, is glo minder as vyf persent. ’n Tante, net twee persent. Etienne se kanse was veel groter, glo sewentien persent. Dis nou omdat hy deel van ’n fraternal twin is.”

			“Jy klink nie oortuig nie?”

			Stella roer haar skouers. ’n Pynflits trek oor haar gesig en sy stut haar elmboog. “Ek vergeet van die wond. Maar ja, jy is reg. Ek is nie oortuig nie. Ek het vir hulle gesê ons het so dertien jaar voor ons sal uitvind wie reg was. In daardie dertien jaar is ek daar vir hulle. As die kind ’n skisofreen is, is ek gone.” 

			Dis duidelik sy bedoel elke woord en Frieda kan haar nie kwalik neem nie. Liewer oor minder hartverskeurende goed praat. “Laetitia het iets gesê van ’n galery en restaurant in die groothuis. As julle nog belangstel, kan ons praat. Ek sal Laverne kan voorsien van heirloomgroente. Ek gaan boer. Behoorlik boer daarmee.”

			Stella kyk haar skepties aan. “Weet jy wat wil hulle die restaurant noem?”

			“Nee?”

			“De Vette Vrouw.”

			Frieda begin skud van die lag. 

			Stella lag saam. “En met Laverne en Laetitia wat sulke graatjies is, is dit nog snaakser.” Sy versober. “Ongelooflik dat mens nog kan lag ná alles wat gebeur het.”

			“Dit sal verbygaan. Die herinneringe sal vervaag. Dit help nie om aan te hou terugkyk nie. So sê hulle in elk geval.” Frieda staan op. “Ek moet huis kry. Stas het ’n besoeker. Sy is nog liewer vir bontgoed as jy, lyk dit my.”

			By die voordeur aarsel Stella voor sy oopmaak. “Stas is ’n goeie mens. Ek is bly hy vind so stadigaan die tuiste waarna hy so smag. Julle sal mekaar goed doen.” 

			Amper soos ’n voorspelling, kan Frieda nie help om te dink toe sy Stella groet nie.

			

		

	
		
			Epiloog

			Agtien maande later

			Die someraand is soel waar hulle op die stoep van die boothuis sit. Stas se skryfhuis nou. Frieda kan ’n vis in die rivier hoor spring. Watervoëls soek hulle neste op. 

			“Hoe het jy vandag gevorder?” 

			“Ek sit ’n bietjie vas met Frédérique, maar sy sal wel weer met my begin praat. Mirella is gelukkig nou weer tegemoetkomend.”

			Aanvanklik was sy gekant teen Stas se plan om ’n roman oor haar ouma en ma te skryf, maar nadat sy die eerste hoofstukke gelees het, is sy gerus. Sy moes van beter geweet het. Die biografie is ook sonder oordeel of vooroordeel geskryf. Só het dit gebeur. Só was Nils as mens. En só as skilder. Eerlik, opreg en met integriteit het hy geskryf oor die man wat haar pa was, maar vir wie sy nooit werklik geken het nie. En wat bes moontlik nie haar biologiese pa was nie.

			Jojo het die man van die bakkery opgespoor. Of liewer sy familie. Hy is glo lankal reeds oorlede, sy oudste kind is al amper sewentig. Toe Jojo vra hoe nou verder, het Frieda besluit dis onsinnig om sy nakomelinge te ontstig met die beweringe. Hoe Jojo dit bewimpel het om tog ’n foto van Jans de Vries te kry sonder om agterdog te wek wil Frieda nie eintlik weet nie. Dis ’n ou, rooiverkleurde foto van ’n lang, grof geboude man met ’n goedige gesig. Sy lomp hande rus op sy vaatjie van ’n pens.

			Ná haar aanvanklike ontsteltenis het Frieda vrede gemaak met die gedagte dat sy dalk hierdie logge man se gene deel. Of Nils se bloed in haar are vloei of nie, is uiteindelik nie so belangrik nie. Dis wat sy maak met wat sy ook al van wie af geërf het wat van belang is.

			En of dit nou Mirella was wat die skoenlappereffek aan die gang gesit het of Nils, dit verander nie jota of tittel aan die gevolge daarvan nie.

			Oor enkele van die gevolge is sy ewig dankbaar. Soos die gevolg wat hier langs haar sit en ingedagte aan sy wyn teug. Sy gedagtes waarskynlik by die twee vroue uit haar verlede wat hom so fassineer.

			Van die agt skilderye wat nou al meer as ’n jaar in ’n bankkluis lê en stof vergaar, het Stas in die biografie net gesê Nils het gunstelinge gehad wat hy nooit wou vertoon of verkoop nie. Hy het ook bepaal dit mag nie in die huidige eienaar se leeftyd verkoop word nie. Daarom hoort die afbeeldings nie in sy biografie nie – dis ’n kunstenaar se goeie reg om ’n geheim of twee te hê. Oor die bepaling dat dit aan ’n kunsmuseum geskenk mag word, het Stas niks laat blyk nie. Dit sou geen doel dien nie.

			Die rol wat die rooi skildery in sy moord gespeel het, kon hulle nie ontduik nadat die koerante die storie beetgekry het nie. Daar is egter net ’n baie klein afbeelding van die beskadigde skildery in die boek.

			Die Afrikaanse weergawe van die biografie, uitgegee deur ’n uitgewery wat in niefiksie spesialiseer, is reeds herdruk. Die Nederlandse vertaling is benoem vir ’n prys in België. Vertalers werk nog aan die Engelse en Duitse tekste.

			Miskien is dit omdat sy so nou saam met Stas aan die biografie gewerk het, selfs dele geskryf het, dat sy Nils en Mirella beter leer verstaan het. Dis nie dat sy simpatie met hulle leer kry het nie. Sy wens sy kon sê sy het hulle vergewe, wat dit ook al beteken. Maar daar is wel aanvaarding. 

			Hulle was wie hulle was. Hulle het gedoen wat hulle gedoen het. Niks en niemand kan enigiets daaraan verander nie. Al waaraan sy iets kan doen, is haar eie lewe.

			“Hoe lyk dinge by De Vette Vrouw?” Stas streel teen haar arm op met die rugkant van sy hand.

			“Die mense begin glo nogal val vir die heirloomgroente. Dit was die naweek besig. Laetitia sukkel nog maar om alles gelyk te hanteer met die baba en alles. Maar Stella help baie en Etienne ook. Die galery is nog nie so bedrywig nie.”

			“En hoe voel Laverne-hulle oor Cedric se skuldigbevinding?”

			“Verlig en dankbaar dat hy ’n hele paar jaar van sy vonnis sal uitdien. Dis nou as hy die tronk oorleef. Boetie Arendse sê selfs gevangenes het nie baie tyd vir ’n man wat sy eie seun doodgemaak het nie.” Albei sy broers het vermoed Cedric was die een wat Salien se seun doodgesteek het. Hulle kon dit net nie bewys nie. Eers toe die getuies van die messtekery hoor Cedric is op die punt om vrygelaat te word, het hulle besef hulle sal iets moet doen om hom daar te hou. Dat vergelding sou kom omdat niemand vir hom ’n alibi wou gee in Nils se moordsaak nie terwyl ’n hele paar mense vermoed het hy praat vir ’n slag die waarheid en het Nils nie vermoor nie. Een vir een het hulle na vore gekom en kon daar ’n saak teen hom opgebou word vir ’n misdaad wat hy wel gepleeg het.

			“Stella het jou seker gesê van Linette?”

			Frieda skud haar kop. “Die laaste wat ek gehoor het, was dat ’n buitepersoon toe as dekaan aangestel is.”

			“Sy is Nederland toe. ’n Pos gekry aan die Universiteit Leiden. Victor het vanoggend weer ’n paar gedigte aangestuur saam met die nuus.” 

			En Len is in Perth, het Victor ook ’n ruk gelede vir Stas gesê. Len kon nie die skande verduur dat die Nels se naam nou altyd met ’n koelbloedige moordenares verbind word nie.

			“Hoe kom Victor se bundel aan?”

			“Sukkel-sukkel, maar dit vorder en brei uit.”

			“Is sy sabbatsjaar nie al lankal verby nie?”

			Stas knik. “Victor het ’n ruk terug reeds bedank. Hy gaan nou permanent aan die Weskus bly. Een van daardie piepklein plekkies. Sy huis op Stellenbosch is onlangs verkoop en danksy die goeie verkoopprys tesame met die aansienlike opbrengs van die trougeskenkskildery, is hy goed genoeg daaraan toe dat hy nie hoef te werk nie. Ek dink hy het uiteindelik aan sy pa se skadu ontsnap.”

			Sy het vrede met Victor. As Stas hom wil aanhou help, is dit sy saak. As sy hom nooit weer hoef te sien nie, is dit te gou. Al sê Stas hy is ’n ander mens vandat hy hom vir die eerste maal toelaat om homself te wees, geleer het om hom nie aan sy pa se standaarde te meet nie en van Mandie se vernietigende invloed ontsnap het. 

			“Van Stellenbosch gepraat,” verander sy liewer die onderwerp. “Ek sien in die koerant Hugo se uitstalling in die Sasol het weer die tonge aan die klap. Dié keer oor naakstudies van sy baie jong, nuwe lover.” Nadat Etienne met sy halfbroer probeer kontak maak het en dié kortaf laat weet het hy stel nie belang in enige afstammeling van Nils van der Sluijs nie, is daardie draadjie finaal geknip.

			“Lyk my hy aard meer na Nils as wat hy graag sou wou erken.”

			“Dis gelukkig sy probleem.” Frieda staan op. “Gaan ons hier braai of gaan ons stalhuis toe?’

			Stas kom ook orent en vou sy arms om haar. “Wat sê jou intuïsie vir jou?” 

			“Dat dit nog ’n wyle gaan wees voor ons eet?” grinnik sy toe sy die lig in sy oë sien.

			“Spot on. Darem gerieflik om my eie persoonlike psychic te hê.” Hy soen haar in haar nek, presies waar hy weet hy haar knieë lam maak. Maneuvreer haar al soenende en laggende, al retirerende, na die bed in die boothuis.

			“Ek verstaan nogal, Frikkie, hoekom jou pa so bang was vir vroue,” sê Stas toe hy langs haar lê en langsaam oor haar borste streel. “Julle hét ’n mag oor ons.”

			“Jy is bang vir my?” Haar vingerpunte herontdek die lyf wat sy reeds so goed leer ken het.

			Daar is lag in sy oë en passie, maar ook ’n tikkie erns. “My broekspype bewe, Frikman, bewe, sê ek jou.”

			Sy wikkel haar dieper in sy arms in. “Stas?”

			“H’m?” Sy hand brei die tergende roete uit na die res van die heuwels en dale van haar gul lyf.

			“Jou broekspype kan nie bewe nie. Jy het nie ’n broek aan nie.”

			“Ook weer waar, Frikman.” Hy grinnik. “Wys jou net.”

			“Frikkie?” Sy stem is heserig in die nagloed van hulle liefdesdans. Sy hand ondringend, maar koesterend aan die streel oor haar heup.

			“H’m?” vra sy nog dromerig.

			“Daar is iets wat ek jou lankal wil vertel. Iets wat daardie aand gebeur het.”

			Die dromerigheid verlaat haar. Hulle het nie ’n naam vir die aand toe Mandie by haar was nie. “Daardie aand” is die naaste wat hulle daaraan kom. Asof hulle nie die ondenkbare kan of wil benoem met meer as dit nie.

			Stas maak keel skoon, soos gewoonlik wanneer hy ongemaklik is. “Jy onthou wat ek jou vertel het? Dat Mandie op daardie stuk reguit pad moes gewag het tot sy die RAV sien aankom het. En ek niks gedink het van die kar wat van voor af kom.”

			“Natuurlik onthou ek, Stas. Ook dat jy betyds weggeswaai het en haar motor se neus toe net die agterkant van die RAV geslaan het.”

			“Dis oor daardie uitswaai. Ek het nie gelieg nie, maar ek het nie alles vertel nie.”

			Frieda verskuif sodat sy hom beter kan sien.

			“Dit sou kop aan kop gewees het, Frik. Ek het nie eens besef sy pyl op my af nie. Dat sy aan die verkeerde kant van die pad ry nie. Ek was te angstig om by jou uit te kom. Dis al waaraan ek kon dink.”

			“En wat het jou toe laat uitswaai?”

			“Ek het iets uit die hoek van my oog gesien.”

			“Wat het jy gesien?” 

			“Iemand wat voor my kar wou inhardloop. Ek was reeds aan die rem en uitswaai voor ek besef het wat die aankomende motor se bedoeling was. Dat dit oorbeweeg het na die regterkantste baan. Dis hoekom die kar die gatkant van die RAV getref het, pleks van reg van voor. Die RAV het getol, maar die lugsakke het my beskerm. En dis hoekom jou RAV afgeskryf is, maar nie Stas Stassen nie.”

			“En wat het van die persoon geword? Die een wat voor jou wou inhardloop?”

			Stas skud sy kop. “Soos jy weet, was daar ’n hele paar ooggetuies. Niemand het haar gesien nie. Net ek.” 

			Asof sy in ’n spieël na daardie oomblik kyk, weet sy wat gaan kom. Sy weet ook hy moet self besluit of hy haar wil vertel.

			Hy aarsel lank. “Frik, as jy vir enigiemand sê wat ek nou gaan sê, sal ek dit ten sterkste ontken, maar ... ek dink dit was jou ma. Mirella.”

			Dan is dit waarom hy sy roman wil skryf, begryp sy ineens. En ook dat hy nooit weer hieroor gaan praat nie. Dis ook nie nodig nie. Stas het alles gesê wat gesê kan word. Met en sonder woorde.

			Sy wonder net of hy dit ook kan ruik. Die soet geur wat deur die kamer versprei. Lelie-der-dale.

			

		

	
		
			Outeursnota

			Intuïsie bestaan, daaroor twyfel ek nie, al verstaan ek nie hoe dit werk nie. Of daar mense is wat werklik oor psigiese vermoëns soos heldersiendheid beskik, weet ek egter nie. Ek weet net daar is dinge wat ons nie kan verklaar nie en dat mens nie die wetenskap kan gebruik om die onwetenskaplike reg of verkeerd te bewys nie.

			Maar of psigiese gawes bestaan of nie, Frieda se psigiese vermoëns en tekortkominge is fiktief. Dis gegrond op en gefabriseer uit navorsing. Hierdie navorsing sluit geskrifte en verklarings van vermoedelike leuenaars en uitbuiters in, maar ook dié van oënskynlik opregte en eerlike mense. Frieda se gawe is egter op geen spesifieke persoon se aansprake geskoei nie. Dis versin om die storie te pas. 

			My bronnelys bevat geskrifte en uitsprake van sowel charlatans as persone wat legitiem voorkom, asook korrektiewe geskryf deur skeptici. Die waarheid lê stellig êrens tussenin. Net omdat daar mense is wat voorgee hulle is heldersiende om daaruit geld te maak of aansien te verwerf, beteken dit nie noodwendig daar is nie mense wat werklik heldersiende is nie.

			Soos Albert Einstein gesê het: “The intuitive mind is a sacred gift and the rational mind is a faithful servant. We have created a society that honors the servant and has forgotten the gift.”

			Soos gewoonlik, het ek sover moontlik navorsing gedoen op alle vlakke. Die mense van Rawsonville en Worcester moet my egter vergewe dat ek die dorpe en omgewing effens aangepas het om die storie te dien. Die Rawsonville waar Stella woon, veral, is anders as die werklike een. Daar is ook, sover ek weet, nie ’n huis met ’n blou deur nie. Uiteraard is alle inwoners waarna daar in die boek verwys word, suiwer fiktief. 

			Dieselfde geld Stellenbosch en die Stellenbossers. Instansies, sakeondernemings, restaurante en dies meer is eweneens gefiksionaliseer. So ook die mense wat sogenaamd daar werksaam is.

			Sonder hulp is dit nie moontlik om ’n boek geskryf te kry nie. Mense wat met die skryf van Raaiselspieël vir my en my storie ontsaglik baie beteken het en vir wie ek uit die diepte van my hart bedank vir hulle aandeel is:

			Mariki Chin wat weer eens gehelp het met regsaspekte en boonop so op die nippertjie. Die eer vir alles wat reg en geloofwaardig is in dié verband kom haar toe. Die flaters is myne.

			Nikki Swanepoel wat my vertel het van heirloomgroente.

			Die keurder vir die deeglike lees van die manuskrip, sy begrip vir die genre en sy sinvolle terugvoer. Ook vir sy groot bydrae om universitêre sake in die reine te bring. Die flaters is weer eens myne.

			Die taalversorger asook die proeflesers vir hulle insig en kundigheid, entoesiasme en harde werk. 

			My lankmoedige uitgewer wat my ruimte gee om verbeeldingsvlugte tot storie te maak.

			Die man in my lewe, Ernie Blommaert, wat ná tien jaar steeds met oneindige geduld koppies tee aandra en wanneer ek weggaan om te skryf, huis en haard oppas. Dankie, Blom – vir alles. Ook vir begrip wanneer my kop met storiedinge besig is en ek nie in die gees heeltemal aanwesig is nie.

			My wonderlike vriende wat my aanvaar vir wie en wat ek is, my ondersteun wanneer ek hulle nodig het en vergewe wanneer ek hulle afskeep. Onder meer my buurvroue, Bea en Jenny, wat ons kat om die beurt oppas wanneer ek en Blom saam die wêreld vol ry agter boekbekendstellings en -praatjies aan.

			Soos altyd my getroue lesers. Sonder al die e-briefies, Facebook-boodskappe, reaksies op my blog en nuusbrief en terugvoer op verskeie ander maniere, sou my lewe veel armer gewees het. Ek hoop julle geniet Raaiselspieël, al het dit al weer ’n andersoortige kinkel.

			Ek hoop ook Karin Brynard, Deborah Steinmair, Winnie Rust, Bettina Wyngaardt en Deon Meyer sal my vergewe dat ek hulle name so ydellik gebruik het. Petrovna Metelerkamp, veral. As ek Frieda was, sou ek Petrovna as biograaf gekies het.

			Besoek gerus my webwerf by www.chanettepaul.co.za, gesels saam op my blog by http://chanettepaul.wordpress.com of twiet my by https://twitter.com/Chanettie. Ek is ook op Facebook bedrywig – stuur gerus ’n vriendskapsversoek. Om my (min of meer) maandelikse e-nuusbrief te ontvang kontak my per e-pos by chanette@chanettepaul.co.za. 

			Chanette Paul word rond en bont groot. Sy woon nege skole by, studeer aan vyf universiteite en het al in sewe provinsies gebly. Haar eerste verhaal waarvoor sy betaling ontvang het, is ’n sprokie wat sy op sestienjarige ouderdom geskryf het en dit is op Siembamba voorgelees. Die tweede, ’n kortverhaal, is in haar universiteitsjare in Huisgenoot gepubliseer. 

			Eers twintig jaar later, in 1995, gee sy weer aandag aan haar skryfwerk. Sedertdien het ’n verskeidenheid verhale en humoristiese artikels in tydskrifte verskyn asook agtien romanses. Vir haar debuutromanse ontvang sy Perskor se prys vir beste romantiese fiksie. 

			Sy skryf ook drie ernstiger romans en in 1999 en 2006 is Wip van die droomvanger en Leila word lig onderskeidelik op die kortlys vir die ATKV-prosaprys.

			Sy verwerf egter eers bekendheid met haar twee reekse, naamlik die sewe historiese liefdesromans, genaamd die Davel-vroue-reeks, en vyf romantiese spanningsromans wat in die volksmond bekend staan as die Gys Niemand-reeks. Boheem, die derde boek in dié reeks, is ’n finalis vir die 2010 ATKV-Woordveertjie in die kategorie Spanningsromans.

			Ná die Gys Niemand-reeks volg die Maanschijnbaai-tweeluik wat saam ’n humoristiese familieroman vorm oor vier Calitz-vroue wat moet saamstaan teen die samelewing. Die tweeluik is ’n finalis vir die 2013 ATKV-Woordveertjie in die Liefdesromankategorie. Die eerste boek in die tweeluik, Jo & Sue, is ook deur lesers aangewys as Lapa se 2012 Lekkerlit Boek van die Jaar. Die tweede boek se titel is Nan & Jeannie. 

			Kort op die hakke van die tweeluik volg twee enkelstaande spanningsromans, naamlik Labirint, wat in Oktober 2012 verskyn, en Siende blind in Julie 2013. 

			Raaiselspieël is weer eens ’n spanningsroman en Chanette se nege en dertigste boek.

			Chanette woon in ’n skewerige huisie op die oewer van die Kleine Rivier in die Overbergse dorpie Stanford, waar sy met allerlei storiedinge bedrywig is. 

			Besoek gerus haar webwerf vir meer inligting oor haar en haar boeke by www.chanettepaul.co.za, gesels met haar op haar blog by http://chanettepaul.wordpress.com of twiet haar by https://twitter.com/Chanettie . Sy is ook op Facebook bedrywig.

			Om haar maandelikse e-nuusbrief te ontvang kontak haar per e-pos by chanette@chanettepaul.co.za. 

